
Һүҙ көсө 
 
Кешелек донъяһы башланғандан бирле, алмашынып торған быуаттар 

аралығында, күпме һыуҙар аҡмаған да, күпме үҙгәрештәр кисермәгән был 
Ер шары, ниндәй генә бәлә-ҡазаларға тарымаған да, ниндәй генә яфа-
язаларҙы йырып сыҡмаған әҙәм балалары. Шаңдауҙары ла, шартлауҙары 
ла улар донъяһы, улар ғүмере аша уҙған. Тик фани донъя ни тиклем 
аяуһыҙ, ҡаты һәм ҡатмарлы булһа ла, әҙәм балаһы һәр ваҡыт хыял һәм 
өмөт менән йәшәгән, бәхеткә ынтылған, шатлыҡ һәм ҡыуаныс эҙләгән, 
аҡыл, йөрәк һәм күңел көсөн, тойғо-хисен шул илаһилыҡты эҙләргә, уны 
табырға йүнәлткән. Юҡ, әҙәм йәне ҡараңғылыҡҡа, билдәһеҙлеккә инеп 
юғалмаған, сөнки ул, ҡояш, ай-йондоҙҙар нурҙарынан тыш, башҡа 
нурҙарға, башҡа яҡтылыҡҡа табынған, уларҙы эҙләгән, тапҡан. Шуға ла 
уның үҙе менән, теле менән бергә сәнғәте лә тыуған. Был сәнғәт нәмәләрҙә 
нисек кенә сағылмаған! Тарих уларҙың һоҡланғыс өлгөләрен һаҡлай! 
Әммә уның иң боронғоһо, иң аҫылы, иң тойғолоһо һәм таралғаны – һүҙ 
сәнғәте. Ниндәй халыҡ ниндәй телдәрҙә генә ҡалдырмаған уны! 
Быуындарҙан быуындарға күсеп, быуаттарҙан быуаттарға осоп ҡунған ҡош 
шикелле, әллә күпме ваҡыт, дәүер аралыҡтарын үтеп, һәр милләттең һүҙ 
— тел хазиналары беҙҙең көндәргәсә килеп еткән. Бер генә миҫал: бөйөк 
Гомерҙең бынан 2500 йылдар элек тыуҙырылған һүҙ сәнғәтенән — 
ижадынан бер нәмә лә юғалмаған, бөгөн дә кешелеккә хеҙмәт итә. 

Һүҙ көсө! Кемдәрҙе генә рухландырмаған ул! Донъяға күпме сәсәндәр, 
аҡындар, шағирҙар тыуған! Милләттең аҡыл осошон, рухи бейеклеген, 
асылын, халыҡ күтәргән байраҡтың юғарылығын билдәләгән милли 
мәҙәниәттең символына әүерелгәндәр. Рустарҙа — Пушкин, инглиздәрҙә 
— Шекспир, немецтәрҙә — Гете, итальяндарҙа — Данте, татарҙарҙа — 
Туҡай — ана шундай бөйөк ижадсыларҙың күңелгә килгән ҡайһы берҙәр 
генә, ә телгә алмаған милләттәрҙә юҡмы ни улар! 

Донъя күләменән күренер оло таланттар башҡорт улдары һәм 
ҡыҙҙары араһынан да булған, барҙар һәм буласаҡтар! Бында тиҫтәләгән 
исемде һанап китергә булыр ине. Ябай тупраҡтан йондоҙ бейеклегенә 
ҡәҙәр күтәрелгән, күтәреләсәк һоҡланғыс талантлы ҡаһарман ул һәм 
ҡыҙҙарыбыҙҙың ижад мөғжизәһен төшөнәһе, асаһы көндәр ҙә, моғайын, 
киләсәк йылдарҙа, быуаттарҙалыр. 

Шуларҙың береһе — Рәшит Назаров. Ул, беҙҙең баш особоҙҙан ғына 
түгел, бәлки, бөтә әҙәбиәт күгенән бығаса күренмәгән балҡыш, яңы 
яҡтылыҡ булып тәгәрәп үтте. 



Ауырғазы районының Төрөмбәт ауылында 1944 йылдың ноябрь 
айында Фатима апай менән Сәйетбаттал ағайҙың бишенсе балаһы булып 
донъяға килгән Рәшиткә аяуһыҙ яҙмыш — мәктәптә уҡыған, колхозда әҙ 
генә эшләгән осорҙа, армияла хеҙмәттең тәүге йылдарында — бары биш-
алты йыл ғына ирекле ижад итеү ҡыуанысы бүләк иткән. Ниндәй ҡыҫҡа 
мәл, кеше ғүмере өсөн күҙ асып йомған ғына ара. Ә күпме таң ҡалдырыр 
ижад мөғжизәһе! 

Бына һеҙҙең алдығыҙҙа Рәшит Назаровтың һайланма әсәрҙәренең 
беренсе томы. 

Уҡыусы уға баһаһын үҙе бирер. 
Мин бары был йыйынтыҡ хаҡында, уны нисек туплауым, бигерәк тә, 

Рәшит Назаровтың бығаса баҫылған әсәрҙәрендә ебәрелгән күп төрлө 
хаталар, урынһыҙға ҡыҫтырылған строфалар, юлдар, һүҙҙәр, авторҙан 
тыш ҡуйылған кәрәкһеҙ тыныш билдәләре, бына шуларҙың бөтәһен 
күреп-уҡып, шағирҙың әрнеү-борсолоуҙары хаҡында ғына әйтмәксемен. 
Былар тәү ҡарашта «ваҡ» нәмәләр күренһә лә, улар, асылда, Рәшит үҙе 
яҙғанса, «насар, ҙур мәғәнәһеҙлеккә килтергән хаталар». Быларҙы әйтеү, иң 
мөһиме, төҙәтеү — Р. Назаровтың илаһи ижадын төп нөсхәһендә, бөтә 
дөрөҫлөгөндә һәм нескәлегендә баҫтырып, уҡыусыға еткереү иң ҙур 
эштәремдең береһе, бөйөк шағирҙы тулыһынса аңлау, хөрмәтләү һәм 
ҡәҙерләү билдәһе тип иҫәпләйем. Шуны ла әйтергә тейешмен. Рәшит 
Назаров әҫәрҙәрен уҡыған, яратҡан, өйрәнгән һәр кем бары бына ошо һәм 
алда сығасаҡ, академик баҫмаларға яҡын торған һайланма әҫәрҙәренә 
мөрәжәғәт итһен ине. 

Шулай уҡ был баш һүҙҙә был томға тупланған шағирҙың сатира һәм 
юмор өлкәһендәге ҙур уңышы хаҡында ла, әҙ генә булһа ла туҡтап, 
айырымыраҡ әйтеп китеүҙе урынлы таптым. Сөнки Р. Назаровтың бығаса 
сыҡҡан йыйынтыҡтарында, шулай уҡ ваҡытлы матбуғат биттәрендә һүҙ 
башлыса уның лирик әҫәрҙәре хаҡында ғына әйтеп кителде. 

Рәшит Назаровтың ошо һәм артабан тупланасаҡ әҫәрҙәрен 
уҡыусыларға тулы килеш еткереү өсөн миңә тиҫтәнән ашыу йылдар 
һуҙымында Рәсәй Фәндәр академияһы Өфө ғилми үҙәгенең Тарих, тел һәм 
әҙәбиәт институты, шулай уҡ төрлө китапханалар, редакциялар 
архивтарында туҡтауһыҙ эҙләнергә, бары ҡарамаларҙа ғына булған әллә 
нисә мең шиғыр, сәсмә әҫәр юлдарын, уларҙың яҙылыу даталарын 
асыҡларға, һүҙләп, хәрефләп серҙәренә төшөнөргә тура килде, килә. 
Ваҡыт һәм матди йәһәттән әллә күпме юғалтыуҙарға дусар ителенһә лә, 
әҙәбиәтебеҙ, мәҙәниәтебеҙ өсөн күпме яңылыҡ, ҡыҙыҡлы асыш, табыш, 



хазина буласағын уйлау яңы көс-дәрт, илһам өҫтәп, шағирҙың бына ошо 
тәүге оло томын шиғриәт һөйөүселәргә еткереү бәхетен бүләк итте. Күләм 
һәм бөтә йәһәттән беренсеһенән һис кенә лә кәм булмаған Рәшиттең 
икенсе томын да уҡыусыларға үҙ ваҡытында еткереү хыялы менән, башҡа 
бер нәмә менән дә иҫәпләшмәй, янып йөрөлә, көн-төн эшләп ултырыла. 

Был йыйынтыҡҡа тупланған шиғырҙарҙың дүрттән өс өлөшө бығаса 
шағир йыйынтыҡтарында донъя күрмәгән яңы әҫәрҙәр. Китаптағы 640-тан 
ашыу шиғыр, 15 мең 500-ҙән күберәк юл тәшкил итеп, 22 табаҡ күләмендә 
иҫәпләнә. Рәшиткә 19 йәше тулыр-тулмаҫ осорҙа — 1959-63 йылдарҙа ижад 
ителгән әҫәрҙәр... Әйтергә кәрәк, был осорҙа яҙылған шиғырҙарынан 
барыһы ла тәүге томға инмәне. Беренсенән, һыйманылар, икенсенән, күп 
кенә әҫәрҙәрен ҡулъяҙмаларында шағир үҙе һыҙғылап ташлаған, 
йомшағыраҡ булып күренгәндәренә «ҡул һала» килгән. Алтмышынсы 
йылда яҙған шиғырҙарының береһендә ул шулай ти: 

 
«Күптәнме һуң, шиғыр яҙам тиеп, 
Күпме дәфтәр әрәм иткәнмен. 
Тик аңланым бөгөн был яҙмалар 
Дәфтәр хаҡы тормай икәнен.» 

 
Быны иҫәпкә алмау дөрөҫ булмаҫ ине. Рәшиттең байтаҡ әҫәрҙәре, 

бигерәк тә ижадының тәү осорҙағы шиғырҙары (яҡынса 4 табаҡ 
күләмендә), был һайланмаларына индерелмәне. Шул уҡ ваҡытта ҡайһы 
берҙәрен (улар күп түгел, әлбиттә), шағир тарафынан һыҙып ташланһа ла, 
һәр йәһәттән әһәмиәтен уйлап, һайланмаларға алырға ла тейешле 
таптыҡ. Ғөмүмән, һәр осраҡта шағирҙың һоҡланғыс ижадына бер яҡтан да 
хилаф килмәҫлек итеп, һаҡ, үлсәп эш ителде. 

Р. Назаров әҫәрҙәренең яҙылыу ваҡытын билдәләү — иң мәшәҡәтле, 
әллә күпме эҙләнеү, ваҡыт талап иткән тынғыһыҙ хеҙмәттәрҙең береһе 
булды. Сөнки автор был йәһәттән әллә ни өлгө күрһәтмәгән: ҡайһы бер 
ҡулъяҙмаларында яҙылыу датаһын ҡуйһа, ә инде күсереп яҙғандарында 
онотҡан булып сыға, йә киреһенсә. Әммә шатлыҡлыһы шул: шағир 
ҡайһылыр дәфтәренә әҫәрҙең яҙылыу ваҡытын, юҡ-юҡ та, төртә барған. 
Шуға ла һәр береһенең тулы яҙылыу ваҡыты асыҡланды, асыҡлана, ижад 
ителгән йылы булһа ла билдәле тиергә мөмкин. 

Тағы шуны ла өҫтәргә кәрәк. Әйткәнебеҙсә, Рәшиттең яҙмалары 
Өфөләге Тарих, тел һәм әҙәбиәт институты архивында һаҡлана. Шағирҙың 
ҡулъяҙмаларын өлөшләтә генә биреү рөхсәт ителгәнлектән, миңә бөтә 



архивын ҡулға тотоп, бер-береһе менән сағыштырып ҡарап, һайлап алып 
эшләргә тура килмәне. Был хәл ҙур ҡыйынлыҡтар тыуҙырҙы, әлбиттә. 
Шағир әҫәрҙәрен ҡарамаларҙан күсереп алһам, икенсе папкала уның яңы 
варианты табылып ҡуя, йә булмаһа өсөнсөһөндә бығаса билдәһеҙ булған 
ҡуйын дәфтәрҙәре килеп сыға. Ана шуға ла бындағы һәр әҫәр тип 
әйтерлек өс-дүрт тапҡыр дөрөҫләп күсереп алынған, яңынан-яңы 
төҙәтмәләр менән әллә нисә тапҡыр машинкала баҫылған иң һуңғы 
варианттар. 

Рәшиттең бер исемдәге әллә күпме әҫәрҙәре бар. Шағир был хәлгә 
артыҡ иғтибар итеп тормаған. Әйтәйек, «Көҙ» исемле шиғырҙарға миңә 
алты тапҡыр юлығырға тура килде. Һәр береһе яны, ҡабатланмаҫ, 
үҙенсәлекле шиғриәт өлгөләре. Рәшиттә бигерәк тә тәбиғәт миҙгелдәренә 
бәйләнешле бер исемдәге әҫәрҙәр күп осрай. Был хәл дә, һайланмаларҙы 
төҙөгәндә, баштараҡ ҙур мәшәҡәт, буталсыҡтар тыуҙырҙы. Уҡыусылар ҙа 
буталмаһын өсөн, бығаса билдәле әҫәрҙәрҙе элеккесә ҡалдырып, башҡа 
шиғырҙарҙы исемһеҙ итеп бирергә тура килде. (Бары «Шағир» тигән ике 
әҫәр генә бер үк исемдә ҡалды, сөнки, йөкмәткенән сығып, уларҙы башҡаса 
атау мөмкин дә түгел.) 

Хәҙер иң төп, иң етди мәсьәләләрҙең береһенә күсәйек. 
Күп һанлы уҡыусыларға билдәле булғанса, быға тиклем Рәшит 

Назаровтың «Таңды ҡаршылау» (1965 й., Назар Нәжми редакцияһында), 
«Ҡояш юлы буйлап» (1970 й.), «Йөрәгемде һеҙгә илтәм» (1991 й., икеһе лә 
Әсхәл Әхмәт-Хужа редакцияһында), «Йәшен» (1994 й., Риф Мифтахов 
редакцияһында) исемле дүрт китабы донъя күрҙе. Әҙәбиәтебеҙ 
тормошонда уларҙың һәр береһе көтөп алынған ҙур яңылыҡ, оло күренеш 
ине. Шағир һәр яңы йыйынтығында тағы ла тулыраҡ, тағы ла көслөрәк 
сағылды. 

Ләкин, үкенескә ҡаршы, был йыйынтыҡтар һәр береһе һәр йәһәттән 
бик күп хаталар менән донъяға сығарылған. Быныһы инде әҫәрҙәрҙе 
ваҡытлы матбуғат, китап нәшриәте аша уҡыусыларға еткергән махсус 
редакторҙар, төҙөүселәр хатаһы һәм ғәйебе, күп осраҡтарҙа баш-
баштаҡлығы, йәки механик ҡабатлауҙар һөҙөмтәһенән килеп сыҡҡан 
күңелһеҙ хәлдәр. 

Һүҙҙе тыныш билдәләренән башлайыҡ. Назаровтың 
ҡулъяҙмаларындағы әҫәрҙәр был йәһәттән еренә еткереп эшләнгән: һәр 
өтөр, һәр һыҙыҡ, һәр нөктә үҙ урынында. Тик әҙәбиәттә «үтә маһир» 
булырға тырышҡан «оҫталар» уларҙы үҙенсә булаштырған. Бигерәк тә 
«Ҡояш юлы буйлап», «Йөрәгемде һеҙгә илтәм» исемле йыйынтыҡтарҙағы 



әҫәрҙәр, бөтөнләй кәрәкһеҙ урындарҙа, һыҙыктар, йә булмаһа күп 
нөктәләр менән һәр яҡтан үтә ныҡ «биҙәлгән». Ә бит улар авторҙа 
бөтөнләй аҙ, булған хәлдә лә, һәр береһе үҙ урынында, тейешенсә генә 
ҡуйылғандар. 

Бындай «биҙәүҙәр», ат башына ҡуйылған «мөгөҙҙәр», шиғырҙарҙың 
бәҫен ебәреүсе пунктуация хаталары ғына булып ҡалмай, әҫәрҙең 
эстәлегенә, хатта мәғәнәһенә лә зыян килтерәләр. Бына бер нисә генә 
миҫал. Бығаса шағирҙың «Йәшен» исемле атаҡлы шиғырының тәүге һәм 
һуңғы юлы: 

 
«Мөхәббәт — ул, әйтерһең дә, утлы йәшен, 
Һанап-һорап тормай һис бер кемдең йәшен», — 

 
тип, «мөхәббәт» һүҙенән һуң һыҙыҡ ҡуйылып баҫыла килде. Шағир 

унда ҡуймаған, сөнки әҫәрҙең йөкмәткеһе буйынса ла бының һис кәрәге 
юҡ. Ә инде «һанап» һүҙенән һуң авторҙың өтөр ҡуйыуы ла шиғыр 
интонацияһын көсәйтә, эстәлек тә киңерәк мәғәнәлә аңлашыла. Шағирҙың 
«Төнгө уйланыуҙар» тигән билдәле шиғырының да түбәндәге юлдары: 

 
«...Ә тышта ҡыш, 
Сасҡау мәрйен булып, 
Ҡайын ботағына бәйләнә», — 

 
тип, «сасҡау» һүҙенән һуң өтөрһөҙ баҫыла килгән. Шағир 

ҡулъяҙмаһында ул бар, әлбиттә, сөнки «сасҡау мәрйен» тигән мәғәнәһеҙ 
һүҙ бәйләнеше килеп сыға бит. 

Бары тыныш билдәләренә бәйләнешле бихисап был хаталарҙы тағы ла 
әллә күпме килтерергә мөмкин. Тәү ҡарашта ваҡ, гонаһһыҙ күренгән был 
хаталар, беренсенән, грамматика, тел һәм әҙәбиәт закондарын ныҡ 
үҙләштергән, бик һәйбәт белгән ҙур шағир ижадына күләгә төшөрөп 
торһалар, икенсенән, әҫәрҙәрҙең фекерен боҙоуға, үҙгәртеүгә лә алып 
килгәндәр. Ә был иһә ҙур хата. Дөрөҫөрәге, беҙҙең оло гонаһ. Улар ошолар 
менән генә бөтһә икән дә! Шағирҙың сыкҡан йыйынтыҡтарында башыңды 
тоторлоҡ башҡа хата-гонаһтар ҙа етерлек. Былары тағы ла үкенеслерәк: 
сөнки улар һаҡһыҙ ҡулдар менән шағир ижадына ҡарата эшләнгән 
вайымһыҙлыҡ һәм йүнһеҙлек үрнәге. Бында һүҙ — бөтөнләй төшөрөп 
ҡалдырылған юлдар, строфалар, бүлектәр, кәрәкмәгән редакторлауҙар, 
әҫәрҙе тейешһеҙгә үҙгәртеүҙәр хаҡында бара. Йыйынтыҡтарҙа шул тиклем 



күп, уларҙа ла айырым туҡталмай мөмкин түгел. 
Үҙгәртеүҙәрҙән башлайыҡ. Әйткәнебеҙсә, Р. Назаровтың тәүге китабы 

«Таңды ҡаршылау» тип исемләнә. Әммә был шиғырҙың исеме шағир 
яҙмаларында бары «Таң ҡаршылау» тип атала. Кемдер, урынһыҙға ялғау 
өҫтәп, редакторлау «маһирлығын» күрһәтеп маташҡан. Ә инде ошо 
шиғыр йыйынтыҡтарҙа: 

 
«Башҡорт тупрағына үрә баҫып, 
Таң күтәрҙе бына Уралым!» — 
 
тип тамамланһа, шағир ҡулъяҙмаларында (бөтә варианттарында ла) 

«бына» һүҙе бөтөнләй юҡ, шиғыр «...минең Уралым!» тип тамамлана. 
Ысынлап та, «бына» тип әйтергә, таң бит бер нисә минутта ғына атмай, 
яйлап, һыҙылып ҡына ата. Икенсенән, «минең» һүҙе әҫәргә икенсерәк 
мәғәнә бирә, тыуған төйәк менән ғорурланыу тойғоһо уята. 

Уҡыусыларға Рәшиттең «Азатлыҡ йыры» тигән әҫәре лә яҡшы таныш. 
Ул да ҡулъяҙмаларҙа бары «Йылға» тип исемләнә. Үҙгәртелгән. Һәр 
йыйынтыҡта сыҡҡан был шиғырҙы, буталмаҫ өсөн, китаптарҙағыса 
ҡалдырылды, тик түбәндәге: 

 
«Тулҡындары ҡаға, 
Күбек аға, 
Ташлы ярҙан һыуға ишелә, 
Ғәжәпме ни...» — 
 
тигән юлдарҙы шағир ҡулъяҙмаһындағыса: 
 
«Тулҡындары килеп ябырылһа, 
Ташлы ярҙар һыуға ишелә, 
Ғәжәпләнмә...» — 
 
тип үҙгәртеп алдыҡ. Сөнки был юлдар төп нөсхәләгесә — мәғәнә 

яғынан да, поэтик йәһәттән дә дөп-дөрөҫ. 
Ә бына әҫәр ҡыҫҡартыуҙарға тағы ла бер миҫал. «Ун һигеҙ йәш тула 

миңә, ун һигеҙ йәш», — тип башланған «Уйланыу» исемле Рәшиттең был 
шиғырын, моғайын, күптәр уҡығаны, йәки ишеткәне барҙыр. Беҙ бығаса 
уны 4 строфанан торған 16 юллыҡ әҫәр тип белә инек. Асылда 20 юллыҡ 
был шиғырҙың түбәндәге 4 юлы шағирҙың һәр сыҡҡан йыйынтыҡтарында 



төшөрөп ҡалдырыла килгән: 
 
«Ун һигеҙ йыл. Был йылдарҙа ҡайнар ҡаным 
Аҙмы юлдар үтте икән тамырында. 
Яҡшы беләм: мин хәҙергә үтмәгәнмен 
Ошо юлдың яртыһының яртыһын да.» 
 
Уйлай, иҫәпләй китһәң, Р. Назаровтың сыҡҡан китаптарында 

ҡыҫҡартыу йәһәтенән, халыҡса әйтһәк, баш китерлек гонаһтар ҡылынған. 
Бына тағы миҫалдар. «Яҙ килә» шиғырында — 8, «Иртә һайын»да — 10, 
«Хәнйәр йондоҙ»ҙа — 28, «Ауырлыҡтар әллә баҫты тиеп...» башланған 
шиғырҙа — 29, «Эшләй кеше»лә — 39, уҡыусыларға киң билдәле «Баҫыуҙа 
таң» шиғырында иһә 62 юл ҡайҙалыр юҡҡа сыҡҡан. Дөрөҫө, үҙе юҡтың 
күҙе юҡ, тигән принцип менән эш ителгән — алып ташланған. Быларҙан 
тыш бер-ике, өс шиғыр юлдары, строфалар, кәрәкһеҙгә төҙәтеүҙәр 
хаҡында әйтеп тораһы ла түгел. Сыҡҡан йыйынтыҡтарҙағы әҫәрҙәр менән 
ҡулъяҙмаларҙағыһын уҡып, сағыштырып, аптырап, шаҡ ҡатып ҡуяһың. 

Әлбиттә, китап уҡыусыларының уларҙы тәү варианттағы автор 
әҫәрҙәре, төҙәтеүҙәре, ҡыҫҡартыуҙары тип уйларға ла хоҡуғы бар. Тик 
асылда улай түгел, сөнки был юлдарһыҙ әҫәр тулыһынса асылмай, 
мәғәнәһен, образлылығын, теүәллеген юғалта. Ҡайһы бер осраҡтарҙа 
бөтөнләй әҫәр аңлашылмай. Әйтәйек, «Хәнйәр йондоҙ» шиғырының 
бығаса баҫылып килгән варианты тап ана шундайҙарҙың береһе. 

Шул да мәғлүм булһын: сыҡҡан йыйынтыҡтарҙа хатта ике айырым 
шиғырҙың бер әҫәр булып йөрөгән осраҡтарына ла тап булырға тура 
килде. «Ерҙең өҫтөн айҡап үттем...» тип башланған шиғыр, мәҫәлән: 

 
«Тимәк, бала бишеге лә 
Ата күргән донъянан киң», — 
 
тип тамамлана. Артабанғы: «Планетаны йәшен һымаҡ бер секундта 

үттем урап», — тигән юлдар иһә икенсе бер шиғырҙың башланғысы икән. 
Бығаса улар, бер әҫәр иҫәпләнеп, йыйынтыҡтан йыйынтыҡҡа күсеп, бер 
шиғыр итеп баҫыла килгән. 

Ошондай хаҡһыҙлыҡ килтергән ғәмһеҙлек, ҡатнаша алмауҙан тыуған 
хоҡуҡһыҙлыҡ һәр хәреф, һәр өтөр, һәр һүҙ өсөн йәнен фиҙа ҡылырға әҙер 
ижад кешеһе өсөн, әлбиттә, ҙур бәлә, күңел әрнеткес күренеш. Рәшит тә 
быларҙы ныҡ кисергән, ғәрләнгән. Бына тере миҫал булырлыҡ уның бер 



хаты. 
Шағирҙың тәүге йыйынтығы нәшриәттә баҫырға әҙерләнгәс, китап 

редакторы шағир Ғәлим Дәүләди (ул саҡта Дәүләтов) ошо турала һәм уны 
«Йөрәк» тип исемләргә уйлауҙары хаҡында армияла хеҙмәт итеп йөрөгән 
Рәшиткә хат ебәрә. 1965 йылдың башында шағир яуап хаты яҙа. Бына ул: 

 
«Һаумы, Ғәлим! 
 
Хатың алып уҡып сыҡтым. «Йөрәк», ысынлап та, шәп түгел. 

Беренсенән, был исем арҡаһында башҡа шиғырҙарҙың да ошо исемдә 
«Агиҙел»дә (1964 нр.?) сыкҡан шиғырға илтеп бәйләнеүе мөмкин. 
Икенсенән, халыҡ быны медицина, йәки анотомия буйынса тикшеренеү 
тип ҡабул итер, һәм был, әлбиттә, халыҡ араһында (медицинаға 
бәйләнешле булғанлыҡтан) таралыуына бер аҙ ярҙам итһә лә, халыҡты 
алдау булып сығасаҡ, ә был шәп түгел, һ.б., һ.б., дүртенсенән, һ.б., һ.б. 

Тағы ла бер һүҙ. «Ағиҙел»дәге (1964, нр. 8) «Умырзая! Тынсыу бүлмәм. 
Әйтсе, уға нисек түҙәһе?..» һ.б, шуның кеүек сюрпризни булмаҫ инде унда, 
ә? Был да шәп түгел бит. Был минең өсөн күңелле тип иҫәпләргә һис тә 
нигеҙ булмаған «сюрприз»дың нисек тыуыуы хаҡында мин, әлбиттә, һис 
ҡыҙыҡһынып торманым, сөнки бынан бер эш тә килеп сыҡмаҫ ине. Шулай 
ҙа быға ҡарап, был «сюрприз»ды Р. Назаров бик тәмләп, аппетит менән 
йотҡан тип уйларға ярамай, тип уйлайым. Быны мин шундай шиғырҙың 
тағы бер тапҡыр ҡабатланыуынан һаҡланыр өсөн яҙам. Шундай нәмәләр 
булһа, иң яҡшыһы, бөтә шиғырҙарҙы һыҙып ырғытырһың тип уйлайым, 
һәр хәлдә ундай нәмәләр булмаҫ тип өмөт итәм. Шундай нәмәләр булһа, 
ул китаптың, минең фекеремсә, шайтанға ла кәрәге юҡ, һәм ул китап 
минең өсөн тегегә ҡарағанда ла ҡыйбатҡараҡ төшөр ине. 

Беҙ, әлбиттә, китап өсөн яҙмайбыҙ. Һәм ул китаптан башҡа ла, бөтә 
әҙәбиәт донъяһы тип йөрөтөлгән нәмәнән башҡа ла, үз эшебеҙҙе эшләргә 
көс етә, ә беҙҙең эш — яҙыу. Һәйбәт итеп. Ә сыҡһа, исемде «Шиғырҙар» 
тип ҡуйырға ярай. Шулай булыр. 

Назаров Рәшит Сәитбатталович.» 
 
Шағир, «китап өсөн яҙмайбыҙ» тиһә лә, сыҡҡан, сығасаҡ әҫәрҙәренә 

бер ваҡытта ла хуш күңелле, вайымһыҙ ҡалмаған. Миндә, әйткәндәремде 
раҫлаусы Рәшиттең ҡайһы бер редакцияларға, айырым кешеләргә яҙған 
тағы ла бер нисә хаты һаҡлана. Мәҫәлән, 1964 йылдың яҙында шағир Ирек 
Кинйәбулатовҡа ебәргән бер хатында элек «Ағиҙел»дә баҫылған «Гөл» 



шиғырына яңынан туҡтала. «Гөл» шиғырында, — тип яҙа ул: 
 

«Умырзая! Тынсыу бүлмәм. 
Әйтсе, уға нисек түҙәһе? — түгел, ә: 
 
«Умырзая! Тынсыу бүлмәлә, 
Әйтсе, уға нисек түҙәһе?», — 

 
булырға тейеш. Шиғырҙа шулай ине. Айырма — ер менән күк араһы, 

— тип дауам итә хатын шағир. — Был насар хата. Һәм илаҡ шиғыр, алда 
бер ниндәй "перспектива" күрмәгән автор тарафынан яҙылған ҡыҙғаныс 
шиғыр тәьҫире ҡалдыра. Ә ул, киреһенсә, тамыры көршәктә булған бүлмә 
гөлдәренә ялан гөлөн — киңлекте һөйөүселәрҙе ҡаршы ҡуя һәм шулай 
булғас һис тә төшөнкөлөккә бирелеп яҙылған нәмә түгел, ә тормоштағы 
азатлыҡтың юлдашы булған көрәш, алыш, сафлыҡ кеүек яҡшы 
башланғыстарҙы күтәреүгә хеҙмәт итә. Баҫҡанда киткән бер кескенә хата 
ҙур мәғәнәһеҙлеккә килтергән. 

«Гөл» — 62 йылдың йәйендә яҙылған шиғыр. Насар. Ләкин хәҙер унан 
да насарыраҡ нәмәләр яҙған бар. 

Ни эшләйһең, армиянан ҡайтҡас, бөтәһе өсөн дә, өс йыл өсөн дә 
яҙылыр...» 

Һикһәненсе йылдар урталарында, Рәшит Благовещенск ҡалаһындағы 
махсус йортта көн күргәндә, бер төркөм башҡорт яҙыусылары шағирҙың 
хәлен белергә баралар. Һүҙ ыңғайында уға "Ағиҙел"дә сығасаҡ яңы 
шиғырҙары хаҡында ла әйтәләр. Рәшит бары: "Хата китә күрмәһен инде!", 
— тигән үтенес кенә белдерә. Был аңлашыла ла: Р. Назаров — оло һүҙ 
оҫтаһы, шиғыр рәссамы. Ҙур талант өсөн сәнғәттә бәләкәй, әһәмиәтһеҙ 
нәмәләр юҡ ул. Бөтәһе лә үтә ҡиммәтле, ҡәҙерле һәм алмаштырғыһыҙ. 
Шуға ла ул берәүҙе лә ҡабатламай, донъяның һәр биҙәген, күренештәрен, 
хәл-ваҡиғаларын, кеше күңелендәге хис-тойғоларзы бары үҙенсә күҙаллай, 
бары үҙенсә йырлай. Тормоштан, әҙәмдәрҙән, китаптарҙан өйрәнә, ләкин 
бер нәмә лә уның өсөн мәңгелек үрнәк, өлгө булып ҡала алмай. Рәшиттең 
үҙ һүҙҙәре менән әйтһәк: 

 
«Ысын ижад— серле Буҙ ат түгел, 
Дыулап бармаҫ, беләм, гел генә. 
Тик ул һыймаҫ, алдан киҫеп ҡуйған, 
Төҫөн юйған иҫке өлгөгә...» 



 
Р. Назаров шиғриәте, эстәлек, йөкмәтке һәм образлылыҡ көсө менән 

бергә, формаһы яғынан да новатор ижад. Шағирҙың һүрәтләү 
сараларының төрлөлөгөнә хайран ҡалған кеүек, нәфис һынландырыуҙың 
күп төрлө үрнәктәргә нигеҙләнгән булыуҙарын күреп тә һоҡланып бөтә 
алмайһың. Рәшит көнөнә 3-4, хатта 5-6 шиғыр яҙған. Уларҙың һәр береһе, 
йөкмәткеһе менән генә түгел, формаһы менән дә айырылып торалар. Һәр 
яңы әҫәрҙә шағирҙың өр-яңыса үҙгәреүе, яңыса кәүҙәләнеше үҙе бер оло 
сер, үҙе бер мөғжизә. 

Рәшит – тәбиғәт балаһы. Ул уны бөтә төҫтәрендә, һәр яңы 
үҙенсәлектәрендә күрә һәм ишетә белә, мең төрлө биҙәк-буяуҙарын, хис-
тойғо нурҙарына төрөп, кеше күңелдәрендә ҡабыҙа, тормошҡа, йәшәүгә, 
бер-береңде һөйөүгә рухландыра. Донъяның һәр ҡыуағы, һәр тамсыһы — 
шағир йөрәгендә: 

 
«Ер ҡәҙерле миңә! 
Унда үҫкән 
Һәр бер ҡыуаҡ йәнгә һөйкөмлө. 
Һәр бер сәскә минең йөрәгемә 
Тамыр йәйеп торған шикелле.» 

 
Ана шуға ла уның әҫәрҙәренән хуш еҫтәре килә. 
 
Р. Назаров, тыуған төйәгенең, иленең һоҡланғыс тәбиғәтен ҡәҙерләү 

һәм йырлау менән бергә, шул ер кешеләренең, яҡташтарының, 
ватандаштарының булмышы һәм яҙмышы менән йәшәй, шулар 
тураһында уйлана, борсола, уяу булырға саҡырып иҫкәртә. Бөтә донъя – 
ғәҙел йәмғиәт уға иртәнге көн булып тойола. 

Рәшиттең лирик шиғырҙары, уларҙың тематик йөкмәткеһе, эстәлеге, 
асылы, образлылығы, масштаблығы һәм башҡалар тураһында тағы ла 
әллә күпме һөйләргә, яңынан-яңы асыштар яһарға булыр ине, әлбиттә. 
Улар киләсәктә аҙ булмаҫ тип ышанам. 

Рәшит Назаров тойғо-хистәр йәйғоронан, тәрән фәлсәфәүи аҡыл һәм 
оло фекерҙәрҙән, иҫ киткес киң ҡоласлы фантазиянан, һүҙ көсө 
ярҙамында, шиғырҙар үреүсе ҙур лирик шағир ғына түгел, ҡойоп ҡуйған 
сатира һәм юмор оҫтаһы ла. 

Көлкө аша көллөһөн дә әйтә белеү маһирлығы бик борондан килгән 
нескә һәм ҡатмарлы, шул уҡ ваҡытта халыҡҡа иң яҡын торған сәнғәт төрө 



иҫәпләнгән, иҫәпләнә. Унда ағыулы мыҫҡыллау ҙа, иңҡар итеү ҙә, ҡәтғи 
хәҡиҡәт — хөкөм дә, әсе һәм еңелсә көлөү ҙә, яратып шаяртыу ҙа — 
бөтәһе лә бар. Бындай мөмкинлекте Рәшит Назаров кеүек ҙур талант 
файҙаланмай ҡаламы инде. Бына ошо ике илаһилыҡты — лирика менән 
сатираны — шиғриәттең бер арбаһына егеп елдергән быға тиклем 
башҡорт әҙәбиәтендә, моғайын, бер генә шағир — бары бөйөк Шәйехзада 
Бабич ҡына булғандыр. Шуларҙы уйлаһаң, яҙмыш фажиғәләре лә юҡтан 
ғына түгел кеүек... 

Рәшиттең был өлкәләге ижадын ғына ла айырым йыйынтыҡ итеп 
сығарырға булыр ине. Ул сатирик һәм юмористик шиғырҙар ҙа, таҡмаҡтар 
ҙа, эпиграммалар ҙа, мәҫәлдәр ҙә — һәр төрлөһөн яҙған. Рәшиттең һуңғы 
жанрҙа бигерәк тә уңышлы ижад итеүен иҫәпкә алып, уға әҙ генә 
айырымыраҡ та туҡталып китке килә. 

Мәҫәл, йөкмәткеһе менән, бәләкәй генә драманы ла хәтерләтә. Ул, 
эстәлеге менән генә түгел, строфалары, шиғыр үлсәмдәре менән дә ирекле 
бер жанр. Унда, тышҡы форманан бигерәк, хәл-ваҡиғаның хәрәкәте, үҫеше 
мотлаҡ. Рәшит бына ошо мөмкинлектәрҙе бик киң һәм үтә оҫта 
файҙалана. Шул уҡ ваҡытта уның ҡанундарын уҙып та китмәй. Өҫтәүенә, 
был боронғо жанрҙа, ғәҙәтләнгән ҡалыптарҙан арынып, шағир яңыса, 
новатор булып сығыш яһай. Мәҫәлән, ул традицион формаларҙа йәшәп 
килгән, ғәҙәтләнгән алымдарҙан тыш, тәү ҡарашта һис кенә лә персонаж 
объекттары булмаҫҡа тейешле күренгән нәмәләргә иғтибар итә, уларҙы 
төп образға әүерелдерә, яңыса асыш, һығымта яһай. Шуға ла шағирҙың 
һәр мәҫәле, башҡа сатирик әҫәрҙәре кеүек үк, бөтә йәһәттән, үҙе бер 
айырым күренеш, үҙенсәлекле табыш. 

Рәшиттең «Сатирикка» тигән шиғырында уның шундай һүҙҙәре лә 
бар: 

 
«Һәр бер һүҙең үҙ эсендә 
Йәшен көсөн һаҡлаһын, 
Һөрһәк тутты, 
Йәмһеҙ утты 
Ергә ҡуша ҡаплаһын...» 

 
Шағир саҡырып ҡына ҡалмай, әйткәндәренә ярашлы ижад иткән, 

сатира һәм юмор өлгөләре тыуҙырған. 
 
Ун ете йәшендә генә ижад иткән бер шиғырында Рәшит шулай 



уйлана: 
 

«Был тормоштоң ҡанундарын боҙоп, 
Йылдар ҡосағында еләһе ине. 
Киләсәктә ниҙәр көтә мине? 
Их, туғандар, беләһе ине!» 

 
Кешеләр тормошо, яҙмыш үтә күп төрлө. Шағир язмышы — шуның 

бер киҫәге. Рәшиткә беҙ белгәне яҙған. Физик яҙмышы хаҡында бер ни 
әйтеп булмайҙыр. Киләсәктә бер саҡта ла ҡулына яңынан ҡәләм ала алмаҫ 
инде ул... Ә бына ижад яҙмышы хаҡында, моғайын, бөгөн үк әйтергә 
мөмкиндер: Рәшит Назаровтың бөйөк ижады, һүҙ мөғжизәһе — 
уҡыусылар күңелендә һәм йөрәгендә буласаҡ. Һүҙ көсөнә ҡаршы торор 
көс юҡ. 

 
Риф Мифтахов 



Күл 
 

1 
 
Күл тора ауыл артында 
Зәңгәрләнеп, күкләнеп. 
Ситендәге һай ерҙәре 
Һаҙлыҡланған мүкләнеп. 
 
Һис кем һиҙмәгән был күлдең 
Донъяла булғанлығын, 
Йәйен томанға төрөнеп, 
Ҡыштарын туңғанлығын. 
 
Тик ара-тирә балалар 
Ҡасышлы уйын уйнап, 
Йөрөгән саҡта сабышып 
Сәскәле болон буйлап, 
Күлгә төшкәндәр... 
Ус менән 
Һыуын эскәндәр тәмләп. 
Ә ярҙа талдар баш эйгән 
Балаларҙы сәләмләп. 
 

2 
 
Шундай төндәр булғылаған: 
Кешеләр моңһоу айҙың 
Күргәндәр ергә күҙ тегәп 
Йыш ҡына йылмайғанын. 
Бына шулай ай, көҙгө итеп, 
Күҙ һалған күл өҫтөнә, 
Һәм маһайып балҡып киткән 
Һоҡланып үҙ төҫөнә. 
 

3 
 
Бына көн килде — хеҙмәт ҡояшы 



Нурҙарын күлгә һипте: 
Уны ай түгел, ә кеше 
Уйҙары шулай итте. 
 
Килделәр бында оҫталар 
Бысҡы-балталар алып, 
Шундуҡ, күл эргәһенә 
Һарай ҡуйҙылар һалып. 
 
Күлдең йөҙө сибәрләнде, 
Танымаҫлыҡ үҙгәрҙе: 
Электр нурҙары менән 
Ҡамаштырҙы күҙҙәрҙе. 
 
Күл өҫтөнә аҡ томандар 
Ҡоласын йәйә тағын. 
Иҫкән ел күлдән килтерә 
Ауылға ҡоштар шауын. 
 
Алһыу ҡояштың нурҙары 
Тулҡындан шәлкем бәйләй. 
Ата ҡаҙҙар үҙ артынан 
Кескенәләрен әйҙәй. 
 
Табан балыҡ серем итә 
Башын төртөп ләмдәргә. 
Ул — һимеҙ, сөнки күл бик бай 
Туҡлыҡлы үләндәргә. 
 
Тик өйрәктәр генә бер аҙ 
Маҙа бирмәй уларға: 
Киләләр ҙә ләм аҫтарын 
Керешәләр болғарға. 
 

4 
 
Аҡ йорттар менән биҙәнеп 
Күл ята көҙгө булып: 



Ҡарҙай аҡ ҡаҙҙар, балыҡтар, 
Өйрәктәр менән тулып. 
 
Хәҙер был күл ни икәне 
Ботә кешегә асыҡ. 
Колхоздың, илдең байлығы 
Йәшәмәй инде ҡасып! 
 
6.01.1959 



Актив 
 
Ауа-түнә трибунаға үтте... 
— Ар-раҡымы?!. Ул... У-у! Зарарлы!.. 
Беҙгә белдеррәмен... Белдеррәмен... 
Ауыл активтары ҡар-рарын!.. 
Закон һүҙе менән шуны әйтәм: 
Ар-раҡыны эсеү... тыйыла!... 
Дуҫтар! Бынан ар-ры шайтан һыу-уын 
Ҡул-ланмаҫҡа ҡәтғи бойор-рам!.. 
Шуны әйткәс, тәьҫир көсәйһен, тип 
Алғы һанын алға ташланы: 
Костюм салғыйҙары күтәрелде — 
Йылтыраны «аҡ баш» баштары... 
 
30.01.1959 



Күршем 
 
Минең емеш баҡсам тулы 
Ҡарағат һәм бөрлөгән. 
Ә күршемдең баҡсаһында — 
Әрем ҡатыш һөтлөгән. 
 
Әммә минең емеш-еләк 
Ярты ҡышка ла етмәй. 
Күршемдең еләк, ҡаҡтары 
«Һабан туй»ҙа ла бөтмәй. 
 
Һуң был нимә? Мөғжизәме? 
Ниндәй ғәжәп серле эш? 
Уйлаһаң бит, минең түгел, 
Уның бөтөргә тейеш. 
 
Былай минең күршем үҙе 
Йәшелсәсе — бригадир. 
Әрем ботағында емеш 
Бәлки шуға үҫәлер? 
 
28.09.1959 



* * * 
 
«Культуралы үҫемлек» тип йыйылышта 
Көнбағышты үлтерә, эй, маҡтанылар! 
Әммә мине, шуны ярып торған өсөн, 
«Культураһыҙ малай» тиеп атанылар. 
 
5.10.1959 



* * * 
 
Алтын матур, алтын ҡиммәт, 
Тиҡ алтын була һалҡын. 
Һин дә алтындай бул, ләкин 
Эсеңдә булһын ялҡын! 
 
7.11.1959 



Сүпкә тиң... 
 
Оло, ҙур кәүҙәле. Һөйләнә ул 
Эре генә, үҙен ҙур тотоп. 
«Ваҡ әҙәмдәр» менән күп сыбалмай, 
Ситләп үтә сырайын һытып. 
 
Халыҡ уға хөрмәт менән ҡарай: 
«Ниндәй кеше! Күрсе буй-һынын!» 
Уйлай ул да үҙен, күктән ашҡан, 
Бөйөк маяҡ менән тиң ҡуйып! 
 
Кем уйлар бит, ошо оло кеше 
Себендән дә кескәй булыр тип! 
Кәүҙә оло! Эгоислыҡ — сикһеҙ! 
Тойғо, уйҙар, теләк — сүпкә тиң! 
 
28.11.1959 



Сирле егет 
 
«Ах-ух» итеп, 
Сирләп киткән 
Егет — Хәтим, — 
Янып — көйөп, 
«Килер...» — тиеп, 
Әжәл көтөп, 
Ята Хәтим... 
Ниңә кинәт 
Китте сирләп 
Айыуҙай ир? 
Һуң, ҡапҡанан 
Күренде бит 
Бригадир! 
 
1959 



Улым һорай... 
 

(бер колхозсы ауыҙынан) 
 
Күп һөйләнде беҙҙең өйҙә 
Ай турында. 
Дәртләнде биш йәшлек берҙән- 
Бер улым да. 
 
Бер көн әйтә: «Айға үҙем 
Осайым, — ти, — 
Зөһрә ҡыҙҙы иң тәүҙә мин 
Ҡосайым», — ти. 
 
1959 



Ямғыр 
 
Болоттар көн оҙон күк йөҙөн 
Болартып, ҡаралтып торҙолар, 
Һәм шунан ямғырҙы туҡтауһыҙ 
Силәкләп ҡойҙолар, ҡойҙолар... 
 
Әсәйем урамға аяҡ та 
Баҫмаҫҡа бик ҡаты киҫәтте. 
Үкһенем: ох, ямғыр, ох, яуыз 
Киҫтең бит бар булған иҫәпте!.. 
 
Ә иртән бар донъя йәлләнгән: 
Үләндәр йәшәргән, йәмләнгән, 
Ужымдар ҡояшҡа үрелгән, 
Баҡсала сәскәләр күренгән! 
 
Көлдөм дә, балаҡты һыҙғанып, 
Йүгерҙем, уйнаным оҙаҡлап. 
Болондоң хуш еҫен еҫкәнем, 
Сәскәләр йыйнаным ҡосаҡлап. 
 
Ололар һөйләне кис менән 
Ямғыр бик файҙалы булыуын, 
Тупраҡта дым торһа һығылып, 
Игендәр ишелеп уңыуын. 
 
Ох, шул саҡ үҙемде тиргәнем 
Ямғырҙы кисә кис һүккәнгә. 
Тормош бит йәмләгән ямғырҙы 
Болоттар силәкләп түккәнгә. 
 
Юҡ, бынан ары һис мин уны 
Әрләмәм боҙа тип бар йәмде. 
О, ул бит килә тик ҡотларға 
Түрҙәргә атлаусы байрамды. 
 
14-15.01.1960 



Яҙ тауышы 
 
Кис. 
Тирә-яҡ шау-гөж килеп тора, 
Яҙғы гүзәл моңдар эркелә. 
Күңелдәрҙе сикһеҙ дәртләндереп, 
Яҙғы тәмле хуш еҫ бөркөлә. 
Мин иҫерҙем яҙҙың һулышына, 
Уның шундай саф, хуш еҫенә. 
Бындай саҡта 
Ниндәй рәхәт бит ул 
Яҙҙы аңлай белгән кешегә! 
Бар ер шаулай, 
Тормош ҡайнап тора, 
Тауҙар геүләй, 
Йырҙар... 
Ҡысҡырыш... 
Киң баҫыуҙа дизель ер аҡтара, 
Күккә ҡуйы төтөн бышҡырып. 
Алыҫтарға 
Саф моңдарын һирпеп, 
Ғәйрәтләнеп яңрай яҙғы хор. 
Кеше! 
Ниндәй бөйөк исем. 
Кеше — 
Ошо хорҙа үҙе дирижер! 
 
10.04.1960 



Йыйылышта 
 
Бурандар ыжғырып килделәр, 
Һыҙғырып мөрйәгә инделәр: 
Быжылдап, ышылдап, аптырап 
Бүлмәгә тулдылар — тындылар. 
 
Бүлмәлә биҡ ҡыҙыу, ҙур бәхәс: 
Һәр кеше үҙенсә бер әтәс, 
Ҡыҙалар, ҡыҙалар... түрәләр: 
«Утын һуң әҙерме?» — тип әйткәс. 
 
Бүлмәлә кешеләр ҡайнаша, 
Һәр бере әллә ни маташа: 
Аҡыра, һыҙғыра, баҡыра, 
Моғайын, был дуҫтар һаташа. 
 
Бар бүлмә томанға ҡапланған, 
Тир тамып ҡыуыҡ та шартлаған, 
Ҡысҡырыш, аҡырыш, ә берәү 
Берәүҙең башына атланған. 
 
Һәр кеше тирләгән, асыулы. 
«Утынды ойоштор ташыуҙы! — 
Кассир ҙа берәүгә екерә, — 
Начальник ен һымаҡ асыулы!» 
 
Өҫтәлде шаҡыны тимерсе, 
Ел һымаҡ бетөрөлә тирмәнсе, — 
Бары ла ҡысҡыра: «Һин! Һин! — ти, — 
Утынды килтер һә тигәнсе!» 
 
Вакыт юҡ башты ла ҡашырға, 
Ә халыҡ һаман да ашыға, 
Начальник зыҡ ҡуба, екерә: 
«Һис һүҙһеҙ утынды ташырға!» 
 
Һәм бөгөн йыйылыш йыйылған, 



Мәсьәлә бик етди ҡуйылды. 
«Эшләргә ваҡыт, — ти кладовщик, — 
Иптәштәр, ташыйыҡ утынды!» 
 
Был һүҙгә бары ла килеште, 
Зампред та һөйләргә кереште: 
«Фәләнде фәләнсә итәйек, 
Тамырын киҫәйек был эштең...» 
 
Ел оҙаҡ, бик оҙаҡ тыңланы, 
Ә аҙаҡ бер шуҡлыҡ уйланы: 
Тиҙ генә мөрйәнән сыҡты ла 
Ишекте көрт менән һыланы. 
 
Аранан һәүәҫкәр художник 
Белдереү эшләне. Матур бик. 
Яҙҙылар: «Утынды ташыйбыҙ, 
Иркенләп, яҙғы юл төшкәс», — тип. 
 
Шунан һуң шаулашып, гөрләшеп, 
Ишеккә киттеләр берләшеп. 
Тик ишек, ҡәһәрең, асылмай, 
Шунлыҡтан бөттөләр тирләшеп. 
 
Бик оҙаҡ маташҡас, булмағас, 
Ҡул һелтәп йокларға яттылар. 
Иҙәнгә һуҙылып, һыйынышып, 
Бик тәмле йоҡоға баттылыр. 
 
Бүлмәлә бик эҫе, тын бөтә, 
Тир еҫе һулышты томалай. 
Бер аҙҙан хырылдаш, мырылдаш... 
Ҡот осоп ҡасырһың, ах малай! 
 
Ә иртән ҡараһаҡ — ни булған? 
Иҙәнгә бер иле боҙ туңған. 
Кешеләр сабыша бүлмәлә — 
Һаҡалға, мыйыҡҡа бәҫ ҡунған!.. 



 
Өр-яңы йыйылыш бүлмәлә, 
Кисәге өҫтөнә өҫтәлмә. 
Бик етди мәсьәлә яҙылған 
Белдереү ташланған өҫтәлгә. 
 
Нисек һуң был өйҙән китергә? 
Тәҙерә алыпмы сығырға? 
Тәҙерә ватылһа ни булыр? 
Сепрәк булырмы тығырға? 
 
Бүлмәне кем боҙҙан таҙартыр? 
Килешмәй ҙә баһа ирҙәргә! 
Үҙебеҙ ҙә бер аҙ бит ғәйепле — 
Кем ҡушҡан һуң былай тирләргә? 
 
Әгәр ҙә был боҙҙо күрһәләр, 
Таҙартмаҫ борон уҡ белһәләр? 
Беҙгә һуң, бүлмәне боҙған, тип, 
Иҫкәртеү йә шелтә бирһәләр?.. 
 
Йыйылыш башланды яңынан, 
Тир аҡты, пар ҡалҡты тағында, 
Һәм бүлмә шундуҡ йылынды, 
Боҫ ҡалды тик мейес башында. 
 
Бер аҙҙан көрт көрәп ташланды, 
Бик оло, ҙур ғауға башланды: 
Колхозсы иптәштәр: «Утын!» — тип, 
Йыйылған дуҫтарға ташланды. 
 
Ә улар аптырап ҡалмайҙар: 
Күмәкләп белдереү болғайҙар, 
Бар бит, тип, бик елле ҡарар, тип, 
Өмөттө өҙмәҫкә өндәйҙәр... 
 
18-19.04.1960 



Председатель 
 
Председатель Саһаряр 
Ҡырҡ-илле йәштәрҙә бар. 
Әммә ләкин ни әйтәһең, 
Ул да һөйә икән йәр. 
 
Үҙе ҡупшы — фырт ҡына, 
Һүҙе ҡаты — ҡырт ҡына. 
Әгәр инде үпкәләтһең, 
Тәртә ерек — шырт ҡына. 
 
Ләкин нисек Саһарярҙы 
Туң йөрәк әҙәм тиһең? 
Туң йөрәкле булған кеше 
Ҡайһылай йәрҙәр һөйһөн? 
 
Председателдең һөйгәне 
Бухгалтер ҡыҙ Кәтибә. 
Кәтибәне күргән һайын 
Йөрәге ярһып тибә. 
 
Эй, Кәтибә, Кәтибә шул, 
Саһаряр һине һөйә, 
Һинең өсөн «йәне фиҙа» — 
Тик һинең өсөн көйә. 
 
Бер көн шулай председатель 
Уға тәҡдим яһаны: 
Әйтте уға: «Белмәйһең, — тип, — 
Кәтибәм, һин баһаңды... 
 
Һин бит, — тине, — Саһарярға 
Ҡатын булырлыҡ кеше.» 
«Саһарярға?!.» 
«А как же? 
Мин бит яуаплы эшсе!» 
 



Шул сағында көлә-көлә 
Арып бөттө Кәтибә. 
Саһарярҙың йөрәккәйе 
Тишеп сығырҙай тибә... 
 
«Шашманыңмы, бабаҡай?!.» — тип, 
Бухгалтер ҡыҙ үсекләй. 
Арыҫландай ҡабарған ир 
Тороп ҡалды бүректәй... 
 
Меҫкенләнде, ялынды ул: 
«Ситтәргә һөйләмә», — тип. 
Ә Кәтибә көлә генә: 
«Һәй, йүкә сөйләмә, — тип. 
 
Икенсе көн стенгәзиткә 
Бер фельетон баҫылды: 
Председателдең халыҡҡа 
«Мөхәббәте» асылды. 
 
5-6.05.1960 



Сабата 
 
Осормала, саңдар араһында, 
Мыйыҡланып бөткән сабата 
Нисәмә йыл инде ғәрип ҡарттай 
Файҙаһыҙға аунап тик ята. 
 
Бик кәмһенә быға Сабата ҡарт, 
Әрней, яҙмышынан зарлана: 
«Бар ине бит саҡтар... йә аллам!» — тип, 
Моңон, зарын һөйләй аллаға, — 
Бар ине бит саҡтар... минең өсөн 
Йөҙәр тәңкә аҡса бирҙеләр. 
Минең өсөн, тик бер минең өсөн, 
Көндәр буйы сират торҙолар!.. 
Ә хәҙер мин... аһ!.. аһ!.. ни эшләнем?! 
Яуыз хужа мине хур итте: 
Саңлы осормаға осорҙо ла 
Хәҙер инде... мине онотто...» 
 
Тап шул ваҡыт хужа ни өсөндөр 
Осормаға менгән саҡ ине. 
Сабатаны күргәс асыуланып: 
«Ниңә бында был ахмаҡ?! — тине, 
Сабатаны һөйрәп сығарҙы ла 
Атып бәрҙе сүплек башына: 
«Етте, күп эшләнем һинең менән, 
Хотбы хәҙер ятма ҡаршымда! — 
Шулай тиеп арттан әйтеп ҡалды, — 
Серегәнсе, әйҙә, ят шунда!» 
 
23.05.1960 



Дәртләнһәм дә... 
 
Дәртләнәм мин, шатланам мин 
Ҡырҙа сәскәләр күреп. 
Сабыйҙарҙай ҡыуанам мин 
Уларҙан венок үреп. 
Күл төбөндә аҡ сабаҡтар 
Йөҙгәнен күрһәм икән, — 
Дәртләнәм мин, күп уйламай 
Һыуға сумам да китәм. 
 
Күк йөҙөндә бик юғары 
Самолет осто иһә, 
«Ниңә мин оса алмайым?» — 
Тигән уй йәнде киҫә. 
 
Әгәр ҙә мин театр, йә 
Кино ҡарарға барһам, 
«Мин артист, мин композитор», — 
Булам тип хыялланам... 
 
Хыялланам... Һәр һөнәргә 
Ҡарайым мин һоҡланып, 
Тик маҡсат бар: яҡты бурыс 
Ҡалмаҫ һис тоноҡланып! 
 
3.06.1960 



Сит илдә солтан булғансы... 
 

Аслыҡ йылды ситкә күсеп киткән бабай һүҙҙәре: 
 
Алыҫ инем тыуған ерҙәремдән, 
Күңел һаман уға атлыҡты. 
Онотҡан ул үҙем ҡасып киткән 
Егерменсе йылғы аслыҡты. 
 
Ул саҡ йотлоҡ минең йөрәгемә 
Шырау — тырнаҡтарын сәнсһә лә, 
Күңел тартты ғәзиз төйәгемә — 
Тыуған тупрағыма — әсәмә. 
 
Мин бит хәҙер алтмыш аръяғында, 
Етмеш баҫып килә үксәгә. 
Бөртөк-бөртөк аҡтар — һаҡалымда, 
Баш та инде пеләш күптәнән... 
 
Ә шулай ҙа күңел йәш балалай, 
«Ауыр» тим дә ауыр һулайым. 
Сит ерҙәрҙә солтан булғансы, һай, 
Үҙ өйөмдә олтан булайым! 
 
5.06.1960 



Ҡырҡлы итек кейгән ойошма 
 
Бер саҡ шулай беҙҙең магазинға 
Килмәй торҙо ҡырҡлы итектәр... 
Бер ойошма теҙеп ебәрҙек беҙ, 
Яланаяҡ йөрөп интеккәс. 
 
Яҡшы ине, ныҡ һәм матур ине 
Беҙҙең ойошторған ойошма: 
Сөнки унда ун дүрт таҙа ир һәм 
Алты бик дәү ҡатын ойошҡан. 
 
Тиҙ үк үҙебеҙҙең арабыҙҙан 
Председатель һайлап ебәрҙек. 
Ультиматум ҡуйҙыҡ сельпоға ла, 
Итек бирегеҙ тиеп етәрлек! 
 
Ни тиһегеҙ, ошо көндән башлап 
Эштәр китте ал да гөл булып: 
Бөтә мөйөштәре магазиндың 
Китте ҡырҡлы итеккә тулып! 
 
Ләкин беҙҙән күреп ауыл халҡы 
Айырым ойошмалар төҙөнө. 
Нишләйһең бит, беҙгә тағын шулай 
Итек кейеү юлы өҙөлдө... 
 
14.06.1960 



Электры, директоры 
 
Мәктәп, тиҙәр, мәктәп, тиҙәр, 
Эштәре — хана, тиҙәр. 
Кистәр һайын, нурланып, 
Күк абажурға уралып, 
Электр яна, тиҙәр. 
 
Мәктәптә хәҙер тәүлектә 
Төндәре лә көн икән. 
Ниңә, тиһәң, электр ҙа, 
Мәрхәмәтле директор ҙа, — 
Икеһе лә гөл икән. 
 
Балалар ҙа яҡтылыҡтан 
Дәртләнеп киткәндәр ти. 
«Во!» тигән электрына, 
Хәстәрле директорына 
Шөкөрҙәр иткәндәр ти. 
 
Бер йыл шулай эш шәп барған 
Майлаған кеүек кенә: 
Директор һыҙған да яҙған, 
Электр һүнгән дә янған 
Нурланып көлөп кенә. 
 
Тик мәктәпте берҙән-бер көн 
Ҙур хафа солғап алған: 
Һүнеп ҡалғас электры, 
Төштәр күреп, директоры 
Тәрән йоҡоға талған! 
 
Йылдар үткән... Әммә ләкин 
Директор уянмаған. 
Балалар бик оҙаҡ көткән, 
Күптәр мәктәп талап иткән, 
Тик электр янмаған... 
 



Электр, электр икән, 
Илла шәп нәмә икән, 
Әммә үҙе ҡайһы саҡта, 
Вайымһыҙ ҡулдарға ҡалһа, 
Башыңа бәлә икән. 
 
1960-61 



* * * 
 
Бер саҡ 
Шулай Сабаҡ, 
Хайран ҡалдырырға донъяны, 
Һыу өҫтөнә сығып, 
Күктә йөҙөргә уйланы. 
 
Шулай эшләне лә... 
Булдыралмаймы ни ул сабаҡтар халҡы! 
Йылҡылдап, 
Һырты 
Һауаға ҡалҡты 
Һәм һыуға батты... 
 
3.08.1960 



Теләк 
 
Көндәр үтә, елдәр иҫә, 
Сәғәт саба, кейем туҙа. 
Шулар менән бергә, ярһып, 
Дауыл булып, ғүмер уҙа. 
 
Мәңгелектән тамсы төҫлө 
Минең ғүмер еләккәйем. 
Шул ғүмерҙән мең ҡат көслө 
Йөрәктә бар теләккәйем. 
 
Йөрәкте бер теләккәйем, 
Ҡаҙау булып, сәнсеп тора. 
Ялғыш юлға аяҡ баҫһам 
Түмәр булып йәнсеп тора. 
 
Мәңгелектә һыҙған эҙем 
Тура килһә теләгемә, 
Көстәр тула беләгемә, 
Еңел була йөрәгемә. 
 
Йөрәгемдә һәр саҡ тулап, 
Тау күтәргән теләгем бар: 
Көндәр үтһен, тик ғүмерҙе 
Буш итмәһен ине көндәр. 
 
Ғүмеркәйем мәңгелектең 
Булһа икән бер сәскәһе, 
Ошо сәскә, йондоҙ булып, 
Быуаттарға нур сәсһәсе! 
 
4.08.1960 



Арба һәм сана 
 
Мараттың арбаһы бар — 
Матур арбаһы! 
Ә Сараның санаһы — 
Йылғыр санаһы! 
 
Йәй булдымы, зәңгәр сана 
Тәгәрәй тышта, 
Һәм сана буран туҙҙыра 
Сыҡтыңмы тышҡа. 
 
Йәй көнө бара күңелһеҙ 
Арба булмағас, 
Марат ҡышын ҡыҙыҡ тапмай 
Сана шыумағас. 
 
Бына бер көн икәүләшеп 
Кәңәш ҡорҙолар: 
Тәүге тапҡыр бер санала 
Тауҙан шыуҙылар. 
 
— Ҡалай ҡыҙыҡ! — тип һөйләнде 
Шул саҡта Марат. 
Сара ла йылмайып ҡуйҙы 
Малайға ҡарап. 
 
Гел генә бергә шыуҙылар 
Шул көндән ары: 
Бергә булды арбалары 
Һәм саналары. 
 
17.11.1960 



* * * 
 
Күңелһеҙ ҙә, дуҫҡай, утың һүнеп, 
Безләк менән алйып ултырыу. 
Унан яман икән дәфтәреңә 
Сейле-бешле шиғыр тултырыу. 
 
Шиғыр булһа булһын ынйы һымаҡ, 
Янһын әйҙә дошман йөрәге. 
Улай булмай икән — маташма ла, 
Һуҡыр бер тин уның кәрәге! 
 
28.11.1960 



Йәлләнем 
 
Күптәнме һуң, шиғыр яҙам, тиеп, 
Күпме дәфтәр әрәм иткәйнем. 
Тик аңланым бөгөн был яҙмалар 
Дәфтәр хаҡы тормай икәнен... 
 
Ах, күңелһеҙ булды шул сағында, 
Үҙ-үҙемде һүктем, әрләнем. 
Әрләү генәме ни! Шуны яҙып 
Үткән көндәремде йәлләнем. 
 
30.11.1960 



Нур 
 

Тыуыу менән балҡып китте күҙ алдым, 
Көлә-көлә шунда табан ҡуҙғалдым. 
 
Һөйөндөм мин, сумдым унда балыҡтай, 
Ҡолас йәйеп йөҙҙөм һис тә ялыҡмай. 
 
Иркем менән оҡшаным мин ҡоштарға, 
Маҡсат ине алыҫтарға осарға... 
 
Өлгөрмәнем ошолай тип теләргә, 
Көслө ҡанат үҫеп сыҡты иңдәргә. 
 
Кемдер һөйөп иркәләне дәрт биреп, 
Ярҙам итте күккә осоп менергә... 
 
Менеү менән балҡып торған нур күрҙем, 
Нурға сумған оҙон, иркен юл күрҙем. 
 
Йөрәк ҡаҡты, күңел «алға ел, — тине, — 
Һинең бәхет шунда ғына, бел» — тине. 
 
Тыңлап уны киттем алға ҡуҙғалып, 
Ҡабат һүтмәҫкә тип еңем һыҙғанып. 
 
Юл яҡтырҙы, барған һайын киңәйҙе, 
Дуҫ иптәштәр уның һайын күбәйҙе. 
 
Мине һаҡлап ел-дауылдан, ямғырҙан 
Кемдер барҙы әсә һымаҡ алдымдан. 
 
Шулай итеп, алға барам тынмайынса, 
Иптәштәрҙән бер аҙым да ҡалмайынса. 
 
Йылдар үтте. Юлдан ләкин сыҡмайым, 
Һаман алға, һаман алға атлайым. 
 



Үҫтем инде, күп нәмәләр аңлайым, 
Һәм тормоштан бәхетемде даулайым. 
 
Артта ҡалды инде хәҙер юл башым, 
Тик әле лә бергә теге юлдашым. 
 
Бергә атлай беҙҙең менән юл ярып, 
Беҙҙең ҡеүәт арта унан нур алып. 
 
Был оло дуҫ кем һуң, туған, кем атлы? 
Кем һуң шулай нурландыра һуҡмаҡты? 
 
Кем киңәйтеп һуҡмаҡтарҙы юл итә — 
Хеҙмәткә, ялға хоҡуҡты мул итә? 
 
Был — закон, беҙҙең йөрәктең һуттары, 
Нур сәсә шул «Төп закон»дың уттары. 
 
Кешеләрҙе кеше иткән шул ялҡын 
Һәр кешегә бик ҡәҙерле, бик яҡын! 
 
14.12.1960 



Байрам таңы алдында уйланыуҙар 
 
Көндәр, көндәр... 
Иркәләнеп кенә иҫә елдәр 
Һәр беренең алһыу таңында. 
Шул көндәрҙе оло шатлыҡ итеп 
Йөрөтәмен йөрәк янында. 
Ул көндәрҙә — 
Күрсе! — 
Ни тиклем күп 
Гүзәллек тә, дан да, ялҡын да... 
Миңә бөгөн 
Уйларға ине лә 
Шулар хаҡында... 
Уйҙар һөйрәнеләр, ни өсөндөр, 
Шул ҡәһәрле упҡын артына... 
Хәтерләнем: 
Нисек башҡорт бабаларым 
Бер әсмуха сәйгә ер һатҡан, 
Нисек итеп улар 
Баярҙарға ҡаршы 
Нәфрәт уты итеп 
Уҡ атҡан. 
Ишеткәндәй булдым — 
Артист түгел — 
Салауаттың шаулы һөрәнен. 
Күҙ алдына килде 
Ҡанһыҙ палач 
Башҡорттарҙың телен өҙгәнен. 
Һәм 
Мең-мең ҡат якынайҙы миңә 
Октябрҙең данлы һулышы. 
Миллион тапҡыр ғорур яңғыраны 
Кремлдең сәғәт һуғышы. 
Эйе, килтермәгән беҙгә 
Был бәхетте 
Суртандарҙың серле әмере. 
Яулап алынған ул, 



Һәм һалынған унда 
Кеше ҡаны, кеше ғүмере... 
 
Был — ниндәй көҙ! 
Алтын матур көҙ ул! 
Кешелектең мәңгелек һәйкәле! 
Бындай көҙҙө мәрхүм бабаларыбыҙ 
Күргәнме ни, иптәш, әйт әле?! 
О, был көҙҙәр, тиңһеҙ гүзәл көҙҙәр 
Беҙҙең генә тейҙе өлөшкә... 
Юҡ! Өлөшме ни ул?! 
Ҡалған бит ул 
Аманат булып ауыр көрәштән. 
Ә бит көрәш әле дауам итә, 
Дауам итә беҙҙең саҡта ла, 
Сөнки капитализмдың батҡаҡлығы, 
Һаман әле ерҙә һаҡлана. 
Шуға күрә, Октябргә ҡарап, 
Һоҡланабыҙ, ҡеүәт алабыҙ. 
Йылдар аша 
Бөгөн уйҙа ғына 
Көрәш көндәренә барабыҙ. 
Ҡалыр йылдар... 
Ләкин уның һайын 
Яҡынайа беҙҙең арабыҙ. 
 
11-17.12.1960 



Әгәр миңә әйтһәләр... 
 
Әгәр минең иңдәремдә ҡанат булһа, 
Мин уларға ҡул һелтәр ҙә ҡуяр инем. 
«Кәрәк түгел ҡанаты ла, фәләне лә 
Самолетҡа ултырам», — тип һорар инем. 
 
Әгәр миңә берәү бирһә ярһыу пар ат, 
Ошо булһын һинең өсөн, тиеп, ҡанат. 
Ҡул һелтәр ҙә барыр инем мин поезға, 
Бирер инем билеткә тип аҡса һанап. 
 
Әгәр берәү «балыҡ бул» тип тәҡдим итһә, 
«Әйҙә, диңгеҙ тулҡынында уйна», — тиһә. 
Ҡаршы килер, балыҡ булмаҫ инем һис тә: 
Пароход бар — башҡалары уның ниңә? 
 
Ҡанатлы ҡош оҙаҡ осмай — хәле бөтә, 
Ат та арый, үҙе ерле юҡтан өркә, 
Һәм балыҡ та һыуҙан башҡа ҡайҙа барһын: 
Төпкә төшһә — балсыҡ, һауа — менһә өҫкә. 
 
Шуға күрә, булғанлыҡтан үҙем кеше 
Яратамын, билгелелер, кеше эшен. 
Ат та һәйбәт һәм ҡоштар ҙа, ләкин һаман 
Машиналар яҡыныраҡ минең өсөн! 
 
17.12.1960 



Йылға 
 
Талдар ҡосағында иркәләнеп, 
Текә ярҙарына һыйынып 
Йылға аға, талғын ғына ҡаға 
Тулҡын-тулҡын йөҙөн йыйырып. 
 
Яр буйында үҫә ҡарт тирәктәр, 
Томбойоҡтар бәүелә йылғала. 
Тын кистәрен моңло һандуғастар 
Ошо гүзәл һыуҙан йыр ала. 
 
Әкрен генә ағып ятҡан йылға, 
Һиҙелмәгән хатта аҡҡаны. 
Әйтерһең дә, уның бар маҡсаты — 
Кинәндереү бала-сағаны... 
 
Көмөш таҫма булып борғаланып 
Алыҫтарға ҡарап юл алған. 
Шауламаған йылға, үҙ алдына 
Һаман уйланған да уйланған... 
 
Бына бер саҡ уның барыр юлын 
Текә ҡая тауҙар ҡаплаған. 
Наҙлы йылға сығыр урын эҙләп 
Күп йөрөгән... ләкин тапмаған. 
 
Шунан йылға, асыуынан ярһып, 
Үкеренә башлай, ҡотора! 
Сапсый, дулай, бер аҙ хәл йыя ла 
Тағын шашып эшкә тотона. 
 
Ә ғорур тау көслө йылға менән 
Алышырға хатта баҙмаған: 
Төбө ебеп, таштар ҡалтыранғас 
Һыу өҫтөнә шаулап аунаған. 
 
Көндәр үткән. Йылға тамсылары 



Тау аҫтынан һөҙөлөп һарҡылған. 
Ә бер аҙҙан йылға йырлай-йырлай 
Ярып төшкән тауҙар һыртынан... 
 
Бер ҡаянан һикереп икенсегә 
Йылға шатлығынан үкергән: 
— Ҡайҙа, ҡайҙа, диңгеҙ? Һин ҡайҙа?! — тип, 
Сапсып-сапсып алға йүгергән. 
 
23.12.1960 



Тыуған ерем һыуы 
 
Йүгереп төштөм Өршәккә, 
Һыуын алдым көршәккә, 
Урман буйлап тын ғына 
Ҡайтып киттем моң ғына. 
Тирә-яҡта киң ялан 
Тәрән йоҡоға талған. 
Юҡ, ул да минең һымаҡ 
Моңло уйҙарға ҡалған. 
Донъя бит улай-былай, 
Уйланмай йәшәп булмай: 
Шатланған саҡ та була, 
Моңланған саҡ та була, 
Ауыр һулап тын ғына 
Уйланған саҡ та була... 
Шулай барам тын ғына, 
Әкрен генә, моң ғына... 
Тирә-яҡта сут-сутлап 
Һайрап тора ҡош-ҡорттар. 
Һайрай улар шәпләнеп, 
Эреләнеп, дәртләнеп: 
«Их, егеткәй, егеткәй, 
Башың түбән эйгәнһең... 
Ҡара әле ҡулыңа, 
Унда ни бар? Беләмһең? 
Ул бит тереклек һыуы, 
Бәхет һәм шатлыҡ һыуы, 
Ул паклыҡ, сафлыҡ һыуы, 
Азатлыҡ, хаҡлыҡ һыуы! 
Көршәгеңде ас, егет, 
Көмөш һыуын сәс, егет, 
Шунан артып ҡалғанын 
Тәмләп кенә эс, егет...» 
Миңә был һүҙ оҡшаны, 
Рәхмәт, тинем, ҡоштарым! 
Көршәгемде астым мин, 
Саф һыуҙарын сәстем мин. 



Һауытымда ҡалғанын 
Рәхәтләнеп эстем мин... 
Ҡаршы бөтә тирә-яҡ 
Матурланды, нурланды. 
Минең моңһоу күңелем 
Шатланды, ғорурланды. 
Белдем: ҡоштар хаҡлылар, 
Дөрөҫ әйткәндәр улар: 
Тыуған ерем һыуы был, 
Азат илем һыуы был! 
Шуға шулай тәмле ул, 
Бар нәмәнән йәмле ул! 
Күңелгә дәрт өҫтәй ул, 
Йөрәктәргә ут һала, 
Хеҙмәттә батыр бул, тип 
Бөтмәҫ дәрт биреп ҡала. 
Ҡайғырғанды — көлдөрә, 
Йырлата, һөйөндөрә. 
Ләкин дошманға аяуһыҙ — 
Илата, көйөндөрә. 
 
1960 



Оҡшаттым 
 
Ултыртҡайным алма ағасы 
Баҡсам түренә. 
Бөгөн уны тәүге тапҡыр 
Күрҙем бөрөлә. 
 
Алма ағасын оҡшаттым 
Шул саҡ үҙемә: 
Мин дә бит шул ағас һымаҡ 
Тәүге бөрөлә. 
 
1960 



Байраҡ 
 
Талпынып, ҡалҡынып, нурланып, 
Һәр ваҡыт, һәр ерҙә ул яна. 
Таң һайын кешеләр йоҡонан 
Байраҡҡа күҙ төбәп уяна. 
 
Осорға теләгән ҡош һымаҡ, 
Дәртләнеп елберҙәй ал байраҡ. 
Ул шулай саҡыра көрәшкә, 
Саҡыра алғараҡ, алғараҡ... 
 
1960 



Ағиҙел буйында 
 
Ағиҙелкәй аға, 
Ағиҙелкәй 
Ярҙарына ҡаға тулҡынын. 
Күк йөҙөнә ғашиҡ булған һымаҡ, 
Өнһөҙ ята күкһел тулҡыны. 
Һәр көн һайын йәмле Ағиҙелдән 
Аҡ ебәктәй томан ҡалҡына, 
Ҡалҡына ла, иҫкән елгә ҡунып, 
Йөҙөп бара урман артына. 
Агиҙелдең буйы — ҡара урман, 
Урман арттарында — туғайлыҡ. 
Унда — хуш еҫ, гөлдәр... 
Йәшәүгә лә, 
Хеҙмәткә лә шундай уңайлы! 
Ә томандар, бында киләләр ҙә, 
Ҡосоп алып баҫыу иңдәрен, 
Төн буйына, 
Алһыу таңға тиклем, 
Тик торалар шунда тирбәлеп. 
Көнсығышта нурҙар уйнаны иһә, 
Ҡыҫыҡ тауҙар битен тарһынып, 
Томан юҡҡа сыға, 
Бүләк итеп 
Кешеләргә ысыҡ тамсыһын. 
Хеҙмәт тора төнгө сеременән 
Ҡояш нурҙарына төрөнөп. 
Ә гөлдәрҙең нәфис тәндәрендә 
Йым-йым көлә ынйы бөртөгө. 
Һәм бер аҙҙан, Ағиҙелдең өҫтөн 
Солғап алғас дәртле тулҡындар, 
Яр ситендә ҡартлас тирәге лә 
Һөйөнөстән бейеп ултыра! 
 
1960 



Шофер 
 
Көн тимәй ул шофер. 
Һәм төн тимәй, 
Кәрәк икән — 
Тәүлек буйына 
Ашауын да онотоп, 
Ял итеүҙе 
Килтермәйсә хатта уйына 
Йөрөй юлда, 
Тынмай, йонсоу тоймай 
Иген ташый, тауар күсерә, 
Күпте белә, күрә, 
Асыһын да, 
Сөсөһөн дә бергә кисерә. 
Юл — юл инде, төрлө сағы була, 
Боронғолар ҙа бит, тикмәгә, 
Юл ғазабы — 
Гүр ғазабы икән, тимәгән. 
О, шоферҙар быны яҡшы аңлай! 
Сөнки, юлдың саңын, туҙанын 
Күп йотҡандар улар... 
Шуға күрә, 
Юл аҙабы нисек булғанын 
Бик беләләр, әммә зарланмайҙар, 
Зарланмайҙар, ауыр һөнәр, тип, 
Бит уларҙы ҡорос ныҡлыҡҡа ла 
Ошо һөнәр үҙе өйрәтте. 
Шофер уйлай: «Барлыҡ көсөм, хисем 
Бүләк булһын минән илемә.» 
Һәм ул эшләй, ярһып, йөрәк менән — 
Уй хаҡлығы шунда беленә. 
Ололар ҙа уны хөрмәт итә, 
Балалар ҙа шашып ярата. 
Шофер бик шат, сөнки арыуын да, 
Талыуын да эшләп тарата! 
Ә машина саба ел һымаҡ, 
Ашыға ул: 



Эш — күп, 
Юл — йыраҡ... 
 
1960 



Көләс иртә 
 
Ҡыйғас болоттарҙы үбеп, 
Ҡырҙы буяп алтынға, 
Ҡырлас тауҙар аръяғынан 
Көлә-көлә таң тыуа. 
 
Гөлгә ҡунған күбәләктәй, 
Ҡанат ҡағып, елпенеп, 
Ауыл өҫтөндә ел уйнай 
Бер йылмайып, бер көлөп. 
 
Таңдың тәүге нуры менән 
Ауылға йәм бөркөлә. 
Ҡояш — уға ғашиҡ булған: 
Бер йылмая, бер көлә. 
 
Эш башланы ауыл халҡы 
Йырлап, көлөп, гөр килеп. 
Ҡырҙа хеҙмәт шауы ҡалҡа 
Ташҡын булып, эркелеп. 
 
1960 



Төнгө уттар 
 
«Таңғаса!» тигәндәй, һуңғы ҡат 
Ҡояш киң ҡырҙарға баҡты ла, 
Офоҡто ал менән ҡаймалап 
Йәшенде ҡарурман артына. 
 
Һибелгән тәңкәләр шикелле, 
Йылмылдап йондоҙҙар ҡабынды, 
Ауылым, һалҡындан бөрөшөп, 
Өҫтөнә ҡара шәл ябынды. 
 
Алыҫта, баҫыуҙар өҫтөндә 
Күп уттар нур сәсә, серләшә, 
Төн кеүек ҡап-ҡара бәрхәткә, 
Бәрхәткә төрөнә Ер-әсә. 
 
Төн. Ауыл. Йондоҙҙар. Ел иҫә. 
Алыҫта емелдәй күп уттар. 
Һәм ҡапыл күк тауҙар артынан 
Боларып ҡалҡтылар болоттар. 
 
Күҙ асып йомған арала 
Болоттар тау һымаҡ ҡабара, 
Йондоҙҙар һүнәләр, шиңәләр, 
Күк йөҙө күмерҙәй ҡарая. 
 
Көҙгө төн еүеш һәм ҡап-ҡара, 
Күҙҙәргә һылана елемдәй, 
Ә ҡырҙа — бураҙна өҫтөндә, 
Ҙур тормош уттары емелдәй! 
 
...Бер аҙҙан асылды күк йөҙө, 
Йондоҙҙар йылмайҙы яңынан. 
Етеҙ ел ер еҫен килтерҙе 
Йоҡоһоҙ ҡырҙарым яғынан. 
 
1960 



Донъялар бар ҙа баһа 
 
Күршегә килде ҡунаҡтар, 
Ҡултыҡлашып икәүләп. 
Ә аҙаҡ ҡайтып киттеләр 
Бер-бер артлы,мүкәйләп. 
 
Бар аранды яңғыратып, 
Сусҡалар көлә: «Ха-ха! 
Беҙҙең ише әҙәмдәр ҙә 
Донъяла бар ҙа баһа!» 
 
1960 



* * * 
 
Яҙ – яҙлыҡмай, килә, китә тора, 
Ҡыш һалҡынын селпәрәмә итә тора. 
Ҡаршы ала юлында тик боҙҙар, боҙҙар, 
Шундай ҡырыҫ улар, шундай аяуһыҙҙар. 
Улар ҡул һалмаҡ булып — аҙмы дошман – 
Янай-янай үҙ ҡөҙрәтен эшкә ҡушҡан. 
 
1960 



* * * 
 
Шаулап боҙҙар китте, ташты йылға, 
Ярһып аҡты һыймай ярҙарға, 
Ҡояш үҙе боҙға баҫып торҙо, 
Мин сыҡманым ташыу ҡарарға. 
 
Мин сыҡманым... Өркәк илһам ҡошо 
Баш осомда торҙо елпенеп. 
Хистәремде шиғыр итеп яҙҙым, 
Яҙҙым һаман, яҙҙым елкенеп... 
Йөрәгемдә үкереп ташҡын ҡалды 
Һәм йырҙарға йәйҙе ҡоласын... 
 
1960 



Киләсәккә сәйәхәт 
 
Ваҡыт ебен 
Уйҙан етеҙ, 
Хыялдан тиҙ 
Һүтә-һүтә, 
Киләсәккә көләс көнгә 
Елеп үттем йылдар үтә. 
Йылдар, ҡалын ҡатлам булып, 
Эҙҙәремә баҫып ҡала. 
Тормош миңә маҡсатымдың 
Бөйөклөгөн асып һала. 
Күҙҙәремә нурҙар инә, 
Күңелемә нурҙар аға. 
Ә йөрәгем саҡ ышана 
Был әкиәт түгеленә. 
Беләм: бында бары ла ысын, — 
Күрәм йәйен, күрәм ҡышын, 
Баш өҫтөндә шул уҡ ҡояш, — 
Бик алыҫ һәм яҡын дуҫым. 
Бында тормош, тормош еҫе, 
Бында — минең туған — кеше! 
 
1960 



Йәшлек уйлана 
 
Мин донъяға илап түгел, көлөп тыуғанмын, 
Биләүлек менән билемде биштән быуғанмын. 
Йөҙөмә әсәмдең ҡайнар йәше таммаған, 
Күҙ нурымда ауыр йылдар эҙе ҡалмаған, — 
Шуға күрә, бөгөнгөм дә салт аяҙ, яҡты, 
Кинәнеп иҫкә төшөрәм шат, сабый саҡты. 
Минең өсөн килер көн дә ҡурҡыныс түгел, 
Ә шулай ҙа йөрәк әле тып-тыныс түгел. 
Алыҫтан еремә ҡара болот үрелә, 
Болот эсендә ҡан һеңгән ҡылыс күренә. 
Ил һөйләй: шул ҡанлы ҡылыс һелтәнмәҫ борон, 
Шаҡарайыҡ уның тотҡан яуыздың ҡулын. 
Шаҡарайыҡ — тыныс тормош кәрәк халҡыма, 
Шаҡарайыҡ — киләсәк һәм бөгөн хаҡына. 
Илем һөйләй. Уның һүҙе — хаҡлыҡ ораны, 
Уның алдында баш һала үлем ҡоралы. 
Илем теләй: байрам итһен бәхет донъяла, 
Көлә-көлә тыуһын бәхетле бала. 
...Мин донъяға илап түгел, көлөп тыуғанмын, 
Биләүем менән билемде биштән быуғанмын, 
Шуға бөгөн йәшлегем дә иркен һулышлы, 
Теләйем һәр кемгә шундай яҡты тормошто! 
Килер быуын беҙҙән көләс, беҙҙән шат булһын, 
Улар өсөн «үлем», «һуғыш» һүҙе ят булһын, — 
Шулай тим мин, һәм шулай ти бөтә кешелек, 
Шулай ти ер йәшәү дәрте менән иҫереп! 
Шатланығыҙ, ҡан-йәш күрмәҫ быуындар: 
Сөнки ерҙә мәңгелектең дуҫы — Илем бар! 
 
1960 



Ғәлләм ҡарт 
 
Ғәлләм ҡарт — егет ҡарт ул, 
Бына тигән шәп кеше: 
Ҡулы уның ҡәләмгә лә 
Һәнәккә лә йәтешле. 
 
Эшләй башлаһа — ел ҡуба, 
— Ай-яй-яй, көсө! — тиҙәр, — 
Алтмыштың аръяғында бит, 
Ә егет төҫлө, — тиҙәр. 
 
Кәрәк, тиҙәр, етмеш төрлө 
Һөнәр егет кешегә. 
Иҫәпләй китһәң, Ғәлләмгә 
Аҙ уның етмеше лә. 
Хатта, мин һеҙгә әйтәйем, 
Ул инде — хәбәрсе лә! 
 
Уның хәбәрҙәре йыш-йыш 
Газетала баҫыла. 
Ә халыҡтар, ҡарайҙар ҙа, 
Һоҡланалар тағы ла: 
— Ә уҙып ҡара, — тиҙәр, — 
Газета һынлы газетаға 
Мәҡәлә яҙа! — тиҙәр. 
 
08.1960 — 01.1961 



* * * 
 
Ҡайһы саҡта хистәр күңелемдән 
Шишмә төҫлө сыға урғылып, 
Һәм, ашҡынып, шунда, еңел телдән, 
Аға башлай дәртле йыр булып. 
 
Бәлки, ул йыр матур түгелдер ҙә... 
Тик барыбер бөтә йөрәктән. 
Ә йөрәктең һүҙе — ҙур һүҙ беҙҙә, 
Тормош үҙе шулай өйрәткән. 
 
23.01.1961 



Һуңғы йәшен 
 
Ялап болоттарҙың 
Күкһел бөҙрә сәсен, 
Күкрәп үтте күктән 
Йәйге һуңғы йәшен. 
 
Һуңғы бөртөк ямғыр, 
Һикерҙе лә ергә, 
Алтын алып төштө 
Үҙе менән бергә. 
 
10.06.1961 



Ҡәҙерле минуттар 
 
Ҡәҙерле минуттар, 
ҡайҙа һеҙ? — 
Ҡәҙерле минуттар уҙғандар. 
Эҙләмә! 
Юҡ улар, — 
Мәңгелек 
диңгеҙе төбөнә сумғандар. 
Сумһындар! 
Барыбер 
был йөрәк 
һаҡлаған уларҙың эҙҙәрен. 
Ҡәҙерле иҫтәлек — 
ҡәҙерле минуттар 
Шатлығын арттырыр йөҙҙәрҙең. 
 
Ҡәҙерле минуттар, 
ҡайҙа һеҙ? — 
Ҡәҙерле минуттар эргәлә. 
Ә сәғәт 
мәңгелек диңгеҙе төбөнә 
минуттар елгәрә... 
Йөрәктең үҙәге 
ҡыҫыла, киңәйә 
ҡандарҙы ҡыуалап 
тамырҙар арҡыры... 
Шул саҡта 
өр-яңы 
ҡәҙерле минуттар тыуалар! 
 
Ҡәҙерле минуттар, 
ҡайҙа һеҙ? — 
Ҡәҙерле минуттар ҡаршыла. 
Ҡәҙерле минуттар 
иң бейек, 
иң яҡты 
киләсәк тауының башында! 



 
15.06.1961 



Кешелек һүҙе 
 
Осҡан, дуҫтар, осҡан!.. 
Бар Ер шарын 
Шатлыҡ тулҡындары солғаны, 
Артерияларҙан урғыған ҡан 
Хәтерләтте ташыу йылғаны. 
Осҡан, дуҫтар, осҡан! 
Мең-мең уйҙар, 
Ракеталар менән ярышып, 
Күтәрелгән космос киңлегенә, 
Кешелектең ғорур тауышы 
Шулай тине: «Оса, дуҫтар, оса! 
Беҙҙең хыял үрләй йыһанға! 
Һәм — үрләр ҙә! 
Сөнки, 
Ул — Ер улы 
Ер көсөнә сикһеҙ ышана!» 
 
9-10.08.1961 



Баҫалкы ғәйбәтсе 
 
Ай-һай, ғәжәп кеше лә һуң 
Беҙҙең Сабирйән. 
Эрелеккә — эре түгел, 
Әммә сабыр йән. 
 
Сабир итә. Өндәшмәй ул, 
Һәм шулай уйлай: 
«Күп һүҙ менән майлы бутҡа 
Бешереп булмай... 
Аҫтыртын осҡан ғәйбәт — 
Һәй-бәт!» 
 
Ҡарттар әйтә: «Баҫалҡы ир 
Сабирйән ҡусты. 
Дәрүиштәй тын йәшәр, ләкин 
Һөйләмәҫ бушты.» 
 
Сабирйән ни көлә генә 
Мыйығын сәйнәп: 
«Аҫтыртын оса ғәйбәт — 
Һәй-бәт» 
 
29.09.1961 



Күрше малай 
 
Күршелә генә беҙҙең 
Йәшәй мәҙәк бер малай. 
Кескәй ул... Шулай ҙа 
Үҙен ҙур үҫкән һанай. 
 
Бик ҙур һалам эшләпә 
Кейә лә ул башына, 
Эре генә йылмайып 
Килеп баҫа ҡаршыңа: 
Фәләндер, төгәндер, ти, 
Күмәстер, икмәктер, ти, 
Минең һымаҡ ҙур кеше 
Донъяла һирәктер, ти. 
Эшләпәһен тотҡолай, 
Мең төрлө ҡыландыра. 
Илаһа — илай, ләкин 
Барыбер ышандыра: 
— Мин атайым кеүек, — ти, — 
Хатта унан бейек, — ти, — 
Үрелдемме — түшәмгә 
Тора ҡулым тейеп! — ти. 
 
«Ә ҙурҙар эшләй бит», — тип, 
Йомош ҡушһаң үҙенә, 
Һинең яҡын-тирәңдә 
Ҡалмаҫ уның эҙе лә. 
Йыраҡтан ғына боҫоп 
Ҡысҡыра ул: «О, юҡ! — ти, — 
Бәлә бит, әй, һаман да 
Үҫеп етмәй мыйыҡ!» — ти. 
 
2.10.1961 



Баҫыуҙа 
 
Яҙ. Ал ҡояш нурын һибә. Көн йылы. 
Бормаланып һуҙылып киткән ҡыр юлы. 
Әкрен генә атлап барам юл буйлап, 
Ғәҙәтемсә, хыял ҡатыш уй уйлап, 
Бит осомдан үбеп үтә ел уйнап. 
Бына баҫыу. Аш тулы табаҡ һымаҡ, 
Ерҙең боҫо күтәрелә борҡорап. 
Мин, эйелеп, тупраҡ алам ҡулыма, 
Майҙай иреп китә усым, йылына — 
Шундай рәхәт! Тик мин шуға һөйөнәм, 
Үҙ йылымды уға мин дә бит бирәм. 
 
3.10.1961 



Яҙ килә 
 
Күптәнме ни, көрткә сумып, 
Йоҡлай ине беҙҙең урам? 
Ас бүреләй, олой ине 
Тышта буран? 
 
Бөгөн, күрсе, шундай йылы, 
Шундай йылы! 
Солғап алған тәбиғәтте 
Майҙың тыны. 
 
Ерҙе күмеп гөлдәргә, 
Яҙ килә, яҙ! 
Дәртле йәш күңелдәргә 
Наҙ килә, наҙ! 
 
Күк йөҙөндә көлә ҡояш 
Беҙгә бағып. 
Ҡоштар ҡайтты тыуған яҡҡа 
Йөрәк ҡағып. 
 
Күгәрсендәр, күгәрсендәр, 
Гөрләй нисек! 
Сәскә атты кеүек күктә 
Ал нур эсеп. 
 
Тып-тып итеп, түбәләрҙән 
Тамсы тама, 
Һәр тамсының үҙендә бер 
Ҡояш яна. 
 
Бына кескәй бер гөрләүек 
Ағып бара. 
Ул йылғаға яҙҙың йырын 
Алып бара. 
 
Баҡсаларҙа, хуш еҫ бөркөп, 



Бөрө бүртә. 
Ә яҙғы ел уны һөйөп, 
Үбеп үтә. 
 
Ерҙе күмеп гөлдәргә, 
Яҙ килә, яҙ! 
Беҙҙең шат күңелдәргә 
Наҙ килә, наҙ! 
 
10.11.1961 



Көҙ үтер ул 
 
Көйһөҙ килендәр шикелле 
Йөҙөн-сырайын һытып, 
Һул ҡулына һулыған гөл, 
Уңына аҡ ҡар тотоп, 
 
Көҙ килде ҡырҙар өҫтөнә 
Һәм ерҙе ятып үпте. 
Юл ыңғай ғорур имәнде 
Алтынға манып үтте. 
 
Кем белә, бәлки, шул көҙгә 
Бик күптәр һоҡланыр ҙа, 
Ҡай берәүҙәре, баш эйеп, 
Һағышлар, моңланыр ҙа... 
 
Әммә һис кем шөрләп төшмәҫ: 
«Алтынын ул алтын да, 
Ә шулай ҙа, 
Йыртҡыс төҫлө, 
Ҡыш бар, — тиеп, — артында.» 
 
Ҡайнар бәхеттәр һалҡындан 
Туңыр, йә уңырмы ни? 
Ҡыш булмаһа, тәбиғәттең 
Яҙҙары булырмы ни? 
 
Көйһөҙ килен — көҙ килер ҙә 
Үтеп тә китер әле, 
Ҡылтымбай — ҡыш бабайҙың да 
Һуң көнө етер әле. 
 
Һәм беҙҙең күңелдәге яҙ 
Бар тәбиғәтте солғар. 
Йәшел йәй, алға саҡырып, 
Йәшел яулығын болғар. 
 



11-12.11.1961 



Хөрмәт 
 
Хеҙмәтле кеше булғанға 
Хөрмәтле беҙҙең Хөрмәт. 
Эштә лә ул иң егәрле, 
Ялда ла һәр саҡ үрнәк. 
 
Хас сәсрәү ялҡын инде ул! 
Тире лә таммай ергә: 
Сосланып бәреп сыға ла, 
Боҫланып оса үргә. 
 
Күҙе — ут, 
Йөҙө — ҡара тут, 
Ҡояшта шундай янған! 
Дан хеҙмәте уның усына 
Тамғаны уя һалған. 
 
Ә Хөрмәт быға ҡәнәғәт: 
— Иҫәп, — ти, — минең теүәл, — 
Ҡырҙа күпме кәбән ҡойһам 
Ҡулда шул тиклем сөйәл! 
 
19.11.1961 



Тормош ҡаршыһында 
 
Ергә һеңгән яҡты ысыҡ төҫлө, 
Йылдар төпкөлөнә күмелеп, 
Бала сағым минең артта ҡалды 
Хәтирәһе булып ғүмерҙең. 
 
Ә ҡаршыға баҫты өлкән тормош, 
Нурға манып иркен юлдарын 
Һәм өндәште: 
— Көрәш ҡурҡытмаҫмы? 
Талсыҡмаҫмы эштә ҡулдарың? 
Һинең өсөн асыҡ барлыҡ юлдар — 
Һин әҙерме шунан барырға? 
Тормош йөгө ауыр — 
Уйла, һине 
Әйләндермәҫме ул ҡамырға? 
Әй, йәш кеше, 
Һиңә ҡәләм бирәм, 
Ҡәләм бирәм — йырҙар яҙырһың. 
Һәм тырышһаң, 
Яҡты бәхетеңде 
Ошо йырҙар менән табырһың. 
Ауырлыҡтан әгәр ҡурҡмаҫ булһаң 
Тыңла, улым, — 
Һиңә теләгем: 
Үҙ йөрәгең менән ҡаға бел һин 
Башҡаларҙың дәртле йөрәген! 
 
27.11.1961 



Портфель эсендәге түрә 
 
Түрәлеккә менгәс Ғәли 
Бик ҡәнәғәт булып ҡалды. 
Һалып үҙен дәү портфелгә 
Йоҙаҡ менән бикләп алды. 
 
Ә дуҫтары аптырашта: 
— Беҙҙең Ғәли ни эшләгән? 
Әллә инде меҫкенеңә 
Өлкән урын килешмәгән? 
 
Элек уттай егет ине, 
Хәҙер йөҙө боҙҙай һалҡын. 
Мәле менән баҡырға ла 
Әүерелә икән алтын! 
 
...Үтә Ғәли урам буйлап, 
Шәүләме ни, һаҡ-һаҡ баҫып, 
Бүҫелергә торған ҡалын 
Портфель менән ҡултыҡлашып. 
 
Шәүлә булмай нишләһен һуң 
Үҙ затын ул үҙе юйғас? 
Үҙен-үҙе тере көйгә 
Тар портфелгә бикләп ҡуйғас? 
 
23.11.1961 



Май ҡап 
 
Мәҙәк тә һуң, күрсе, 
Минең Майтап күрше! 
Эше китһә яйһыҙ 
Һүҙе булмаҫ «май»һыҙ — 
Ҡуя ла баш сайҡап 
Өндәшә ул: — Май ҡап! 
Бер мәл төшкәс йомош, 
Үҙ әйемде әйләп, 
Өйҙәренә инһәм — 
Ул ултыра сәйләп... 
— Йөрөйһөңсө маҡтап, — 
Уҙ түргә! — ти Майтап, — 
Әх, майым да юҡ бит, 
Ни бәлә, йә аллам! 
Башҡаларға һөйләй 
Күрмә инде, балам... 
Шунан, башын сайҡап, 
Әйтеп ҡуйҙы Майтап: 
— Тын бул инде — май ҡап! 
 
2.01.1961 — 28.11.1961 



Ғәйбәт тоҡсайы 
 
Буйы — иҫке бүкән кеүек, 
Йөҙө — шайтан үпкән кеүек, 
Ә күҙҙәре шундай моңһоҙ, 
Бар донъянан бүккән кеүек. 
 
Бураҙналар булып ҡалҡып, 
Сырайына сыҡҡан ҡартлыҡ. 
Тик ул уны япҡан була, 
Кершән-маҙар яҡҡан була. 
 
Һүҙҙәре булһа ла сөсө, 
Ағыу тулы уның эсе. 
Заты — йылан, 
Аты — кеше, 
Ташҡа үлсәйем — бар эше. 
 
5.10.1961 



Тир 
 
Кем яратмай тәндән тамған тир еҫен, 
Һуҡыр бер тин уның хаҡы ер өсөн. 
Күҙ һалайыҡ тирә-йүнгә әйләнеп: 
Гөлдәр үҫә, еләк бешә бәйләнеп. 
Һарай ҡалҡа ҡаҡ даланың өҫтөндә, 
Тормош көлә ҡырағай тайга эсендә. 
Һәр урында аҡ бәхет балҡып тора, 
Тоя белһәң — тир еҫе аңҡып тора. 
 
Алтын диңгеҙ йәйрәп ята ҡаршыла, 
Күҙҙәр, күҙҙәр башаҡтарға тартыла. 
Шундай һәлмәк улар, шундай эреләр, 
Шыбыр-шыбыр һөйләшәләр — тереләр! 
Уңған улар, сөнки ергә тир тамған. 
Тирҙән башҡа бәхет — ни ул? Бер ялған. 
 
7.11.1961 



* * * 
 

(Шаярыу) 
 
Мин ялғансы түгел. 
Буш һүҙ менән 
Тормош ҡороп булмай — беләм мин. 
Ә шулай ҙа, үҙ-үҙемде алдап 
Көн уҙғарам, дуҫтар, беләм мин. 
Ғүмер һөрәм аулаҡ бер ауылда, 
Тын күлдәге гүйә табан мин. 
Ләкин баҡсы: бөтә тормошомдо 
«Көрәш юлы...» — тиеп табам мин. 
Ҡай сағында йөрәк шундай һыҙлай! 
Көскә-көскә һулыш алам мин. 
Тик бары бер: «Шундай күңелле!» — тип, 
Бар донъяға һөрән һалам мин. 
Мин ялғансы түгел. 
БушII һүҙ менән 
Тормош ҡороп булмай — беләм мин. 
Ә шулай ҙа, үҙ-үҙемде алдап, 
Көн үҙғарам, дуҫтар, гелән мин. 
 
14.11.1961 



Шишмә 
 
Тау тос булһа — ергә көс, 
Һыу сығара һығылып, — 
Ағып китә шишмәһе, 
Көнгә көлөп, һыҙылып. 
 
Йәмле йәйҙә йәнеңә 
Шишмә шифа бирә ул. 
Ҡарлы ҡышта ҡаныңа 
Йылы тынын өрә ул. 
 
Шуға күрә шишмәнең 
Аты була атаҡлы, 
Даны китә артылып 
Тауҙың үренә саҡлы. 



* * * 
 
Салҡан ятҡан саң ғына 
Тауҙы түбән эйәрме? 
Ер өҫтөнә йөн төшөп, 
Ҡырҙа шишмә уйырмы? 
Әгәр уйһа — сәйерме? 
Шағир! Быны һиңә лә 
Иҫтә тотоу хәйерле. 
Ижад бит ул — саф шишмә, 
Тормош — тауҙың иң дәүе. 
Ул теләһә — йырҙың да 
(Ниндәйе лә ниндәйе!) 
Урғып сығыр күңелдән 
Көнгә ҡаршы емелдәп! 
Аҫыл таштай йылҡылдап, 
Йылы ҡандай һулҡылдап, 
Таң шикелле нурланып, 
Арыҫландай ҙурланып, 
Ҡайнап сығыр саф шишмә! — 
Мең дауаға килешер, 
Ергә шатлыҡ өләшер 
Һәм бәхеткә өлгәшер. 
 
Әммә хистең шишмәһен 
Таш бәрелеп тишмәһен! 
Ундай шишмә һай булыр, 
Ағышы ла яй булыр, 
Килер көнө — һаҙ уның, 
Һыуы сөнки саң уның... 
 
Шағир! Һаҡла ундайҙан — 
Шишмәң булһын саф, ҡайнар. 
Ә саф шишмә сыға тик 
Баҫһа ғына ҙур тауҙар. 
 
21.11.1961 



Юҡ, тимә 
 
Юҡ, тимә, ғәйбәтсе бар ул — 
Һәр аулаҡ мөйөш һайын, 
Ишетәм уның артымдан 
Йыландай бышылдауын. 
Туп-тура йөҙөмә ҡарап, 
Ажғыра ла ҡай саҡта, 
Әйләнә меҫкенең аҙаҡ 
Ташҡа бәргән борсаҡҡа. 
Аҡҡа йоҡмаҫ төн ҡараһы, 
Ялҡын туңмаҫ һалҡындан, 
Туҡталмамын мин юлымдан, 
Мең эт өрһөн артымдан! 
 
Юҡ, тимә, ғәйбәтсе бар ул — 
Һәр аулаҡ мөйөш һайын, 
Ишетәм уның көнсөл һәм 
Зәһәрле хихылдауын. 
 
Әммә унда ваҡлыҡтарҙан 
Тапланырмы ни күңел? 
Табандан туҙан тарта тик, 
Йығылыу мөмкин түгел! 
 
22.11.1961 



Бер гөлө генә 
 
Айлы төндәр шундай гүзәл була! 
Ҡолаҡ һалып һәр бер тауышҡа, 
Мин кис һайын шулай 
тышҡа сығып, 
Ҡарап торам алыҫ-алыҫҡа... 
 
Күкһел офоҡ, 
ғашиҡ сибәр төҫлө, 
Ерҙе ятып үпкән урында, 
Бер ҡала бар — 
Яҡты нурҙар һибә 
Һәм данлана 
йәштәр йырында. 
Һәр кис һайын күрәм 
шул ҡаланың, 
нур ҡойоноп, йәйрәп ятҡанын. 
Һәм һөйөнәм: 
Ул бит әле, дуҫтар, 
тик бер генә гөлө баҡсаның! 
 
28.11.1961 



Ялбикә 
 
Бар беҙҙең ауылда бер ҡыҙ, 
Ялбикә исемдәре. 
Ундайҙы, бәлки, һис ҡайҙа 
Күрмәгәнһеңдер әле. 
 
Тик, туған, ваҡыт тарыраҡ, 
Һөйләмәйем бәйнә-бәйнә. 
Ул эш яғы самалыраҡ, 
Башҡа мәлгә ҡалһын әйҙә! 
 
Ә хәҙергә әйтәм уны: 
Яратмайҙар беҙҙә уны. 
 
Ниңә тиһәң — шундай ялҡау! 
Һәр көн иртән тора ла, 
Бер эшһеҙ урамға сығып, 
Юл өҫтөндә урала. 
 
Йәштәштәре китә ҡырға, 
Ә был ҡала йәшенеп. 
Өгөтләп мәтәшә уны 
Әсә генә, әсенеп. 
 
Ни файҙа? Эште Ялбикә 
Килтермәй хатта уйға. 
Арҡыры ятҡан нәмәне 
Алып та һалмай буйға. 
Әйтерһең дә ханбикә, 
Шәп йәшәй ул Ялбикә: 
Аштан һуң да ял итә, 
Ялдан һуң да ял итә. 
 
Битенә ал буяу яҡҡан — 
Тап бешкән алма үҙе! 
Тик ҡасан һуң оятынан 
Ҡыҙарыр уның йөҙө? 



Бар беҙҙең ауылда бер ҡыҙ, 
Ялбикә исемдәре. 
Ундайҙы, бәлки, һис ҡайҙа 
Күрмәгәнһеңдер әле? 
 
Тик, туған, ваҡыт тарыраҡ, 
Һөйләмәйем бәйнә-бәйнә. 
Ул эш яғы самалыраҡ, 
Башҡа мәлгә ҡалһын әйҙә! 
 
30.11.1961 



Дамирҙың ихтыяры 
 
Дамир маҡтана: 
— Мин шундай кеше — 
Ихтыяр көсөн 
Хоҙай бирмеше! 
Ҡыҫһам ҡулымда 
Һытыла таштар! 
Ә, баҡһаң, үҙен 
Әрһеҙ «аҡбаш»тар 
Нисек тә нисек 
Алғандар ҡымтып! 
...Шул да булдымы 
Ихтыяр, ныҡлыҡ. 
 
Эх, Дамир, Дамир, 
Ҡамыр һин, ҡамыр!.. 
 
3.12.1961 



Башлы егет 
 
Замандың, тормоштоң яйын 
Ныҡ белә беҙҙең Хәйҙәр. 
Юҡҡамы ни ҡарттар уны: 
«Был — башлы малай!» — тиҙәр. 
 
Ысынлап та, дан егет ул: 
Ул — йөҙө, 
Ул — буй-һыны! 
Бер өндәшһен — 
Өргән эт тә 
Шып туҡталыр, буйһоноп... 
 
Бит һәр һүҙе һуға уның 
Тап осор ҡаҙағына — 
Тот та үҙен плакаттың 
Түшенә ҡаҙа ғына! 
 
Бар торошо, 
ултырышы, 
һәм йөрөшө 
шундай күркәм, 
шундай өлкән, — 
Ҡай берәүҙәр 
һорап ҡуя: 
«Ғалим микән, ул кем икән? 
Ул кем икән?» 
 
Дөрөҫөн дә, кем икән һуң 
Был «тәтәй» егет Хәйҙәр? 
Ҡарттар уны күрәләр ҙә 
«Ай, башлы малай» тиҙәр. 
 
Мин дә ҡушылам уларға: 
Ул — «бушбаш» түгел һис тә. 
Ниңә тиһәң, һәр көн һайын 
Бер йәки ике тиҫтә һүҙҙе 



Ятлай ҙа гәзиттән 
Башына ҡуя һалып. 
Һәм шуны таҡмаҡлай башлай 
Йыйылған саҡта халыҡ. 
 
3.12.1961 



Һаҙ 
 
(Кәрим ағайҙың һүҙҙәре, ләкин 
мөхәббәт тураһында ғына түгел) 
 
Шундай гүзәл ине ул яҙғы көн! 
Күк йөҙөнән, алсаҡ йылмайып, 
Яҙҙың күрке — ҡояш баға ине... 
Һәм ҡар буйлап гөрләп аға ине 
Көмөш төҫлө тоноҡ йылғасыҡ. 
 
Юл сатында 
(Әллә әкиәттәге 
Хан ҡыҙының алтын өйөмө?) 
Күҙҙең яуын алып, 
Көнгә ҡаршы 
Көлөп ята һалам өйөмө. 
 
Их, аунайһы ине шунда, дуҫтар, 
Элеккеләй... 
Әммә — килешмәй. 
Һәм мин баҫтым, 
Бары мәҙәк итеп, 
Шул һаламға, атлап килешләй. 
 
Тик ни ғәжәп! 
Кинәт итектәрем 
Һурылды ла инде батҡаҡҡа. 
Ах, боҙло һыу тулды аяҡҡа! 
Нисек ҡаптым һуң был алдаҡҡа?.. 
 
...Һин дә тыштан шундай балҡый инең, 
Шундай керһеҙ инең, аҡыллым. 
Мин ышандым шуға, 
Күп уйламай 
Ҡосағыңа һинең атылдым. 
Атылдым да... 
Тура... башым менән 



Һаҫы һаҙға барып ҡоланым. 
Һәм шул саҡта: 
«Теге һыу ул — нәмә! 
Вәт быныһы...» — тиеп уйланым. 
 
Башым менән сумдым батҡаҡҡа — 
Ник ышандым икән алдаҡҡа?! 
 
4.12.1961 



Маҡтансыҡ 
 
Марат һөйләй: 
— Әйтеп ҡуям, 
Мин, туғандар, 
Летчик булам. 
 
Шәп түгелме, 
Тауҙар аша, 
Осоу хатта 
Космосҡаса?! 
 
Юҡ, көлмәгеҙ, 
Бәлки, мин дә 
Тиңләшермен 
Гагаринға!.. 
 
Күрһәм һеҙҙе 
Әгәр ерҙә 
Ҡул болғармын 
Бөтәгеҙгә... 
 
Тап шул мәлдә 
Кемдер берәү, 
Ҡороп хәйлә 
Һалды һөрән: 
 
— Бүре! Бүре! 
Ана, ҡара, 
Ракетала 
Осоп бара... 
 
Ҡапыл Марат 
Ап-аҡ булды, 
Көлкөлө бер 
Ахмаҡ булды. 
 
Ҡалтыранып 



Әйтте ҡабат 
Аҫтан ғына күккә 
Күккә ҡарап: 
 
— Мин уйланым 
Инде кире... 
Ҡурҡыныс шул 
Бик тә бүре! 
 
5.12.1961 



Кеше 
 
Кеше, кеше! 
Ҡайҙа ҡараһам да 
Мин күрәмен данлы эшеңде. 
Һинең ҡулың ерҙе гөлгә күмде, 
Кәрәк икән — тауҙар күсерҙе. 
Һин илемдән ҡара төндө ҡыуҙың 
Һәм уяттың һүнмәҫ ал таңды. 
Һин төҙөнөң — ерҙең даны итеп, 
Байраҡсыһы итеп — Ватанды. 
Күптәнме ни күрһәтәләр ине 
Һис кем буйы етмәҫ киңлек тип, 
Зәңгәр күкте... 
Тик уны ла кеше 
Үҙенең ҡоласына тиң итте! 
Кеше, кеше! 
Ботә киңлектәрҙә 
Мин күрәмен һинең хеҙмәтте. 
Йорәгемдә, 
Мөхәббәтең булып, 
Йәшәй һинең яҡты һүрәтең. 
 
5.12.1961 



Мен һин тауға 
 
Мен һин, туған, тауҙың үренә, — 
Күпме ерҙәр унан күренә! 
Еңел булмаҫ, эйе, төшөнәм... 
Тик ни килмәҫ кеше көсөнән! 
Үтеү менән тауҙың итәген, 
Маҡсатымды, тимә, үтәнем. 
Эштең бит был бары уйыны, 
Ә алдараҡ булыр ҡыйыны. 
Бына мендең тауҙың яртыһын... 
Ғорурлыҡҡа, тимәк, хаҡлыһың. 
Шулай ҙа бик танау күтәрмә, 
Күпме юл бар әле үтәргә! 
Баҡһаң ғына тауҙың башына, 
Сикһеҙ киңлек алда асыла. 
Кеше бит тик шундай бейектә 
Юлдаш була бәхет бөркөткә. 
Тормоштоң иң ауыр еренә — 
Әйҙә, туған, тауҙың үренә. 
 
6.12.1961 



Тәнҡит яратыусы 
 
Шулай бер саҡ йыйылышта 
Түрә ант итте: 
— Яратам мин иптәштәрсә 
Тура тәнҡитте. 
Күҙгә бәреп әйтеү яҡшы 
Эштең ҡараһын. 
Мин табырмын уны яйға 
Һалыу сараһын. 
Бына берәү һүҙ һораны, 
Һөйләй башланы. 
Бик күп сүп-сарҙы аҡтарып, 
Асып ташланы. 
 
Түрә уны тыңланы ла 
Йылмайып баҡты. 
— Молодец! Шулай кәрәк... — тип, 
Арҡаһынан ҡаҡты. — 
Мин табырмын эште яйға 
Һалыу сараһын. 
Ҡурҡма, туған, аҙҙырмабыҙ 
Тәндең яраһын! 
 
...Һәм кешеләр ишеттеләр 
Икенсе көндө иртән: 
Түрәгә тел тейҙереүсе 
Эштән ҡыуылған икән... 
 
7.12.1961 



Батыр 
 
Әсәкәйе Нурҙы бик һөйә, 
«Бөркөтөм!» — ти ҙә күккә сөйә, 
«Бер генәм!» — ти ҙә башын эйә. 
 
Атаһы ла һис ситкә ҡаҡмай, 
Яй тура килгән һайын маҡтай, 
«Арыҫланым минең!» — тип атай. 
 
Ата-әсә тырышҡас шулай, 
Елдәр иҫә уға бик уңай, 
Һәр кем уны «батыр» тип ҙурлай… 
 
Ә Нур йөрөй ғәйрәтен сәсеп, 
Йәйге ҡатыҡ шикелле әсеп, 
Иптәштәре менән үсләшеп. 
 
Тик бәләгә ҡаршы, бер заман 
Ни өсөндөр беҙҙең уҙаман 
Урманға барырға уйлаған. 
 
Һәм... Нур күрә унда дәү бүре! 
Үс төбөндә ҡала ғүмере — 
Бер саба ул ары, бер бире... 
 
«Батыр»лығын малай онота, 
Ауыл яҡҡа шундай һыпырта! 
Үрә тороп етен сәстәре 
Саҡ-саҡ етмәй ҡала болотҡа! 
 
Ә хәйләкәр шаян балалар 
Шырҡ-шырҡ итеп көлөп ҡалалар: 
Нурға бүре булып күренгән 
Дәү бүректе барып алалар. 
 
19.12.1961 



Урманда 
 
Ҡыш. 
Серем итә һылыу ҡарағайҙар, 
Ап-аҡ бәҫ-шәмдәрен ябынып. 
Ер аҫтында, тотҡон ғашиҡ төҫлө, 
Ер һағышлай яҙҙы һағынып. 
 
Мин атлайым ҡышҡы урман буйлап, 
Мамыҡ ҡарҙар өҫкә ҡойола. 
Зәһәрле ел иҫә, 
Әйтерһең дә, 
Туңдырырға мине йыйына. 
 
Юҡ, ҡурҡмайым. 
Сөнки хыялымда 
Яҙғы ерҙең үҙе парлана. 
Ҡайнарлығы хистең 
Тәнем буйлап 
Яҙ йылыһы булып тарала. 
 
21.12.1961 



Юл төҙөүселәр йыры 
 
Ҡайнар ҡояш нурын һибә, 
Өҫ — лысма һыу, тамаҡ — кибә. 
Йөҙҙәр алһыу, 
Йөрәк ярһыу, 
Ауыр ҡомдар — 
Арый ҡулдар. 
Килә, китә машиналар, 
Танһыҡлы йөк ташый улар. 
Тере сатҡы — 
Шофер халҡы 
Тынмай һис тә, 
Һәр саҡ эштә. 
Тиҙҙән бында ҙур юл ҡалҡыр, 
Алға өндәп йәйрәп ятыр. 
Ҡайнай йөрәк, 
Уйнай көрәк, 
Ҡом туҙыла — 
Юл төҙөлә... 
Һалынғанға һөйөп, наҙлап, 
Юл — юлсыға булмаҫ аҙап. 
Тала иңдәр, 
Һыҙлай билдәр, 
Тик күңел шат — 
Ҙур бит маҡсат! 
 
22.12.1961 



Сығырмын мин дә юлға 
 
Тәҙерәмдең ҡаршыһында 
Яҡты юл йәйрәп ята. 
Саҡырып тора ул мине 
Хыялдар етмәҫ яҡҡа. 
 
Көндәрен дә, төндәрен дә 
Машиналар үтәләр. 
Аҫыл хистәрен йөрәктең 
Бергә тейәп китәләр. 
 
Оҙаҡламам, оҙаҡламам, 
Мин дә сығырмын юлға, 
Ышаныс һалып күңелгә, 
Яҙмышты алып ҡулға. 
 
25.12.1961 



Аңғыра 
 
Кәләш алды Сәмиғулла 
Өҙөлөп һөйөп. 
Нишләргә лә белмәй хәҙер 
Тик йөрөй көйөп. 
 
Ҡәйнә һәм килен талаштан 
Бушамай һис тә. 
Етмәһә тағы Сәмиҙе 
Тарталар «эш»кә! 
 
Береһенә лә ярай алмай 
Аптырай Сәми. 
Тауыш-тәшкиш сыҡҡан һайын 
Ҡалтырай Сәми. 
 
Уңға баҡһа — кәләш сәнсей, 
Ғәйрәтен сәсә. 
Һулға баҡһа — үкһей-үкһей 
Зарлана әсә. 
 
Ике уттың араһында 
Ул ҡаңғыра... 
Нишләргә лә белмәй, имеш, — 
Вәт аңғыра! 
 
25.12.1961 



Көйҙөм, яндым 
 
Күреп бөгөн шундай хәлде хайран ҡалдым: 
Егет-елән — дыу әкәмәт, яһай байрам. 
Шап-шоп итеп, шешәләрҙе аса улар, 
Иҙәндәрҙе емергәнсе баҫа улар. 
Мөлдөрәмә бокалдары, тост тоталар, 
Һаулығыбыҙ өсөн ти ҙә сир йоталар. 
Күреп ана шундай хәлде, хайран ҡалдым, 
Йәнем әрнеп, һыҙландым мин, көйҙөм, яндым… 
 
26.12.1961 



Сөләй 
 
Сөләй атлы, 
Ялҡау затлы 
Бәндә бар беҙҙең яҡта. 
Мейес башында ята ул гел 
Тирен һығып эшләр бер саҡта. 
 
Шуға күрә, ҡышҡы көндө, 
Юл ҡалмағас тамаҡларға, 
Мәжбүр булды меҫкенкәйең 
Ошолай тип һамаҡларға: 
— Май булһа, бутҡа бешереп 
Ашар инем — ярма ҡайҙа?!. 
 
Ялҡаулыҡтан, туғандарым, 
Бына ниндәй икән файҙа! 
 
26.12.1961 



Дуҫлыҡ 
 
Дуҫтар булыу — 
Йәшәү генә түгел 
Бер-береңде башынан һыйпашып, 
Дуҫлыҡ — йөрәк эше, 
Уға ниңә 
Татлы һүҙҙәр әйтеп һыйлашыу? 
Дуҫлығыңдың ниндәй икәнлеген 
Ҡылған ҡылыҡтарың күрһәтер. 
Ололоғон хистең беҙ үлсәйбеҙ 
Өлкәнлеге менән хеҙмәттең. 
Ҡыйыҡ баҫҡан һинең бар аҙымды 
Күрмәҫ, тимә, дуҫтың күҙҙәре. 
Ишетерһең шул саҡ уның асы, 
Әммә бик-бик яҡын һүҙҙәрен... 
Юҡ, дуҫлыҡ ул — бары шарап эсеп, 
Йырлау ғына түгел табында. 
Дуҫлыҡ тыуа, үҫә, һәм сыныға 
Көрәш яландары янында. 
Ысын, дуҫтар, бәлки, ғүмерендә лә 
«Дуҫым», тиеп, һиңә һүҙ әйтмәҫ. 
Әйтмәһен дә… 
Тик бел: 
Ул һүҙ йәшәй, 
Иң йылы хис булып, йөрәктә! 
 
26.12.1961 



Табып буламы ни 
 
Гүзәллектең иң ҙур өлгөһө, тип, 
Күрһәтәһең, дуҫым, гөлдәргә. 
Ышанмайым, 
Сөнки беләм бит мин, 
Ауырлыҡты йөкмәп иңдәргә 
Көрәш дауылында ғәйрәт менән 
Атлап барған бөйөк бер затты, 
Бөтә гүзәллектең ижадсыһы — 
Кешене — 
Төҙөүсене һәм дә һалдатты! 
 
Шуға күрә, дуҫым, мин өндәшәм 
Асыҡ әйтеп бөтә өндәрҙе: 
— Табып буламы ни кешегә тиң, 
Кешегә тиң булған гөлдәрҙе! 
 
27.12.1961 



Халыҡ менән булһамсы 
 

1 
 
Талпынып тауҙарға 
Мендем мин бер көндө. 
Ҡар яуҙы. Йөҙөмә 
Саф һауа бөркөлдө. 
 
Аяҡтар талһа ла 
Талманы йөрәгем. 
Юл һалып, юғары 
Үрләнем, үрләнем. 
 
Иҫ киткес киңлектәр 
Асылды ҡаршыма. 
Сөнки мин баҫҡайным 
Ҙур тауҙың башына. 
 

2 
 
Түбәндә — ауылым... 
Эй, матур күренә! 
Төтөндәр артымдан 
Тауҙарға үрелә. 
 
Ҡырпаҡ ҡар, ынйылай, 
Ҡырҙарға һибелгән. 
Ҡайындар өҫтөнә 
Аҡ селтәр сигелгән. 
 
Ә юлдар ауылды 
Ҡаймалап алғандар, 
Әйтерһең, йөрәккә 
Тамырҙар ялғанған. 
 
Ауылым тын ғына, 
Хәрәкәт һиҙелмәй. 



Тик ҡайнай ул эстән 
Тап ташҡан Иҙелдәй. 
 
Был тынмаҫ Иҙелдә 
Тыумаҫ һуң ни генә? 
Юҡ унда ижадтың, 
Хеҙмәттең сиге лә! 
 
Күҙемде алмайса 
Ҡарайым мин түбән... 
Һәм көрттәр эсендә 
Ҙур тормош, йәм күрәм. 
 

3 
 
Әйтерһең, тау күсә, 
Ҡарая күҙ алдым... 
О, юҡсы! Мин үҙем 
Түбәнгә юл алдым. 
 
Көс урғый тәнемә, 
Киңәйә күҙҙәрем... 
...Һәм тиҙҙән ҡар күмә 
Пар саңғы эҙҙәрен. 
 
Мин инде ауылда, 
Дуҫтарым янында. 
Эш дәрте, көс ҡайнай 
Йөрәктә ҡанымда. 
 
Юҡ, үрҙә яңғыҙым 
Түш киреп торғансы, 
Мәңге халҡым менән 
Түбәндә булһамсы. 
 
Ҙур тормош йөгөнөң 
Унда бит ауыры! 
Шул йөктө күтәрһен 



Минең дә яуырын... 
 
29-30.12.1961 



Шешә — әсә 
 
Һыу бөрсәһе кеүек тере ҡыҙ ул, 
Һис күрмәҫһең уның тын сағын: 
Йә дуҫтары менән «әбәк» уйнай, 
Йә «йоҡлата» көйләп ҡурсағын. 
Тулы йөҙө көндәй балҡып тора, 
Тик күҙҙәре уйсан, сөм-ҡара. 
«Әсәйең кем?» — тиеп һораһалар, 
Ул: «Шешә!» — тип яуап ҡайтара. 
Эх, сабый шул Гөлнур... 
Шуға күрә 
Был һүҙҙәрҙе ҙурҙар һанламай. 
Көләләр ҙә... тағы оноталар... 
Бер кем, бер кем уны аңламай! 
Ә бит Гөлнур шундай, шундай әрней, 
Еңелме ни әсәй юҡлығы?! 
Йоҡоһонда ла бит, ҡулын һоноп, 
«Әсәй... әсәй... — ти ул, йотлоғоп... 
Әммә әсә нисек ишетһен дә, 
Нисек килһен уның янына? 
О, ул ҡыҙғанмаған ҡыҙын хатта 
Сабыйлыҡтың тәүге таңында! 
…Буранлы ҡыш булған. 
Ғаилә ебе 
Өҙөлгәндә, сереп, икегә, 
Әсә киткән... 
Бала ятып ҡалған, 
Бала ятып ҡалған 
Ата эргәһендә һикелә. 
Бала, бала... 
Ниндәй ҡыйын уға 
Әсә наҙын тоймай үҫеүе, 
Һалҡын шешә менән ҡосаҡлашып, 
Һыйыр һөтөн генә эсеүе! 
 
Һыу бөрсәһе һымаҡ тере ҡыҙ ул, 
Тик күҙҙәре уйсан, сөм-ҡара. 



«Әсәйең кем?» — тиеп һораһалар, 
Ул: «Шешә!» — тип яуап ҡайтара. 
Әсә кеше өсөн ниндәй хурлыҡ, 
Ошо һүҙҙәр, әгәр аңлаһа — 
Һәм балаһын бала итеп белһә, 
Йөрәк ҡаным тиеп һанаһа, 
Шешәнән дә түбән булып йәшәү… 
Шулмы инде, әйтсе, әсәлек?! 
Юҡ, кешеләр улай тормош ҡормай 
Булған саҡта йөрәк әҫәре!.. 
Бала, бала... 
Иң саф өлөш бит ул, 
Өлөш бит ул йөрәк итенән. 
Йүнле әсә уны һис ҡасан да 
Мәхрүм итмәҫ күкрәк һөтөнән. 
 
Беләм, Гөлнур, 
Сабыйһың шул әле, 
Шуға артыҡ һин бер ҡатлыһың. 
«Әсәм шешәнән дә түбән,» — тиһәң, 
Һин барыбер, 
Һин барыбер мең ҡат хаҡлыһың! 
 
31.12.1961 



Алтын диңгеҙ 
 

(колхозсы йыры) 
 
Алтын диңгеҙ, алтын диңгеҙ, 
Иркәһе Ер-әсәнең. 
Һин бит минең яҡты көнөм, 
Шатлығым, киләсәгем. 
 
Алтын диңгеҙ, алтын диңгеҙ, 
Бәхеттең һөйгән улы. 
Тулҡының һайын сағыла 
Халҡымдың эшсән ҡулы. 
 
1961 



Тракторист йыры 
 
Колхоз ҡыры, 
Хеҙмәт йыры, — 
Минең шатлығым. 
Өҫтөм — ҡара, 
Тик һин ҡара 
Күңел сафлығын! 
 
Тар кабина 
Төйәк миңә 
Эштә сағымда, 
Бензин еҫе 
(Хушбуй төҫлө!) 
Тирә-яғымда. 
 
Якты көндәр, 
Айлы төндәр, — 
Дуҫтарым минең. 
Маҡтаулы эш, 
Оло бурыс 
Тапшырған илем. 
 
Шуға ла беләк 
Яҙ теләп, 
Талыҡмай эштән. 
Моторға 
Минең йөрәгем 
Ҡушылып үҫкән! 
 
1961 



Бесәнсе йыры 
 
Йылҡылдай салғы ялҡын шикелле, 
Йәм-йәшел үлән ауа йөҙ түбән. 
Хәҙер үк инде мин уйым менән 
Күккә олғашҡан кәбәндәр күрәм. 
Көр булғас күңел — эш ҡыйын түгел, 
Эш — шатлыҡ ҡына, шундай шәп ырай! 
Салғы тауышы ҡолаҡ төбөндә 
Күңелле йырҙай, нәфис яңғырай. 
 
Йылмая ҡояш, үбә битемде: 
Һөртә тиремде саф дала еле. 
Ысыҡты ялап, сәскәләр ялмап, 
Йылҡылдай салғы, нәҡ ялҡын теле! 
 
Их йәмле туғай! Һандуғас буғай 
Моңланып ҡуйҙы йылға буйында… 
Тик минең уйҙы бүтән моң биләй, 
Башҡа йыр тыуа минең уйымда. 
 
Һауала ҡояш… Кибә ысыҡтар… 
Ә беләк талмай, һығылмай билем. 
Алда тормошом — сабылмаған ҡыр, 
Алыҫ хыялым — бәхетем минең! 
 
1961 



* * * 
 
Йөрәк тарта таныш йырҙарға, 
Осам, осам яҙғы ҡырҙарға. 
 
Алыҫтарға бағып уйланам, 
Офоҡтарға ҡарай юл алам. 
 
Ҡара ерҙән ап-аҡ быу сыға, 
Баҫтың иһә — сарсып һыу сыға. 
 
Тупраҡ һуты усҡа яғылған, 
Бармаҡ эҙе — ергә баҫылған. 
 
Һулап ятҡан баҫыу өсөн дә 
Яңы моңдар тыуа хисемдә. 
 
Йөрәк тарта таныш йырҙарға, 
Осам, осам яҙғы ҡырҙарға. 
 
1961 



* * * 
 
Йөрәгемдең танһыҡ ҡунағы — 
Эй таныш моң, туҡта, һин тағы 
Киттеңме ни, йәнем, киттеңме, 
Бер ҡараһа йәнде ут итер, 
Таныштарға мине ҡалдырып… 
 
1961 



Буран 
 
Туңған ергә башын бәрә-бәрә 
Буран шыңшый ҡапҡа төбөндә. 
Тик барыбер, сәскә атҡан гөлдәй 
Шатлыҡ тыуа минең күңелдә. 
 
Буран шауы һалҡын, уҫал ҡыштың 
Һуңғы өнө булып яңғырай. 
Йөрәктәрҙә беҙҙең мәңгелек яҙ, 
Тәбиғәт тә инде яҙ һорай! 
 
3.01.1962 



* * * 
 
Ҡараһам ҡара тупраҡҡа 
Ҡырҙарға сығып, 
Эшләһе килә 
Йәнемдән 
Асы тир һығып. 
 
Күңелдә уяна шат йыр 
Ҡоштай талпынып… 
Их, бирәһе ине ергә лә 
Шул йыр ялҡынын! 
 
3.01.1962 



Мөмкин түгел 
 
Ауылымдың эргәһендә 
Бер тау бар. Шундай бейек! 
Ул йоҡлай ҡышын, йәйен дә 
Болот — кәпәсен кейеп. 
 
Кем һуң һоҡланмаҫ был тауға? 
Ул — биҙәк беҙҙең ергә. 
Түбәһе, ҡояштай балҡып, 
Саҡырып тора үргә. 
 
Беҙ баҫтыҡ менеп бер мәлде 
Ошо тауҙың башына. 
Ус төбөндәге шикелле, 
Ауыл ятты ҡаршыла. 
 
Һәм шунда аҫҡа ниңәлер 
Моңланып ҡарап ҡуйҙыҡ. 
Йөрәктә билдәһеҙ һағыш, 
Тәрән юҡһыныу тойҙоҡ. 
 
Бер аҙҙан тау итәгенә 
Беҙ төшкән инек инде. 
…О, ғүмер! 
Шул бейек тауға 
Мин оҡшатамын һине. 
 
Һин дә бит беҙҙе туҡтауһыҙ 
Алға өндәп тораһың. 
Уҙған юл менән дә ҡай саҡ 
Кинәт ҡыҙыҡтыраһың… 
 
Тик бейек тауҙан түбәнгә 
Төшөп булһа ла еңел, 
Үтелгән көндәргә ҡабат 
Ҡайтыу ул — мөмкин түгел! 
 



3.01.1962 



«И, бәхет!» — тинем мин 
 
Ҡарурман артынан 
Ай тыуһа йылмайып, 
Мин күрәм бер ҡыҙҙы — 
Гел йырлай моңайып. 
 
Һәм шул саҡ уйлайым: 
«Ғашиҡтыр, моғайын…» 
 
Ҡай ваҡыт тын ғына 
Күҙҙәрен һөртә ул. 
Минең дә йөрәккә 
Утлы ҡуҙ төртә ул. 
 
Түҙмәнем — борсоном: 
«Ауыр шул...» — тип ҡуйҙым. 
 
Ә бер көн ҡараһам — 
Шундай шат йөҙҙәре! 
Егете — янында, 
Үбешә үҙҙәре. 
 
«И, бәхет!» — тинем мин, 
Ҡәнәғәт инем мин. 
 
4.01.1962 



Һоҡланыр һымаҡ 
 
Йәм-йәшел камзул һалып иңенә, 
Ҡояш нурҙарын урап биленә, 
Баһадир төҫлө, ғәйрәтле баҫып, 
Яҙ килде минең гүзәл илемә. 
 
Ғәжәйеп гөлдәр сәскә аттылар, 
Ояларына ҡоштар ҡайттылар, 
Ә ҡорос аттар баҫыу өҫтөнә 
Ҡап-ҡара бәрхәт юрған яптылар. 
 
Ҡайнаны илем дан хеҙмәт менән, 
Яңғырап торҙо ҡеүәтле сыңдар. 
Быйылғы яҙға һоҡланыр һымаҡ 
Хатта иң яҡты киләсәк йылдар! 
 
4.01.1962 



Ғәжәп ямғыр 
 
Йәйге бер көндө 
Сыҡкайным ҡырға, 
Юлыҡтым йылы 
Ҡойма ямғырға. 
Шатлыҡҡа күмеп, 
Минең күңелде, 
Көмөш тамсылар 
Ергә һибелде. 
Кинәнгән гөлдәр, 
Йөҙҙәрен асып, 
Бейеп торҙолар 
Тып та тып баҫып… 
Япраҡҡа сумған 
Яңғыҙ сиңерткә, 
Әйтерһең, миңә 
Ҡашын һикертә! 
Уның янында 
Уңған кырмыҫҡа 
Рәхмәттәр уҡый 
Гүзәл тормошҡа. 
Баҫыу йыр һуҙа 
Иркен тын алып, 
Ҡайын ҡул саба 
Хайранға ҡалып. 
 
Ә минең шатлыҡ 
Барынан артыҡ! 
Сөнки мин беләм: 
Тиҙҙән шул ямғыр 
Йөҙөмә тағы 
Йылмайып бағыр — 
Мул уңыш булып, 
Ишекте ҡағыр, 
Ташып, урғылып 
Бураға ағыр! 
Йәйге бер көндө 



Сыҡҡайным ҡырға, 
Юлыҡтым шундай 
Ғәжәп ямғырға. 
 
4.01.1962 



Фәнәғәт 
 
Бер йәш егетте беләм мин, 
Исемдәре — Фәнәғәт. 
Донъя уға бар ни, юҡ ни — 
Һәммәһенә ҡәнәғәт. 
 
Ҡырға сыҡмай ҡалғаны юҡ, 
Уныһы раҫ, йәмәғәт. 
Әйтерһегеҙ: «Ах, егетең 
Тырыш икән ғәләмәт!» 
 
Ашыҡмағыҙ, ашыҡмағыҙ, 
Мут малай ул Фәнәғәт. 
Эш тиһәң ҡул ғына һелтәй: 
— Әсәйеңә сәләм әйт! — 
Имеш, аҡыл сәләмәт! 
 
О, Фәнәғәт — 
Ҡәнәғәт, 
Күбә төбө күләгәлә 
Йоҡлай ғына, ғәләмәт! 
 
5.01.1962 



Ә үҙе... 
 
Эт тотмай Ҡамай йортта: 
— Өрә, — ти, — ерле юҡҡа! 
 
Ә үҙе булғас түрә, 
Ҡара, ҡайһылай өрә! 
 
7.01.1962 



Бүре 
 
Бүрене бер заман туйға саҡырғандар, 
Һый-хөрмәттең уртаһына батырғандар. 
Тик туймаған ул күпме ит һоғонмаһын, 
Киң өҫтәлең иҙәнгәсә һығылмаһын! 
Күп тә үтмәй унда бүре ҡаны ҡыҙған: 
Бер бәрәсте боғаҙлаған да… сығып һыҙған. 
 
7.01.1962 



Беләм 
 
…Иртүк тороп, 
Тиҙ-тиҙ кейендем дә 
Таңға ҡаршы сыҡтым йүгереп. 
Ҡолап килгән имән итеп күрҙем 
Уҙып барған төндөң ғүмерен. 
 
Һәм шул саҡта тыуыр көнөмә мин 
«Бәхеткәйем!» — тиеп өндәштем. 
Сөнки ергә 
Уның менән бергә 
Килгәнлеген беләм көрәштең! 
 
8.01.1962 



Еремә таянып үҫкәнмен 
 
Мин, дуҫтар, ҡырҙарҙы ҡыҙҙырып, 
Ел менән ҡауышып үҫкәнмен. 
Тау ярып урғылған шишмәнең 
Көмөштәй саф һыуын эскәнмен. 
Киң алтын диңгеҙҙе түшенә 
Байраҡтай баҫтырған баҫыуым 
Тәү тапҡыр өйрәтте хеҙмәткә 
Һәм бирҙе хистәрҙең аҫылын. 
Яҙҙарын йылғалар ташыуын 
Күҙәтһәм һоҡланып, ашҡынып, 
Йыр тыуҙы, йыр тыуҙы күңелдә 
Осор ҡош шикелле талпынып… 
 
Көндәрем торманы гел тыныс, 
Күп булды дауылы, бураны. 
Ҡайһы саҡ ап-аяҙ күк йөҙөн 
Ҡап-ҡара болоттар ураны. 
Тик һаман ныҡ типте йәш йөрәк, 
Ҡалтырап төшмәне һалҡындан. 
Дауылдар үҙҙәре сиктеләр 
Еңелеп үлемһеҙ дауылдан! 
Ә ялҡын — еремдең бүләге, 
Мин уны алғайным ҡырҙарҙан, 
Тыуғайны ул данлы хеҙмәттә 
Һәм ҡанға һеңгәйне йырҙарҙан. 
Сөнки мин ҡырҙарҙы ҡыҙырып, 
Еремә таянып үҫкәнмен, 
Тау ярып урғылған шишмәнең 
Көмөштәй саф һыуын эскәнмен — 
Еремә таянып үҫкәнмен… 
 
10.01.1962 



Киләсәк ул яҙ 
 
Мин еремде һөйәм. 
Унан башҡа, 
Бәхет тә юҡ беҙгә, шатлыҡта... 
Нисә быуын, 
Нисә быуат буйы, 
Башын эйгән ошо хаҡлыҡҡа! 
Тик һаман ер, 
Ҡанлы йәштәр йотоп, 
Көн уҙҙырыр булған ҡайғыла. 
Уның зарын тыңлап 
Күк йөҙөндә 
Моңһоуланған тулған ай ғына… 
 
Ер ҡәҙерле миңә. 
Унда үҫкән 
Һәр бер ҡыуаҡ йәнгә һөйкөмлө. 
Һәр бер сәскә минең йөрәгемә 
Тамыр йәйеп тора шикелле. 
 
Мин беләмен: 
Бынан алыҫтарҙа, 
Беҙҙең ошо гүзәл саҡта ла, 
Сал еремдең өлкән бер өлөшө 
Әүәлгесә әрнеп һыҡтана… 
Һәм ер көтә үҙ иңенә баҫып 
Тотош алһыу таңдың атыуын, 
Аҡ бәхеттең, 
Ысын хужа булып, 
Бар ҡырҙарҙы ҡосоп ятыуын, 
Халыҡтарҙың шатлыҡ татыуын. 
 
Мин ышанам: 
Ул көн — алыҫ түгел, 
Нисә тауҙы ишеп үтһәк тә, 
Ни тиклем көс, ҡеүәт түкһәк тә, 
Киләсәк ул ергә 



иң оло яҙ, 
Ал нурҙарға сумып киләсәк! 
Кешеләрҙең яҡты күңелдәрен 
Илһам диңгеҙҙәре күмәсәк! 
Ер өҫтөндә сөнки 
Мин беләм: 
Ҡояш булып балҡый Илгенәм! 
 
13.01.1962 



Ҡабатланмаҫ 
 
Йылдарҙы зыр әйләндереп 
Йылдам күсәрендә, 
Йыһан буйлап ерем минең 
Үткән күпме ара. 
 
Ер-әсәнең күкрәгенә 
Ҡунған һәр бер минут 
Кеше ҡулы менән унда 
Һалған аҙмы яра! 
 
Әле һаман ул яралар, 
Төҙәлмәгән килеш, 
Күҙен текәп килер көнгә, 
«Һулҡ-һулҡ» итеп ята. 
 
Ә кешелек уй йөрөтә: 
— Башҡа һис бер ҡасан 
Ҡабатланмаҫ ҡабат бындай 
Һәләкәтле хата! 
 
18.01.1962 



Сәскә 
 
Тәбиғәттең яҙғы ашҡыныуын 
Үҙ йөрәгем аша үткәреп, 
Икһеҙ-сикһеҙ шатлыҡ тулҡындарын 
Йырым менән күккә күтәреп, 
Йәшел яулыҡ сөйгән киң урманда 
Яңғыҙ-япан йөрөп ятҡанда 
Бер өҙөлгән умырзая күрҙем, 
Умырзая күрҙем аҡланда… 
Ҡояшҡа ла ҡарап туймаҫ борон 
Йолҡоп ырғытылған шул сәскә, 
Ғүмеренең һуңғы ынтылышын 
Батырған да ҡайнар күҙ йәшкә, 
Ләғнәт уҡып хисһеҙ йөрәктәргә 
Хәлһеҙләнеп ергә йығылған — 
Гүзәллектең бер өлөшөн алып 
Үлем ҡосағына һыйынған. 
Меҫкен сәскә!.. Гүйә шатлығымдың 
Иң-иң нескә ҡылы өҙөлдө. 
Асы һағыш, йәнгә әрнеү һалып, 
Күңел төпкөлөнә һөҙөлдө. 
Йәмле яҙҙың күрке — тере сәскә, 
Кем, кем икән уны таптаған? 
Йолҡоп алып ергә ташлаған да 
Тыныс ҡына ары атлаған! 
Кем булһа ла, дуҫтар, кәмһеткән ул 
Үҙ шатлығын, ерҙең биҙәген. 
Ҡарайым да бына шул сәскәгә, 
Эй өҙөлә минең үҙәгем!.. 
 
24.01.1962. 



Көньяғына китте кейек ҡаҙҙар 
 
Көньяғына китте кейек ҡаҙҙар… 
Күлдәр генә инде, бойоғоп, 
Тын ҡалдылар... Бөҙрә тулҡындарға, 
Ҡаҙ мамығы төҫлө ҡойолоп, 
Аҡ ҡар яуҙы. 
Һалҡын елдәр иҫте. 
Шаулаштылар һары ҡамыштар. 
(Йөҙәтәлер көҙгө һағыштар). 
Бик күптәнге беҙҙең таныштар 
Һыуыҡбабай менән Ҡарһылыу 
Йүгерә-атлай килеп еттеләр: 
Күл өҫтәрен ятып үптеләр, 
Шәп күперҙәр һалып үттеләр. 
Йәйге туҙандарын ҡағып ташлап, 
Сана сыҡты тышҡа һәм шунда 
Үҙе йырлап, үҙе бейеп китте — 
Бер хазина икән ҡышың да! 
Кейек ҡаҙҙар кире ҡайтканмы ни, 
Тыуған күлдең һыуын һағынып, 
Ап-аҡ көҙгө төҫлө боҙ өҫтөндә, 
Әйтерһең дә, ҡанат ҡағынып, 
Йәш-елкенсәк шыуа, күңел аса, 
Дәртле өндәр тора яңғырап. 
Ошо саҡта ҡыштың һалҡыны ла 
Сәскә ата гүйә, яҙ һымаҡ. 
Эйе, дуҫтар, беҙҙең йөрәктәргә 
Ел-бурандың тыны үтмәгән. 
Ҡаҙҙар күлде ташлап осһалар ҙа, 
Шатлыҡ беҙҙе ташлап китмәгән! 
 
24.01.1962 



Ерем 
 
Хыялымды көслө ҡанат итеп, 
Тулы ирек биреп уйҙарға, 
Һәр таң һайын сағам мин ашҡынып 
Илгенәмде иңләп-буйларға. 
Ҡарт Уралдың ҡырлас ҡаяһына 
Башын ҡуйып, башҡорт ерҙәре 
Күҙ күреме етмәҫ киңлектәргә 
Ҡолас йәйгән. Еңеү эҙҙәре, 
Сибәр ҡыҙҙың йылмайғаны кеүек, 
Нур таратып тирә-яҡтарға, 
Йылы бөркә дуҫтар йөрәгенә, 
Әрнеү уғын ата яттарға. 
 
Көмөш көҙгө — яҡты, тоноҡ күлдәр, 
Шарап итеп ҡояш нурҙарын, 
Әйтерһең дә, бокал күтәрәләр… 
Ана, унда Иҙел буйҙарын 
Төйәк яһап, таңғы балыҡсылар 
Ултыралар тын-тын серемләп. 
…Яуа ямғыр. Төшкән һәр бер тамсы 
Алтын булыр минең еремдә. 
Ярҙарынан ашҡан диңгеҙ һымаҡ 
Иген үҫә иркен ҡырҙарҙа. 
Хеҙмәт тә мул бында кеше өсөн 
Һәм аҙ түгел гүзәл йырҙар ҙа! 
 
Ер түшендә алтын йондоҙмо ни 
Балҡып тора өлкән ҡалалар. 
Һәр урында ҙур тамырҙар тибә, 
Үҙгәрәләр тыныс далалар. 
 
Данлы хеҙмәт менән ҡайнап тора 
Шаулы ерем — бәхет бишегем. 
Ошонда бит, беләм, беҙ асырбыҙ 
Киләсәктең иң ҙур ишеген. 
 



Урал арҡаһына нык таянып, 
Ҡыҫҡан килеш ҡулын дуҫтарҙың, 
Тиңдәр араһында бер тиң булып, 
Ята минең Башҡортостаным! 
 
24.01.1962 



Ҡалһын ине 
 
Йыр яңғырай класс бүлмәһендә. 
Ошо күмәк, берҙәм тауышта 
Мин ишетәм сикһеҙ ашҡыныу ҙа, 
Ышаныс та, дәрт тә, һағыш та. 
Һуңғы класс. Бына күп тә үтмәҫ 
Таралырбыҙ ҡоштар шикелле. 
Тиҙме ҡабат бергә йыйылырбыҙ? 
Әйтеү ҡыйын, дуҫтар, икеле. 
Йөрәк теләй: ошо йыр йылыһы 
Мәңге ҡалһын ине күңелдә. 
…Йыр яңғырай. 
Шул саҡ әллә ниңә 
Бик ауыр ҙа кеүек, түгел дә… 
 
28.01.1962 



* * * 
 
Мин төш күрҙем. 
Имеш, бер бик көслө 
Бәһлеүән — ир, һалып иңенә, 
Беҙҙең ерҙе, әкиәттәге төҫлө, 
Алып бара ҡояш иленә. 
Һәм шул ваҡыт йылы, ал нурҙарҙың, 
Шәлкемләнеп, тирә-йүнемдә 
Һаман-һаман арта тороуҙарын 
Тойҙом, имеш… 
…Бына өнөмдә, 
Уйланым да, дуҫтар, ошо хаҡта, 
Шатланамын: бит үҙ ҡосағына 
Ерҙе ҡыҫҡан килеш, ысынлап та, 
Үрләй кеше бәхет ҡояшына! 
 
29.01.1962 



Ҡар һәм күмер 
 
Ялтыраған һәр нәмәне ялҡын тимә, 
Нур сәсмәһә бер-бер әйбер — һалҡын тимә. 
Аҡ ҡар ҙа бит сағылдыра ҡай саҡ күҙҙе, 
Ишетмәҫһең тик: «Ҡар эҫе», — тигән һүҙҙе. 
Ана, ҡара, ҡар өҫтөндә ята күмер, 
Уның хаҡта, әйтсе, кем һуң: «Һалҡын», — тиер? 
Быны күптәр белә инде һәр кем, дуҫтар, — 
Унда хатта ҡарҙы ҡайнар итер көс бар! 
 
30.01.1962 



Тел биҫтәһе 
 
Тәүҙә ул кеше өҫтөнә 
Ҡара дегет ҡоя, ти. 
Теле менән ялап аҙаҡ, 
«Ялт»иттереп ҡуя, ти. 
 
31.01.1962 



Тамсылар 
 
Ҡайһы саҡта кинәт дауыл күтәрелә, 
Һоро туҙан менән тула һауалар, 
Дәһшәтле көс гүйә асып ебәрелә, 
Ҡарағайҙар хатта шартлап ауалар. 
 
Ләкин бына тиҙҙән иркен күк йөҙөндә 
Яҡты булып йәшен уты ялтырай. 
Һәм дә далаларҙың сикһеҙ киңлегендә 
Үлем көтөп уҫал дауыл ҡалтырай. 
 
Саф тамсылар көлөп һикерәләр ергә 
Хуш еҫ китә ҡырҙар буйлап ағылып. 
Шатлыҡ төшә шул тамсылар менән бергә, 
Йөрәктәргә нуры ҡала яғылып. 
 
31.01.1962 



Илтәм 
 
Томан үтә төбәп күҙем, 
Килер көнгә баҡҡаным бар, 
Бәхетемдең яҡты эҙен 
Шунан барып тапҡаным бар, — 
Тик шулай ҙа, шаулы бөгөн 
Һис бер ваҡыт сыҡмаҫ иҫтән, 
Сөнки уның изге йөгөн 
Мин киләсәк көнгә илтәм. 
 
31.01.1962 



Яҙған булһа яҙға 
 
Кире ҡаҡмай ул һис ҡасан 
Һис кемдең үтенесен. 
«Булдырырбыҙ! Эшләрбеҙ!» — ти, 
Һәм яйлай бөтенөһөн. 
Ә эстән уйлай: «Ҡәҙерлем, 
Түҙ инде бер аҙға, — ти, — 
Ҡушҡан булһа ҡыш ҡарарбыҙ, 
Яҙған булһа — яҙға.» — ти. 
 
31.01.1962 



Баҫтырҙы 
 
«Колхозым!» — тип егет шиғыр яҙҙы 
Маңлай тиркәйҙәрен ағыҙып. 
Колхозға ла шул көн китеп барҙы 
Йөрәгенә дәрттәр ҡабыҙып. 
 
Байтаҡ гиҙҙе егет изге ҡырҙы, 
Күңелендә күп хис таштырҙы. 
Ҡалаларға ҡайтты. Һәм шиғырҙы 
Газетаға илтеп баҫтырҙы. 
 
31.01.1962 



Яҙҙар килһә... 
 
Яҙҙар килеп, ҡарҙар киткәс, 
Гөрләүектәр сабып үткәс 
Ерҙе үбеп, 
Мин сығамын ҡырға 
Тәү ҡат донъя 
Күргән бала кеүек. 
Ошо саҡта әгәр тыңлаһаң 
Башҡа һис бер ҡасан 
Ишетмәгән өндәр ишетәһең. 
Һәм үҙ күңелеңә ғәзиз ереңдең — 
Берҙән-береңдең 
Моңон, һағыштарын иш итәһең. 
 
Тиңһеҙ, шау-шыу... 
Гүйә яҙғы ташыу, 
Гөжләй баҫыу. 
Тамырҙарҙан тамырҙарға күсеп, 
Ерҙе байҡап, 
Гүйә төн үтә. 
Серле бер моң өҙөлмәҫ еп булып үҫеп, 
Йөрәгемде ергә беркетә. 
Мин тыңлайым: ҡалай дауыллана, 
Ярһый диңгеҙ, 
Ҡайҙа яуын күпме яуа, 
Нисек һауа... 
Һәм күңелдә тиңһеҙ 
Уйҙар уяна... 
Ләкин кинәт бөтәһе лә, 
Гүйә ташҡа төшкән быяла, 
Селпәрәмә килә, ыуала... 
Урман, диңгеҙҙәрҙең шауы аша, 
Ят өн алға килеп баҫа. 
Һәм шунда уҡ 
Ҡуйы томан ҡатламдарын 
Еңел генә һирпеп аса. 
Батып барған яңғыҙ карап 



Һөрәне һымаҡ 
Ул оҙаҡ-оҙаҡ 
Ҡолаҡ төбөндә тора яңғырап... 
Океан арты... 
Ярлы биҫтә... 
Йәше-ҡарты 
Айлы кистә 
Сүплек өйөмөнән теҙләнеп 
Ни нәмәлер йөрөй эҙләнеп. 
Ни бар унда? 
Алтын? Көмөш? 
Юҡ, юҡ. Бары... серек емеш... 
Ә был саҡта 
Башҡа яҡта 
Бай йорттарҙа хайран — 
Оло байрам: 
Геү киләләр, тормош «ҡыуалар» — 
Тыуыу менән ҡотлап, 
Мүскә балаларын «йыуалар». 
Бына завод. Ҡорос сыңы. 
Бында һуғыш, һуғыш тыны! 
Яңы ҡан өсөн 
Ошо ерҙә бомба ҡойола, 
Башҡаларҙың асы күҙ йәштәре 
Ошо ергә килеп йыйыла. 
Океан арты... 
Шау-шыу, тауыш! 
Унда буталыш, 
Ҡысҡырыш унда, 
Йәбер, моң-зар... 
Үлем — уңда, талау — һулда... 
 
Эх... уйҙар!.. 
Уйҙар... Бәлки уйланмаҫ та инем: 
Интегә шул океан артында 
Ҡартлас ерем минең. 
Унда беҙҙең эшсе туғандар 
Ғүмер буйы һыҡтап йәшәй. 



Яҡты көндө күрә алмай 
Зарыға Ер — әсәй. 
Эйе, ауыр... 
Тик мин тоям: 
Иҫә унда саф елдәр ҙә 
Өмөт һалып күңелдәргә, — 
Еңел һулап ҡуям. 
Тиҙҙән был ел, дауыл булып, 
Болоттарҙы таратыр. 
Ерҙең өлкән бер өлөшөн 
Ҡара төндән таҙартыр... 
 
Яҙҙар килеп, һыуҙар китһә 
Гөрләүектәр сабып үтһә 
Көйләй-көйләй, — 
Ашығамын ҡырға... 
Ғәзиз Ерем — 
Берҙән-берем 
Миңә моң-зарҙарын һөйләй. 
Шул саҡ алда томан асыла 
Һәм күренә батып барған яңғыҙ карап, 
Ә бейектә, нурҙар урап башына, 
Таң елпенә көнбайышҡа ҡарап... 
 
Ғинуар, 1962 



Ҡулдар 
 
Ҡулдарыңа ҡарап беләм, тиһәм, 
Йөрәгеңдең ниндәй булыуын, 
Ғәжәпләнмә миңә, һылыуым. 
 
Хеҙмәт менән үҫһә генә кеше 
Еңел атлай тормош юлында, 
Һәм шул юлда ҡылған барлыҡ эше 
Мисәтләнеп ҡала ҡулында. 
 
Ғәжәпме ни ҡулдың ҡатылығы, 
Еңеү бит ул еңел алынмай. 
Сөйәлдәр ҙә барҙыр, барҙыр, ләкин 
Юҡҡа ғына ул да һалынмай. 
 
Яҡын миңә шуға дуҫтарымдың 
Ярғыланған ҡаты устары. 
Беләм, улар шулай сыныҡҡандар 
Үтәгәнгә йөрәк ҡушҡанды. 
 
Ҡулдарҙан да күреү мөмкин икән 
Йөрәктәрҙең ниндәй булыуын, 
Аңланыңмы инде, һылыуым? 
 
3.02.1962 



Игенсе йыры 
 
Ялбарылып килде Гитлер яуы, 
Ил өҫтөнән ҡасты тыныслыҡ. 
Ер һелкетте шул саҡ дәртле шауҙы 
Октябрҙә еңгән ҡылыстың. 
 
Көслө ҡулы оло хаҡ язаның 
Хөкөм һалғас йылан өңөнә, 
Ҡылысымды ергә мин ҡаҙаным 
Һәм керештем һабан һөрөргә. 
 
Иркен һулай хәҙер ер тағы ла, 
Тик ҡылысым һаман эргәлә. 
Күгәрсендәр уның ныҡ һабында 
Тыныс ҡына гөрләп тирбәлә. 
 
Әгәр берәү бөгөн, һыуһап ҡанға, 
Ҡурҡытһа шул матур ҡоштарҙы, 
Ҡылыстарҙы алырбыҙ ҙа ҡулға, 
Көл итербеҙ яуыз дошманды! 
 
4.02.1962 



Буш боғаҙ һүҙҙәре 
 
Мин хәйләкәр кеше. 
Был донъяла 
Отолмамын, беләм, һис кемдән. 
Тормош өсөн мин бер иркә бала, 
Бөтәһе лә килә иркемдән. 
Кәрәк икән — дәртле була алам, 
Фекер итәм хеҙмәт турында. 
Йәшлек уты менән дөрләп янам 
Яйы тура килгән урында. 
Һалкының да бер ни түгел хатта 
Мейес башында булһа төйәгем. 
Ҡар барында боҫоп ятҡан саҡта 
Ялҡынды ла еңә беләмен. 
Ҡояшҡа ла ҡыйып мин ҡарайым 
Йәшкеҙәтмәй ике күҙемде. 
Тик үтенәм был саҡ, ҡояшҡайым 
Болот менән ҡапла йөҙөңдө! 
 
4.02.1962 



Халҡым 
 
Алтын тиер инем халҡымды, 
Халҡым һөймәй бер ҙә һалҡынды, 
Хәтерләтә уның хеҙмәте 
Мәңге һүнмәй торған ялҡынды — 
Халҡым һөймәй бер ҙә һалҡынды. 
 
О, ул үтте күпме яуҙарҙы, 
Күпме ауырлыҡты ауҙарҙы, 
Кисермәне ниндәй көрәште, 
Аҙмы ергә ялҡын өләште, 
Һәм еңеүгә, данға өлгәште! 
 
Гөлгә күмер халҡым сүлдәрҙе, 
Эшкә екте ыжғыр елдәрҙе, 
Ҡырыҫлығын ҡотоп онотто — 
Теҙ сүктерҙек һалҡын ҡотопто! 
Халҡым яһай оло тантана, 
Бар ҡаршылыҡ һаҙға ҡаплана. 
Ул ҡояшты илтте тайгаға, 
Иңбашына һалып, айға ла, 
Иҫбат итеп көсөн тормоштоң, 
Йөрәгенән алып бер осҡон 
Бик хөрмәтләп, ҙурлап тапшырҙы, 
Ерҙең данын күккә ашырҙы. 
Гагариндар менән йыһанға 
Халҡым уйҙарының йылыһы 
Бергә менде, ана шуға ла 
Еңеүҙәрҙең килде өлгөһө. 
Ә барҙар бит ҡай бер бәндәләр 
Беҙгә ҡаршы һаман сәмдәләр, 
Ҡол яһарға теләп халҡымды 
Нисә тапҡыр улар ҡалҡынды! 
Тик, хур итеп еңгәс үҙҙәрен, 
Һеперҙеләр тиҙ үк эҙҙәрен. 
 
Халҡым теләгенең ялҡыны 



Иретмәҫлек ҡаты ҡылыс юҡ! 
Аҡ күгәрсен булып талпынып, 
Беләм, йәшәр ерҙә тыныслыҡ. 
Илем — бының изге теләге, 
Шаһит быға халҡым йөрәге. 
 
Алтын тиер инем халҡымды, 
Халҡым һөймәй бер ҙә һалҡынды. 
Хәтерләтә уның хеҙмәте 
Мәңге һүнмәй торған ялҡынды, — 
Халҡым һөймәй бер ҙә һалҡынды. 
Шуға ла мин уны: «Тормошҡа 
Йылы үрләтеүсе усаҡ, — тим, — 
Тыуыр яҙҙа сәскә атасаҡ 
Гөлдәр менән тулы ҡосаҡ», — тим. 
 
5.02.1962 



Бәхетем өсөн минең 
 
Тыуып-үҫкән ҡырҙарымдың 
Сикһеҙ киңлектәренә 
Мөхәббәт тулы күҙемде 
Бер генә һирпеп алһам, 
Йәнгә яҡын ерҙәремдең 
Яғымлы елдәренә, 
Онотоп үҙем-үҙемде 
Тын ғына ҡолак һалһам — 
Шунда уҡ бөтә тәнемде 
Ут-ялҡын солғап ала, 
Әйтерһең йөрәк өҫтөндә 
Ғәжәйеп усаҡ яна, — 
Күҙ алдым яҡтырып китә, 
Көстәрем таша башлай, 
Күңел ҡошом, илһамланып, 
Күктәргә аша башлай. 
Үҙем дә һиҙмәй ҡаламын — 
Йылмайып ҡуя ирен, 
Ә телем һөйөп ҡабатлай: 
— Бергенәм, тыуған ерем! 
Мин беләм: бындағы һәр гөл 
Күңелгә шатлык һала, 
Уның хуш еҫе ҡандарға 
Һеңешеп тороп ҡала. 
Һәм тоям: талғын ел иҫһә, 
Тулҡынһа уңған иген, 
Таң атһа, шәп ямғыр яуһа, 
Ҡоштар һайраһа — бөтәһе 
Бәхетем өсөн минең! 
Сөнки был — минең ерем! 
 
6.02.1962 



Дауыл һәм диңгеҙ 
 

(Баллада) 
 
Дауыл килде. Тау-тау булып 
Күк болоттар ҡалҡынды. 
Сал диңгеҙҙең баш өҫтөндә 
Хәтәр уттар талпынды. 
Ҡот осҡос көрәш башланды: 
Тулҡын ҡосто тулҡынды — 
Тик шулай ҙа, дәү диңгеҙҙең 
Тәне йөҙгә йолҡондо. 
Бына ул бар көсөн йыйып, 
Өҫкә табан ырғылды, 
Һәм дауылды күкрәгенә 
Ҡыҫып ҡабат йығылды. 
Күҙ асып йомған арала 
Ел-дауыл юҡҡа сыҡты. 
Ҡанлы яраға ҡапланып, 
Тонсоҡто ул, тонсоҡто! 
Болоттар китте таралып, 
Нур сәсеп килде ҡояш. 
Яраларҙы уңалдырып 
Шатланып көлдө ҡояш. 
 
13.02.1962 



Елкән һәм диңгеҙ 
 

1 
 
Сал диңгеҙҙең уртаһында 
Аҡ елкән. 
Был дауылда — кем икән ул, 
Кем икән?.. 
 
Ниңә сыҡҡан, ниңә йөрөй 
Интегеп, 
Тулҡындарҙан тулҡындарға 
Һикереп? 
 
Бер юғала, бер күренә 
Ағарып. 
Еңелмәҫме ул диңгеҙҙән — 
Ах! — арып? 
 
Сал тулҡындар араһында 
Аҡ елкән. 
Был дауылда — кем икән ул, 
Кем икән?.. 
 

2 
 
Шул елкәнде күҙәткәндә 
Шулай тинең миңә: 
«Дауыл көслө, тик барыбер 
Кеше уны еңә!» 
 
Көрәшһеҙ һис ни бирелмәй, 
Аңла шуны, иркәм: 
Диңгеҙ — елкән өсөн түгел, 
Диңгеҙ өсөн елкән!» 
 

3 
 



…Ләкин шундай диңгеҙҙәр бар — 
Уның бөтә көсө, 
Киңлеге һәм күркәмлеге 
Бары елкән өсөн! 
 
Ул да һәр саҡ дауыллана 
Ярҙарынан ашып. 
Ә уртала елкән тора 
Тулҡындарға баҫып. 
 
Уйнай ул, йөҙә, тирбәлә, 
Сумып яҡты нурға 
Еләҫ елдәр, көлә-көлә, 
Ниҙер һөйләй уға. 
 
Диңгеҙ киң осһоҙ-ҡырыйһыҙ, 
Юҡ, юҡ уның яры. 
Елкәнгә табан йүнәлгән 
Тулҡындарҙың бары. 
 
Был диңгеҙ — минең хыялым, 
Йәшәмәй ул һинһеҙ. 
Һин ундағы аҡ елкәнһең — 
Һинең өсөн — диңгеҙ! 
 
14.02.1962 



Уйланыу 
 
Ун һигеҙ йәш тула миңә, ун һигеҙ йәш... 
Аҙ ғүмерме? Юҡ, үҙемсә, байтаҡ ҡына. 
Үтелгәнгә хәҙер мин күҙ һаламын бары 
Ҡалын йылдар томалығын айҡап ҡына. 
 
Йөрәккәйем ун һигеҙ йыл тибеп тора, 
Ғүмеремә йәшәү көсөн биреп тора, 
Тамырҙарҙа, тынғы белмәҫ юлсы теҫлө, 
Ун һигеҙ йыл ҡайнар ҡандар йөрөп тора. 
 
Эштәр ләкин күпме генә башҡарылған, 
Йылдар буйы ни тиклем аҙ юл барылған, 
Йөрәгемде тишеп сыҡҡан байтаҡ көндәр 
Ҡайһы саҡта һиҙелмәй ҙә уҙғарылған. 
 
Ун һигеҙ йыл. Был йылдарҙа ҡайнар ҡаным 
Аҙмы юлдар үтте икән тамырымда? 
Яҡшы беләм: мин хәҙергә үтмәгәнмен 
Ошо юлдың яртыһының яртыһын да! 
 
Ун һигеҙ йыл, тик ун һигеҙ йомғаҡ булып, 
Бөгөн бына күҙ алдыма килеп баҫты. 
Һәм киләсәк: «Тиҙ атла, тиҙ, йәнем!» — тиеп, 
Миңә хеҙмәт менән тулы киң юл асты. 
 
16.02.1962 



Яра 
 
Ауыр һүҙ әйтеп йөрәккә 
Хәнйәр ҡаҙаның. 
Ниңә мин ҡорбаны булдым 
Бындай язаның? 
Әллә берәй саҡ үҙемә 
Дошманмы инем? 
Һинеңсә, шундай ғазапка 
Йөрәгем минең 
Хаҡлы инеме, хаҡлымы? 
Ләкин... яуап юҡ. 
Күҙҙәрем һағышлы шуға, 
Күңелем бойоҡ. 
Һис бер доктор был яраның 
Тапмай дауаһын. 
Һинән башка кем һуң уны, 
Кем һуң аңлаһын?! 
Тик бер өн генә йәнемә 
Ышаныс бирә: 
«Түҙ инде, ул да бит һинең 
Хәлеңде күрә. 
Килер ҙә ул йөрәгеңдән 
Хәнйәрҙе алыр. 
Һәм үҙе лә иркен һулап, 
Һөйөнөп ҡалыр.» 
 
17.02.1962 



* * * 
 
Тормош юлы — әсә ҡулы түгел, 
Һыйпап ҡына тормаҫ сәсеңде, 
Осратырһың унда дауылдарҙы, 
Осратырһың утлы йәшенде. 
Һәм, көрәштән ҡурҡып илар булһаң, 
Һөрттөрермөн, тимә, йәшеңде! 
Ышанма һин: тормош юлы таҡыр, 
Арттан иҫә елдәр, тигәнгә. 
Төрлө сағы булыр, ләкин, дуҫҡай, 
Тормош тынлығына кинәнмә. 
Бәхеттәрҙең ҙуры бирелә бит 
Тик хеҙмәтте ихлас һөйгәнгә. 
Дауылдарҙы күкрәк менән ярып, 
Еңеүҙәргә табан атла һин. 
Ваҡ йәндәрҙе юлда тап иткәндә 
Һис ҡыҙғаныу белмәй тапта һин. 
«Кеше» тигән исемеңде аҡлап, 
Намыҫыңды тап төшөрмәй һаҡлап, 
Ҡаршылыҡты ерге ҡапла һин. 
 
17.02.1962 



Тормош өсөн 
 
Ул донъяға йәшәр өсөн килгәс 
Иң тәү тапҡыр күҙен асыу менән, 
Әсә йөҙөн күрҙе ҡаршыһында, 
Ал ҡояшты тойҙо баш осонда 
Һәм танышты иркен баҫыу менән. 
 
Артыҡ көсһөҙ ине әле бала, 
Сирҡандырҙы уны иҫкән ел дә — 
Тойғандыр ул, бәлки, дары еҫен 
Саф һауала... Эйе, тормош өсөн 
Яу барҙы шул ул саҡ илкәйемде. 
 
Бала үҫте. Тик атаһы ғына 
Белмәҫ инде улы булғанын да. 
Утлы пуля уның тәнен ярған — 
Ул ҙур тормош өсөн ятып ҡалған 
Алыҫ Украина ҡырҙарында. 
 
Бала үҫте. Асы дары еҫе 
Сирҡандыра уны бөгөндә лә. 
Шат тормоштоң тантанаһы өсөн 
Ул бирергә риза бөтә көсөн 
Һәм, атаһы кеүек, ҡыҫып тешен, 
Ташланырға әҙер үлемгә лә! 
 
Киң баҫыуҙа тыуған бала бит ул, 
Бик, бик яҡшы белә йәшәү татын. 
Ул көрәшкә тормош өсөн сыҡты, 
Һаҡлар өсөн сыҡты тыныслыҡты. 
Уның менән бергә — ерем, халҡым. 
 
18.02.1962 



Ҡар яуа 
 
Ябалаҡлап ҡар яуа урманда, 
Ҡыҙыҡ та һуң тышта — буранда! 
 
Бит остарын тиҙ-тиҙ ыуалап, 
Йүгерәһең елде ҡыуалап. 
 
Нимә беҙгә һалҡын! Күңелдә 
Тыштағылай һыуыҡ түгел дә! 
 
Ах, асыуға беҙҙең теймәгеҙ, 
Ел-дауылға башты эймәбеҙ — 
 
Ҡырын ятып тәтәй санаға 
Сыҡтыҡ киттек булыр ҡалаға. 
 
Ләкин бөгөн бындай мәҙәккә 
Бирелмәйбеҙ, сөнки мәктәптә 
 
Дәрес бара, шундай күңелле! 
Айырылыу унан еңелме?! 
 
Оҫта булыу өсөн һәр эштә 
Беҙ йөрөйбөҙ инде дәрескә. 
 
Тышта буран ярһый, ҡотора, 
Ә балалар уҡып ултыра. 
 
21.02.1962 



Буш ҡыуыҡ 
 
Маҡтана ул 
Тәнәфестә: 
— Дәресте, — тип, — 
Беләм «биш»кә! 
 
Иҫкәрттеләр: 
— Һаҡ бул, туған, 
Күкте тишеп ҡуймағайны, 
Ҡуймағайны 
Танауғынаң! 
 
Бына дәрес. 
Тик... ниндәй эш? — 
Тын ҡалды ул 
Баҫҡан килеш... 
 
Йөҙөн һытҡан, 
Башын эйгән, 
Ә танауы 
Теҙҙән түбән... 
 
21.02.1962 



Йәш баҡсасы 
 
Мәктәп баҡсаларын биҙәп, 
Үҫә мәктәр. 
Оса унда матур-матур 
Күбәләктәр. 
Бына мәктәр йылмайышып 
Эйелгәндәр. 
Кемде күреп улар шулай 
Һөйөнгәндәр? 
Белмәйһеңме? Улай булһа, 
Ана, ҡара: 
Һуҡмаҡ буйлап йәш баҡсасы 
Үтеп бара. 
Тиңләп буламы ни уны 
Күбәләктәргә?! 
Ҡояштай ҡәҙерле бит ул 
Был йәш мәктәргә! 
 
21.02.1962 



Төймә 
 
Әллә бик иренсәк булған, 
Әллә бары онотҡан, — 
Төймәһен дә ҡарамаған, 
Һалдат походҡа сыҡҡан. 
Барғандар улар, барғандар 
Урман һәм ҡырҙар гиҙеп, 
Тау битләүҙәрен уҙғандар 
Кеҫәртке төҫлө йөҙөп. 
Юл ауыр булған. Колонна 
Ынтылған алға, алға… 
…Ҡаршыла — ауыл. 
Командир 
Туҡтарға ҡушҡан ялға. 
 
Сафтар алдынан командир 
Тын ғына атлап үтә. 
Ә бер йәш һалдат, ҡыҙарып, 
Уның ҡарарын көтә. 
Гимнастеркаһы егеттең 
Гүйә туҙанға манған, 
Кескенә генә еҙ төймә 
Өҙөлөп төшөп ҡалған. 
 
Командир һөйләй: «Ҡәҙерлем, 
Һал шуны күңелеңә: 
Һалдат — һалдат булмаҫ ине 
Йәшәһә еңел генә. 
Төймә ул, дөрөҫ, кескенә, 
Әммә, ваҡ нәмә, тимә. 
Кем уйлай шулай — ул үҙе 
Өҙөлөп барған төймә. 
Кескәйҙәр ҙурға терәк бит, 
Һалдаттың ыҡсымлығы — 
Беҙҙәге ныҡлы тәртиптең — 
Ҡеүәттең ысынлығы! 
Бер юлға һине кисерәм, 



Тик, дуҫҡай, төптән уйла: 
Тормошта, ошо төймәләй, 
Өҙөлөп ҡалып ҡуйма!» 
 
…Йәш һалдат гимнастеркаға 
Ныҡ итеп таҡты төймә, 
Һәм тығыҙ сафҡа ул баҫты — 
Билдәле, һәр төймә яҡшы 
Үҙ урынында көйгә! 
 
28.02.1962 



Бер таңда 
 
Таң алдынан мин ҡырҙарҙа йөрөнөм, 
Һәр иртәнең тойоп сафлығын. 
Керпектәрен асҡан бөрө төҫлө, 
Күңелемдә тыуҙы шатлығым. 
 
Бындай саҡта нисек йырламайһың! 
Ҡайнап сыҡҡан йөрәк тауышым 
Туғай өҫтәрендә талпынды ла, 
Осратҡандай иҫке танышын, 
Йоҡомһорап ятҡан ҡарурмандың 
Муйынына барып һарылды, 
Һәм тынлыҡтың тынсыу ҡуйынында 
Утлы йәшен булып ярылды! 
 
Мин туҡтаным... Ләкин бер уянғас 
Урман инде ҡабат тынманы. 
Бар тәбиғәт уның дәртле моңон 
Тын да алмай бирелеп тыңланы. 
Күңел ярҙарына һыя алмай 
Ташты, ташты минең шатлығым: 
Бөгөн таңда иң тәү мин уяттым 
Тәбиғәттең бөйөк хаҡлығын — 
Тормош шауын минең йыр башланы! 
Бик һөйөнәм шуға, дуҫтарым: 
Шул хаҡлыҡ бит үҙе һуҙып торҙо 
Күңел ҡылдарының остарын! 
 
2.03.1962 



Беҙ шулай тибеҙ 
 
Тормошто мин әкиәткә 
Тиңләй алмайым. 
Әкиәттән заман өҫтөн — 
Яҡшы аңлайым. 
Ер йөрәге башҡа хәҙер, 
Элекке түгел, 
Йәшәү татлыраҡ һәм ҡояш 
Яҡтыраҡ бөгөн. 
Күк толпар күккә һикермәй 
Болоттар аша, 
Кеше уйының емеше 
Йыһанға аша. 
Хыялдан етеҙ йүгерә 
Тормош ағышы. 
Яңғырай килер көндәрҙең 
Йөрәк ҡағышы. 
Әкиәт — тик тамсы ғына, 
Хәҡиҡәт — диңгеҙ. 
Әкиәттән заман өҫтөн — 
Беҙ шулай тибеҙ. 
 
3.03.1962 



Еремә 
 
Ер ғүмере ҡояш тирәһенә 
Алтын таҫма булып уралған. 
Ул ҡояштан йәшәү йылыһын һәм 
Мәңге һүнмәй торған нур алған. 
Ер йөҙөндә күпме тереклек бар — 
Бөтәһенә уртаҡ әсәй ул. 
Үҙәгенә ҡайнар ут йомарлап 
Тормош уты булып йәшәй ул. 
Миллиард йылдар һанай ерем йәшен, 
Тик ҡарт тиеп уны кем әйтер? 
Килер көндәр уның ғүмер юлын 
Алтын диңгеҙ итеп киңәйтер! 
 
3.03.1962 



Тау 
 
Ҡояш нурында ҡыҙҙырып 
Ҡылған үҫкән арҡаһын, 
Йылдар буйы уянмайса, 
Серем иткән ҡартласың. 
Йыйырсыҡ ҡаплаған йөҙөн 
Ямғырҙар йыуып үткән. 
Күренмәҫ таҫтамал менән 
Ел уның тәнен һөрткән. 
Ҡыш бабай уны бурандан, 
Һалҡындарҙан һаҡлаған — 
Аҡ ҡарҙы, мамыҡ шәл итеп, 
Иң башына ҡаплаған. 
Ул йоҡлаған да йоҡлаған, 
Һис ваҡыт уянмаған. 
Һыуынған ҡанын ҡояш та 
Ҡайнарлата алмаған. 
 
Ә бер көн кеше килгән дә 
Ҡая таштарға баҫып, 
Хазина йыя башлаған 
Уның ҡуйынын асып. 
Кинәт йәшәреп киткән тау 
Һәм тәү ҡат ғүмерендә 
Ул үҙен кәрәкле һиҙгән 
Бәхет һәм дан ерендә. 
Хәҙер тау моңһоҙ ҡарт түгел, 
Һаҡлап ятҡырған көсөн 
Ул бирә бөгөн илемә, 
Илем ныҡ булһын өсөн. 
 
4.03.1962 



Дүрт һылыу 
 
Ер тирәләп дүрт һылыу 
Әйлән-бәйлән уйнайҙар. 
Диңгеҙҙәрҙе кисәләр, 
Ҡыр-урманды буйлайҙар. 
Ап-аҡ йөҙлө берәүһе 
Ынйы көмөш башлыҡлы, 
Байлыҡ тулы ҡапсыҡлы 
Һәм бик оло ҡашыҡлы. 
Уның һәр бер һулышы 
Ерҙең өҫтөн бәҫәртә. 
Кешеләрҙең йөҙҙәрен 
Алландыра, йәшәртә. 
Ҡапсығын сисеп ҡуйһа, 
Бурандар бурай башлай, 
Ыҙғыр елдәр ҡарҙарҙы 
Ҡырҙарға илтеп ташлай. 
Шул һылыу баҫҡан ерҙә 
Сатлама һыуыҡ була. 
«Ҡыш килде! Ҡыш килде!» — тип, 
Балалар сана шыуа. 
Икенсе һылыу ҡыштың 
Тотонған һул ҡулына 
Һәм баҫып бара һәр саҡ 
Уның үткән юлына. 
Аллы-гөллө күлдәге 
Елдә елберҙәп тора, 
Иҫкитмәле сәскәләр 
Сәсен гел биҙәп тора. 
Уның ҡайнар һулышы 
Ҡарҙы-боҙҙо ҡамсылай. 
Ҡышбикәнең үксәһен 
Ҡаплай көмөш тамсылар. 
Гөлдәр сәскә аталар, 
Йәшәрәләр далалар. 
«Яҙ килде!» — тип һөрәнләп 
Тышта унай балалар. 



 
Шунан килә йәй апай 
Йәшел яулығын сөйөп, 
Киң ҡырҙарҙың өҫтөндә 
Тыпыр ҙа тыпыр бейеп. 
Иген баҫыуҙарына 
Алтын йүгертеп сыға, 
Болотто ҡыҫып усҡа 
Көмөш тамсылар һыға. 
Еләктәре бешәләр, 
Өҙөлөп үк төшәләр. 
Ҡырҙа эшләп балалар 
Оло булып үҫәләр. 
 
Йәй артынан моң ғына 
Алтын көҙ атлап килә. 
Ерҙең сикһеҙ байлығын 
Хөрмәтләп, маҡтап килә. 
Бураларҙың ишеген 
Ябып китә үтешләй, 
Инеп сыға мәктәпкә — 
Ҡайҙа ғына етешмәй! 
Емештәр бешә был саҡ 
Алланып та балланып. 
Балалар йылмаялар 
Күңелләнеп, шатланып. 
Шунан тағы ҡыш килә, 
Бигерәк инде йыш килә! 
Ер тирәләй дүрт һылыу 
Әйлән-бәйлән уйнайҙар. 
Уйнайҙар ҙа уйнайҙар, 
Һис бер уйнап туймайҙар. 
 
4.03.1962 



Ҡалҡан 
 
Йәшел менән ҡаймаланған 
Алтын ашъяулыҡ кеүек, 
Йәш ағастар уртаһында 
Баҫыу тулҡынып ята. 
Йомарт еремә таянып, 
Башаҡтар менән бергә, 
Көндәй яҡтырып, халҡымдың 
Бәхете сәскә ата. 
 
Шул сәскәне көтөлмәгән 
Хәтәр мәлдәрҙән һаҡлап, 
Баҫыу ҡырына йәш кенә 
Акациялар баҫҡан. 
Бәхет күтәргән башаҡтар 
Һис ниҙән ҡурҡмайынса 
Тыныслап үҫә алалар 
Булғанда бындай ҡалҡан! 
 
5.03.1962 



Почтальон егет 
 
Ете төн уртаһында бер 
Яңғыҙы 
Йәш егет үтә күперҙән. 
Ай ҡыҙы 
Күрҙе лә уны аҫтыртын 
Йылмая, 
Моңло йөҙө балҡып ҡуйҙы 
Йылғала. 
Егет тартып етеҙ атын 
Туҡтатты. 
Ә ай ҡыҙы серле күҙен 
Уйнатты. 
Әйтерһең дә: «Кил, кил», — тиеп 
Өндәй ул, 
Тик егеттең кем икәнен 
Белмәй ул. 
Уның бит бар йәндәй күргән 
Һылыуы. 
Мөмкинме һуң уға тиңдәш 
Булыуы?! 
Алһыу йөҙө тулған айҙан 
Нурлыраҡ, 
Сәсе төндөң ҡараһынан 
Ҡуйыраҡ, — 
Уға етеү ҡайҙа һиңә 
Ай ҡыҙы! 
…Әй моңая ай ҡыҙы бер 
Яңғыҙы… 
 
Ә почтальон егет инде 
Был саҡта 
Алған ине һөйгән ҡыҙын 
Ҡосаҡҡа… 
 
5.03.1962 



Гөрләүектәр 
 
Ҡыш ҡылысын ҡайрап килгән ине, 
Үҙ башына булған, күрәһең. 
Гөрләүектәр, ана, һөйләп тора 
Ике оло көстөң көрәшен. 
 
Ҡыш күкрәген ярып гөрләүектәр 
Ҡар аҫтынан ҡайнап сыҡҡандар, 
Яҙ шатлығын, изге бүләк итеп, 
Устарына ҡыҫып тотҡандар. 
 
Көмөш таҫма төҫлө аға улар 
Ҡояш нуры менән сағылып, — 
Шаулы йылға күптән, күптән инде 
Көтөп тора булыр һағынып. 
 
Ләкин бына яҙын ҡайнар ҡояш 
Ҡараны ла ергә һуңғы ҡат, 
Арығандай, ергә төн килтереп, 
Керпектәрен япты тын ғына… 
 
Үлеп барған ҡыштың һалҡын ҡулы 
Киң ҡырҙарҙы ҡыҫты һуҙылып. 
Ни эшләрҙәр меҫкен герләүектәр — 
Туңмаҫтармы икән боҙ булып?.. 
 
Юҡ, туңмаҫтар. Һынған инде хәҙер, 
Һынған инде ҡыштың ҡылысы. 
Яҙ һыуының һәр бер тамсыһына 
Һеңеп ҡалған ҡояш йылыһы. 
 
8.03.1962 



* * * 
 
Атланып ҡояш нурҙарына 
Йәмле яҙ ҡайтты тыуған ергә, 
Йәмле яҙ ҡайтты тыуған ергә 
Ҡара ҡарғалар менән бергә. 
 
Сығам да Өршәк буйҙарына 
Ҡарайым ерем ҡоштарына, 
Ҡарайым ерем ҡоштарына — 
Яҙ алып килгән дуҫтарыма. 
 
Уларҙың ҡыйғас ҡанатында 
Күрәм төҫлө бураҙналарҙы, 
Күрәм төҫлө бураҙналарҙы, 
Бик һөйгән яҙғы ҡарғаларҙы. 
 
Тәүге бураҙна ҡалҡыр тиҙҙән 
Биҙәкләп бай еремдең түшен, 
Биҙәкләр бай еремдең түшен 
Данлар өсөн кеше эшен! 
 
10.03.1962 



Үткән йылғы үләндәр 
 
Ҡыш буйына мәйет төҫлө ятҡан ҡырҙар терелде, 
Яҙ уятты йоҡоһонан минең һөйгән еремде. 
 
Көлөп-уйнап ҡар өҫтөнән һыуҙар ағып үттеләр, 
Уҙған йылғы үләндәрҙең тамырҙарын үптеләр. 
 
Ҡыуанғандыр ул үләндәр, япраҡтары ҡойонған, 
Йәшәп тынған тәндәренән тормош эҙе юйылған. 
 
Тик ҡәҙерле улар ергә, сөнки ошо үләндәр 
Тыуыр быуын йөрәгенә тормош биреп үлгәндәр. 
 
11.03.1962 



«Булһын», — тимен 
 
Тыуған илем 
Гүзәл минең 
Тормоштоң тап үҙе төҫлө 
Ғорур, бөйөк, 
Имән кеүек, 
Еңә ул бар яуыз көстө. 
 
Халҡым аңы — 
Уның даны, 
Изге хеҙмәт — уға терәк. 
Уның өсөн 
Бирә көсөн 
Ер йөрәге — беҙҙең йөрәк. 
 
Ысын күңел 
Менән, бөгөн 
Мин әйтәмен алға ҡарап: 
«Булһын, — тимен, — 
Эшем минең 
Шул имәнге йәш бер япраҡ.» 
 
11.03.1962 



Мин ауылда тыуҙым 
 
Мин ауылда тыуҙым. 
Ҡырҙар гиҙеп, 
Йырҙар эҙләнем. 
Һағыш диңгеҙендә йөҙмәнем мин, 
Ҡайғы һиҙмәнем. 
Ауыл миңә йылы ҡосаҡ булды — 
Әсә ҡосағы. 
Ауылдарҙа — йырҙың сабый сағы — 
Илһам усағы. 
Ҡырҙар юлы — гөл-сәскәгә тулы, 
Шул гөлдәр аша 
Күңел ҡылым минең, йөрәк йылым 
Ергә тоташа. 
Мин аңлайым ерҙең һәр һулышын, 
Йәмен аңлайым. 
Ил кешеһен, уның бөйөк эшен 
Һөйәм, данлайым. 
Гөлдәр күрһәм, ләкин сәстәремә, 
Өҙөп теҙмәйем. 
Шул гөлдәрҙән тыуыр йырҙарыма 
Аҙыҡ эҙләйем. 
Һәм ышанам: киң хистәрҙән алған 
Алыҫ хистәрем 
Йыр булыр ҙа, ҡырҙарыма бирер 
Бай емештәрен… 
 
14.03.1962 



Шишмә һәм ҡайын 
 
Шишмә аға сылтырап, 
Көмөш төҫлө йылтырап, 
Ҡая битенән. 
Сыға ҡайнап, урғылып, 
Әйтерһең дә, һығылып 
Йөрәк итенән. 
 
Эргәһендә аҡ ҡайын 
Һыуға һоноп башҡайын 
Уйҙарға талған. 
Ә тамыры ҡаяны 
(Ҡара инде саяны!) 
Бөгәрләп һалған. 
 
Бер саҡ был таш тауында 
Саф шишмә лә, ҡайын да 
Булмаған икән. 
Баш бирмәйсә һис кемгә 
Яңғыҙ ғына иркендә 
Ҡая көн иткән. 
 
Ләкин шундай мәл килгән — 
Шишмә һыуы эркелгән 
Ҡая йөҙөнән. 
Нескә билле аҡ ҡайын 
Төртөп сыҡҡан башҡайын 
Уның эҙенән. 
 
Был дуҫтар бар бөгөн дә, 
Ташлы тауҙар өҫтөндә 
Тормош ҡоралар. 
Шундай ҡырыҫ ерҙә лә 
Йәшәү өсөн бергәләп 
Йырлап торалар. 
 
4.03.1962 



* * * 
 
Мылтығымдан саҡма сағылдырып, 
Ун пуляны сәпкә мин аттым. 
Эх, һуңғыһын, яҙа төҙәгәнмен, 
Ел иркенә биреп юғалттым! 
 
Туғыҙ пуля сәпкә барып тейгән, 
Туғыҙ пуля — туғыҙ урында. 
Тик берәүһе, иң ҡайнары ғына, 
Иң ҡайнары ғына юҡ унда. 
 
Маҡсатыма төбәп мин атҡайным 
Утлы пуля итеп ун йылды, 
Ғүмеремә бары туғыҙы ғына 
Яҡты йондоҙ булып уйылды. 
 
Эх, һуңғыһын яҙа төҙәнем шул — 
Ҡурсаҡ булды уйнаҡ елдәргә! 
Ун йылымдың береһе ҡалды ннде 
Ауыр һулап ҡына һөйләргә... 
 
15.03.1962 



* * * 
 
Таң тыуҙы ҡыҙарып 
Күк тауҙар һыртынан. 
Дәртле йыр артылды 
Пионер йортонан. 
 
Мөләйем сәләмләп 
Пионер дуҫтарҙы 
Өндәшә шул ваҡыт 
Ал таңдың нурҙары: 
 
— Килтерҙек беҙ һиңә 
Хеҙмәттең олоһон. 
«Әҙер бул!» йәш дуҫым, 
Был һинең бурысың. 
 
Йыр таша, тарала 
Киң ҡырҙар иңенә. 
Ал байраҡ баш эйә 
Тыуған ер еленә. 
 
Ҡушылған алһыу таң 
Ташланған оранға. 
Сыҡтылар ныҡ баҫып 
Балалар ҡырҙарға. 
 
15.03.1962 



Хеҙмәт 
 
Кешене хеҙмәт тыуҙырған, 
Хеҙмәттәр төҙөй илде. 
Һәр кешегә бәхет ҡояшы 
Хеҙмәттәр менән килде. 
 
Ер күрә: эшһеҙ бәндәнең 
Иртәрәк төшә теше. 
Ялҡындай яныр мәлендә 
Ул инде һүнгән кеше. 
 
Тырыштар ғына күрәләр 
Еңеү тауының үрен. 
Ялҡауҙан бәхет ялтана, 
Елеген бирмәй ерем. 
 
15.03.1962 



* * * 
 
Болоттар ағыла 
Көнсығыш яғына. 
Офоҡта яй ғына 
Таң ҡанат ҡағына. 
Таң ҡанат ҡағына 
Нурҙарға ҡойоноп. 
Йөҙөндә сағыла 
Һүрелмәҫ ҡыйыулыҡ. 
Тәбиғәт уяна, 
Ал-гөлгә буяна. 
Сәскәләр шат ҡына 
Ҡояшҡа талпына. 
Йылмая ысыҡтар, 
Гөр килә ҡошсоҡтар. 
Тик йәнгә шом һалып, 
Дәһшәтле һуҙылып, 
Көнсығыш яғынан 
Болоттар ағыла. 
Ҡараңғы шәүләһе 
Йөрәккә ҡағыла. 
Ҡом ҡалһа күҙҙәрҙә, 
Борсолоу — йөҙҙәрҙә: 
Ни булыр ал таңға, 
Ҡалмаҫмы ҡалҡанға? 
 
…Һәм, бына, ут-йәшен, 
Болоттоң күк-сәсен 
Йолҡолап, алтынлы 
Уҡ һымаҡ, атылды. 
Шунда ук, ҡурҡынып, 
Үлемгә йөҙ тотҡан 
Аждаһа шикелле, 
Болоттар ашығып 
Кирегә сигенде. 
 
Ер йөҙө йәмләнде, 



Тәбиғәт йәнләнде, — 
Йотам, тип, алтынды 
Болоттар алданды! 
 
18-19.03.1962 



Азатлыҡ йыры 
 
Ярһыу йылға оҙон ҡыш буйына 
Боҙ ситлектә ятып иреккән. 
Инде хәҙер, шашып, ҡотороноп, 
Ләззәт ала яҙғы иректән. 
Уның юлын һис ни быуа алмай, 
Бар ҡаршылыҡ унан еңелә. 
Һелтәп ташлар өсөн, 
Һуңғы боҙҙо 
Күтәргән ул көслө иңенә. 
Тулҡындары килеп ябырылһа 
Текә ярҙар һыуға ишелә. 
Ғәжәпләнмә: 
Бығау өҙгән саҡта 
Тап ошондай була кеше лә. 
 
20.03.1962 



Өршәк өҫтөндәге усаҡтар 
 
Өршәк буйҙарында йөрөйөм мин 
Тулҡындарға текәп күҙемде. 
Яҙғы һыуҙар, гүйә, үбеп үтә 
Минең аяҡ баҫҡан эҙемде. 
Энәләнгән боҙҙар үкерәләр 
Үлем һиҙгән йыртҡыс шикелле. 
Ошо саҡта миңә 
Әллә ниңә 
Бик һөйкөмлө йылғам, һөйкөмлө. 
Яҙғы ҡояш төҫлө яҡты йөҙлө, 
Яҙ һыуылай шаян балалар, 
Боҙ өҫтөнә усаҡ яғалар ҙа, 
Сыр-сыу килеп, көлөп ҡалалар. 
Ялҡын бейей ҡайнар тәне менән 
Ал ҡояшҡа табан үрелеп. 
…Ә бер аҙҙан инде ул юғалды 
Офоҡ ситтәренә күмелеп. 
Һоро төтөн генә, ергә ятып, 
Тороп ҡала йылға буйында 
Һәм уята төрлө моң-һағыштар 
Хыялымда минең, уйымда. 
Ҡайнар ҡояш менән үбешергә 
Ынтылған шул ялҡын шикелле, 
Өмөтөм дә, ярһып, нисә тапҡыр 
Буйы етмәҫ ергә һикерҙе... 
Тик ул өмөт күптән һүнгән инде, 
Офоҡ артындағы усаҡтай. 
Унан ҡалған һоро томан ғына 
Уйҙарымды минең ҡосаҡлай. 
Ул томан да, беләм, тараласаҡ, 
Иҫһен генә тормош елдәре. 
Өмөт түгел, оло маҡсат булып, 
Ул сағында ялҡын телдәре 
Үрләр әле, үрләр йөрәгемә, 
Тик ҡояшка күңел үрелмәҫ. 
Янып ҡына һүнгән усаҡ төҫлө, 



Ҡеүәтем дә бушҡа һүрелмәҫ — 
Маҡсатымды ҡулға алырмын, 
Яҡты бер нур булып янырмын. 
 
20.03.1962 



Яҙғы йөрәк 
 
Иртә яҙҙы һөйәм, 
Иркә яҙҙы һөйәм, 
Ер йәшлеген күрәм — һоҡланам. 
Яҡты хистәр миңә 
Татлы хистәр бирә, — 
Мин шул хистәр менән туҡланам. 
 
Берҙәм ҡанат ҡағып, 
Ерҙән һәләт алып, 
Кейек ҡаҙҙар ҡайта алыҫтан. 
Тәнем сафлыҡ тоя, 
Йәнем шатлыҡ йыя 
Сыңлап үткән һәр бер тауыштан. 
 
Сумып яҡты йырға 
Тулып аҡты йылға, 
Тулҡын менән ябып үҙәнен. 
Һәм шул йылға кеүек, 
Илһамына күмелеп, 
Ярһып типте яҙғы йөрәгем. 
 
21.03.1962 



Тирмән 
 
Шаулап-гөрләп, нурға сумып, 
Ярһыулы йылға аға. 
Кескенә уйынсыҡ тирмән 
Күңелле ҡанат ҡаға. 
 
Ваҡ ҡына тамсылар, көлөп, 
Һикерә унан ҡырға. 
Ә ул тик әйләнә бирә 
Һоҡланып еңел йырға. 
 
…Ғүмерем минең! 
Һыйынып 
Ҙур тормош ҡосағына, 
Ошо тәтәй тирмән төҫлө 
Талпынып бушҡа ғына, — 
Файҙаһыҙ уйынсыҡ булма! — 
Һинең ҡеүәтең, көсөң 
Өлкән ташты әйләндерһен 
Халҡым шатлығы өсөн. 
 
21.03.1962 



Ҡулдар 
 

(Мәҫәл) 
 
Бер саҡ Мейе, бик маһайып китеп, 
Үҙен тиңһеҙ бер зат төҫлө хис иткән, ти, 
Һәм тын ғына 
Төрлө-төрлө түбән уйҙар 
Үрсеткән, ти. 
Ә улары күп тә үтмәй 
Өрә башлағандар, ти, эттәй... 
Мейе көлгән барынан да... 
Шул рәүешсә 
Яманлыҡта ул үҙен тиҙ тапҡан, ти, 
Бигерәк тә ике Ҡулға ҡаныҡҡан, ти. 
«Һеҙ — кем? — тигән Мейе көлөп, — 
Бары наҙан, йүләр генә. — 
Йәшәйһегеҙ көс-тир түгеп, 
Мәғәнәһеҙ һөнәр менән. 
Ҡарағыҙсы мине бына — 
Көн күрәм мин анһат ҡына. 
Ҡара эштәрҙе һөймәйем, 
Иген игеп, ер һөрмәйем. 
Тик шулай ҙа, — бер ни түгел, — 
Йәнем тыныс һәм көр күңел! 
Ә һеҙҙең бит тәндәрегеҙ 
Һөйәлләнеп бөткән, ҡатҡан, 
Өҫ-башығыҙ саңға батҡан. 
Аңламайым — нисек түҙә йәндәрегеҙ? 
Ҡайҙа һеҙҙә уй һәм фекер? 
Их, меҫкендәр! 
Тот та бына ергә төкөр — 
Шунда ғына әрнеү бөтөр!» 
 
Ҡапыл йөрәк, 
Тамырҙарға туҡ-туҡ ҡағып, 
Тороп баҫҡан 
Тулҡынланып. 



«Их, Мейе дуҫ! — тигән Йөрәк, — 
Бер аҙ намыҫ белеү кәрәк, — 
Мейеләрҙе мейе иткән — 
Ҡулдарҙан башҡа кем икән?!.» 
 
Йөрәктең һүҙе — хаҡлыҡтың үҙе. 
 
21.03.1962 



* * * 
 
Һәр үткән көн минең йөрәгемә 
Үҙ тамғаһын уйып һала. 
Һәм ул мәңге тере булып ҡала, 
Башҡа эҙҙәр юйылһа ла. — 
Илемдәге һәр бер өлкән шатлыҡ 
Уйҙарыма бирә сафлыҡ. 
Бәхет өсөн барған көрәш нуры — 
Илһамсымдың иң-иң ҙуры. 
Ил тормошо — минең яҡты көнөм. — 
Шуны йырлай алһа инем. 
Тынғы белмә, һайра, күңел ҡошом: 
Был һинең изге бурысың. 
 
22.03.1962 



Төптәге шишмә 
 
Силәк элеп беләккә, 
Киттек бер көн еләккә. 
Киң бәрхәт ҡырҙар буйлап, 
Көлөп, шаярып, уйнап, 
Күңелле уйҙар уйлап, 
Татлы еләктәр йыйнап. 
Байтаҡ ара үткәс тә, 
Арып, һыуһап бөткәс тә, 
Барып етеп бер тауға, 
Итәгендә туҡтауға, 
Ниндәйҙер моң ишеттек, 
Оло шатлыҡ хис иттек — 
Ҡайҙалыр яҡын ғына 
Шишмә бар һалҡын ғына. 
Эҙләп таптыҡ шишмәне, 
Тик һис бер кем эсмәне 
Уның һыуын, дуҫтарым, 
Ҡуша тотоп устарын... 
Сөнки һыуы булһа ла, 
Йырлап ағып торһа ла, 
Йәшеренеп иркендән, 
Ҡасып ҡояшлы көндән — 
Төптә — ҡая аҫтында — 
Ята ине ул унда. 
Ҡандырмағас һыуһынды 
Бар шатлыҡлы уй һынды. 
Бөтәбеҙ ҙә, бойоғоп, 
Ҡайтыр юлға йыйындыҡ. 
 
Шул саҡ күңел әллә ниңә 
Тын ғына өндәште миңә: 
— Һин быны ныҡ тот иҫеңдә: 
Үҙеңдең ҡылған эшеңдә 
Ошо хәлгә ҡала күрмә: 
Төпкә төшмә, үргә үрлә, — 
Ҡояш аҫтында балҡы ла, 



Бар көсөңдө бир халҡыңа. 
 
22.03.1962 



Карьерист 
 
Башын артҡа ташлай биреп, 
Өйрәк төҫлө түшен киреп, 
Ул атлап бара. 
Йән дуҫын — ҡалын портфелен 
Ҡосаҡлап бара. 
 
Ә унда ни һуң шул тиклем? 
Бик шәпме документың? — 
Юҡ! Әйтәм туры: 
Портфель эсендә портфелдең — 
Тағы ла ҙуры. 
 
23.03.1962 



Беҙҙең уйҙар бергә әле лә... 
 
Күрше үҫтек. Бергә уйнаныҡ, 
Ҡырҙар гиҙеп еләк йыйнаныҡ, 
Бер үк уйҙы икәү уйланыҡ — 
Бер тирегә генә һыйманыҡ! 
Бергә үҫтек, бергә уйнаныҡ. 
 
Тик ситләштең минән бер мәлде, — 
Килтермәнең мине үҙеңә, 
Һағыш ятҡан ине күҙеңә... 
Йәш тамыҙып дуҫлыҡ эҙенә, 
Һин ситләштең минән бер мәлде. 
 
Әсәң беҙҙә шулай һөйләнде: 
— Әллә нимә булды балаға: 
Ата һүрәтенә ҡарай ҙа, 
Илай, меҫкен... Үҙе һарғая... — 
Әсәң беҙҙә шулай һөйләнде. 
 
Мин аңланым шунда барын да: 
Һинең ниңә минән ҡасҡанды, 
Ниңә ҡапыл алыҫлашҡанды 
Һәм йөҙөңде һағыш баҫҡанды — 
Мин аңланым шунда барын да. 
 
Һәм атланым һинең эргәңә, 
Ҡулдарыңдан тоттом, йыуаттым... 
Таң нурылай итеп ҡояштың, 
Күңелеңдә ҙур хис уяттым, 
Мин атланым һинең эргәңә. 
 
Түбән ҡарап шул саҡ өндәштең: 
— Ә мин, йүләр, һинән ситләштем… 
«Мин етем шул... Әхмәт тиңдәштең 
Атайы бар», — тиеп, көнләштем... — 
Түбән ҡарап шулай өндәштең. 
 



Шунан һуң гел бергә уйнаныҡ, 
Дуҫлыҡ хисен ҡабат юйманыҡ, 
Бер үк уйҙы икәү уйланыҡ: 
«Һуғыш — бәлә бала йәненә, 
Үлтерһәңсе үҙен мәңгегә!» 
Хәтеремдә бына әле лә, — 
Бер үк уйҙы икәү уйланык. 
 
Йылдар үтте. Беҙ ҙә ҙурайҙыҡ. 
Иркен юлын асты Ватаным — 
Ғүмерен һаҡлап бик күп атаның 
Ил сигенә һин дә атланың, — 
Беҙ ҙә үҫтек, беҙ ҙә ҙурайҙыҡ! 
 
Беҙҙең уйҙар бергә әле лә: 
«Һуғыш — бәлә кеше йәненә, 
Һуғыш — ҡаза донъя йәменә, 
Үлтерәйек уны мәңгегә!» 
Беҙҙең уйҙар бергә әле лә. 
 
23.03.1962 



Әйтсе 
 
Әйтсе, әйтсе, минең дуҫым, 
Серҙәребеҙ уртаҡ булһын, 
Ни һуң һинең күңелеңде 
Төрлө сүп-сар менән күмде 
Һуңғы йылда? Һиҙәһеңме — 
Бөтә йәшлек биҙәгеңде 
Һин юғалттың... 
Дуҫым минең! 
Ни булды һуң? — әйтһә инең. 
Өндәшмәнең? 
Мин бит һинең 
Беләм телдәр булған сағың... 
Һин дөрләтә торған инең 
Һәр кемдең һөйөү усағын. 
Ҡайҙа, ҡайҙа ул ваҡыттар? 
Ниңә өҫтөн был ваҡлыҡтар?.. 
 
Иҫеңдәме, һине бер саҡ, 
Күккә сөйөп, күҙ алдында 
Маҡтанылар... Ә һин шунда, 
Көлөп кенә ҡуҙғалдың да, 
Оялғандай, тышҡа сыҡтың — 
Күҙҙәреңдә ғорурлыҡтың 
Нуры балҡый, уйнай ине... 
Һиңә ҡарап туймай ине 
Был ваҡытта һис бер күңел. 
Мин дә һинән, — юҡ, сер түгел, 
Ала алманым күҙемде 
Һәм, оноттом да үҙемде, 
Мин йүнәлдем һинең арттан. 
Ләкин үкендем аҙаҡтан 
Ниңә сыҡҡаныма... 
Дуҫым! 
Мин иң тәүҙә шунда тойҙом 
Күңелемдә ауыр һағыш... 
Күрмәнемме тиеп ялғыш, 



Һинең яҡҡа ҡат-ҡат баҡтым, 
Һәм көҙгө алдына баҫҡан, 
Йөҙөндә маһайыу ташҡан 
Йәш бер сибәр ҡыҙҙы таптым... 
 
Ошо көндә һин тәү тапҡыр 
Наҙлы көлдөң, борғоландың, 
Һикертеп ҡыйғас ҡашҡайыңды, 
Йөрәктәрҙе утҡа һалдың, 
Бик ҡәнәғәт булып ҡалдың. 
 
Әйтсе, әйтсе, минең дуҫым, 
Серҙәребеҙ уртаҡ булһын, — 
Тәүге сүп-сар күңелеңдә 
Тыуманымы ошо көндә? 
Өндәшмәһәң? Ҡыйын, беләм, 
Сүпте таныу уйың менән... 
Тик барыбер тыңлап бөтөр, 
Бәлки, һиңә барып етер 
Минең һүҙем... (Үпкәләмә, 
Ауыр булһа һөйләгәнем — 
Бөгөнгөләй, үткәндә лә, 
Мин бит һине һөйә инем.) 
Шул көндән һуң һин дуҫлаштың 
Төрлө буяу, биҙәк менән, 
Алҡа таҡтың, кершән яҡтың, 
Һәм һәр кемдең күңеленән 
Алмаҡ булдың йылы урын, 
Уның да тик иркен, ҙурын... 
Һин аҙаштың көпә-көндөҙ — 
Сүп-сар тулы юлдан киттең, 
Үҙ-үҙеңде артыҡ һөйөп, 
Үҙеңде үк харап иттең, 
Ана шуға әрней йөрәк... 
Ишет минең әйтер һүҙҙе: 
Ул һуҡмаҡтан барма — борол, 
Юйып ташла ялған эҙҙе! — 
Йөрәгеңде мүк баҫмаған, 



Аңла, дуҫым, ваҡыт барҙа: 
Хистәреңде түгеп-сәсеп, 
Йөрөмә һин яман ярҙа... 
 
Һин башыңды эйҙең, күрәм, 
Устарыма йәшең тамды. 
Әйтсе, әйтсе, минең дуҫым, 
Серҙәребеҙ уртаҡ булһын, 
Йәшлек уҙған тәүге таңды 
Һағынамы һинең күңел? 
Ҡайтырһыңмы унда ҡабат? 
Әле лә бит бик һуң түгел, 
Әле лә бит бик һуң түгел... 
 
24.03.1962 



Ялҡын бир 
 
Яғымлы яҙ килде. 
Ер йөрәге, 
Бәйге һиҙгән юртаҡ шикелле, 
Хеҙмәт шауын — 
Бәхет яуын көтөп, 
Ҡайнарланып, ярһып һикерҙе. 
Ҡар оҙатып йылы пар ҡалҡынды 
Һәм, һыйынып баҫыу өҫтөнә, 
Һынмаҫ һаплы өлкән байраҡ төҫлө, 
Бураҙнаға ҡуша үҫте лә, 
Еләҫ елдә елбер-елбер итеп, 
Нәфис ҡулын үрҙә болғаны... 
Тирә-яҡты яҙғы хуш еҫтәр һәм 
Шаян нурҙар шул саҡ солғаны. 
Тракторҙар, дәртле йырҙар йырлап, 
Инеп киткәс байраҡ аҫтына, 
Ғәзиз ерем минең, шатлыҡ менән 
Үҙ күкрәген йыртып асты ла, 
Саф ҡанының ҡайнар бер өлөшөн, 
Бураҙналар аҫтына ағыҙҙы, 
Алтын бөртөктәрҙең йөрәгенә 
Үҙ ҡанынан ялҡын ҡабыҙҙы. 
 
…Яҙҙар үтер, 
Бына көҙҙәр етер, 
Ер өҫтөнә ятыр һалҡындар, — 
Беҙ туңмабыҙ: 
Сөнки бураҙнала 
Ер йөрәге биргән ялҡын бар! 
 
24.03.1962 



* * * 
 
Ҡанат аҫтарында яҙ килтереп, 
Ҡоштар ҡайта йылы яҡтарҙан. 
Дәртле йәштәр тиҙҙән баҫыу буйлап 
Ер йылыһын тойоп атларҙар. 
 
Ер йәшәрер! Һабан турғайҙары 
Шул йәшлекте йырға күсерер. 
Иңкеүҙәрҙә ҡалған ҡарҙар ғына 
Уҙған ҡышты иҫкә төшөрөр. 
 
Ер йәшәрер! Алтын орлоҡтарҙы 
Ҡосағына алыр баҫыуым. 
Тойор йәштәр ерҙең ҡайнар итеп 
Бәбәктәрҙе үбеп асыуын. 
 
25.03.1962 



«Ҡайт» тиҙәр һымаҡ 
 
Ҡар һыуын эсеп һимергән, 
Яҙғы һутлы ергә 
Көнбағыштар сәскән инек 
Һинең менән бергә. 
Тик һин киттең алыҫтарға, 
Көнбағыштар ҡалды. 
Моңланып ҡаршылай улар 
Һәр бер алһыу таңды. 
Улар һине көтә... Ләкин 
Ара — йыраҡ, йыраҡ... 
Һин киткән юлға ҡарайҙар: 
«Ҡайт, ҡайт!» — тиҙәр һымаҡ. 
 
25.03.1962 



Ҡайын 
 

1 
 
Дала, дала... 
Ҡылғандарға ҡунып, 
Нурҙар уйнай яҡын-тирәлә. 
Күҙ ҡарашы, атҡан уҡ шикелле, 
Офоҡтарға барып терәлә. 
Тулҡынлана ҡылған океаны 
Талғын ғына иҫкән ел менән. 
Уртаһында ап-аҡ яңғыҙ ҡайын 
Күкрәк киреп күккә үрелгән. 
Далала ул оҙаҡ ғүмер һөргән: 
Беҙҙә инде алыҫ тойолған 
Бик күп хәлдәр уның йөрәгенә 
Тере эҙҙәр булып уйылған. 
Көмөш нурҙар менән биҙәкләнгән 
Йәйге аяҙ, айлы төндәрҙә, 
Күргәндәрен ҡайын һөйләй икән 
Елбәҙәктәй етеҙ елдәргә. 
...Был көндәрҙән байтаҡ йылдар элек 
Ташҡын булып бынан яу үткән. 
Берҙәм баҫҡан һалдат итектәре 
Сәңгелдәктәй ерҙе бәүелткән. 
Ул ваҡытта бында яңғыҙ ҡайын 
Һығылмаған дауыл сағында. 
Ике тулҡын бергә бәрелгәндәр 
Ҡылған үҫкән кескәй сағылда. 
Көрәш ҡыҙған. Туптар гөрһөлдәгән. 
Сыңлағандар булат ҡылыстар. 
Тәндән аҡҡан ҡайнар ҡанға ҡушылып, 
Ҡара ергә һеңгән тормоштар. 
Һуғыш тынған. Аҡтар еңелгәндәр. 
Мәйеттәре ҡалған туҙынып. 
Дала киңлегендә ал таң тыуған, 
Еңеү байрағындай, һыҙылып. 
Ошо таңда ҡыҙыл баһадирҙар 



Түбән эйгән уйсан баштарын, 
Еңеп үлгән дуҫтар ҡәберенә 
Ултыртҡандар йәп-йәш аҡ ҡайын. 
Япраҡ ярған ҡайын һәр яҙ һайын... 
Ә халҡына ҡаршы үс илткән 
Дошман мәйеттәре ауған ерҙә 
Үҫеп сыҡҡан зәһәр кесерткән... 
 

2 
 
Йылдар үтте. 
Дала тынлығына 
Сик ҡуйҙылар илдең улдары. 
Бында бөгөн тәү бураҙна ҡалҡты, 
Әйтерһең дә, бәхет юлдары. 
Ҡылған диңгеҙенән сығып ҡайын 
Шатлыҡ диңгеҙенә ҡойондо. 
Кесерткәндәр шул саҡ ергә ауҙы, 
Эҙҙәре лә хатта юйылды. 
Шаулап көҙҙәр килһә, дала өҫтө 
Алтын тулҡындарға күмелә. 
Ә аҡ ҡайын уның уртаһында 
Һаҡсы мачта булып күренә. 
 
25-26.03.1962 



Көҙгө төндә 
 
Көҙгө төн. Ҡараңғы... Күк йөҙөн 
Шыуғалаҡ болоттар япҡандар. 
Електе ебетеп ел иҫә, 
Ауылдар йоҡларға ятҡандар. 
 
Мин генә урамда яңғыҙым 
Уйҙарға уранып атлайым, 
Тынды ла йыйырға тырышып 
Ауылым тынлығын һаҡлайым. 
 
Ҡара төн ҡарышмай юл бирә, 
Күшегәм күңелем күленә. 
Күҙҙәрем алдында минең тик 
Бер һылыу йондоҙҙай күренә. 
 
26.03.1962 



Һөйөүҙе әйтеү 
 
Туҡта, һылыу! 
Артҡа борол, 
Үтелгән юлға ҡара: 
Йәнәшә баҫып беҙ икәү 
Атланыҡ күпме ара! 
Юл башы алыҫта инде, 
Үрелмә — етмәҫ ҡул да... 
Бала саҡ, ергә таянып, 
Йылмайып тора унда. 
— Дәртле бул, ҡанатлы йәшлек! — 
Ул шулай әйтә төҫлө. 
Тик беләм: беҙҙең юл өсөн 
Пар ҡанат ҡына көслө. 
 
Күрсе, һылыу, 
Уйға сумған, 
Һиҙмәгән дә икәнбеҙ: 
Йәнәшә юлдар ҡушылған 
Киң болонға еткәнбеҙ. 
О, ул ниндәй яҡты, иркен! 
Саҡыра йыраҡ, йыраҡ... 
Гүйә, ул бергә үрелгән 
Ике йәш ғүмер һымаҡ. 
 
Ҡарасы, һылыу, күҙемә, 
Нур манып ҡарашыңа: 
Кем һынын күрерһең икән 
Күҙҙәрем ҡараһында? 
Ул — һинең яҡты һүрәтең! 
Күңел көҙгөһө — күҙем — 
Һәр саҡ сағылдырып торор 
Иң яҡынымдың йөҙөн. 
 
Туҡтайыҡ, һылыу, ошонда, 
Кәрәк бит бер аҙ ял да... 
Ах, юҡ! Атлайыҡ, атлайыҡ — 



Уртаҡ юл көтә алда. 
Кил, һылыу, килсе эргәмә, 
Ҡулымды ҡыҫып тот та, — 
Беҙ ғүмер буйы янырбыҙ, 
Әйләнеп бер үк утҡа! 
 
27.03.1962 



Орсоҡ 
 
Сайырланған иҫке орсоҡ 
Тора минең өҫтәлемдә. 
Ул биргән йылыны бер саҡ 
Тоя инем үҙ тәнемдә. 
 
Иртүк тороп, кис ултырып, 
Ептәр иләй ине әсәм. 
Орсоҡ зырлай йырлай-йырлай — 
Арыу белмәй ине әсәм. 
 
Ашалһа ла орлоҡ осо, 
Әсәйемдең бармаҡтары, — 
Эшләп көн-төн, иләп еп-йөн, — 
Сыныҡтылар ғына бары. 
 
Һуғыш мәле... Әсә йәне 
Бүленәме әллә йөҙгә? 
Эштән ҡайтып, йөндәр иләй, 
Ойоҡ бәйләй ине беҙгә. 
 
Бына орсоҡ… Ул һуң нисек 
Бирә алған икән йылы? 
…Мүкле таш та ялҡын бөркөр — 
Тейһен генә әсә ҡулы! 
 
28.03.1962 



Бер моңло күңелгә 
 
Ҡарайым да ҡара күҙеңә, 
Ғәжәп итәм әле үҙеңә: 
Ниндәй һағыш унан һөҙөлә, 
Йөрәккәйем ниңә өҙөлә? 
Әйләнеп һин күҙ һал донъяға: 
Хатта йырлап һалҡын һыу аға, 
Ҡанаттарын ҡағып ҡаҙҙар ҙа 
Бәхет илтә, буғай, быуаға. 
Беҙҙә генә оло һан булғас, 
Һайрап тора һары һандуғас… 
Бит тормошта ниндәй матурлыҡ — 
Шатлыҡ тәмен мәңге татырлыҡ! 
Һөйөү һиңә үҙе һыйына 
Балҡыр өсөн ғүмер буйына. 
Һин сит — баттың һағышҡа, 
Ҡушылманың берҙәм тауышҡа... 
Тик дауаһын эҙлә үҙеңдән, 
Еймә елде йыйып еңелдән. 
Баҫыуыма ныҡлы баҫ ҡына — 
Һағыш китер ерҙең аҫтына! 
 
28.03.1962 



* * * 
 
Әллә ниңә миңә төн һөйкөмлө, 
Көндән дә ул күркәм тойола. 
Йәнгә йылы биргән моң шикелле 
Бар нәфислек унда йыйыла. 
Алһыу нурҙар, көлөп, осоп-ҡунып, 
Күҙҙәремдән килеп үбәләр. 
Ярһыу йырҙар, йәнде осондороп, 
Ер йөҙөнә шатлыҡ һибәләр. 
Хис уяна шул саҡ ер биҙәргә… 
Хис — кешене бушҡа яндырмай. 
Таңғы шау-шыу — килер еңеүҙәргә 
Увертюра булып яңғырай. 
 
29.03.1962 



* * * 
 
Йырға йомарт йомаҡлы ҡарт — минең ерем, 
Ергә тамыр — алтын тамыр табыр тирең. 
Ә, тәнеңдән сығып, ҡабат тәнеңә тамһа — 
Серек тамыр табыр — хурға ҡалыр тирең. 
Йырға йомарт йомаҡлы ҡарт — минең ерем. 
Һәр бер гөлө һаҡлай йыр һәм йәшәү серен. 
Әгәр шуны тоя белһәң бәхетле һин — 
Йыр килтерер ергә тамған ҡайнар тирең. 
 
Йырға йомарт йомаҡлы ҡарт — минең ерем. 
Алтын итә, ялҡын итә халҡым тирен. 
Үҙ тәнеңә тамған тирҙән бәрәкәт юҡ — 
Көс — тиремде ергенәмә бирһә инем. 
 
29.03. 1962 



Шиғыр 
 
Яҡшы шиғыр — тылсымлы йыр, 
Хазина тулы табаҡ. 
Һәр һүҙе — алтындың үҙе, 
Ғүмергә етер һабаҡ. 
Йәнеңә — йәм, хисеңә — тәм, 
Йөрәккә — бөтмәҫ аҙыҡ. 
Ошондай булмаһа шиғыр — 
Яҙған кешегә яҙыҡ. 
 
29.03.1962 



Өйәңке 
 
Өй алдымда — үҫә ҡарт өйәңке... 
Тамырҙарын тәрән ебәргән. 
Күп ямғырҙар уны йыуып үткән, 
Олонона көн-төн ел бәргән. 
 
Тик өйәңке, өлкән баһадирҙай, 
Өйөм алдын биҙәй әле лә. 
Ямғырҙары уға сафлыҡ биргән, 
Наҙлыҡ биргән елдәр тәненә. 
 
Көрәш йәнде шулай сыныҡтыра, 
Талтым итә талмаҫ йөрәкте. 
Тормош шаулы... ышан, өйәңке: 
Эҙләмәнем йылы төйәкте. 
 
29.03.1962 



* * * 
 
Йәмле яҙҙар килде. Ер уянды, 
Донъя йырға, нурға буянды. 
Яҡты ҡояш, ҡайнар тынын бөркөп, 
Һоро тунға төрҙө ҡуянды. 
Көтөү-көтөү малдар ҡырға сыҡты 
Һәм, иҫереп ерҙең еҫенә, 
Сапты улар. Яҙғы гөрләүектәй, 
Шатлыҡ аҡты йөрәк эсенә. 
Баҫҡан һайын, гүйә, ер һығыла, 
Һут һөҙөлә тупраҡ өҫтөнән. 
Яҙҙы данлайым мин — 
Ятып аунайым мин, — 
Шундай ғәҙәт килә иҫкенән. 
Йөрәгемә тиңһеҙ көс өҫтәлә 
Ҡеүәтенән ғәзиз еремдең. 
…Мин атланым ары… Ә тупраҡта 
Тороп ҡалды эҙе ирендең. 
 
29.03.1962 



* * * 
 
Асылырға торған бөрө төҫлө 
Күңелемдә аҫыл хистәрем. 
Йырлар инем илем иркенлеген, 
Данлар инем халҡым эштәрен, 
Тик күңелем әллә йылы бирмәй, 
Нурын һөртмәй әллә бөрөгә — 
Һаман әле миңә тура килмәй 
Матур итеп йырҙар үрергә... 
Тормош, тормош! 
Ҡайнар тының өрсө, 
Яҡты яҡсы минең күңелгә: 
Бәлки, шул саҡ бөрө күҙен асыр 
Һәм хуш еҫен бөркөр киң илгә. 
 
29.03.1962 



Ялҡын 
 
Ҡарама ла, иркәм, күҙҙәремә, 
Йөрәгемде өтә ялҡыны. 
Өҙөп-өҙөп әйткән һүҙҙәреңә 
Баш эйәмен өмөт арҡылы. 
Ҡыштар үтеп, кил ә йәшел яҙым, 
Кейек ҡаҙым ҡайта күлдәргә. 
Их, шул ҡаҙҙың пар ҡанаты булып, 
Һинең менән күккә үрләргә! 
Сыҡһам әгәр ҡарға ыу ап йырға, 
Һин,төшәһең минең иҫемә. 
Алыҫ булһаң — яҡын, 
Яҡын булһаң — ялҡын, — 
Мөхәббәтем бигерәк эҫе лә… 
Һүрелтһәнә ошо ут-ялҡынды, 
Һин бит уны, һин бит дөрләттең! 
Юҡ, юҡ, теймә! Янһын ҡайнар көйгә! 
Ялҡын, тиҙәр, йәме йөрәктең. 
 
29.03.1962 



Тау йылғаһы 
 

Ғ. Туҡайға 
 
Ҡара ҡаяларҙың тәнен уйып, 
Шаулап аҡты тауҙар йылғаһы. 
Тирә-яғын бәҫтәр һарыһа ла 
Гел ҡайнарлыҡ булды юлдашы. 
 
Ҡаяларға баҫып ҡыш аҙымлай, 
Сатнап ҡала тауҙың иңбашы. 
Ә йылғанан боҫтар күтәрелә, 
Яҙ йылыһы — уның юлдашы. 
 
Бөйөк Туҡай! Һиңә оҡшай төҫлө 
Ҡыш мәлендә тауҙар йылғаһы. 
Батшалыҡтың үссел һалҡынында 
Һин гел яндың өмөт ялҡынында, 
Өмөт яҙы — йырың юлдашы. 
 
30.03.1962 



Ауылыма 
 
Өршәк буйҙарында һыуҙа йөҙөп, 
Ялан гиҙеп тыуған еремдә, 
Бәхет йылылығын үҫтем һиҙеп 
Йөрәгемдең иң-иң түрендә. 
Айлы кистәр бирҙе татлы хистәр, 
Бөтмәҫ көстәр тулды күңелгә. 
Ҡайнар дәртем етер кеүек ине, 
Диңгеҙ итеп, ерҙе күмергә. 
Эй, ауылым! Күңел тойғоларым 
Сәскә төҫлө үҫһен ҡырыңда. 
Һиңә булған яҡты мөхәббәтем 
Урын алыр йөрәк йырымда. 
Һин бит бирҙең миңә йәшәү көсөн, 
Ҡанат ҡуйҙың хыял-уйыма. 
Сафлыҡ менән дуҫлыҡ төҙөр өсөн 
Ғашиҡ иттең Өршәк буйына. 
Тәү тибешен минең йөрәгемдең, 
Тәүге өнөн сабый тауыштың 
Тыуған ерем, йылғам тыңлап торған 
Шау-шыуҙары аша ҡамыштың. 
Һеҙ яҡтығыҙ минең йәшәү утын — 
Ауылғынам, йылғам, киң ерем. 
Йөрәгемдә күпме ялҡыным бар — 
Бөтәһен дә һеҙгә бирермен. 
 
30.03.1962 



Уйсан ер 
 
Ерем уйсан. 
Уның киң маңлайын 
Бураҙналар япҡан... 
Бураҙналар ятҡан теҙелеп. 
Ҡайнар тирҙәр һымаҡ, юлаҡ-юлаҡ 
Ерҙең быуы аға һөҙөлөп. 
Ерем уйсан... 
Килер көҙҙө уйлап 
Маңлайына һырҙар уйылған. 
Ул һырҙарға, 
алтын уйҙай, 
алтын бойҙай 
һалып ҡуйылған. 
 
30.03.1962 



Үлемһеҙ йыр 
 
Данлы быуын 
Бөйөк көрәш тыуын 
Ерҙе үбеп алды ҡулына. 
Һәм атлыҡты, 
Яулап ҙур хаҡлыҡты, 
Киләсәктең көләс юлына. 
Ә был хаҡлыҡ — гүзәл тормош ине, 
Яулар бурыс ине был хаҡлыҡ. 
Уның өсөн күпме ҡорбан бирҙек, 
Күпме ғүмерҙәрҙе юғалттыҡ! 
Һәм ул — килде! 
Ғорур атлап инде 
Илгенәмдең иркен түренә. 
Уға ҡарап бөгөн 
Шаулай иген, 
Уға табан уйҙар үрелә. 
Батырҙарҙың һүнгән ғүмерҙәре 
Үлмәҫ хеҙмәт илгә ҡалдырҙы. 
Данко кеүек, улар йөрәктәрен 
Яҡты факел итеп яндырҙы. 
Ил онотмай данлы уландарын. 
Исемдәре еңеү тыуында. 
Улар эше — 
Үлемһеҙ йыр төҫлө, 
Ҡеүәт бирә һәр бер быуынға. 
 
30.03.1962 



Урманда 
 
Урман шаулай. 
Ә мин туҡтайым да 
Ҡайырылып күккә ҡарайым. 
Урман шаулай. 
Минең баш осомда 
Моңһоу ҡояш тора ҡарайып. 
Урман ҡуйы. 
Тәнгә дым бөркөлә. 
Аяҡ аҫты — еүеш, батҡаҡлыҡ. 
Мин аҙаштым. 
Урман йотто мине, 
Эҙен юйҙы барған һуҡмаҡтың. 
Томан уртаһында тороп ҡалған 
Карап төҫлө барам… Арытты… 
Ҡыҙыҡһыныу тигән ҡыҙыҡ тойғо 
Шундай хәлгә мине тарытты. 
…Мин өйөмдә! 
Еүеш силғауымдың 
Һыуын һыҡтым, яйлап киптерҙем… 
Шул һыуҙарға ҡушылып аҡты, гүйә, 
Урмандағы аҙау, кисереш. 
Әллә ҡайҙан шунда серле тауыш 
Ишетелә: «Тыуған ер — әсә! 
Аҙаштырмаҫ ине, әгәр ҙә ул 
Улы итеп һине һөймәһә. 
Һинең «аҙау», — тиеп һөйләгәнең 
Әсә иркәләүе ул бары. 
Ул — аҙашыу түгел. 
Уны, дуҫым, 
«Бәхет», — тиҙәр ерҙең улдары. 
Аҙаштырмаҫ һине үҙ ерең, 
Тура юлдан бара ғүмерең.» 
 
1.04.1962 



Ҡойо ҡаҙыусы бабай 
 
Йәше өлкән, эше күркәм, 
Тирә-яҡта дан алған. 
Ул беҙҙә элек-электән 
Иң шәп оҫта һаналған. 
 
Ҡеүәтен күрһәгеҙ ине! 
Бик һирәк булыр тиңе: 
Баҫҡан һәр аҙымы һайын 
Уйыла ерҙең биле. 
 
Ҡойолар ҡаҙый ул, гүйә 
Ғәжәйеп китап яҙа. 
Һыуҙары — уйылай яҡты, 
Күңеле төҫлө таҙа. 
 
Ҡайҙа барһа — шунда уға 
Яҡты йөҙ, ҡәҙер, хөрмәт. 
«Һыуы ла һыуы!» — тиеп, ул 
Сәй эсә тирләп-тирләп. 
 
Шатлана бабай, кинәнә… 
Бәхете эскә һыймай: 
Ул үҙе лә бит халыҡты 
Хеҙмәте менән һыйлай! 
 
1.04.1962 



Күтәрмәҫ 
 
Тормош татлы. 
Ҡояш сикһеҙ яҡты! 
Йәшәү дәрте һәр бер күңелдә. 
Ләкин… туҡта! — 
Кем — үрелде утҡа? 
Ниндәй ҡоҙғон унда — 
Тыныслыҡтың аяҙ күгендә?! 
Тағы кемдәр 
бынан бик алыҫта — 
көнбайышта — 
Дары мискәһенә атланып 
Штык ҡайрай? 
Атом ҡошо һайрай 
Кемдең кеҫәһенә ҡапланып? 
Тыныс кеше! 
Аң бул — дары еҫе 
Солғамаһын ҡабат илдәрҙе, 
Яуыз ялҡын ялмап көйҙөрмәһен 
Гөрләп үҫкән гүзәл гөлдәрҙе. 
Тыныс кеше! 
Аң бул — ғәзиз ерең — 
берҙән-берең — 
ҡанға батмаһын. 
Имен илдә хәүеф-хәбәр һиҙмәй 
Балаларың тыныс атлаһын. 
Ишетәһеңме? 
Тормош йырлай ана, 
Ә йөрәген һалған усыңа: 
— Күтәрелмәҫ Ерем, 
Күтәрелмәҫ, 
Күтәрелмәҫ штык осона! 
 
1.04.1962 



Бер көн 
 
Ике ярын алмаш-тилмәш үбеп 
Шаулап-гөрләп яҙғы һыу аға. 
Ҡырсын ташлы кисеү аша сығып, 
Беҙ ашҡындыҡ тауға — йыуаға. 
Тау һауаһы йәнгә йәннәт икән: 
Быуындарға шундай көс бирҙе! — 
Әйтерһең дә, ерҙең бар ҡеүәһен 
Йөрәк тибешенә күсерҙе. 
Ер-әсәнең яҙғы күстәнәсен 
Усма-усма итеп йыйнаныҡ. 
Көн кисләгән… Ләкин беҙ тойманыҡ 
Татлы йыуа менән һыйланып. 
Шаян ҡояш серле йылмайҙы ла 
Күк офоҡҡа ятып күҙ ҡыҫты. 
Ә бер аҙҙан: «Йә, тот», — тигән төҫлө, 
Урман ышығына ул боҫто. 
Беҙ боролдоҡ ҡайтыр юлыбыҙға, 
Моңһоу ғына шул саҡ уйланым: 
«Теүәл бер көн беҙҙең юҡҡа сыҡты 
Ҡыяғына ҡасып йыуаның…» 
Ләкин һиҙҙем: ошо уҙған бер көн 
Айлыҡ ҡеүәт бирҙе йәнемә. 
Шуға ла ул, дуҫтар, бик ҡәҙерле, — 
Хәтеремдә йәшәр мәңге лә! 
Йыуа тәме ҡалыр телемдә — 
Оҙонораҡ булыр көнөм дә! 
 
2.04.1962 



Тормош өнө 
 
Килде бөгөн тормош минең янға 
Һәм, иңемә ҡуйғас ҡулдарын, 
Киң йылмайып асып һалды алға 
Нурға сумған яҡты юлдарын. 
Тамыр буйлап ҡайнар ҡаным аҡты 
Йәшәү дәрте йомоп эсенә. 
Күрмәй мөмкин түгел, дуҫтар, хаҡты — 
Юл йөрәге тибә кешелә. 
Тормош һынап, ҡаты ҡарай миңә: 
— Юл ярата ялҡын булыуҙы… — 
Ауырлыҡты еңә көслө генә, 
Тик ул ғына бәхет — һылыуҙы 
Һөйә ала. 
Аңла һин дә, бала, — 
Меҫкен булма! 
Ныҡ бул — ҡаушама! 
Ҙур йөрәкте көрәш сыныҡтыра, 
Көсһөҙ йөрәк унан таушала. 
 
3.04.1962 



Сабаҡ 
 

(Мәҫәл) 
 
Яҙғы ташҡын 
Бер өйөр сабаҡтар халҡын 
Көтмәгәндә ярға атҡан. 
Мең мәшәҡәт күреп, 
Байтаҡ ерҙәр йөрөп, 
Улар бер күләүекте барып тапҡан. 
Ләкин бынан ҡалай ысҡынырға? — 
Керешәләр улар соҡсонорға. 
Һәм күрәләр йылға менән күләүекте 
Тоташтырған кескәй генә гөрләүекте. 
— Бына шатлыҡ! — 
Сабаҡ халҡы һөйөнә, — 
Юл, юл таптыҡ! 
Йөҙөр һәр кем хәҙер илгә — өйөнә! 
 
Бына былар ҡайтыр яҡҡа йүнәлә… 
Ә бер Сабаҡ һөйләнә: 
— Дуҫтарым! — ти, — нимә беҙгә, ни кәрәк? 
Күрҙегеҙме? — бында тормош иркәрәк — 
Һыу йылынған илдәгенән иртәрәк. 
Һәйбәт булыр күләүектә бергәләп 
 
Тормош ҡорһаҡ! 
Бит шул да хаҡ: 
Ас интекмәҫ бында ҡорһаҡ… 
Йота алмаҫ Суртан килеп — 
Йәшәрбеҙ беҙ солтан кеүек. 
Хәүеф-хәтәр ҙә юҡ! 
Юҡ нужа! 
Үҙең — батша! 
Үҙең — хан! 
Үҙең — хужа! 
Тик дуҫтары уның һүҙен тотмайҙар, 
Аҡыл — уйын һанға һуҡмайҙар. 



Ғорур Сабаҡ ярһый башлай, 
Уларға үс итмәк була — 
Күләүекте үҙенә иш итмәк була. 
 
…Яҙҙар үтә. Ҡайнар йәй ҙә етә. 
Күләүек тә кибә, һайыға. 
Ах, Сабаҡты инде үлем көтә! 
Ул тонсоға, ябыға… 
Сәғәт һайын уға ауырыраҡ, 
Ә йылғаға инде ара йыраҡ — 
Ҡара ерҙән Сабаҡ үтһен нисек?! 
Гөрләүек юҡ хәҙер — бикле ишек… 
Шулай йәшәй Сабаҡ, бахырың… 
Һәм һиҙенә ғүмер ахырын… 
 
Ә бер заман әллә ҡайҙан 
Ас Ҡарға 
Нисектер һыуһыҙ соҡорға баҡты. 
Һәм күрҙе 
Үлергә ятҡан Сабаҡты… 
Шатланды Ҡарға, ҡанатын ҡаҡты: 
— Туйҙырырға була тамаҡты! 
Шунда алйотто ҡабып йотто… 
 
Дуҫтар! Кем илен-ерен һөймәй, 
Үҙ көйөн генә көйләй. 
Һәм, халҡынан бүленеп, 
Ят күләүектән бәхет әҙләй, — 
Шуға Сабаҡ 
Хәле һабаҡ. 
 
4.04.1962 



* * * 
 
Өй артымдан иркен юл үтә, 
Алыҫ-алыҫтарға ул етә. 
Ҡарамайса йылдың мәленә, 
Биҙәк булып юлдың йәменә, 
Ҡанатланған төҫлө, ашҡынып, 
Уҙа унан халыҡ ташҡыны. 
Уҙа ҡарттар, йәштәр уҙалар, — 
Килер көнгә нурҙар һуҙалар. 
 
Буҫағаһы аша өйөмдөң 
Тар һуҡмағым үтте үҙемдең 
Һәм ҡушылды оло шул юлға, 
Һыйынғандай йылы ҡуйынға. 
Тик, мин беләм, юлдың өҫтөнә 
Файҙаһыҙ юл булмам һис кенә. 
Ҡулға алып көрәк, балталар, 
Оҙайтырбыҙ юлды артабан. 
Яҡты юлға беҙҙең ғүмерҙәр 
Яңы ғүмер төҙөп бирерҙәр. 
Ғәжәпләнмә бындай теләккә, — 
Юл уралған беҙҙең йөрәккә. 
 
6.04.1962 



Ҡағыҙ маяк 
 
— Эш һөйә, талантҡа эйә, 
Башбармаҡтай уҙаман! — 
Тинеләр ҙә, 
Ғата дуҫты «маяҡ» итеп 
«Яндырҙылар» бер заман. 
Инде үҙен бер ҡарауҙа 
Таныуы ла икеле. 
Танауы үҫте лә китте 
Ҡыр бәшмәге шикелле. 
Бешмәгән малай түгел шул, 
Нисек йәшәргә белә. 
Йыйылыш-кәңәшмәләргә 
«Волга»ла ғына елә. 
«Районда күргәҙмә» тиһәң, 
Иң элек саба Ғата. 
Ул унда үҙ эштәренән 
«Отчет-фәлсәфә» һата. 
Бригадир иҫәпләнә ул… 
Бойҙай үҫтергән бер саҡ, 
Йәшелсә менән мауыҡҡан 
Һәм һәр саҡ — һипкән борсаҡ. 
Ә хәҙер ҡырҙарға барып 
Ер еҫкәй һирәк-һаяҡ. 
Ҡара эш уға ҡул түгел — 
Ул бит данлыҡлы «маяҡ»! 
 
Был хәл байтаҡҡа һуҙылды, 
Тик тыуҙы шундай бер көн: 
Килделәр, тикшерҙеләр һәм 
Астылар эштең төбөн. 
Баҡһаң, Ғатаның исеме 
«Пред»кә ҡалҡан икән, 
Уға ел-ямғыр тейҙермәй 
Шул һаҡлап ятҡан икән. 
Күрҙеләр: данлы Ғатаның 
«Данлы» хеҙмәте, эше 



Булған икән тотош колхоз 
Хәстәрле «пред» көсө. 
 
Һәм ҡағыҙ «маяҡ» иңенән 
Йолҡондо ҡағыҙ ҡанат. — 
Ҡағыҙ нурын сәсә алмаҫ, 
Был ҡағыҙ ялҡын ҡабат! 
Күҙ буяусы «пред»тәргә 
Шул инде һәйбәт һабаҡ. 
 
6.04.1962 



Яҙғы елдәр 
 
Баҫыу, ҡырҙар буйлап 
Көлөп-уйнап 
Яҙғы йылы елдәр иҫәләр. 
Йәшел ужымдарҙы ҡосаҡлайҙар, 
Таң ысығын төшөп эсәләр. 
Тулҡындарҙы үбеп ҡояш нуры 
Алтын ҡоштай уйнай йылғала. 
Ел булмаһа ул да тоноғораҡ, 
Йылы елдә ул да йылмая. 
Ерҙе иңләп яҙ һулышы йөрөй, 
Ҡарҙай ирей ҡыштың һалҡыны. 
Юҡ, елдәрҙе шулай йылытмаған 
Һуғыштарҙың ҡанлы ялҡыны. 
Һуғыш уты уға һөрөм яға, 
Ләкин бирмәй тормош йылыһын. 
Үлем һалҡынлығы ялап тора 
Һуғыш суҡмарының ҡылысын. 
Елдәр иҫә, йылы елдәр иҫә… 
Тирбәләләр ерем гөлдәре. 
Яҙғы елдәр — йәнгә шифа була, 
Яҙғы елдәр — тормош елдәре. 
 
6.04.1962 



Үҫ, үҫ, гөлөм 
 
Күк ситендә янған йондоҙ төҫлө, 
Алтын герб төшкән бағана 
Ил ситендә ғорур баҫып тора: 
Бынан үткән һәр бер һуҡмаҡ — тура 
Кремлгә барып ялғана. 
 
Бетон бағанаға башын ҡуйып 
Бер гөл үҫә... Хәтәр дауыл да, 
Ыҙғыр ел дә уға дәһшәт һалмай. 
Һис кем гөлгә ҡулын һуҙа алмай 
Ошондай дуҫ булғас янында. 
 
Үҫ, үҫ, гөлөм! 
Алыҫ булһаң да һин 
Барыбер бит беҙҙең ерҙеке. 
Бар яуыз көс тиҙҙән көлгә ҡалыр, 
Яҡты тормош тыныс гөлгә ҡалыр, 
Киләсәкке тормош — беҙҙеке! 
 
Үҫ, үҫ, гөлөм! Тамырың бит аҫтан 
Кремлгә барып тоташҡан. 
 
7.04.1962 



* * * 
 

А.И. Герценгә 
 
Алыҫ инең тыуған илеңдән, 
Иш итмәнең ләкин һағышты. 
Аҙыҡ алды ерең өнөңдән — 
Йөрәк менән йөрәк ҡауышты. 
 
Хаҡлыҡ эҙләп үтте йылдарың, 
Үҙ-үҙеңде хатта оноттоң. 
Тапалмаған көрәш юлдарын 
Аҡыл көсөң менән йылыттың. 
 
«Колокол»да илең ишетте 
Йөрәгеңдән сыҡҡан тауышты. 
Ватып үтеп бикле ишекте 
Йөрәк менән йөрәк ҡауышты. 
 
7.04.1962 



Тыуған ергә 
 
Мин йырлайым, дуҫтар, үҙ еремде, 
Тик наҙлай тип түгел ғүмеремде, 
Бары бик-бик өҙөлөп яратҡанға, 
Хистәремде минең гел тартҡанға, 
Мин данлайым, дуҫтар, үҙ еремде. 
 
Ниндәй генә гөлдәр унда үҫмәй, 
Ҡайһы улы ятып уны үпмәй 
Һәм, айырылған саҡта, йәш ҡыҙҙай, 
Ҡайнар йәшен уға тамыҙмай. 
Батырҙарға бөтмәҫ көстәр биргән, 
Һәр берәүҙең йөрәгендә йөрөгән 
Тыуған ерем! 
Шатлыҡ, сафлығыңды 
Күкрәк менән яҡлап, дошмандарҙы 
Ҡыйраттылар һәр саҡ уландарың — 
Үтәнеләр һинең ҡушҡандарҙы, 
Ә яуҙарҙан ҡурҡып боҫҡандарҙы, — 
Ҡара эсле яуыз ҡуштандарҙы, — 
Күптән инде алған хаҡ яза, 
Йөҙөң бөгөн яҡты, тап-таҙа. 
 
Мин данлайым, дуҫтар, үҙ еремде, 
Тормош усағылай янған өсөн, 
Илһамына солғап, күңелемде 
Бөтөнләйгә яулап алған өсөн. 
Хеҙмәттәрҙең иң-иң күркәмдәрен, 
Үрнәктәрҙең сикһеҙ өлкәндәрен, 
Шифалыһын һыуҙың, һауаның 
Тыуған ерҙән генә алам мин. 
 
Матур ҡыҙҙарҙы мин күҙләмәйем, 
Әллә ҡайҙан барып эҙләмәйем, 
Табалмайса батыр егеттәрҙе 
Интекмәйем — һөлөк кеүектәре 
Үҙ еремдә үҫә гөл булып, 



Эшләй-эшләй ҡырҙа бил быуып. 
Мин йырлайым, дуҫтар, үҙ еремде, 
Тыуҙырғанға күрә ғүмеремде, 
Күрһәткәнгә шундай тормошто... 
Һәм мин уға мәңге бурыслы! 
 
7.04.1962 



Ер йыры 
 
Йыһан нурҙарына ҡойоноп 
«Юлдаш» күктә ғорур әйләнә. 
Уҙған юлы — һүнмә, йыр булып 
Ерҙең йөрәгенә бәйләнә. 
 
«Юлдаш» оса. Минең хыялым 
Юлдаш бөгөн ошо «Юлдаш»ҡа. 
Йыһандан мин илһам йыямын — 
Юлдар яңы хәҙер, юл — башҡа. 
 
«Күк йырҙарын» йәштән һөйгәнгә, 
Күк йырҙарын ситкә аттыҡ беҙ. 
Бөгөн килеп бына күктән дә 
Ерҙең йырын барып таптыҡ беҙ. 
 
8.04.1962 



Һалдат 
 
Илем сиге. 
Һалдат посҡа баҫҡан. 
Бурыс оло — ҡаҡмай керпек тә. 
Ҡайһы саҡта оҙон төндәр буйы 
Күҙ серем дә алмай бөртөк тә. 
Ҡорал ҡулда. 
Телгә килһен өсөн 
Бер хәрәкәт етә кескенә, — 
Һәм ут булып данһыҙ үлем ауыр 
Баш ҡалҡытҡан дошман өҫтөнә. 
Һалдат һиҙгер. 
Алда ят ер ята, 
Сит йолалар унда, сит сәскә... 
Кәрәк икән — ил сафлығын һаҡлап 
Һалдат сығыр данлы көрәшкә. 
Һалдат әҙер. 
Артта иле тора, 
Яҡты тормош тора нур сәсеп. 
Үлем ялсылары уға ҡарай 
Көсһөҙ көсөк кеүек үсләшеп. 
Һалдат ғорур. 
Уға ныҡ ышанып 
Өлкән бурыс бирҙе Ватаны, 
Тыныс тормош уны һөйөү менән: 
«Минең улым», — тиеп атаны. 
 
Ҡулға ҡыҫып ғәҙел ҡоралын 
Һаҡлап тора һалдат Ер шарын. 
 
8.04.1962 



«Эре» кеше 
 
Йөҙө-башы, күҙе-ҡашы 
Кешенеке һымаҡ та — 
Тик ниңәлер һәр береһе 
Оҡшап тора йомаҡҡа. — 
Әйтерһең дә, күсергәндәр 
Мөғжизәнең үҙенән: 
Һүҙе бейек йөҙөнән, 
Йөҙө бейек күҙенән, 
Күҙе бейек ҡашынан, 
Ҡашы бейек башынан! 
Ни икән бының сере? 
Әйткеләйҙәр: 
— Ул — эре! 
Урам буйлап атлап бара, 
Юҡ килешмәгән ере. 
Ҡарайҙар ҙа баш сайҡайҙар: 
— Һай, эре һуң, һай эре! 
Тормош — йәшнәй. 
Ә ул — йәшәй 
Ни үле лә, ни тере. 
Баҡһаң, бик ябай сере: 
Ул эре бит, 
Ул — эре! 
 
9.04.1962 



Ҡайнаттым 
 

1 
 
Кескенәнән ерҙе һөйөп үҫтем, 
Бик яраттым иркен ҡырҙарҙы, 
Тын да алмай тынып тыңлай инем 
Туҡ башаҡтар һуҙған йырҙарҙы. 
Ел иҫһә лә, 
Ҡыҙҙар көлһә лә, 
Гөл үҫһә лә биҙәп аҡланды, — 
Бөтәһенә күңел шатланды, 
Бөтәһе лә иҫтә һаҡланды. 
Сабый күҙе күргән һәр матурлыҡ 
Ҡала, тиҙәр, ҡанға һеңешеп, — 
Сабый йәнгә саф орлоҡтар төшһә 
Боҙоҡ булмаҫ уның емеше. 
Боҙок булмаҫ, 
Сөнки шаулы тормош 
Үбеп асыр илһам шишмәһен, — 
Ә тормоштоң тыны — сафлыҡ үҙе 
Сүп-сар ғына юлын киҫмәһен. 
Шул шишмәне бөгөн урғылдырып 
Киләсәккә ҡарай юл алдым. 
Уй-серҙәрҙе уртаҡ бүлербеҙ, тип, 
Ауырлыҡты бергә еңербеҙ, тип, 
Юлдаш итеп янға йыр алдым. 
 

2 
 
Бөгөндән һуң тормош юлдарынан 
Йырлай-йырлай ғына атлармын, 
Сабыйлыҡтан ҡалған сафлығымды 
Ғүмер буйы һөйөп һаҡлармын... 
Ысын ижад — серле Буҙ ат түгел, 
Дыулап бармаҫ, беләм, гел генә. 
Тик ул һыймаҫ алдан киҫеп ҡуйған, 
төҫөн юйған иҫке өлгөгә. 



Кеше ышығына боҫоп барһа, 
Юл башлаусы түгел бер кем дә, 
Иң ҙур бәхет — 
Мәғрур ҡанат йәйеп, 
Бөркөт төҫлө, осоу иркендә. 
Кеше һынын, 
Кеше хәрәкәтен 
Тик күләгә генә үсекләй, 
Бер ул ғына көндән боҫоп ҡала 
Арыҫландан ҡурҡҡан көсөктәй. 
Даһи күләгәһе булып йәшәү 
Ҡыҙыҡтыр ҙа, бәлки, кемгәлер, 
Ләкин беләм беҙгә ул ҡул түгел, — 
Нәмә әйтер илһам биргән ер?! 
Һәр йырҙың була бит үҙ көйө, 
Оҡшаш түгел хатта гөлдәр ҙә. 
Даһиҙарҙан өйрән, өйрән — тик 
Тыныс булма беҙҙең көндәргә. 
Ә юлдарҙы кәрәк төҙөргә, 
Тура килә, тауҙар киҫеп үтеп, 
Төпһөҙ диңгеҙҙәрҙә йөҙөргә. 
Шуға күрә, бөгөн ҡәләмемде 
Һалдым да, мин йөрәк эсенә, 
Ныҡ ҡайнаттым, ҡаным һеңһен, тиеп, 
Ҡол булмаһын тиеп кешегә. 
 
10.04.1962 



Аҙ йәшәнем әле мин донъяла 
 
Аҙ йәшәнем әле мин донъяла, 
Юлым да бит яңы башлана. 
Ғәжәп ерҙәр, серҙәр тулып ята 
Ҡайҙа ғына ҡараш ташлама. 
Шаян елдәр, гөлдәр, шаулы көндәр — 
Бөтәһе лә яңы тойола, 
Татымаған татлы хис уятып, 
Йөрәгемә килеп һыйына. 
Ергенәмә әле минең тирем 
Йөрәк һутым булып таммаған, — 
Ҡулдарымда ҡәләм эҙе генә, 
Хеҙмәт усҡа һөйәл һалмаған, 
Тимәк, күңел — әле ялҡын түгел, 
Тимәк, күңел — дөрләп янмаған. 
 
Аҙ йәшәнем әле мин донъяла, 
Шуға булыр, — һәр кем йөрәккә 
Яңы тойғо тауын яһап китә, 
Яңы шатлыҡ йәнгә үрләтә. 
Бөтәһе лә миңә серле кеүек, 
Бөтәһе лә һыя күңелгә, — 
Бар биҙәкте уйым урап ала, 
Ер үҙе лә шунда күмелә. 
Яңы урам, 
Ҡара урман күрәм, 
Ҡарап торам тауҙар үренә 
Һәм — һәммәһе, ҡанатланған кеүек, 
Осоп менә күңел түремә. 
 
Хеҙмәт шауы, көрәш ҡолас йәйгән 
Ҡайҙа ғына ҡараш ташлама. 
Бәхетлемен — минең оҙон юлым 
Шундай илдә 
Шундай көндә, дуҫтар, башлана. 
 
18.04.1962 



Оялма ай 
 
Болотҡа төргән йөҙөн ай, 
Оялсан ҡыҙ кеүек. 
Керпеген япҡан, йылмаймай, — 
Оялсан ҡыҙ кеүек. 
 
Болотто ҡай саҡ һирпеп 
Аса ла, ҡарай ул, 
Ҡарашынан һағыш бөркөп, 
Ҡаса ла ҡарай ул. 
 
Ояла — йөрәге өҫтө, 
Әйтерһең, боҙ ғына, 
Йылытмай шул һалҡын көстө 
Хыялый ҡыҙ ғына. 
Оялма, ай, болоттарҙы 
Йөҙөңдән йолҡоп ат, 
Үҙеңдә һан — һалҡын ҡарҙы 
Нурыңда йылҡылдат. 
 
Тиҙҙән һиңә Ер улдары 
Йылы алып барыр, 
Тынғы белмәҫ Ер улдары 
Билеңә уралыр. 
 
Еремә ҡарап көл, йылмай, 
Һәйбәт күрше булып, 
Ул һиңә ҡулын бирер, ай, 
Һәйбәт кеше булып. 
 
19.04.1962 



Хыялым 
 
Күккә осам, ерҙе ҡосам, 
Бер минут тын тормайым, 
Тауға баҫып, айға ашып, 
Йырлайым да йырлайым. 
Ер йәме лә, ир йәне лә, 
Тынғы бирмәй — саптыра, 
Әллә ҡайҙа ашыҡтыра, 
Тапмағанды — таптыра. 
Миңә — ышан! 
Тар бар йыһан, 
Һәм һәр ҡайҙа һыямын. 
Ерҙән оло, 
Уттан йылы — 
Шундай минең хыялым. 
 
20.04.1962 



Имән 
 
Ер-баһадир билендәге 
Саф көмөш билғау кеүек, 
Һыу аға, күк ярҙарына 
Ынйылы нурҙар сөйөп. 
 
Йып-йылы ерҙең ҡуйынын 
Ҡосоп тамыры менән 
Яҫтыҡтай ярҙар янында 
Һаҡсылай тора имән. 
 
Ел иҫһә, килһә дауылдар 
Тынсыу тындарын өрөп, 
Ҡарт имән ергә таяна 
Таҫыллы бала кеүек. 
 
Яҙҙарын йылға тулаһа 
Ярҙарын йотор булып, 
Ашыға имән ярҙарға 
Ҡеүәтле ҡулын һуҙып. 
 
Тамыры менән ҡоса ла 
Яр битен, башын бейек 
Күтәрә, тыуған әсәһен 
Ҡотҡарған бала кеүек. 
 
20.04.1962 



Йәшен 
 
Мөхәббәт ул — әйтерһең дә, утлы йәшен, 
Һанап, һорап тормай һис бер кемдең йәшен, 
Һүнмәҫ ялҡын менән ялмай ҡартын-йәшен, 
«Көйҙөрөр», — тип ҡурҡһаң әгәр, ҡас һин — йәшен, 
Тик аҙаҡтан ҡоя күрмә күҙең йәшен! 
Мөхәббәт ул — әйтерһең дә, утлы йәшен… 
 
20.04.1962 



* * * 
 
Аҡ ҡағыҙға баҡмағыҙ ҙа — 
Һалҡын бит ул, һалҡын. 
Йөрәк наҙы уға әле 
Ҡабыҙмаған ялҡын. 
Хис-бәйләмдәр төшмәгәндәр 
Ҡайнар юлдар булып, 
Төшмәгәндәр — үҫмәгәндәр 
Йөрәктәргә ҡунып. 
Ләкин беләм: 
Тыуыр ялҡын — 
Ҡанда ҡайнай, дөрләй… 
Аҡ ҡағыҙға — баҡмағыҙ ҙа, 
Ҡағыҙ йылы бирмәй. 
 
21.04.1962 



Һайрай һандуғас 
 
Туҡтамай ул ялға, 
Ҡунып бөҙрә талға, 
Өндәгәндәй алға, 
Һайрай һандуғас. 
Данлар өсөн таңды 
Иң-иң аҫыл моңдо, 
Иң яғымлы сыңды 
Һайлай һандуғас. 
Елдәр ҡуйһа иҫеп — 
Йәндән-йәнгә күсеп, 
Һағыш юлын киҫеп 
Саф моң тарала. 
Йөрәктәрҙә — йома, 
Тормош төҫлө оло 
Шатлыҡ менән тулы 
Хистәр ярала. 
Маҡтап илен, гөлөн, 
Ерен — тыуған өйөн, 
Иң күңелле көйөн 
Көйләй һандуғас. 
Арыштарҙың еҫен, 
Ярыштарҙың көсөн, 
Дан халҡымдың эшен 
Һөйләй һандуғас… 
 
21.04.1962 



* * * 
 
Бөгөн йөрәк бушҡа типте, 
Минуттарҙы елгә һипте, — 
Һыҙланмаҫлыҡмы ни күңел? 
Тикте тибеп, аҡһа ебеп, 
Уҙған ғүмер — һүнгән күмер, — 
Был һуң, әйтсе, кемгә еңел? 
Көс ала сүп-сар бушлыҡтан. 
Эш-хеҙмәт менән дуҫлыҡтан 
Ҡәҙерлерәк ни бар тағы? 
Ҡасан көнөңдө үткәрҙең 
Олоһо менән йөктәрҙең — 
Шул ғүмерҙең алтын сағы! 
 
27.04.1962 



* * * 
 
«Һөйләмәйем, — тиеп, — ялған», — 
Ҡуптарай хәбәр һалған. 
Тик уның — әйтәмен хаҡ, — 
Ошо һүҙе лә алдаҡ. 



* * * 
 
Ялҡын булһа халҡыңдан — 
Гөлдәр үҫер артыңдан, 
Әгәр тыуһа алтындан — 
Йән өшөр был ялҡындан. 



* * * 
 
Уҡ атҡан — дошман ҡолатҡан, 
Гармун тартҡан — йән йыуатҡан, 
Тик ятҡан — ерҙе оялтҡан, — тигән халҡым. 
 
27.04.1962 



* * * 
 
Тыштан көлөп, эстән бөлөп, 
Сүпте ебәккә төрөп 
Йөрөүселәр аҙмы ни? 
Тик таныйһың уны ҡайҙан? — 
Тинтәккә ҡормайҙар майҙан — 
Йәнгә һуң ул наҙмы ни? 
Әммә, тормош ауырлығы 
Төшһә уның башына, 
Йыртылып китә лә ебәк 
Көн йөҙөнә асыла 
Эстә ятҡан сүп тауы, — 
Мөмкин түгел, 
Мөмкин түгел 
Уның тышҡа сыҡмауы! 
 
Тормош ғәжәп: 
Ҡайһы саҡта 
Иң саф алтынды ла хатта 
Сүбәк йәшереп ята, — 
Ҡояш төҫлө — янмай көслө, 
Бөркөт һымаҡ — осмай йыраҡ, 
Ғүмер тын сәскә ата. 
Ә илгә килһә ҡыйынлыҡ, 
Ул табыр бөтмәҫ ҡыйыулыҡ, 
Тетелеп төшөр сүбәк. 
Һөйөндөрөп тыуған халҡын 
Киң йылмайып көлөр алтын 
Күҙен ҡояшҡа төбәп! 
 
28.04.1962 



Сатирикка 
 
Һәр һүҙең дошман йөҙөн 
Фашлаһын һәм башлаһын 
Уға ҡаршы көрәш маршы, — 
Иҫке донъя баҫмаһын, 
Сүп-сарҙарҙың барсаһын 
Ул яндырып ташлаһын! 
Һәр бер һүҙең үҙ эсендә 
Йәшен көсөн һаҡлаһын, 
Һөрһөк тутты, 
Йәмһеҙ утты 
Ергә ҡуша ҡаплаһын. 
Иҫкелеккә, эскелеккә 
Һис ваҡыт белмә аяу: 
Шиғырыңдың һәр юлында 
Булһын туң баш меҫкендәргә 
Ҡаҙала торған ҡаяу! 
Ә тормош — һиңә таяу! 
 
28.04.1962 



* * * 
 
Тауға менеү ауыр — 
Өҙөлә эс-бауыр. 
 
Һәр бер ҡарыш юлың — 
Һинең йөрәк йылың. 
 
Әммә ҡолау түбән — 
Тигеҙ йәнең менән. 
 
28.02.1962 



* * * 
 
Кескенәнән ул миңә дуҫ, 
Һөйкөмлө серҙәш ине, 
Бер һауаны һулап үҫкән 
Ул минең серҙәш ине. 
Мин бара инем янына 
Шатлығым, ҡайғым менән, 
Уй-хистәрҙе урталайға 
Беҙ бүлә инек гелән. 
Яҙҙарын һылыу ҡыҙ кеүек 
Биҙәнә ине ҡайын. 
Ҡул болғап саҡыра ине 
Үҙенә мине ҡайын. 
Ер йөрәгенән ҡалҡынған 
Быу төҫлө күрә инем, 
Таралмаҫмы тип, ҡай саҡ 
Тынымды өрә инем. 
Тик һаман йылмайып миңә 
Талпынды ғәзиз дуҫым, 
Йәшел бөҙрәһен һыйпаһам 
Йылына ине усым. 
Һәм шунан шатлығым ташып 
Бер йырлап ҡуя инем, 
Үҙемде лә ер быуылай 
Еп-еңел тоя инем. 
 
29.04.1962 



* * * 
 
Яҙҙым байтаҡ 
Ерҙе айҡап 
Уйым менән, 
Бик аҙ ғына 
Иттем дуҫлыҡ 
Уйын менән 
Һәм күп тапҡыр 
Ошо кескәй 
Буйым менән 
Мин ынтылдым 
Күккә, ауҙым 
Муйын менән. 
Дуҫтар булдыҡ 
Иңде баҫкан 
Ҡыйын менән, 
Дошманлаштым 
Йырға үҫкән 
Ҡыйым менән. 
Кем һыйланыр 
Минең ошо 
Һыйым менән? 
Атырҙармы 
Утҡа? Йәки 
Йыйын менән 
Уҡырҙармы? 
Белмәйем... Тик 
Уйым менән 
Уны күрәм 
Йыш-йыш йылы 
Ҡуйын менән. 
 
29.04.1962 



Буржуй йыры 
 
Эх, күңелһеҙ донъя! 
Эх, һин — минең 
Йөрәгемдең серек киҫәге! 
Әйтсе, әйтсе, 
Ниңә баш өҫтөндә 
Һин болғаның үлем күҫәге?! 
Ҡайҙа китте 
Алтын ялатылған 
Ебәк кеүек наҙлы көндәрем? 
Ниңә бөгөн әжәл еҫен бөркә, 
Ҡыу һөйәктән ҡаты мендәрем? 
Ҡулдарыма утлы бомба алдым, 
Йылытырмы һалҡын тәнемде? 
Атом! Атом! 
Минең тормош татым! 
Һаҡларһыңмы оҙаҡ йәнемде? 
Йөрәгемдә үлем һуты әсей, 
Ағыулы ҡорт унда бар кеүек. 
Һулышымды гөлдәр еҫе быуа, 
Киң булғанға донъя тар кеүек. 
Ә күҙемде ҡара яра ҡаплай, 
Быуындарым хәлһеҙ ҡалтырай. 
Үлем! Үлем! 
Сәсрәп йөҙөр күгем! 
Етәм инде һиңә ҡайһылай? 
 
29.04.1962 



Йөрәгем 
 
Эх, йөрәкте усҡа һалаһы ла, 
Ҡайыҙлайһы ине ныҡ ҡына. 
Юҡһа, уны һаман тыйып булмай, 
Әллә ҡайҙа шулай ынтыла, 
Әллә ниҙәр көтә, юҡһына. 
 
Ҡулдарыма ап-аҡ сәскә алам, 
Ә ул теләй ҡандай ҡыҙылын. 
Әйтерһең, мин ҡуҙға ғашиҡ булған 
Күбәләктәй иркә ҡыҙымын! 
 
Күбәләктә утты үбеп алһа, 
Үҙ һөйөүе үҙен көйҙөрә. 
Хас ялҡынмы әллә минең йөрәк 
Ул уттан да үҙен көйҙөрә. 
 
Их, йөрәкте усҡа һалаһы ла 
Наҙлап ҡына үбеп алаһы. 
Уға һыя бөтә тыуған яғым, 
Урал буйы, сәхрә далаһы, — 
Йөрәгем шул һөйөү алмаһы. 
 
30.04.1962 



Тук булһын 
 
Шундай матур донъя, шундай гүзәл! 
Ғүмер буйы күреп туймаҫлыҡ. 
Сәскәләргә сумған хәтфә үҙән 
Хәтереңдән мәңге юймаҫлыҡ. 
Күҙ нурымды һирпеп киң ҡырҙарға 
Йөрәгемде бирәм йырҙарға. 
 
Иркен итеп алып һулышымды, 
Башаҡтарға һуҙам усымды... 
 
Ерем кеүек йылы минең уйым, 
Шул уйҙарға йырым суҡ булһын. 
Баҫыуҙарҙа бешкән башаҡ төҫлө, 
Һәр бер юлы уның туҡ булһын. 
 
30.04.1962 



Көҙгө 
 
Сыуаҡ яҙ, 
Салт аяҙ. 
Юл күктә 
Бөртөк тә 
Аҡ болот... 
Ер йыуып 
Ал ҡояш 
Балҡығас, 
Баҡсала, — 
Баҡһана, — 
Дәү көҙгөм 
Үҙ-үҙен, 
Ахмаҡтай, 
Ах, маҡтай! 
«Мин, имеш, 
Һөйөнөс 
Кешегә... 
Төҫөмә 
Һәр хәлдә 
Һәр бәндә 
Һоҡлана! 
Һин, аңла, 
Эй, ҡояш, — 
Бынан ҡас: 
Бер көлһәм, 
Бөркөһәм 
Нурымды, 
Тапмаҫһың 
Инергә 
Урынды!» 
Ә ҡояш 
Балҡығас 
Иҫе лә 
Китмәгән, 
Көҙгө лә 
Үсләшкән: 



Ҡояштың 
Яҡтыһын 
Һурған да 
Эсенә, 
Төкөргән 
Уларҙы 
Бар булған 
Көсөнә 
Ҡояшҡа... 
Һәм ҡалған 
Оятҡа! 
 
30.04.1962 



* * * 
 
Һин эшлекле, беләм, беләм, 
Тиңләшмәйем һинең менән: 
Ҡайҙа инде һиңә етеү — 
Көндәр буйы серем итеү! 
 
30.04.1962 



* * * 
 
Ер ҡалтырай. Бомба яра 
Америка доллары. 
Кешелеккә үлем һынай 
Һары доллар ҡолдары. 
Ер ҡалтырай. Ҡурҡыуҙанмы? 
Өркөүҙәнме? 
— Ярһыуҙан! 
Ҡалҡына яҡлап тормошто 
Ерҙең тыныс улдары! 
Доллар йәне, — күп ҡалмаған, — 
Бер көн килер — дөмөгөр! 
Яуыз ҡара йыландарҙың 
Өҙөк барлыҡ юлдары! 
 
30.04.1962 



Һакаллы сабый 
 
Китаптар уны тыуҙырғас 
Ун ете йәшлек итеп, 
Донъяға баҡҡан йәш кеше 
Аҡылы-иҫе китеп. 
Йылдар үткән. Тормош уның 
Эсенә төртөп көлгән. 
Түҙмәгән һаҡаллы сабый — 
Китабын ҡосоп үлгән. 
 
1.05.1962 



Кисерегеҙ 
 
Баҡсаларҙа гөлдәр үҫә, 
Елдәр иҫә ҡырҙарҙа. 
Йөрәк үтә үтеп улар 
Күсенәләр йырҙарға. 
Йырымда, бәлки, гөл төҫһөҙ, 
Ел көсһөҙ сығыр... Туған! 
Кисер, олоһо ғәйептең, 
Тимәк, үҙемдә булған... 
 
1.05.1962 



Май 
 
Яҙ гөлдәрен һөйөп 
Май елдәре иҫә, 
Уйҙы күккә сөйөп, 
Йәшлек хисе үҫә. 
Ал байраҡтар үргә 
Ғорур йәйә ҡанат, 
Ҡояш ҡойма үрә 
Уға, тиңдәш һанап. 
Ҡулым һоноп алға 
Өндәшәмен Майға: 
— Хуш киләһең, дуҫым! 
Ҡосаҡлайым, үбәм! 
Юлың данлы булһын 
Эшләр эшең менән! 
Ҡыйыу атла түргә, 
Һин түгелһең ҡунаҡ. 
Беҙҙең юлдар бергә, 
Беҙҙең маҡсат уртаҡ. 
 
…Ҡояш нурын һуҙа: 
Хужа менән хужа 
Яҡты урам буйлап 
Ҡосаҡлашып уҙа! 
 
30.04. — 1.05.1962 



Өҙөк томбойоҡ 
 

(Берәү ауыҙынан) 
 
Йылға өҫтө шундай тымыҡ, тымык… 
Тулҡын сапмай унда, тик ағым 
Талғын ғына итеп тирбәлдерә 
Ҡамыштарҙың нәфис ҡыяғын. 
Яр ситенә аяҡ һалындырып, 
Һыу битенә ятҡан шәүләмде 
Күҙәтәмен… 
Бына минең алда 
Һарғылтланып ниҙер әйләнде. 
Мин һиҫкәндем. 
Күҙ нурҙарым тып-тын 
Ағып килгән меҫкен томбойоҡ 
Сәскәһенә барып ҡундылар ҙа 
Юйылдылар… 
Күңел бик бойоҡ 
Бер хис менән һуғарылды. 
Уйҙар алыҫтарға китте. 
Ҡарашым 
Ҡараңғылыҡ аша байҡап үтте 
Уҙған йылдарымдың араһын. 
Хәтерләнем йәшлек дуҫымды, 
Йөрәккәйем уны юҡһынды… 
 
…Иҫеңдәме, йәнем, бала саҡтың 
Таң нурылай гүзәл бер мәле! 
Ҡайғыны ла, асы һағышты ла, 
Беҙҙең ғүмер ул саҡ белмәне. 
Бер ауылда үҫтек. 
Бер үк гөлдәр 
Ғашиҡ итте беҙҙе. 
Ҡәҙерлем! 
Күңелемә тау һығылыр һағыш 
Һалып йөрөйөм бына хәҙер мин. 
Бер-беребеҙҙе беҙ бит һөйгән инек, 



Бергә үтте байтаҡ кисебеҙ. 
Бер тамырҙан сыҡҡан гөлдәр төҫлө, 
Уртаҡ ине һөйөү хисебеҙ. 
Ҡайҙа китте, ҡайҙа китте ул саҡ?! 
Йөрәгемдән һурып алынған 
Нескә тамыр һымаҡ, ул көндәрем 
Ҡайтмаҫмы ни инде яңынан?.. 
 
Сеү… Ел сыҡты… Йылға тулҡынланды. 
Ишетелде моңһоу тауыштар… 
Һыу өҫтөнән, миңә табан төртөп, 
Бармаҡ янай төҫлө ҡамыштар. 
Йылғалағы шәүләм юҡҡа сыҡты, 
Йолҡҡолағас бөҙрә тулҡындар. 
Ә йәнемдә минең, 
Ә йәнемдә 
Һыу һүндермәҫ әрнеү — ялҡын бар! 
 
Мин ғәйепле, йәнем, һинең алда, 
Кисермәҫһең, бәлки… Шулай ҙа, 
Ҡабат сәскә атҡан хистәреңә 
Боҙҙан бүрек һырып булмай ҙа! 
 
…Мин ул кисте һине ташлап киткәс 
Көткәнһеңдер оҙаҡ, һөйөклөм. 
Тик ҡайтманы инде һинең янға 
Өҙөлөп һөйгән аҙғын егетең. 
Аҙаҡ миңә: «Һине көтә ул», — тип 
Һөйләнеләр, 
Ә мин бөтөнләй 
Ишетмәгән һымаҡ төҫ күрһәттем, 
Йәшәй бирҙем төҫһөҙ төтөндәй. 
Ағып барған өҙөк томбойоҡто 
Күргәс бөгөн, кинәт һиҫкәндем. 
Йөрәгемдән ҡайнап бәреп сыҡты 
Һүнгән һанап йөрөгән хистәрем. 
Ҡулдарымды һондом томбойоҡҡа, 
Күкрәгемә ҡыҫтым һаҡ ҡына… 



Һәм бына ул 
Тып-тып итеп типкән 
Йөрәк өҫтәремдә талпына. 
Йәшлегемде, ошо томбойоҡтай, 
Мин бит өҙөп кенә атҡанмын 
Тормош ҡосағына… 
Кисер мине, 
Кисер мине, 
Кисер, аппағым?!. 
Нәфрәт менән миңә күҙ ташларға 
Хаҡлыһың һин, беләм… Шулай ҙа, 
Ике ялҡын уртаһында ҡалһа 
Иремәҫлек боҙҙар булмай ҙа! 
Йөрәгеңдә ялҡын бар икән — 
Бәхетем дә минең бар, иркәм. 
Эх, кисерсе, йәнем! 
Һин теләһәң 
Яндарыңа ҡабат барырмын. 
Ғүмерлеккә миңә һабаҡ булыр — 
Томбойоҡто янға алырмын… 
Һине тапмай йәнгә йылы юҡ, 
Мин үҙем бит өҙөк томбойоҡ. 
 
1.05.1962 



Төн 
 
Тып-тыныс төн. Ер йоҡола. 
Ай — көмөш ураҡ — 
Мәңгелек юлын яңырта 
Яй ғына урап. 
Шат йондоҙҙарға ҡарайым 
Баҡсаға сығып. 
Сәскәләр ойоп ултыра 
Татлы бал һығып. 
 
Тәнемә йоҡо һарыла 
Мут күҙен төбәп. 
Күкрәге аҡ мамыҡ уның, 
Ҡулдары — ебәк. 
 
Уйы уяу һаҡсы. 
Ҡалтырап 
Сигенә йоҡо. 
…Шул төндөң емеше был йыр, 
Йөрәгем һуты. 
 
2.05.1962 



* * * 
 
Ҡаш өҫтөндә һыр күбәйһә 
Ҡайғырма, дуҫ: 
Уның аҫты һис ҡасан да 
Булмай бит буш. 



* * * 
 
Замананың ҡойроғона 
Файҙаһы бер төк булып, 
Үтмәһәмсе тормош юлын 
Йөк өҫтөнә йөк булып. 
 
2.05.1962 



* * * 
 
Болот та ҙур, тау ҙа өлкән, 
Тик береһе лә булма, иркәм: 
Һоро болот — елдең ҡоло, 
Тау йөрәге бирмәҫ йылы. 



* * * 
 
Ергә һеңһә ялҡын була 
Һалҡын ҡар ҙа, 
Ә ер үҙе ҡайнар бары 
Халҡым барҙа. 



* * * 
 
Уйҙы ергә беректергән — 
Йөрәк, 
Уй — ереңә, ер — уйыңа 
Терәк. 



* * * 
 
Башың булһа ла үрҙә, 
Аяғың булһын ерҙә. 



* * * 
 
Бала саҡтан белгән кеше — 
Ҡылды ҡырҡҡа телгән кеше. 



* * * 
 
Ел көслөһө — елеккә, 
Тел ослоһо — йөрәккә. 
 
3.05.1962 



«Хәрби эш» дәресе 
 
Дәрес бара. 
Уҡытыусы һөйләй, 
Ә тыңлаусы бары мин генә. 
Тәҙрәләргә бармаҡ сиртә-сиртә 
Беҙгә ҡарай шаян ел генә. 
Һәр кесаҙна беҙгә бүләк итә 
Бер сәғәтен «хәрби эш» өсөн. 
Уҡытыусы әйтә: «Һин тормошто 
Уттан һаҡлашасаҡ кешеһең. 
Һин тәү тапҡыр һулыш алған мәлдә 
Ерҙең өҫтө ҡанға ҡойондо. 
Фашист — эттәр бик күп көрәшсенән 
Мәхрүм итте һеҙҙең быуынды. 
Бел: дошман һаман теләй әле 
Ҡабыҙырға утлы буранды. 
Шуға күрә, дуҫҡай, беҙ хәҙергә 
Ныҡ тоторға тейеш ҡоралды!..» 
Дәрес бара. 
Эйе, мылтыҡ-тупты 
Өйрәнеүҙән ҡасыу — иртәрәк. 
Һуғыш суҡмарҙарын ҡан туйынан 
Тыйыу өсөн, бәлки, мәктәптәрҙә 
Был дәрес тә әле бик кәрәк. 
 
3.05.1962 
(Хәрби-әзерлек дәресе, 6-сы сәғәт) 



Әсә 
 
Йөҙгәнем бар ярһыу йылғаларҙа, 
Һиҙгәнем бар көсөн тулҡындың, 
Түҙгәнем бар — 
Етә алмай ярға, 
Тап өҫтөндә килеш тулҡындың, — 
Һыу йотҡанда… 
Аҙаҡ, сәсәй-сәсәй 
Ярға сыҡҡас талға тотоноп, 
Үпкәнем бар ерҙе: 
«Әсәй! Әсәй!» — 
Тигәнем бар уға һыйынып. 
Ауыр саҡта изге ҡулын биргән 
Ерме түгел беҙгә һөйөклө?! 
Айырылһа әгәр кеше ерҙән 
Ерәндерер хатта кейекте! 
Тормош тулҡындары ҡағып-һуғып 
Ғүмер юлын илтһә упҡынға, — 
Әсәләрсә шифа тынын тойоп, 
Кеше ергә, ергә ынтыла. 
Һәм, ауҙарғас бөтә ауырлыҡты, 
Ҡайнар итеп уны ҡоса ла, 
Йәш аралаш көлөп, үбә, 
Һәм гел 
Әсә һөйөүенә ышана. 
 
3.05.1962 



Ярһыу йылға 
 
Йылға шаулай. 
Тулҡын өҫтәренә 
Тулҡын аунай. 
Аҫҡа ҡарайым: 
Аҡ күбектәр миңә хәтерләтә 
Әкиәт ҡыҙҙарының һарайын. 
Йөрәк ҡапыл 
Әйтә һалды: «Атыл 
Һыу эсенә! Һына көсөңдө!» 
Ләкин шул саҡ тыя мине аҡыл: 
«Һуң был ағым һинең өсөнме? 
Йәшерәкһең! Ҡуйсы, йүләрләнмә, 
Һиңә кисеү бирер һыумы был?! 
Борос телдәр өсөн юл әрсемә — 
Тәрән күлдәй тыныс уйлы бул.» 
Ҡайҙа инде хәҙер аҡыл өнө! 
Башым менән остом тулҡынға: 
Һап-һалҡын һыу ҡосоп алды мине 
Һәм йотҡандай итте бер тынға. 
Әммә тиҙ үк тулҡын уртын йыртып 
Йөҙөп киттем… һыу таҫмаһын ҡыркып 
Ярты юлды үттем. Һулышты, 
Әүәлгесә, иркен алдым. Аҙаҡ, 
Арғы яҡҡа аяҡ баҫыуым 
Шундай шатлыҡ булды! 
Сәскә ҡаҙап 
Сәстәремә, йылға шашыуын 
Ҡарап торҙом оҙаҡ, оҙаҡ итеп… 
Күҙ алдымдан үтте көрәшем. 
Һәм уйланым: 
«Шундай ярһыуҙы, — тип, — 
Йылға үҙе биргән күрәһең… 
Йылға ла бит йәшлек шикелле, 
Бик аҡыллы һәм ул бик тиле.» 
 
3.05.1962 



* * * 
 
Күҙҙәрең ҡап-ҡара һинең, 
Эт муйылы бөртөгөләй. 
Гел тәгәрәп тора улар 
Бер улай ҙа, бер тегеләй. 
Ҡайһы саҡта ошо күҙҙәр 
Миңә килеп төртөлгөләй. 
Эт муйылы һуты һымаҡ 
Саф кистәрҙе ул телгеләй. 
 
4.05.1962 



* * * 
 
Аҙ йөрөйһөң, тиҙәр… 
Килешәм. 
Ҡайһы саҡта шулай үҙемдән 
Улар менән бергә көлөшәм. 
 
Күп күрмәйем, эйе, аңлайым, 
Зарланмайым ләкин күҙемдән. 
Бар эш икән — уны танмайым. 
Ләкин бер сыҡ — ҡара бер итеп, 
Эсен-тышын байҡа донъяның 
Күңел күҙен йылғыр йөрөтөп. 
 
Күп күрмәйһең, тиҙәр… 
Килешәм. 
Тик иңенә баҫып уйҙарҙың 
Мин бар ғаләм менән күрешәм. 
 
Күңел күҙем уйға уйылған, 
Күҙ итеп ер үҙе ҡуйылған. 
 
5.05.1962 



Ер 
 
Ун етеһе яңы тулып килгән 
Егет кенә ине быуатым, — 
Бер баһадир тыуҙы. 
Һәм донъяны 
Бөйөк көрәштәргә уятты. 
Быуыр өсөн уны 
Өңдәренән 
Шыуып сыҡты йылан өйөрө. 
Ә ул — ҡаушаманы, 
Яуыз көстө 
Ергә ҡуша һуҡты өйөрөн. 
Үҫте Батыр, үҫте… 
Бар буржуйҙар 
Ҡеүәтенән уның ҡурҡтылар: 
Ҡанлы ҡылыс менән ныҡ киҙәнеп, 
Урталайға ерҙе ҡырҡтылар. 
Шунан бирле бер ер — икәү булды: 
Береһе көндәй яҡты, 
Ә бере — 
Төн эсенә сумған, 
Өтә уны 
Буржуйҙарҙың үсе, йәбере… 
Тик тыуған ул бары берәү булып, 
Икәү була алмай бер кәүҙә. 
Риза түгел ерҙәр, 
Риза түгел ирҙәр 
Дуҫлыҡ юлын бушлыҡ сикләүгә. 
Бушлыҡ бөтөр! 
Бер ҙур кәүҙә булып 
Көнө килер — ерҙә ҡушылыр. 
Улар араһында тороп ҡалған 
Йыландарҙың барыһы һытылыр: 
Ир-баһадир — 
Илем — 
Күтәргән таң 
Ҡеүәт бирә эшсән көстәргә. 



Оҙаҡламаҫ — 
Бөйөк Көнгә ҡарап 
Ер әйләнер бер ныҡ күсәрҙә! 
 
8.05.1962 



* * * 
 

И.Д.-ға 
 
Һөйәһеңме, тиһең, 
О, ул һөйөү 
Үҙем менән бергә тыуғайны! 
Һөйәм, һөйәм! 
Шундай янып һөйәм 
Гөрләп торған матур донъяны! 
 
9.05.1962 



Күҙ буяусы 
 
Эй, ҡыуана ул, ҡыуана 
Һәр һәйбәт яңылыҡҡа! 
Кем генә һоҡланмаҫ икән 
Ошондай аңлылыҡҡа?! 
Йөрәге, тәне менән ул 
Тормоштоң тынын «тоя». 
Иҫке өҫтөнә өр-яңы 
Ҡорама ҡороп ҡуя. 
Ә аҙаҡ тамаҡ ярғанса 
Яңылыҡ көсөн маҡтай. 
Ышанмағыҙ! 
Бит гел шулай 
Ул 
маҡтай-маҡтай 
таптай! 
 
10.05.1962 



Йөрәк 
 
Йыртып астым күкрәгемде, 
Йолҡоп алдым йөрәгемде 
Һәм, йомарлап устарыма, 
Илттем уны дуҫтарыма, 
Илттем уны һиңә, йәнем, 
Тик күрмәнең ниңә, йәнем?.. 
Хурланып мин шул саҡ бик тә, 
Йөрәгемде аттым күккә, 
Осто йөрәк, осто йөрәк 
Йондоҙҙарҙан бейегерәк. 
 
Йәнем! Әгәр сыҡһаң тышҡа 
Таңын, ҡара көнсығышка, — 
Бер йондоҙ унда нур һипһә, 
Һәм хистәрең дөрләп китһә, 
Бел: был йондоҙ — минең йөрәк, 
Тик инде ул бейегерәк. 
 
11.05.1962 



Үлтереүсе мин 
 
Үлтереүсе мин. 
Бала саҡтан ҡулым ҡаты булды, 
Кескенәнән шәфҡәт белмәнем, 
Дошманымды һаман быуа торҙом, 
Ялбарһа ла яйға килмәнем. 
Булғыланы: ҡай саҡ кис дуҫ инек, 
Тик, сыҙамай, тороп төнлөктә 
Аяу тоймай уны һуя инем 
Һәм ырғыта инем сүплеккә. 
Сәмсел булып, әгәр сапсай китһә, 
Алҡымына арҡан ташланым. 
Дошманымдың хәҙер күргән берен 
Мин үлтереп йөрөй башланым. 
Үлтереүсе мин. 
Тик кешеләр миңә, нәфрәт бөркөп, 
Һалҡын асыу менән баҡмайҙар. 
«Үлтереүсе» итеп белһәләр ҙә, 
Енәйәтсе итеп тапмайҙар. 
Үлтереүсе мин. 
Ауыр тойғоларҙы, быуып ташлап, 
Һурып атам йөрәк эсенән. 
Тормош хаҡын һаҡлап ваҡлыҡтарҙы 
Юҡ иттерәм үлем көсөнән. 
Түбәнлеккә ҡаршы күңелемдә 
Һәр ваҡытта әҙер хәнйәрем, 
Ҙур бурыстар тантанаһы өсөн 
Ваҡ хистәрҙең алам йәндәрен! 
Төҫһөҙ тойғо, көсһөҙ теләктәрҙең 
Бөтәһенә, эйе, тыумыштан 
Аяу белмәй торған мин дошман! 
Үлтереүсе мин! 
 
11.05.1962 



* * * 
 
Ҡайһы саҡта йөрәк шундай әрней, 
Моңһоу хистән йәнең һыҙлана, 
Шатлығыңды быуып, йылан төҫлө, 
Һағыш һеңгән уйҙар ҡуҙғала. 
Ер уйылыр кеүек ул уйҙарҙан, 
Ауырлығы тауҙар һығырҙай, 
Баш баҫыла аҫҡа табан, 
Сикә тамырҙары шығырҙай. 
Бирешмәйем! 
Йөрәк ҡанын ҡурған ҡыйҙарымды 
Йолҡоп алып, утҡа ырғытам, — 
Гүйә, шул саҡ төнөм юҡҡа сыға, 
Гүйә, тыуа алһыу, нурлы таң! 
Мин аңланым: 
Уйҙың ауыры ла, 
Еңелеләй, ергә тартылмай, 
Ундай мәлдә йөрәк — йөрәк түгел, 
Һөйөү хисе унда артылмай. 
Ауыр уйҙар, ауыр булһалар ҙа, 
Тәрән итмәй һалған эҙеңде, — 
Кесерәйтә генә хеҙмәтеңде, 
Кесерәйтә генә үҙеңде. 
Файҙалы эш менән кеше янһын, 
Уй уятһын илһам шишмәһен. 
Кәрәк түгел ауыр, еңеле лә, — 
Уйҙар улар илгә эшләһен! 
 
12.05.1962 



Көтөп алған ямғыр 
 
Гөлдәр әле яңы баш ҡалҡыта, 
Шундай нәфис улар, матурҙар. 
Күп тә үтмәҫ, болон битен биҙәп, 
Алһыу сәскәләрен атырҙар. 
Тик көньяҡтан, ҡайнар тынын бөркөп, 
Иҫеп үткәс ҡыуан елдәре, 
Япраҡтары ҡара көйөп сыҡты, 
Ялағандай ялҡын телдәре… 
Ут эсенән, гүйә, аҡты көндәр, 
Ер ярылды, тындар ҡурылды. 
Йөрәктәргә тупраҡ еҫе түгел, 
Саң еҫтәре генә һурылды. 
…Көткән ямғыр килде! 
Күкте ҡаплап 
Күк болоттар йөҙҙө болғанып, 
Тамсыларға ҡунып төшкән шатлыҡ 
Тәбиғәтте нурға солғаны. 
Ҡулымдағы ҡайын таяҡ хатта 
Бейеп китер төҫлө күренә. 
Гөлдәр көлә! 
Тамған һәр бер тамсы 
Мәрйен булып ергә үрелә. 
 
13.05.1962 



Берәүгә 
 
Күрер күҙгә арыу ғына, 
Эштәре лә барыу ғына, 
Әйткән һүҙе балдан татлы, 
Йәнең теләр дарыу ғына. 
 
Тик дарыуын йотоп ҡара, 
Уның һүҙен тотоп ҡара, — 
Тимер үксә баҫкан төҫлө, 
Йөрәгеңде һытып бара. 
 
Шәп тә бит ул үҙе һүҙгә, 
Тик билдәле бөтәбеҙгә: 
Ҡай бер ҡый ҙа гөлдәй була, — 
Татлы, яуыз телдәй була. 
 
14.05.1962 



Гәрәй бабай һүҙҙәре 
 
Йылдар ғүмер йомғағымды 
Һүттеләр ҙә һүттеләр. 
Баҫһам — баҡыр, типһәм — тимер 
Өҙөр саҡтар үттеләр. 
Күк тамырҙар үрелдергән 
Ҡыу һөйәктәй тәндәрем… 
Ҡайҙа инде бүре быуыр, 
Сәсрәр ялҡын мәлдәрем. 
Ап-аҡ көмөш һаҡалымда 
Күрәм ерҙең ҡараһын. 
Әжәл, әжәл… 
Ҡасыр инең, — 
Ҡасып ҡайҙа бараһың?.. 
 
Ә замана шундай матур, 
Шундай гүзәл тыуыр таң! 
Баҫыу-ҡырға ҡарайым да 
Шатлыҡ хисен ҡуйыртам. 
Йәшлек дәртен талпындырып 
Хуш еҫ бөркә гөл-сәскә. 
Ҡоштар һайрай, һыуҙар йырлай 
Өндәй-өндәй көрәшкә. 
Шул саҡ көмөш һаҡалымда 
Күрәм көндөң аҡлығын. 
Һәм уйлайым дәүеремдең 
«Йәшәү» тигән хаҡлығын. 
Юҡ, үлергә иртә әле, 
Баш эймәйем әжәлгә. 
Үлем үҙе дөмөккәнсе 
Теләйем мин йәшәргә! 
 
15.05.1962 



Янғынбаҫарҙар 
 
Янғынбаҫар бәһлеүәндәр 
Йоҡлағас ҡарауылда, 
Төндөң ҡара битен ялап, 
Янғын сыҡҡан ауылда. 
Йорттар янған, ҡуҙы ҡалған, 
Елдәр көлөн туҙҙырған. 
Бәһлеүәндәр, бәһлеүәнсә, 
Төндө йоҡлап уҙҙырған. 
Ә иртәһен аҡланғанда 
Мут бирәләр яуапты: 
Имеш, төн ҡара булған да, 
Күрмәгән улар утты! 
 
15.05.1962 



Сар 
 
Ятып һынмаҫ күсәренә 
Әйләнә минең ерем. 
Мин бөгөн һоҡланам һиңә, 
Әй, берҙән-берем минең! 
Ҡош етмәҫ киңлектәреңә 
Йүгермәй уйым… 
Бары 
Мин шуға шатланам: 
Бит әсәм — 
Ер шары — 
Ғаләм сары! 
Кис һайын тышҡа сыҡҡаным, 
Күктәргә баҡҡаным бар, 
«Йондоҙ атылды, йондоҙ!» — тип, 
Йырлап ҡул сапҡаным бар. 
Тик белдем: йондоҙ күгендә, 
Ул бары осҡон ғына, 
Ер, сарлап, шымарта икән 
Комета һыртын ғына. 
Ятып һынмаҫ күсәренә 
Әйләнә ерем минең. 
Ҡуйыр ҙа уның иңенә 
Йөрәкте сарлар инем. 
Торам Урал итәгендә, 
Уйымда — ерем бары. 
Тарихтан беләм: 
Ер шары 
Ул — кешелектең сары. 
Кешелек тәне өҫтөнә 
Күпме шеш сыҡҡан ҡалҡып, 
Йыйылған алтын эсенә 
Эрене уның һарҡып. 
Тик ерем һәр саҡ уларҙы 
Ырғыта тора юнып, 
Осалар улар үлемгә 
Ҡап-ҡара осҡон булып. 



Тормошта әле һуңғы шеш — 
Буржуйҙар йәшәй һаман. 
Улар ҙа елә тарихтың 
Сүплек баҙына табан. 
Ятып һынмаҫ күсәренә, 
Әйләнә минең ерем. 
Ул сарлай, ташлай ҡутарып 
Замандың ҡутыр, керен… 
 
16.05.1962 



Тишеп үтмәҫ тимә 
 
Тоямын мин йөрәк типкән һайын, 
Һулыш алған һайын тоямын: 
Ҡан тамырым буйлап, 
Аҡ сабаҡтай уйнап, 
Утлы энә йөҙә, 
Бәғеремде өҙә, 
Бәғеремде өҙә, аппағым. 
Таңдар атып, ҡояш көлһә балҡып, 
Уйға батып ҡурҡып ҡуямын: 
Миңә бәлә тарып, 
Ағып ҡына барып, 
Тыныс йөрәгемә 
Ҡаҙалмаһын энә, 
Ҡаҙалмаһын энә, ҡәҙерлем. 
 
Йөрәгемде һаҡлап ҡурҡыныстан 
Утлы энә юлын быуамын. 
Шулай тыныс һымаҡ, 
Ут та йәнгә йыраҡ, 
Хәҙер миңә, баҡсы, — 
Ниндәй уңай, яҡшы, 
Ниндәй уңай, яҡшы, һөйөклөм. 
 
Ләкин энә һаман тынғыһыҙлай, 
Ул йөрәккә табан ынтыла, 
Күңел асы һыҙлай, 
Ҡотолалмай буғай, — 
Йөрәгемде энә 
Тишеп үтмәҫ, тимә, 
Тишеп үтмәҫ, тимә, бергенәм. 
 
19.05.1962 



* * * 
 
Әйтерһең дә, тауҙай болот 
Ергә ауа: 
Ян-яғымда ҡойоп-ҡойоп 
Ямғыр яуа. 
Ҡара ерҙе һөйә лә ул 
Сөм ҡарайта, 
Үләндең дә йәшеллеге 
Ун ҡат арта. 
Алһыу сәскә йөҙө китә 
Алһыуланып, 
Ә йөрәктә тора һүнмәҫ 
Ялҡын янып. 
Мин ышанам: тамсы уның 
Өҫтәренә 
Төшһә, тағы яңы ялҡын 
Өҫтәренә… 
 
21.05.1962 



Юғалды 
 
Йәшлек яҙҙарым тыуғанда 
Һирпеп асып хыял-томанды, 
Һөйөү бөрөм минең, 
Берҙән-берем минең 
Сәскә атыр өсөн тумалды. 
 
Күбәләге килде талпынып, 
Шул бөрөгә ҡунды тартынып, 
Нурға манып йөҙөн 
Бөрө асты күҙен, 
Йылы хистәр китте артылып. 
 
Ҡосоп ҡына хыял томанды, 
Һөйөү бөрөм, эйе, тумалды. 
Әммә уның тажын 
Күбәләгем-наҙым 
Асты ла бит… үҙе юғалды. 
 
27.05.1962 



Барырмын 
 
Тормош юлдарына сығыр өсөн 
Йөрәк ҡағып килгән сағыңда 
Мин осраттым һине, иҫеңдәме, 
Алһыу таңда — тыуған яғыңда. 
Юҡ, үпмәнем татлы иренеңдән, 
Ҡосағыма һине алманым, 
Шулай ҙа һин, йәнем, йөрәгемде 
Һүнмәҫ ялҡын менән ялманың. 
Алыҫһың шул хәҙер, бик алыҫһың, 
Оҙон юлдар беҙҙең арала. 
Улар буйлап төпһөҙ мәңгелеккә 
Көндәр, йылдар ағып баралар. 
Шул йылдарҙы байҡап, ҡара әле, 
Ҡара әле минең күҙемә, 
Унда, йәнем, һаман өмөт яна, 
Мөхәббәтем хисе һиҙелә. 
Һөйөүең бар икән, һин әйт кенә, 
Йылдар үтә юлдар ярырмын, 
Мәңгелектең баҫып сикәһенә 
Яндарыңа тағы барырмын! 
 
28.05.1962 



* * * 
 
Яр буйында ятам яңғыҙ ғына, 
Йырҙар йырлай миңә Өршәгем. 
Тал төбөнә баҫып, башҡорт ҡыҙы 
Һыуға һондо көмөш көршәген. 
Тертләп ҡуйҙы йылғам… 
Аҡ тулҡындар 
Тәңкә-тәңкә булып елделәр, 
Елделәр ҙә минең йөрәгемә, 
Йөрәгемә килеп инделәр. 
Тыныр тиҙҙән йылға тулҡындары, 
Миндә улар мәңге талпыныр. 
Көмөш көршәк тотҡан башҡорт ҡыҙы! 
Күңелкәйем һиңә тартылыр. 
Эх, һылыуым, кисер, кисерсе, 
Көршәктәге һыуың эсерсе… 
 
29.05.1962 



Шатланырмын 
 
Яр ситенә баҫып ҡарап торам, — 
Ҡарлуғастар оса кәйелеп, 
Аҡ сабаҡтар тыныс серем итә 
Тулҡындарға ятып, бәүелеп, — 
Хистәр тыуа, китә йәйелеп. 
 
Һыу һылыуы — һары томбойоҡтар 
Күҙ ҡыҫалар миңә йылмайып, 
Һабан турғайҙары ҡул болғайҙар: 
«Әйҙә, — тиеп, — бергә уйнайыҡ! 
Әйҙә, — тиеп, — бергә йырлайыҡ!» 
 
Тыуған ерем! Ҡайҙа ҡараһам да 
Илһам ала һинән йөрәгем, — 
Шатланырмын, әгәр ҡабул итһәң 
Бер улыңдың кескәй бүләген — 
Ошо йырҙы — һөйөү еләген. 
 
29.05.1962 



* * * 
 
Йөрәгемдә — яманһыулау, 
Ауырһыныу: 
Иртән — һынау… 
Әллә һынау, 
Әллә… һыныу… 



* * * 
 
Самолет көл һибә ҡырға, 
Баҫыуҙар киңлегенә, 
Летчик егеттең уйында 
Шат тормош гөлө генә. 
 
Ул һибә көлдө, тик донъя 
Көл булһын өсөн түгел. 
Мул уңыш үҫер бында, тип, 
Ышана һәр бер күңел. 



* * * 
 
«Серең юҡ һинең», — тип, 
Ялғышма, аппағым, — 
Бит серҙең юҡлығын 
Сер итеп һаҡлайым. 



* * * 
 
Еңел, тиеп, дуҫым, ҡыуанма, 
Еңел хеҙмәт менән йыуанма, 
Ауырлыҡтың иң-иң ауыры 
Була һәр саҡ еңел эсендә, 
Һай йөҙгәндең йөрәк-бауыры 
Тиҙ өҙөлә шуның өсөн дә! 



* * * 
 
Ашҡыныуҙан йөрәк туҡтаһа, 
Ғүмерлеккә уны тут баҫа. 
 
29.05.1962 



Бөрө төҫлө 
 
Устарыма һалып суҡ муйылдың 
Бөгөлөп-һығылып торған толомон, 
Бөрөләрҙә тойҙом ҡайнарлығын 
Ерем биргән изге йылының. 
Асылыр ҙа тиҙҙән был бөрөләр, 
Хуш еҫ менән тулыр һауалар. 
Күңелһеҙҙәр һыныҡ күңелдәрен 
Ошо ергә килеп дауалар… 
Муйылҡайым! — 
Ерҙең ҡәҙерлеһе, 
Тәбиғәттең наҙлы һылыуы, — 
Ниндәй бәхет тыуған ерҙә эшләп, 
Тыуған ерҙән аҙыҡ йыйыуы! 
Муйыл кеүек, мин дә ер балаһы, 
Мин дә уға сит-ят түгелмен. 
Хуш еҫ менән тулы бөрө төҫлө, 
Һөйөү менән тулы күңелем. 
 
5.06.1962 



* * * 
 
Түштәренә ҡаҙап ҡояш нурын, 
Йырлап шатлыҡ йырын, яҙ — һылыу 
Тағы килде, 
Тағы наҙлы көлдө, 
Тағы һалды йәнгә ярһыныу. 
Ҡартлас имән кейгән аҡ бәҫ — елән 
Яҙ һулышын һиҙеп, ирене, — 
Наҙлы яҙҙың ҡайнар ирене 
Үбеп асты йәп-йәш бөрөнө… 
Ерем минең! 
Һин дә шул бөрөгә, 
Шул бөрөгә оҡшай төҫлөһөң, 
Шул бөрөләй йәшһең, еҫлеһең, 
Һөйкөмлөһөң, мәңге көслөһөң! 
 
5.06.1962 



Хәҙерге 
 
Бына ҡырым — 
Мәңге йырлар йырым, 
Бабайҙарҙың тире тамған ер. 
Билде биштән быуып, 
Билде бишкә бөгөп 
Селләләрҙә туңған, янған ер. 
Ҡулдарыма тупраҡ услап алам, 
Йылдар ята усым өҫтөндә. 
Күрәм унда күҙ йәш һалған эҙҙе, 
Тоям унда ал ҡан еҫен дә. 
Был ҡырҙарҙан ауыр заман уҙған, 
Бабайҙарҙың билен бөксәйтеп, 
Аҙым һайын бында, уҡый белһәң, 
Ҡанлы көрәш, яуҙар мисәте… 
Ҡан дошманын, бәлки, үтә тишеп, 
Бына әле һөйөп услаған 
Тупрағыма Салауаттың уғы 
Төшөп ҡаҙалғандыр бер заман?.. 
Йәки ошо уйпат төйәк аша, 
Дер һелкетеп ҡара «аҡтар»ҙы, 
Елдәй елеп үтеп киткәндәрҙер 
Чапайҙарҙың ярһыу аттары. 
О, ул мәлдәр хәҙер алыҫ инде, 
Тик хәтерҙән, беләм, юйылмаҫ: 
Онотоламы ни ҡылған эштәр 
Ерҙең йөрәгенә уйылғас?! 
Бөгөн дә бит яҡын улар беҙгә, 
Бөгөн дә бит улар ҡәҙерле. 
Ергә йылы бирһә, үтелгән дә 
Хәҙерге ул, эйе, хәҙерге! 
 
4 — 5.06.1962 



* * * 
 
Тау башынан һөҙөлөп, һыҙылып ҡына 
Ағып сыға татлы, һалҡын һыу, — 
Ай аҫтында була көмөш кеүек, 
Ҡояш нурҙарында — алтынһыу. 
Һыуһап килеп һыуһын баҫҡаным бар, 
Асҡаным бар моңдар ҡапҡаһын. 
Шул моңдарҙы тыңлап йырҙар яҙам, 
Шишмә тәмен, тимен, һаҡлаһын. 
 
5.06.1962 



Япраҡ 
 
Шишмә ҡырында аҡ ҡайын, 
Ак ҡайын үҫә. 
Йылы елдәр, наҙлап уны, 
Яй ғына иҫә. 
Бына бер көн йәш бер япраҡ 
Шишмәгә баҡты, — 
Хыялы ташҡындай аҡты, 
Йөрәге ҡаҡты! 
— Их, һыуға бер сумаһы ла 
Йөҙәһе ине, 
Их, ошо ботаҡ-бығауҙы 
Өҙәһе ине! — 
Ел иҫте, — япраҡ тертләне 
Һәм төштө һыуға: 
Теләге — яңғыҙ яҙмышы 
Бирелде уға. 
Һыу уны, ҡымтып алды ла, 
Йыраҡ ағыҙҙы… 
Ни көтә унда яңғыҙҙы — 
Аңһыҙҙы?!. 
 
5.06.1962 



Шишмә йыры 
 
Тау аҫтында тынсыу, унда тынһыу, 
Унда йонсоу үтте көндәрем, 
Ҡайһы саҡта һоро мәте булды, 
Алтын булды ҡай саҡ мендәрем. 
Тик алтын да йәнгә йылы түгел, 
Көнгә ҡарап күҙең көлмәгәс, 
Һыу эсергә, тиеп, һандуғас һәм 
Ҡояш нуры үҙе килмәгәс. 
Ғүмер буйы үргә мин атлыҡтым, 
Башым ярып ҡай саҡ ҡаклыҡтым, 
Ләкин йәндә һаман көсөн тойҙом 
«Көрәш» тигән бөйөк хаҡлыҡтың. 
Һәм оло көн — килде! 
О, мәғрур тау, 
Киндер күлдәк кеүек, йыртылдың! 
Ә мин, ә мин һинең билгә ятып 
Тормош ҡосағына ынтылдым. 
 
5.06.1962 



Үҙем булһам ине 
 
Ниндәй егет көнләмәҫ, 
Эй, шишмәкәй, һине? 
Үҙем, һинең урыныңда 
Үҙем булһам ине! 
Тау битендә сейәлек, 
Ҡыҙҙар сейә йыйнай. 
Шишмәкәйем уларҙы 
Һыуы менән һыйлай. 
Шишмә йөҙөн үрелеп 
Үбә аҙмы ирен. 
Ал сейәләй иренле — 
Минең берҙәм-берем. 
Йөрәк нисек кенләшмәҫ, 
Эй, шишмәкәй, һине? 
Үҙем, һинең урыныңда 
Үҙем булһам ине! 
 
5.06.1962 



Уйым 
 
Гөрләп аҡҡан шишмә, гүйә, 
Минең уйым, 
Шишмә төҫлө, уны ла бит 
Тыйыу ҡыйын. 
Ярһыу аттай, тынлыҡ һөймәй, 
Сапсына ул, 
Шишмә кеүек, ҡыҫыҡ ерҙән 
Ятһына ул. 
Һыйына ил ҡосағына 
Уйым гелән, 
Шишмә барып ҡауышҡандай 
Ҙур һыу менән. 
 
6.06.1962 



Һулымаҫ һөйөү 
 
Ҡыҙ тора ҡайын янында, 
Ҡулында — сәскә. 
Сәскәләре һулығандыр 
Мансылып йәшкә. 
Кемде көтә? Егете һуң 
Юғалған ҡайҙа? 
Тау артынан күккә, ана, 
Һикерҙе ай ҙа… 
…Ел таныш аяҡ тауышын 
Һирпелтеп уҙҙы. 
Күҙ йәшен һөрттө һылыуҡай, 
Ашҡынып ҡуйҙы. 
Юҡҡа сыҡты, ел алғандай, 
Үпкә һүҙҙәре, 
Тик сәскәлә генә ҡалды 
Күҙ йәш эҙҙәре. 
Алыҫ юлдан ҡайтып төшкән 
Шофер егетте 
Һөйгәненең ирендәре 
Майҙай иретте. 
Ә йөрәгенең өҫтөндә, 
Мансылып йәшкә, 
Һулымаҫ һөйөүҙе данлап, 
Һулыған сәскә 
Талпына ине ҡошсоҡтай… 
О, уны егет 
Ғүмере буйына һаҡлар 
Йәнеләй күреп! 
 
6.06.1962 



* * * 
 
Ни бүрәнә түгел, ни киле, 
Ни аҡыллы үҙе, ни тиле, 
Ни тиһәң дә инде икеле — 
Уй тигәне унда ике иле. 
 
7.06.1962 



Буш килмәй 
 
Заманалар алтын, көндәр ялҡын, 
Ғүмер итеүҙәре йәм генә. 
Был тормоштар, беләм, уйын түгел 
Күңелкәйе уйлы, ғәмлегә. 
Еңеү таңы атмай тир-көс түкмәй, 
Шатлыҡ булмай бер ҡат интекмәй. 
Тормош хаҡын аңлар ир ҙә тыумай 
Көрәш яланында етлекмәй. 
Аттай эшләп ҡанын ҡайнатмаһа 
Ир-егеткә бәхет буш килмәй. 
Буш булыр ҙа, йәнгә тик ҡуш булмаҫ — 
Намыҫыңа бит ул хуш килмәй. 
Ир ҡөҙрәте — уның эш-хеҙмәте, 
Эшһеҙ икән, тимәк, ир ҙә юҡ, 
Сөнки уның ҡайнар йөрәге лә, 
Йөрәгендә йәшәр ер ҙә юҡ! 
 
9.06.1962 



Һөйөнөр инем 
 
Йәйге ҡайнар ҡояш нуры, 
Ҡунып керпек осона, 
Әллә нәмә әйтер булып 
Осона ла осона… 
Ни бышылдай? Ниҙәр һөйләй? 
Ниңә шулай елпенә? 
— Тыңла һүҙен, тыңла! — тиеп, 
Күңелкәйем елкенә. 
Нурҙың татлы өндәренән 
Нур ҡойола ҡаныма: 
— Әйҙә, дуҫым, еләйексе 
Алтын халҡым янына! 
 
Атландым алһыу нурға ла 
Эй киттем осоп бер саҡ — 
Иреп ергә тамыр инек 
Ҡурғаштан булған булһаҡ! 
Эй, барабыҙ беҙ, барабыҙ… 
Аҫта — тауҙар, ҡалалар. 
Бөтәһе лә, яулыҡ болған, 
Сәләм биреп ҡалалар. 
Сәләм бирә ерем, һыуым, 
Сәләм бирә ҡырҙарым, — 
Шулар минең мөхәббәтем, 
Шулар минең йырҙарым! 
Тормош ҡайнай ян-яғымда, 
Мин осам, һаман осам. 
Һөйөнөр инем 
Мәңгегә 
Ошо нур менән булһам. 
 
9.06.1962 



* * * 
 
Тәүге тапҡыр тәпәй баҫҡан эҙем 
Һаҡланмаған, 
Йылдар юйғандар, — 
Сәскәләрме хәҙер үҫкән унда, 
Йә, саңдармы ҡаплап ҡуйғандар. 
Белмәйем мин, 
Ләкин һуңғы тапҡыр 
Ергә баҫҡан мәлдә аяғым, 
Һындырһамсы, тимен, дошманымдың 
Ҡан һеңешкән һуңғы таяғын! 
 
9.06.1962 



* * * 
 
Уҡыу йылы, йөрәктәргә баҫып, 
Дәүер диңгеҙенә сумды, 
Киләсәккә табан киң юл асып, 
Тамам иттек беҙ ҙә унды. 
 
Килсе, тормош! Ҡолағымды ҡуйып, 
Һулышыңды тыңлайымсы, 
Беләгемдә ҡеүәтенде тойоп, 
Ғүмеремде нурлайымсы. 
 
14.06.1962 



Йәйге төн 
 
Йәйге төн тын. Ел иҫә. 
Ысыҡ төшә — ер эсә. 
 
Күк — киң диңгеҙ. Ярымы? 
Күкһел офоҡ яурыны! 
 
Унда йөҙә яй ғына 
Яңғыҙ көймә — ай ғына. 
 
Йондоҙҙар ем-ем килә, 
Гүйә, тамсы һибелә. 
 
Тик кем унда — көймәлә 
Тулҡындарҙа тирбәлә? 
 
Минең хыялым ҡошо — 
Билдәһеҙ һылыу — ошо! 
 
14.06.1962 



Баҫалҡы һин 
 
Иҫеңдәме, һылыу, алтын көҙҙөң 
Һыҙылып атҡан сыуаҡ ал таңы? 
Беҙҙең бала саҡтар ошо таңда 
Мәктәп юлы буйлап атланы 
Тәүге тапҡыр… 
Ә юл шундай таҡыр, 
Шундай таҡыр ине ул заман! 
Тәтәй төштәй генә ҡалыр тиеп, 
Ул саҡ уны кем һуң уйлаған? 
Бына бөгөн һуңғы ҡабат ябып, 
Йәнгә яҡын мәктәп ҡапҡаһын, 
Һин тағы ла минең йәнәшәмдә 
Элеккесә дәртле атлайһың… 
Тик үҙең һин хәҙер башҡа инде, 
Онотолған сабый шуҡлығы. 
Эх, ниңәлер, йәнгә ауыр һымаҡ 
Шул шуҡлыҡтың бөгөн юҡлығы… 
Ул саҡтағы кеүек килһәң икән, 
Көлһәң икән миңә һыйынып, 
Етәкләһәң икән ҡулдарымдан! — 
Инер ине, бәлки, ҡыйыулыҡ 
Йөрәгемә шунда 
Һәм хисемде 
Әйтә алыр инем үҙеңә. 
Баҫалҡы һин… 
Үҙәккенәм шуға 
Эстән генә һыҙа, өҙөлә… 
 
14.06.1962 



Арзан ярҙам 
 
Имеш, яҡшылыҡ эшләйҙәр, 
Итәләр миңә ярҙам. 
Ипләп-йөпләп, көйләп-сөйләп 
Этәләр мине ярҙан. 
Белегеҙ: бындай ярҙамдың 
Юҡлығы артыҡ барҙан! 
Мин уға әллә мохтажмы? 
Бик арзан бит ул, арзан! 
 
14.06.1962 



Алданылар мине, алданылар 
 
Алданылар мине, алданылар, 
Ялған менән күҙҙе быуҙылар, 
Ялтырауыҡ бер ҡағыҙ гөл өсөн 
Сүп-сар тулы юлға ҡыуҙылар. 
Һулышымды ҡыҫа тынсыу һауа, 
Сүп үрелә йөрәк өҫтөнә, — 
Алдаҡ һуты ҡанды ялмап ала, 
Бер тамсыһын бары эс кенә! 
Йығам, йығам бөтә кәртәләрҙе! 
Сығам, сығам көнгә — иркенгә! 
Һәр саҡ янған, 
Көлгә ҡалған — ялған, 
Иш булмай ул бер кем, бер кемгә. 
Алданылар мине, алданылар… 
Ҡайҙа, дуҫтар, ҡайҙа саф һауа?! 
Янған бөрө — ярған ғүмер ҙә бит 
Саф һауала ҡабат сафлана, — 
Ысын бөрө уға ашлама, — 
Ҡайҙа саф һауа?! 
 
15.06.1962 



Етерменме? 
 
Иртә һайын офоҡ ситтәренән 
Ҡайындарға нурын сөйә лә, 
Арып килгән юлсымы ни, ҡояш 
Тауҙар арҡаһына һөйәлә. 
Ҡылғандарҙы түшәк итер ҙә ул 
Ятып алыр шунда бер тына. 
Аҡмай торор бер аҙ көнгөнәм дә 
Мәңгелектең ҡомһоҙ уртына. 
Тик Ҡояшым, тауға табан терәп, 
Осто китте күккә уҡ булып! 
Минуттарҙы хыял урлап ҡасҡас 
Йөрәк кенә ҡалды ут булып. 
Нисек эш, тип, инде һорашһалар, 
Ояламын йәше-ҡартынан… 
Балаҡ төрөп, дуҫтар, ҡыуа сыҡһам 
Етерменме ҡояш артынан?!. 
 
15.06.1962 



* * * 
 
Болотто бутҡалай болғап 
Етегән — сүмесе менән, 
Берсә балҡып, бер юғалып, 
Ай йөҙә күк өҫтөнән. 
 
Ай йөҙә… 
Мине лә, тимен, 
Ул күреп ҡалһа икән, — 
Күңелем моңон сүмесе 
Сумырып алһа икән! 
 
18.06.1962 



Йөҙөнә бәр 
 
Алмам, тигән инем, иҫемә лә, 
Һалмам, тигән инем, эсемә лә 
Был яҙыҡлы, төҫһөҙ бер мәлде. 
Шиңер, тимен, ялған зиннәт, сәскә, 
Саф һауалар бөркөп, елләткәс тә 
Һөйкөмһөҙ еҫ тулған бүлмәмде… 
Алдандым шул еңел уйҙарымда, — 
Тамыр йәйгәс, күңел ҡыйҙарым да 
Ҡыйыныраҡ икән утауы. 
Еңер өсөн шаҡшы ваҡлыҡтарҙы, 
Үртәр өсөн түбән шатлыҡтарҙы 
Йөрәгеңдең кәрәк ут тауы! 
 
Ул ут башы тик яҡында ғына, 
Ялҡын башы тик халҡымда ғына, 
Халҡым менән тип һин, йөрәгем. 
Хаҡлы булһаң — һөйөн турғайға ла, 
Түбәнлектән булмаҫ бер файҙа ла — 
Йөҙөнә бәр — бирһә — өйрәген! 
 
18.06.1962 



Зар илап мин зарыҡмайым 
 
Зарланмайым ауыр мәлдә, 
Йәнгә һағыш таратмайым, 
Изге елдән бәхет көтөп, 
Зар илап мин зарыҡмайым. 
Бәхет — минең беләгемдә, 
Ал ҡан булып ағып ята, 
Бәхет — минең күкрәгемдә, 
«Сығам!» — тиеп, ҡағып ята. 
Уйҙарыма уйылған ул, 
Йырлай шифа шишмә төҫлө, 
Күңелемә йыйылған ул, 
Эш иңенә ҡуйылған ул — 
Шулар менән кеше көслө! 
Елдән көтһә берәү бәхет, 
Үҙе елдәй буп-буш ҡалыр. 
Күпте ҡыуып — сүпте ҡыуып, 
Һуң һулышын барып табыр. 
 
18.06.1962 



Һинең өсөн генә 
 
Тағы килдем һиңә, әй йәмле яҡ, 
Ялҡын йомоп күңел эсенә, 
Бында ҡалды минең иң гүзәл саҡ 
Сумған көнөм һөйөү хисенә… 
 
Бында минең ғорур берҙән-берем, 
Еләк өҙә ошо болонда. 
Ә бит уға һөйөү еләктәрем 
Күптән бешә йөрәк йылымда. 
 
Теләйһеңме, йәнем, һин уларҙы? 
Шундай сафтар улар, тапһыҙҙар… 
Улар тәме һинең өсен генә, 
Бүтәндәргә улар татһыҙҙар… 
 
23.06.1962 



* * * 
 
Ул саҡтан һуң теүәл бер йыл үтте, 
Бер йыл үтте һинһеҙ, һағышлап. 
Һағындырған һайын йырҙар яҙҙым, 
Йырҙар яҙҙым һиңә бағышлап. 
 
Бына бөгөн тағы беҙ осраштыҡ, 
Беҙ осраштыҡ ҡыҙыу бер мәлдә, — 
Нур-ҡояшым итеп күрҙем һине, 
Күрҙем һине, иркәм, эргәмдә. 
 
Бер ҡараның… 
Шунан ары киттең, 
Ары киттең — туҡтап торманың. 
Шул ҡарашың менән әллә бәхет бирҙең, 
Әллә инде уны урланың?! 
 
23.06.1962 



* * * 
 
Көл кеүек төҫһөҙ көндәрем, 
Яғымһыҙ өрәк булып 
Киләләр ҙә, йырҙарыма 
Инәләр йөрәк булып. 
Йыр менән ҡапшап ҡарайым, 
Ул — йөрәк һүле һымаҡ, 
Ҡайһыһы — йән биреп ята, 
Ҡайһыһы — үле һымаҡ. 
Үлһендәр, көндәр күмһендәр, 
Тамсы ла ҡыҙғанмайым, 
Үткән көн өсөн әрнермен, 
Йыр тиеп һыҙланмайым. 
Йырмы ни улар, йырмы ни? 
Юҡ! Тере мәйет кенә, 
Уларҙың мәйет булыуы 
Бер минең ғәйеп кенә. 
Көл кеүек төҫһөҙ көндәрем 
Шәүләләй үтеп тора, 
Ә тормош: «Туған, аңла! — тип, — 
Бында сыҡ, унда ҡалма! — тип, 
Ҡулдарын һуҙып тора, 
Яңы юл һыҙып тора. 
 
30.06.1962 



* * * 
 
Тынлыҡ, тынлыҡ… 
Күҙем йомоҡ… 
Күңел һыныҡ — 
Ят бер хисһеҙлек. 
 
Ҡанда — ялҡын, 
Аңда — һалҡын, 
Йөрәгемде талай көсһөҙлөк. 
Бөркөү һауа, 
Татһыҙ дауа, 
Сатнай башым — ауыр түҙергә. 
Нисек итеп, 
Нисек итеп, 
Ҡәһәр сирҙең билен өҙөргә?!. 
 
30.06.1962 



* * * 
 
Устарыма һалып йөрәгемде 
Күтәрмәнем башым өҫтөнә — 
Барыбер бит ҡояш була алмаҫ, 
Барыбер бит артыҡ кескенә. 
 
Тик теләйем: һөйгән йөрәк эшем 
Халҡым хеҙмәтендә ҡалһын ине, 
Ҡояштың бер тыйнаҡ нуры төҫлө 
Янһын ине… 
 
1.07.1962 



Шиңмәһен тип… 
 
Ҡырға сыҡһам, сәскә һайлай-һайлай 
Бер яңғыҙым оҙаҡ гиҙәм мин. 
Уй-һағышлы тынлыҡ диңгеҙендә 
Үтелгәнгә ҡарай йөҙәм мин. 
 
Бит ҡасандыр ошо сәскәләрҙең 
Бабаларын күргән инем мин, 
Наҙлап ҡына сабый сәстәремә 
Уларҙы ла үргән инем мин. 
 
Ул гөлдәрҙе һөйөп иҫкән елдәр 
Тынғандыр шул күптән — тоям мин. 
Шуға күрә, хәҙер моң-һағышты 
Боғаҙына баҫып тыям мин. 
 
Юҡ, сәскәне бөгөн мин өҙмәйем 
Һәм оҙмәм дә инде бүтән мин. 
Тиҙ шиңмәһен тиеп ошо гөлдәр, 
Тиҙ тынмаһын тиеп шаулы елдәр, 
Ашҡынып тик эшкә үтәм мин, 
Көстө ергә бүләк итәм мин. 
 
2.07.1962 



Хыял һәм хаҡ 
 
Хыял һәм хаҡ — бер үк йомғаҡ, 
Ептәренең осо уртаҡ, 
Үрелгәндәр бергә-бергә 
Улар шулай бер ғүмергә. 
Йомғаҡ тышы — ап-аҡ томан, — 
Ошо хыял үҙе инде, туған. 
Йомғаҡты ал, тыштан тағат — 
Хыял йәйер һиңә ҡанат: 
Әйтерһең дә, ынйы-ахаҡ, 
Төптән ҡалҡыр ысын һәм хаҡ. 
Тик хыялың ғына, туған, 
Булмаһын буш, төҫһөҙ томан. 
Йомғаҡты ал, тышын тағат — 
Ҡалҡыныр хаҡ — гүйә, ахаҡ. 
 
2.07.1962 



Һуңғы күләгәләр 
 
Иңбашына яҡты көндө йөкмәп 
Ҡайнар ҡояш ҡалҡһа тау аша, — 
Нурҙар елә, 
Нурҙар көлә! 
Ләкин… 
Туҡта! 
Унда кемдәр талаша?.. 
 
Кемгә ҡыҙыҡ шундай гүзәл таңда 
Ыҙғыш-һуғыш? 
Сикһеҙ киңлеккә 
Кемдәр һыймай? 
Кемдәр кемде ҡыйнай? 
Нилектән?.. 
 
Нур тарала тауҙар итәгенә, 
Нур йәйелә бөтә тирәгә. 
Тау аҫтында — 
Соҡорлоҡҡа һыймай 
Көрмәкләшә ике күләгә… 
 
Төн ҡалдығы улар… 
Ғүмерҙәре — 
Бер минутлыҡ алйот тешләшеү. 
Беләм: 
«Көнбайыш»та уларҙың бит 
Берәү генә түгел иптәше. 
Ләкин ерҙә бер ҡат балҡығас 
Бармаҫмы ни унда ал ҡояш! 
 
2.07.1962 



* * * 
 
Күк йөҙөндә яңғыҙ ап-аҡ болот 
Яҫтыҡ төҫлө ята күпереп. 
«Кем арыны, — ти ул, — йоҡлағыҙ, — ти, — 
Менегеҙ ҙә, әйҙә, һикереп!» 
 
Арбама һин, болот! Буш шәүләңде 
Күңел түрҙәренә ташлама, — 
Беҙҙең таңдар әле яңы атып, 
Көндәребеҙ яңы башлана. 
 
2.07.1962 



Ҡарһылыу 
 
Аҡһыл бөҙрә ҡанатын 
Ҡаға-ҡаға 
Осоп йөрөй Ҡарһылыу. 
Күҙҙәренә һәр кемдең 
Баға-баға 
Эҙләй һөйөү — ярһыныу. 
 
Килде ҡунды керпегем 
Остарына — 
Шәп урын, тим, үҙенә. 
Тик тоям: ул, тыйнаҡһыҙ, 
Үрелә бит 
Үбәйем тип күҙемә. 
 
Күңелкәйем елпенде 
Уттай янып, 
Йәнде алды ярһыныу. 
Керпегем бер һелкенде 
Асыуланып — 
Юҡҡа сыҡты Ҡарһылыу. 
 
2.07.1962 



* * * 
 
Киҫкәнән килбәтһеҙ үҙе, 
Киленән ҡыҫҡа, 
Юнған да ташлаған гүйә 
Ҡулайһыҙ оҫта. 
Ҡарап тормаға тап инде 
Пәри күҫәге, 
Исмаһам, булһасы икән 
Аҡыл киҫәге? 
 
2.07.1962 



* * * 
 
Һаман әле һап-һау 
Ҡырыҫ ҡарт-тау, 
Пеләше лә шул уҡ — күптәнге, 
Йөҙөн япҡан һоро йыйырсыҡтар, — 
Һөймәй улар ауыр үткәнде. 
Түбәһенә ашҡаным бар… 
Унда 
Һуйыр таштар ята иҙелеп. 
Белмәйем, был — 
Бәлки, бер минуттың, 
Бәлки, быуаттарҙың эҙелер. 
Әммә асыҡ: 
Пеләш тауға баҫып, 
Мәңгелектең төпһөҙ күленә 
Сумған саҡта, ерҙән ауыр осор 
Халҡымдың да арыҡ иңенә 
Ҡуш ҡул менән таянған бит… 
Шуға, 
Зарлы йөрәктәрҙән һөҙөлгән 
Моң ялҡыны 
Һәм моң һалҡынынан 
Ҡая-таштар сатнап иҙелгән. 
 
Тик күрһә лә күпте 
Ул саҡ — үтте! 
Ул саҡ үтте ҡабат килмәҫкә. 
Һәм тау көлә, 
Көлә сабый кеүек, 
Ә уға һуң ниңә көлмәҫкә? 
 
Ҡояш та бит һәр таң уяна ла, 
(Бик һөйәлер инде күрәһең), 
«Суп!..» иттереп кенә үбеп ала 
Ғорур тауҙың яҡты пеләшен. 
Бәхетле тау ниңә көлмәһен? 
Уның аша шат таң һыҙылған 



Йыйырсыҡтар, 
Һоро йыйырсыҡтар 
Йылы нурҙар булып һуҙылған. 
 
8.07.1962 



Ҡояш хәбәр итә 
 
Тып-тыныс таң. Ел дә иҫмәй. 
Ҡояш та юҡ күктә. 
Ә ер, сарсып, күптән инде 
Шифа ямғыр көтә. 
 
Урман аша тынмаҫ юлсы — 
Ҡояш — килә ҡалҡып, 
Тормоштоң ул оло улы — 
Шундай бөйөк хаҡлыҡ. 
 
Тик ниңә ул уҫал быйыл? 
Белмәй ниңә аяу? 
Туҙан, гүйә, ер тәненә 
Батып ингән ҡаяу. 
 
Ерҙең мең-мең моңһоу күҙе, — 
Гөлдәр баға күккә: 
«Һуҙылырмы бындай көндәр, 
Һуҙылырмы күпкә?..» 
 
Ҡояш күрә. 
Уға ла шул 
Ауыр был хәл, ауыр: 
«Көтөгөҙсө, иркәләрем, 
Яуыр ямғыр, яуыр…» 
Кис тә етте. 
Алыҫ офоҡ 
Яна ялҡын булып. 
Был — ҡояш бит! 
Хәбәр итә: 
Юлға сыҡты болот… 
 
9.07.1962 



* * * 
 
Алда гөл. Ергә һуҙылып 
Ятҡан да — йоҡлай. 
Шундай тын. Һулышы һүнгән, 
Тамыры һуҡмай. 
 
Таң алды. Ҡояшты көтөп 
Ысыҡтар көлә. 
Күрегеҙ! Юл — тағы тере, 
Уянып килә. 
 
Юл — тере! Уға бирелде 
Көндәге көсө. 
Бит алда беренсе юлсы — 
Тынғыһыҙ кеше. 
 
12.07.1962 



* * * 
 
Ҡыуарған япраҡ төҫлө, көҙ 
Ел менән китте осоп, 
Ҡырға ятты беренсе ҡар 
Бураҙналарҙы ҡосоп. 
 
Юл да юҡ ҡырҙа, һуҡмаҡ та… 
Бары аҡ диңгеҙ генә. 
Таң менән үтте агроном, 
Ҡалды яңғыҙ эҙ генә. 
 
Шул эҙгә ҡарап торҙом мин 
Уйымды бүлеп аҙға: 
Ҡарҙы, көрттәрҙе йырып, ул 
Барып тоташҡан яҙға. 
 
13.07.1962 



Таң алдынан 
 
Төн тынлығын айҡап елдәр иҫте, 
Улар таңдан хәбәр килтергән. 
Ел сенрҙәше — томан бышылданы: 
«Унда ҡояш төндө үлтергән!» 
 
Томан күкрәгенән шатлыҡ һуты 
Ысыҡ булып тамды гөлдәргә, — 
Ем-ем көлөп, ул да ҡабалана 
Йән дуҫына серен һөйләргә: 
«Ишеттеңме әле һин, иркәм, 
Унда ҡояш төндө үлтергән!» 
 
Һөйөп өҫтән гөлкәй бейеп китте 
Һөйләргә тип таңғы хәбәрҙе: 
Ул эйелде нескә билен бөгөп, 
Ул эйелде ергә ҡәҙәрле. 
 
Тик тиктормаҫ ысыҡ түҙмәне, 
Сәсрәп китте, ергә һикерҙе, 
Йән һағынған йәмле хәбәрҙе 
Гөлдән элек уға еткерҙе: 
«Күр, күр ипләп: таңға нур аҡты, — 
Тормош йыры ерҙе уятты!..» 
 
13.07.1962 



Емеш 
 
Ауылым ҡырҙарына күҙен төбәп, 
Таң уянды ашығып. Ел иҫте. 
Баш осонда йыһан болғап торҙо 
Көн яңыһын — еткән емеште. 
 
Әкиәт билен бөгөп көстө һаҡлай 
Еткән емеш. Уның һутында 
Көткән ҡыуанысын таба кеше, 
Таба кеше бәхетен ошонда. 
 
Емеш яҡын. Бына алда ғына — 
Үрел дә ал! Шундай татлы ул. 
Тик йыһанда, дуҫым, яңғыҙ булһаң, 
Яңғыҙ булһаң артыҡ ҡаты ул… 
 
17.07.1962 



* * * 
 
Йәйге кис. Арыш еткән мәл. 
Ҡыр ҡырын ятып көлә: 
Күр, уның алтын сикәһен 
Комбайн ҡырып килә! 
 
Һауаға бәхет һеңешкән, 
Еремдә — тормош татлы. 
Уңыш, гүйә, уҙған яҙҙы 
Ҡабаттан алып ҡайтты. 
 
20.07.1962 



* * * 
 
Мин ҡырҙар гиҙеп йөрөйөм 
Яңғыҙым, бойоҡ ҡына. 
Йөрәгем — һағыш күлендә 
Һары томбойоҡ ҡына. 
Бына гөл. Ниҙер һөйләй ул 
Тын ғына, ойоп ҡына. 
 
Мин уны эйеләмен дә 
Тиҙ генә өҙөп алам. 
Һиҫкәнеп китә үләндәр, 
Ҡалтырап ҡуя ялан, — 
Мин, ҡаушап, туҡтап ҡалам. 
 
Ел иҫә. Шифа тынын ул 
Гөлөмә өрөп үтә. 
Тик, меҫкен, терелмәҫ инде, 
Йән биреп, «терт-терт» итә. 
Ҡояштың наҙлы нуры ла, 
Ялҡындай уны өтә… 
 
Тын торам. Башым эйәмен, — 
Уста бер ғүмер шиңә. 
Ал, йөрәк! Хата һинеке, 
Үҙе лә булһын һиңә: 
Мин уны ҡаҙап ҡуямын, 
Ҡуямын йөрәгемә. 
 
Гөл үле, хистәр тере… 
Һағыштың ике күле, — 
Береһе лә бушҡа түгел, 
Йөрәктән, тыштан түгел. 
 
29.07.1962 



Һөйөү усағы 
 
Бир ҡулыңды, дуҫым! 
Етәкләшеп 
Төнгө ҡырҙар буйлап үтәйек. 
Күрәһеңме, баҫыу сәләм бирҙе, 
Башын эйҙе тау ҙа сүкәйеп. 
Иҫке йола, тимә. 
Был — тәбиғәт. 
Тәбиғәттән өҫтөн кеше бар. 
Уның, 
Усҡа һалып, тупраҡты ла 
Иң саф алтын итер көсө бар. 
Бына йылға 
Керһеҙ ай нурҙарын 
Тулҡын итеп һирпеп ебәрә, — 
Беҙҙең өсөн бит ул! 
Беҙҙең, өсөн, 
Һиҙәһеңме, ниндәй ел бәрә! 
Шундай наҙлы был ел, шундай йылы, 
Әйтерһең дә, иркәң ҡосағы… 
Тәбиғәтте беҙгә ғашиҡ иткән 
Йөрәктәге һөйөү усағы. 
 
5.08.1962 



Күк йылмая 
 
Күңелемде йырға күмелдереп, 
Мин ултырам йылға ярында. 
Баш осомда шаян йәш ай йөҙә, 
Ҡупшы талдар бейей янымда. 
Төн бит инде. 
Ләкин тирә-яғым 
Гөрләп тора үлмәҫ шау менән. 
Шишмә менән шишмә сер бүлешә, 
Күҙ ҡыҫыша тауҙар тау менән. 
Төн баҫыуға бишек йырын йырлай, 
Өнһөҙ йыры моң да наҙ ғына. 
Тик ҡырҙарым, төнгө баһадирҙай, 
Күҙ йомоп та алмай аҙ ғына. 
Тормош туйлай. 
Тыны, ялҡын булып, 
Йөрәгемдең ҡанын ҡайната. 
Күрәм: тауҙар һаман бейей бирә, 
Күк йөҙөндә нурлы ай ята. 
Ни нурлаған уны? 
Кем һуң белә? 
Әллә ул бер йыһан сереме? 
Юҡ! 
Был — бөгөн ергә күк йылмая, 
Йәш ай — уның көләс ирене. 
 
5.08.1962 



Хөкөм 
 
Һай, Ғәләүи белә тормоштоң яйын, — 
Берәр ҡатын уның быуыны һайын! 
Һәр һылыуға: «һөйәм!» — ти ул, аһ ора, 
Һәм ҡанатын ҡайыра ла… айыра. 
Күп ауылда уның ҡыҙ бар, йә малай, 
Ергә сәсеп, түгеп киткән ярмалай. 
 
Ҡасанғаса шулай аҙыр, туҙыр ул? 
Тора-бара бар һыҙыҡтан уҙыр ул. 
Табыу кәрәк, дуҫтар, бер-бер сараһын… 
Хәлде, әйҙә, ҡатындары ҡараһын! 
 
Хөкөм ҡыҫҡа: суд бөтөргәс үҙ эшен, 
Һәр кем алыр үҙенең хәләл өлөшөн. 
Тиҙ арала (һанамағыҙ уйынға) 
Өҙҙөләр ҙә ирҙе быуын-быуынға, 
Еткерҙеләр еренә суд ҡарарын: 
Тап берәр быуын тейҙе ҡатын һайын. 
 
7.08.1962 



Йәки типмә 
 
Бүлмә тыныс. Бер яңғыҙым. 
Ултырам тышҡа ҡарап. 
Сәғәт менән ярышҡандай, 
Тибә йөрәк бер ҙә харап! 
Туҡта, туҡта! Әллә юрый 
Башҡа шул саҡ килде бер уй: 
«Тынмай тибеү, беләм, эшең, 
Тик ул ниндәй маҡсат өсөн? 
Һөттәй аҡмы, 
Һыуҙай паҡмы 
Һинең эсең?» 
Тоттом да мин йөрәгемде 
Ныҡ шаҡарып, 
Уй-ҡылысым менән ярып, 
Иң төпкөлгә индем барып. 
Был ни хикмәт?! 
Баҡһам ипләп, 
Йәнде һағыш, әрнеү киҫә, — 
Бер үк ерҙә 
һый ҙа үҫә, 
ҡый ҙа үҫә. 
Имеш, шуны күр ҙә сыҙа! 
Бармы шунан ауыр ыҙа? 
«Йөрәк! —тинем, асыу менән, 
Барып еттем һуңғы сиккә, — 
Хеҙмәтеңде йәки иплә, 
Йәки… типмә!» 
 
7.08.1962 



Һаҡла уны, кеше 
 
Тормош шаулы. 
Был донъяға 
Тынлыҡ өсөн тыумай кеше. 
Тормош менән бергә көлөп, 
Ул илаһа — илай кеше. 
Мәйеттәрҙә, телгә килеп, 
Һөрән һалып һөйләр саҡсы! 
Тынлыҡ — дошман шундай мәлдә, 
Тынлыҡ ҡоло — хыянатсы! 
Оло тартыш бара бөгөн, 
Урталыҡта — ята Ерем, — 
Һәр биҙәге — күҙең нуры, 
Бар байлығы — һинең тирең. 
Һары доллар ошо Ерҙе, 
Штык менән сәнсеп алып, 
Һоғонмаҡсы… 
Һоғонмаҡсы ҡанға манып-манып… 
Ер яҙмышы һинең ҡулда, — 
Ныҡ тот әйҙә! Тормош көсө 
Һинең йөрәк булып ҡаға, — 
Һаҡла уны, кеше! 
 
9.08.1962 



Бикләйек тә… 
 
Йоҡлай тауҙар. 
Өнһөҙ тынлыҡ упҡынында, 
Ачғөҫтө баҫҡан килеш йоҡлай тауҙар. 
Өнө лә юҡ, төнө лә юҡ мәхлүк төҫлө, 
Ни күрһә лә сырайын да һытмай тауҙар. 
 
Йоклай тауҙар… 
«Уянығыҙ!» — тигән кеүек, 
Яңғыҙ бөркөт саңҡый улар баш өҫтөндә. 
Ас бүреләр ҡан-яу эҙләй. Уянығыҙ! 
Ятмағыҙсы ҡойроҡ ҡыҫып шундай көндә! 
 
Ах, тауҙарға һүҙең нәмә, үҙең нәмә! 
Уянмаҫ тау таш йөрәк сатнаһа ла… 
Туҡта бөркөт! Йәнең тиккә өҙгөләмә. 
Тауҙар һалҡын! Ә беҙ, йыртҡыс бүреләрҙе 
Бикләйек тә ныҡлы тимер ситлектәргә, 
Ҡотҡарайыҡ, дуҫым, барлыҡ тереләрҙе! 
 
10.08.1962 



* * * 
 
Ҡояш күктә бейек-бейек, — 
Ҡайнап торған алтын кеүек. 
Киңдән дә киң баҫыу өҫтө, — 
Томан аҡҡан алтын төҫлө. 
 
Тоноҡланыр ҡояш тиҙҙән — 
Ҡыш ышыҡлар уны беҙҙән. 
 
Ләкин һаман ҡыр емеше — 
Алтын бөртөк ҡалыр бергә, 
Һәм йылыһын өрөр ергә. 
Юҡҡамы ни уға кеше 
Ҡанынан ут ҡағып бирә. 
 
24.08.1962 



Ни? 
 
Әллә ни бар минең йөрәгемдә, 
Көнө-төнө шундай тынысһыҙ! 
Ярып бара кеүек күкрәгемде, 
Ярып бара кеүек ҡылысһыҙ. 
 
Тамырҙары буйлап, уя баҫып, 
Йүгергеләп йөрөй ул шулай. 
Әллә уйнай, әллә инде минән 
Тышҡа сығыр өсөн юл һорай. 
 
Ҡайһы саҡта тамам биҙрәп ҡуям, 
Тынғы белмәҫ ошо алыштан. 
Йөрәгемдә минең ниҙер йәшәй, — 
Әллә бесәй, әллә арыҫлан? 
 
25.08.1962 



* * * 
 
Елдәр һуңғы япраҡтарҙы 
Берәм-берәм сүпләне, 
Юрған итеп ап-аҡ ҡарҙы, 
Ҡырҙар өҫтөн көпләне. 
Ер сумды ҡышҡы йоҡоноң 
Иҫерткес ҡосағына. 
Буран олой. 
Күк менән Ер 
Бергә ялғанған кеүек, 
Табыш көткән ас бер йыртҡыс 
Тәмләп яланған кеүек. 
Тик кинәт йыртҡыс бөрөштө, 
Тынды… Буран эсенән 
Көрәш байрағын күтәреп 
Күренделәр кешеләр. 
 
25.08.1962 



* * * 
 
Аҡ күбеккә төштө атым. 
Ауыҙлығын сәйнәп, 
Сапсып китте, 
Ҡотороноп, 
Ярһып алып ҡасты. 
Ер менән күк ҡушылды ла, 
Ары күсте офоҡ, 
Юл ялтанып ҡалды ҡурҡып, 
Ауыл алыҫлашты. 
Урман… 
Болон… 
Соҡор… 
Ярҙар… 
Ә ат һаман саба! 
Бына ҙур бер тау, йөҙөн ҡаплап, 
Сытырлыҡҡа боҫто. 
Зәп-зәңгәр күл ҡалтыранды, 
Йыйырылды йөҙө 
Һәм кинәт… 
Ер, талпынып бер, 
Башым аша осто… 
Балҡып-дөрләп нурҙар уйнай, 
Йәшен ҡуйҙы йәшнәп… 
Тағы сапсый, тағы юлға 
Саҡыра атып кешнәп… 
Ҡаҡтым өҫтө һәм торғоҙҙом 
Ауған туғай гөлөн. 
Көн йылмайҙы, ҡояш көлдө… 
«Тормош гүзәл!» — тинем… 
 
26.08.1962 



Ҡайтарсы… 
 
Күҙҙәрең һинең ҡап-ҡара ине, 
Баҡһаң, йөрәкте аҡтара ине, — 
Ҡайҙа, ҡайҙа һин? Тауыш ит кенә, — 
Баҫып торһаң да ерҙең ситенә, 
Табырмын, йәнем! Муйыл күҙеңде 
Үбеп алырмын наҙлап үҙеңде… 
 
Ҡайҙа, ҡайҙа һин, һөйөклө ҡошсоҡ? 
Барам яныңа талпынып осоп, — 
Йөрәгем һинең йөрәктә киткән, 
Ҡайтарсы шуны, ҡайтарсы, иркәм! 
 
26.08.1962 



* * * 
 
Шундай көн был — 
Берен-бере ҡыуып, 
Ерҙе йыуып, әйҙә күгеңдә 
Күп болоттар аҡһын, 
Дауыл ҡакһын тәҙрәләрҙе, 
Ләкин күңелдә 
Яҙ! Сыуаҡ яҙ! 
Унда — бары ла аяҙ, 
Сәскә ата гөлдәр йылмайып. 
Шул көн килһә — 
Йөрәк әллә нишләй, 
Талпынырға башлай йыл һайын. 
Бит ул көндө 
Тәү ҡат мин ҡулыма 
Китап алдым, 
Ҡәләм осланым, — 
Мин мәктәпкә барҙым! 
Ашҡыныуҙан ҡанатландым, 
Саҡ-саҡ османым. 
 
Йылдар үтер. 
Ә ҡәҙерле был мәл, 
Күренер ҙә килеп, 
Ҡабаттан китер. 
Беләм: 
Ул үҙ шатлыҡ яҙын 
Миллион йөрәктәрҙә ҡабатлар! 
 
27.08.1962 



Арыҫлан ағай шиғырҙары 
 

1. Ябай кеше һөйләй 
 
Мин ерҙән шытып сыҡҡан йән, — 
Тамырым — тәрән. 
Шул тамыр менән, кәрәкһә, 
Ерҙе күтәрәм. 
 
…Яу мәле. Үлем ажғыра 
Ут-ҡурғаш булып. 
Өтөлер һымаҡ ине ер 
Көл-ҡурмас булып. 
 
Һаҡлап ҡалдырҙыҡ беҙ уны 
Йыртҡыс тешенән, — 
Тартып алдыҡ ас йыландың 
Ауыҙ эсенән. 
 
Дан көҫәп асманыҡ күҙҙе, — 
Ер үҙе таныр. 
Киптерҙек уны һалдаттың 
Тоғона һалып. 
 
Мин ерҙән шытып сыҡҡан йән, 
Тамырым — тәрән. 
Шул тамыр менән, кәрәкһә, 
Ерҙе күтәрәм. 
 

2. Яуҙан һуң 
 
Оҙон юлдарҙы үттек, тик, 
Сит-ят ер баҫып, 
Ҡайтманыҡ урлаған малды 
Елкәгә аҫып. 
Ҡолас киреп ҡаршы сыҡты 
Еңеүсе илем. 
Табында шатлыҡ мул ине, 



Аҙ ине белен.* 
 
Тик белен нимә ул беҙгә! 
Бейенек оҙаҡ. 
Тәндәге яралар бейеп 
Уңалды һымаҡ. 
 
Сеү… һалдат танауы тоя, 
Ер еҫен тоя. 
Сеү… уға өн бирә, ана, 
Ҡәҙерле оя. 
 
Серле өн һөйләй: «Сыҡ, һалдат, 
Ер һине көтә, 
Тыныслыҡ белене булыр 
Иң тәүге көлтә!» 
 
Илем өҫтөндә имен таң, 
Имен таң ата. 
Ә ерҙә йыртҡыс теш эҙе 
Ыржайып ята… 
 
Атлап үтәбеҙ һаҡ ҡына 
Яралы ерҙән. 
Изге ер! Тыныс бул, яра 
Төҙәлер тиҙҙән! 
 

3. Ерем ине 
 
Дүрт йыл уҙҙы дүрт быуаттың 
Йөгөн йөкмәп, — 
Ер йығылды ҡатҡан билен 
Ҡырҡҡа бөкләп. 
Ҡанды еңеп, килде ергә 
Сыуаҡ ал таң, 
Һөйөп, уның нур-битенән 
Үпте Ватан. 
Ҡылыс ҡынға тыныс ҡына 



Инеп ятты. 
Төҙөр өсөн илгә ҡайтты 
Ил һалдаты. 
 
Шытып сыҡты көл эсенән 
Тормош гөлө. 
Бит көл-күмер өҫтөндә лә 
Ерем ине! 
 

4. Ҡулъяулығым, ҡулъяулығым 
 
Ҡулъяулығым, ҡулъяулығым, 
Зәһәр һуғыш эсендә, 
Беҙ һаман да бергә булдыҡ 
Иртәһен дә, кисен дә. 
 
Тойоп һине йылылыҡты 
Бөтә ине арыуым, 
Көскә ҡеүәт өҫтәй ине 
Янда һинең барыуың. 
 
Атакалар уртаһында 
Ҡайнаған хәтәр саҡта 
Һулышым нығына ине 
Хәтерләп һинең хаҡта. 
 
Һәм аҙға ғына өҫтөңә 
Усымды ҡуя инем, 
Һинең аша, йөрәгемдең 
Тибешен тоя инем. 
Ҡулъяулығым, ҡулъяулығым! 
Инде артта ул көндәр. 
Беҙҙе сығып ҡаршыланы 
Уралымда бер сибәр. 
 
Һиңә текләп ҡараны ул, 
Һәм үпте кинәт, танып. 
Өҫтөңдәге ҡан табына 



Күҙ йәшең төштө тамып. 
 

5. Йыһан түренә 
 
Кеше уйы, әкиәт булып, 
Йыһанға ашҡан. 
Айға аяҡ терәп, күктең 
Көмбәҙен асҡан. 
 
Тик шундай көн килде, — хыял 
Һөрлөгөп ҡалды. 
Кеше үҙ ҡулына заман 
Теҙгенен алды. 
 
Гөл булып халҡым яҙмышы 
Баҫҡан еремә, 
Ә сәскәһе ҡунаҡлаған 
Йыһан түренә. 
 

6. Сабый ята 
 
Сабый ята тубығымдың 
Өҫтөндә, 
Тыуғанына юҡтыр, бәлки, 
Өс көндә. 
 
Йөҙгөнәһе шундай нәфис, 
Туп-тулы. 
Аяҙ күктәй зәңгәр күҙе 
Йомоулы. 
Ә йөрәге леп-леп тибә, 
И, ҡаға, 
Гүйә, шулай хәбәр бирә 
Донъяға: 
— Йәшәү өсөн тыуҙым ергә 
Мин — кеше. 
Беҙ һәммәбеҙ бер үк ағас 
Емеше. 



 
Туғандарым! Тоям елдәр иҫкәнен, 
Тоям елдә дары-төтөн 
Еҫтәрен. 
 
Йә, әйтегеҙ, шулар беҙгә 
Танһыҡмы? 
Аҫырамайыҡ һуғыш-һөрһөк 
Ҡарсыҡты!.. 
 
Сабый ята Ер шарының 
Өҫтөндә. 
Тыуғанына юҡтыр, бәлки, 
Өс көн дә. 
 
27-28.08.1962 
 
*белен — ҡоймаҡ 



Ғорур көймә 
 
Куба алыҫ, ул — йыраҡта, 
Куба яҡын, ул — йөрәктә. 
 
Ҡоторонған океанда 
Упҡын аша, дауыл аша, 
Иң ҙур таңға етер өсөн, 
Ғорур көймә, ул, даулаша. 
 
Ян-яғынан ялҡын аға, 
Уңдан-һулдан тулҡын ҡаға, — 
Алышалар көрәшселәр! 
Һаман алға юл тоталар, 
Быуар йылан юлды ҡыя, 
Быуып ҡырға ырғыталар… 
 
Алда нурҙар… Ҡулын болғап 
Мәғрур көлә капитаны: 
— Һаумы, тормош! Һаумы, бәхет! 
Куба таңы, Ерҙең таңы! 
 
30.08.1962 



* * * 
 
Ҡояш күктә бейек-бейек, — 
Ҡайнап торған алтын кеүек. 
 
Киңдән дә киң баҫыу өҫтө, — 
Күктән төшкән алтын төҫлө. 
 
Йәнгә яҡын икеһе лә, — 
Иң саф алтын бит кеше лә. 
 
30.08.1962 



* * * 
 
Күктән аҡ ҡар талғын ғына 
Төштө лә төштө. 
Гүйә, өшөп, аҡ тун кейҙе 
Көҙгө ер өҫтө. 
 
Ел тынды. Ҡояш йылмайҙы 
Донъяны йәмләп. 
Ә ергә тораһың хатта 
Баҫырға йәлләп, — 
 
Шундай аҡ, шундай гүзәл ул, 
Сихырлы нурҙай… 
Тик осоп килде лә ҡунды 
Әрһеҙ бер турғай. 
 
Нисек тә шатлана әле, 
Күрһәгеҙ үҙен. 
Йәнәһе, ул киләсәккә 
Ҡалдыра эҙен. 
 
Ләкин шул саҡ әллә ҡайҙан 
Йылы ел иҫә. 
Күр: үҙ эҙен хәҙер 
Меҫкен турғай 
Һыу итеп эсә. 
 
31.08.1962 



Һиңә ҡарай 
 
Һуҙып алтын керпектәрен 
Ҡояш ерҙе күҙләй. 
Ул үҙенең һөйөклөһөн 
Наҙламайса түҙмәй. 
 
Һөйөклөһө ап-аҡ ҡына, 
Нәфис, тыныс ҡына, 
Аяҙ күктәргә менә ул, 
Тыныс йортҡа ҡуна. 
 
Аҡ күгәрсен! Һине һөйгән 
Ҡояш ҡына, тимә. 
Миллион ҡояш — миллион күҙҙәр 
Ҡарай бөгөн һиңә. 
 
31.08.1962 



Орлоҡ 
 
Орлоҡ төштө ер-тупраҡҡа 
Тыуасаҡ ғүмер булып, 
Ҡыш килде. Бурап ҡар яуҙы, 
Ел иҫте олоп-олоп. 
Йыһан иңләп үҙ яйына 
Тормош аҡты, 
Ер эсендә тыйнаҡ ҡына 
Орлоҡ ятты. 
Яҙ диңгеҙҙәр аръяғынан 
Йылы елдәр йыйнаны 
Һәм йомарт күстәнәс менән 
Баҫыу-ҡырҙы һыйланы. — 
Тормош көлөп әүәлгесә 
Ҡанат ҡаҡты. 
Орлоҡ һаман ер эсендә 
Сабыр ятты. 
 
…Ҡайнар көрәш хәбәрсеһе 
Аҡ бәҫ ҡырҙан ҡалҡынды, 
Орлоҡ юлдар яра-яра 
Көн йөҙөнә талпынды. 
Тормош шаулай. Йәшәү даулай 
Яңы ғүмер. 
О шәфҡәтле, бәрәкәтле 
Һөйөклө ер! 
 
18-19.09.1962 



Ерҙән 
 
Шул тиклем матур яҙ төнө! 
Йондоҙҙар шундай күптәр! 
Оялсан йылмайып, ерҙе 
Күҙләйҙәр улар күктән. 
Икмәктәй итеп тупраҡты 
Ҡайырып телә төрән. 
…Бураҙна аҫтына сума 
Йондоҙҙар берәм-берәм. 
 
Таң ата, буғай… 
Күңел шат: 
Алтын көҙ килер тиҙҙән. 
Ул саҡта мең-мең йондоҙҙар 
Күккә ҡарарҙар ерҙән. 
 
20.09.1962 



Балыҡ тотҡанда 
 
Талдар талғын тал елендә 
Йәшел сәстәрен тарай. 
Ҡояш болоттар артынан 
Инеш төбөнә ҡарай. 
 
Тулҡындар өҫтөндә йөҙгән 
Ҡалҡыуысмы ни йөрәк: 
Сабаҡтар сиртеп китә лә 
Ул тертләп ҡуя кинәт. 
 
Болоттар ағып үтәләр, — 
Һыуҙан шәүләләр елә. 
Әйтерһең, балыҡтар әйҙәп 
Килтерә улар миңә. 
 
21.09.1962 



Буш биҙрә 
 
Арба артына эленгән, 
Килә ул «доң да доң» 
Меҫкен… 
Тап буш дан! 
 
27.09.1962 



* * * 
 
Бөгөн түгел, борон заман, 
Ғәжәп бер һармаҡ булған: 
Күктән урлап ҡояшты ул 
Кеҫәһенә һалмаҡ булған, — 
Тик тәмәке уты төшкән 
Һәм кеҫәне шул тишкән. 
 
27.09.1962 



Гөл 
 
Түр тәҙрәмдә, ҡояш аҫтында, 
Наҙлы һылыу — ҡына гөл үҫә. 
Һөйөп әрһеҙ ялан сәскәһен 
Үҙән буйлап яҙғы ел иҫә. 
 
Ел, әйтерһең, уны иркәләй, 
Таң ысығын, гүйә, ул эсә, 
Тын бүлмәлә гөлкәй талпына, 
Умырзая ҡырҙа бейеһә… 
 
Умырзая! Тынсыу бүлмәлә, 
Әйтсе, уға нисек түҙәһе?.. 
Һабағында тере һут-һағыш, 
Япраҡтары — бөртөк күҙ йәше. 
 
Ах, илама, гөлкәй, илама!.. 
Юҡһа ауыр, ауыр йөрәккә… 
Ни ҡылаһың инде, бисара, 
Тамырғынаң булғас көршәктә… 
 
29.09.1962 



* * * 
 
Ауылым урамы буйлап 
Аға ғүмерем. 
Тормош ишеген һаҡ ҡына 
Ҡаға ғүмерем, — 
Аға ғүмерем! 
 
Алда юл. Көрәш бер улын 
Ҡаршылар һөйөп, 
Дәрйә ҡуйынына сумған 
Шишмәләй күреп, 
Ҡоласын киреп. 
 
Күҙҙәрем тормош йөҙөнә 
Тултырып баға. 
Ә йөрәк донъя ишеген 
«Туҡ та туҡ!» ҡаға… 
«Туҡ та туҡ!» ҡаға… 
 
29.09.1962 



Ҡышҡы төн 
 
Ҡышҡы төн. Ҡырҙар йоҡлай. 
Иҫә ел — тынмаҫ һуҡбай. 
Күктә, нур сәсә-сәсә, 
Йондоҙҙар дерелдәшә… 
Һалҡын шул һалҡын төнө! 
 
Ҡыш мәңге булһын ине… 
Һәм янымда ошолай, 
Сыуаҡ яҙ ҡояшылай, 
Иркәм гел торһа ине, — 
Ҡыш мәңге булһа ине! 
 
30.09.1962 



* * * 
 
Баҫыу буйлап һыбай егет елә, — 
Ерән сәсе елдә туҙылған… 
Һәр бураҙна уға бында таныш, 
Был ерҙән бит аҙмы уҙылған! 
Күпме һөрөп, күпме урылған! 
 
Ҡышҡы эҙҙе, яҙғы һуҡмаҡтарҙы, 
Көҙгө юлды, — иң тәү һалған ул, 
Бурандарҙа, ямғыр аҫтарында 
Нисәмә ҡат тороп ҡалған ул! 
Барыһын да еңә алған ул! 
 
Баҫыу буйлап һыбай егет килә, 
Уттай яна ерән сәстәре. 
Ул үткәндә иген үрә баҫа, 
Бөтә баҫыу — уның ғәскәре? 
Сафтар буйлап уҙған командирҙай 
Бара ана… Шатлыҡ хистәре 
Саф йылмайыу булып түгелә лә 
Башаҡтарға гүйә буяла, — 
Игенсенең һәр бер йылмайыуы 
Яңы бәхет булып уяна… 
 
2.10.1962 



Көҙгө баҫыу 
 
Көҙ һауаһы шундай татлы, 
Ер тупраҡ еҫен бөркә. 
Күлдәрҙән ҡалҡынған томан 
Әсә ҡулындай иркә! 
Мин барам баҫыу юлынан… 
Юл тыныс, гүйә, ялда. 
Көҙгө күлдәген кейгән дә 
Ҡыр йоҡлай минең алда. 
Ә ҡояш көлмәй, төйнәнеп, 
Ҡышҡы сәфәргә киткән. 
Унан сәләм-хат булып, тик 
Болоттар аға күктән. 
Ҡыр эсә көҙгө ямғырҙы 
Һәм ҡыуана… 
Йәнәһе, 
Ҡояштың бүләге былар, 
Ҡояштың күстәнәсе! 
Мин барам һаман. 
Эргәмдән 
Көҙ килә һары кейеп. 
Моңһоу ҙа ул, өмөтлө лә… 
Минең уйҙарым кеүек. 
 
2.10.1962 



Минут 
 

Билдәһеҙ һылыуға 
 
Хәтерләйем шундай бер минутты — 
Һине күргән мәлде, 
Ғүмер итеп, бәлки, мин ул утты 
Кисерермен мәңге… 
 
(Һәм иҫемдә тағы һин юғалған 
Айһыҙ, һалҡын минут. 
Дөрләп янған йөрәк туңды шулай 
Ҡыраулы таш булып.) 
 
4.10.1962 



* * * 
 
Төрөмбәтем! Баҫып Өршәк ярҙарына 
Алыҫ-алыҫ ҡарайһың һин тауҙар аша. 
Кемде көтөп тәҙрәләрен аса йорттар, 
Кемде көтөп тирәк-талдар сафҡа баҫа? 
Сафлыҡ менән тулышып торған һылыу ҡыҙҙай 
Тау йүгерә ал яулығын һелкә-һелкә. 
Ҡапыл күккә һикереп сыға алтын ҡояш, 
Егеттәрсә күҙ уйнатып иркә-иркә. 
О, ҡояшым! Баҡһа һиңә ауылым минең, 
Уй маҡсаты бергә ил, Ватан менән. 
Өмөт юлы үтә һәр саҡ һинең аша, 
Бәхет юлы һинең нур ул, — беләм, беләм… 
Ер тетрәне тыңлап залпын «Аврора»ның, 
Шыуып сыҡты ҡояш туптың көбәгенән, 
Шыуып сыҡты тере, ҡайнар яра аша 
Батырҙарҙың ҡояштан ҙур йөрәгенән. 
Төрөмбәтем! Баҫып Өршәк ярҙарына 
Алыҫ-алыҫ ҡарайһың һин тауҙар аша… 
Аҙмы көбәк, шул ҡояшҡа күҙен төбәп, 
Зәһәр бөркә күләгәгә ҡаса-ҡаса… 
Мең-мең йөрәк типһә бергә — Ер күсереп 
Бороп ҡуйыр, боҙҙан әрсеп бар ҡотопто. 
Ауылғынам! Баҡ ҡояшҡа! Ватанға баҡ! 
Бомбаларҙан ҡеүәтерәк йөрәк уты! 
 
21.10.1963 



Ҡалала 
 
Тибенә гүйә әтәс, 
Сүпләй ем, — 
Ай алдында йондоҙ 
Ем дә ем. 
 
Ах, ҡайҙа һуң дуҫтар, 
Ҡайҙа мин?! 
Иҫке таныш бары — 
Ай ҙа мин. 
Ел йүгерә. Ҡайҙан? 
Унанмы? 
Ел, ахылдап, тәнгә 
Уралды… 
Һөйләсе, дуҫ, — һаумы 
Ер? 
Әсәм? 
Ҡалала мин… һаман 
Серәшәм. 
Ян-яҡта таш… тимер… 
Шундай тар! 
Йыһан алыҫ-зәңгәр 
Календар. 
Ҡояш ҡына, асып 
Күк ситен, 
Йолҡоп алды уның 
Өс битен — 
Һәм өс көнөм осто 
Ел менән. 
Ах, ҡайҙа һин, ерем, 
Ергенәм?! 
 
Батты ҡояш өс ҡат, 
Өс ҡабат, 
Тәгәрәп үтте өс төн — 
Өс ҡабаҡ. 
 



Тибенә гүйә әтәс, 
Сүпләйем, — 
Ай алдында йондоҙ 
Ем дә ем. 
 
Мин ҡалала… Ауыл, 
Тауыш ит! 
…Сеү, сеү, егет, көймә 
Сеү, егет! 
Һин түгелме юлға 
Табынған, 
Абынһа ла юлда 
Абынған? 
Минме көсһөҙ? 
Минме 
Бошонам? 
Урап тотоп юлдың 
Осонан 
Тик бер тартып ҡуйһам 
Мин бары, — 
Зыр әйләнеп китер 
Ер шары! 
Һөйләмәсе, ел, — һаумы 
Ер? 
Әсәм? 
Ә мин һаман һөйәм, 
Көрәшәм… 
Йондоҙ ҡайҙа? Емһеҙ 
Әтәс — ай. 
Алда таң да, таң да 
Йымылдай. 
 
Ҡалҡынды ла әтәс 
Ҡағынды, — 
Ҡанатында шул таң 
Сағылды, 
Ҡапыл йыртты минең 
Күкрәкте, 



Ҡапыл йотто минең 
Йөрәкте, — 
Ал, ал, айым, ал һин, 
Ҡыҙған да… 
Ауылыма ташла 
Уҙғанда. 
 
22.10.1963 



Ә төн төҫөн ҡаҡты елдәр ҙә 
 
Әйтерһең дә, ап-аҡ көндәреңдең 
Сәстәреңә ҡунған аҡ саңы. 
Әсәй, әсәй, кисер, минең ҡулдар, 
Йәлләмәне шул, уны ҡаҡманы. 
Гөл-йәшлегең үтте төндәрҙә, — 
Ә төн төҫөн ҡаҡты елдәр ҙә! 
 
22.10.1963 



Бер һүҙ өҫтәр өсөн 
 
Мин ҡалаға килдем. 
Шундай шау-шыу! 
Ул шауға һуң кемдәр сарсымай?! 
Халыҡ араһына инеп киттем 
Шарламаға тамған тамсылай. 
Тормош миңә шундай яҡын бында, 
Йөрәк — гүйә, тормош әләме. 
Бына алда завод мөрйәләре — 
Майға ҡатҡан эшсе ҡәләме. 
 
Ул йыһанға сәләм хаты яҙа 
Болоттарҙың ҡашын һөрмәләп. 
Шул хатҡа тик бер һүҙ өҫтәр өсөн 
Менер инем күккә үрмәләп! 
 
24.10.1962 



Ялан аяҡ 
 
Мин еремә тәүге тапҡыр 
Ялан аяҡ баҫтым, 
Табан менән ҡапшап тойҙом 
Ундағы һәр таштың 
Ҡайнарлығын, 
Ҡайнарлығын 
Тормош йәме — гөлдөң. 
Һәм, таш менән гөлдө тойоп, 
Беренсе ҡат көлдөм. 
 
Аҡты көндәр. 
Ялан аяҡ 
Үттем тәүге юлды, 
Тамыр буйлап, йөрәккә юл 
Ялғанғандай булды. 
Тормош менән уҙышмаҫ кем 
Шул мәл, үҙен аяп? 
Ҡойон төҫлө бөтөрөлдө 
Минең ялан аяҡ! 
 
…Уҙҙы йылдар. 
Бөгөн бына 
Һағыш быуа мине: 
Ялан буйлап ялан аяҡ 
Бер гиҙәһе ине! 
 
30.10.1962 



Һөйөн тормош! 
 

(Уҙған һуғыш хаҡында бер уй) 
 
Көнбайыштан ҡара болот 
Ағып килде, 
Ер өҫтөнә күләгәһен 
Яғып килде, — 
Гөлдәр һүнде юлдарында, 
Тупраҡ туңды, 
Көлгә әйләнеп, ерҙең нурлы 
Бите уңды… 
 
Өмөт үтә баҡты тормош, — 
Ҡояш көттө. 
Килде бер көн — үлде болот, 
Иреп бөттө — 
Һөйөн тормош! 
Һөйөн, сөнки 
Ерҙә йәшәй 
Бөйөк Рәсәй — 
Һинең ҡаның — 
Беҙҙең әсәй. 
 
31.10.1962 



* * * 
 
Һылыуҙары аҙмы донъяның! 
Минме әллә ғашиҡ булманым, 
Төндәр буйы ҡаҡмай керпек тә, 
Хыял диңгеҙенә сумманым? 
Минме әллә ғашиҡ булманым?! 
Һәр сәскәлә минең күҙ нурым, 
Елдең йыры — минең үҙ йырым. 
Ер еләге — минең хис һымаҡ, 
Уйҙарыма диңгеҙ иш һымаҡ. 
Күрҙем утын, күрҙем һалҡынын, 
Һүндермәнем йөрәк ялҡынын. 
Суйыр ташты үптем: «Гөлөм!» — тип, 
Ҡайындарға әйттем: «Алтыным!..» 
Һылыуҙары аҙмы донъяның! 
Минме әллә ғашиҡ булманым? 
Тыуған ерем! Ғүмер буйына 
Йөҙҙәреңә ҡарап туйманым. 
Һәр һылыуҙың һин бит — әсәһе, 
Көндән нурлы — ҡара тупрағың, 
Шул тупраҡҡа шытты һөйөүем, 
Шул тупраҡҡа ҡойор япрағын… 
Тыуған ерем, тыуған тупрағым… 
 
31.10.1962 



* * * 
 
Таң нурына сумды ҡала күге, 
Ел тарата ғорур таң шауын. 
Һирпеп асты ҡояш көҙгө төндөң 
Ут биҙәкле ҡара шаршауын. 
 
Күҙ нурҙарым күсә йорттан-йортҡа, 
Тәҙрәләргә ҡуна гөл күреп, 
Ул яғымлы, яҙғы ҡояш кеүек, 
Ул тынғыһыҙ, таңғы ел кеүек. 
 
Ян-яғымда минең һанһыҙ дуҫтар, 
Тәү күреүем ләкин үҙҙәрен. 
Таң нурылай балҡыр яҡтыны ла 
Шул күҙҙәрҙән ала күҙҙәрем, 
Тәү күреүем ләкин үҙҙәрен… 
 
Ҡала ҡайнай. 
Урам шауы аша 
Заман ана ҡулын болғаны. 
Миңәме был? 
Бәлки, танығандыр 
Хистәремдең оло туғаны?! 
 
31.10.1962 



Үрелер 
 
Ҡыҙҙар була: 
Күҙең күреү менән 
Күңел уны ала үҙенә. 
Ҡыҙҙар була… 
Әммә йылдар уҙа — 
Татлы хистең ҡалмай эҙе лә. 
Йылдар уҙа… 
Барыһы онотола: 
Һағыш һүнә, уттар һүрелә. 
…Уйҙарымды, кисер, төҙөүсе ҡыҙ, 
Һинең һының ҡабат терелә. 
Күпме ваҡыт уҙҙы, 
Ҡайтмаҫ өсөн 
Аҙмы йылды йөрәк оҙатты! 
Айырылыштыҡ… 
Беләм, күрешербеҙ! 
Тиҙме ләкин 
Әллә оҙаҡмы? 
Айырылыштыҡ… 
Туҡта… 
Әллә йөрәк, 
Әллә йөрәк шулай йыраҡмы?! 
Һин бит минең йөрәгемдә генә, 
Һин бит әле минән китмәнең, 
Һөйөүемдең сәскә һарайын да 
Һин бит әле төҙөп бөтмәнең, 
Төҙөүсе ҡыҙ! Минән китмәнең… 
 
Йылдар уҙыр, 
Һағыш һарҡып бөтөр, 
Дөрләп янған усаҡ һүрелер. 
Тик һөйөүем ваҡыт үткән һайын 
Төҙөп бөтөлмәгән һарай һымаҡ, 
Һаман бейегерәк үрелер… 
 
2.11.1962 



Бәхет 
 
Ер шарының баҫтым да ҡап уртаһына, 
Дүрт офоҡҡа ҡараным мин. 
Дүрт яғыма башты эйеп: «Ҡайҙа шатлыҡ, 
Бәхет?» — тиеп һораным мин. 
 
Ел елпенде янымдағы гөлгә ҡунып, 
Ҡабаланып ҡояш ҡалҡты. 
«Әйтегеҙсе, — тинем шул саҡ мин уларға, — 
Әйтегеҙсе бары хаҡты!» 
 
Зәңгәр күктән ҡарлуғастар осоп уҙҙы… 
«Ҡарлуғастар, тыңлағыҙсы, — 
Ҡайҙа бәхет?..» 
Күкрәп болот сыҡты кинәт, 
Көмөш һипте тамсы-тамсы. 
 
Бына йәшен! Юҡ, түгел дә, был бит шулай 
Ҡыҙҙар ҡыҙыл яулыҡ болғай, 
Ә бер аҙҙан бейей-бейей аяҙ күккә 
Менеп китте һабан турғай. 
 
Йөрәк ҡағып ғәйрәт менән байҡаным мин 
Ҡалдырмайса аҫты-өҫтө. 
Һәм шул минут: «Беҙ — бәхет!» — тип минең алға 
Бар дүрт офоҡ килеп баҫты. 
 
2.11.1962 



Шаһит үҙе 
 
Өфөлә Шаһит Хоҙайбирҙин торған йортта хәҙерге 
ваҡытта балалар китапханаһы урынлашҡан. 
 
Ел үкһей… Ел, етем бала кеүек, 
Ҡала буйлап йөрөй йүгерекләп, 
Сабыуынан тартып туҡтата ла, 
Һәр берәүгә, меҫкен, ҡарай текләп. 
Алмағасҡа баҫып тәҙрә сиртә, 
Мөрйәләргә ҡуя ҡолағын… 
Һәм кешеләр шунда ишетәләр 
Әкрен генә уның илауын. 
Кемде эҙләй һуң ел, кемде эҙләй? 
Ҡайһы дуҫын шулай һағынған? 
Сеү… Йәш йотоп: «Шаһит… Шаһит…» — тиеп, 
Моңһоу ғына үтә янымдан. 
 
Ябай йорт бар ябай бер урында… 
Уҙған саҡта уның ҡырынан, 
Тик баш ҡына эйеп үтер өсөн 
Туҡталдым мин барыр юлымдан. 
 
Туҡтайым мин… Минең менән бергә 
Имәндәр ҙә ҡарай үрелеп, — 
Бәлки унда, өҫтәл эргәһендә, 
Иң ҡәҙерле дуҫты күрербеҙ… 
Ә йорт йәшәй. Ҡунмай уға тынлыҡ, 
Шау-шыу бында — тормош йолаһы. 
Килер быуындарға ул аманат, 
Шәһит йөрәгенең мираҫы. 
 
Ел үкһей… Ел, етем бала кеүек, 
Таныш йортто ҡосоп төн ҡуна. 
Мин ишетәм: 
Моңһоу өмөт менән 
«Шаһит… Шаһит…» — ти ул шым ғына. 
«Шаһит… Шаһит…» 



Их, ел! Тыңласы һин, — 
Кем ул йортта көлә, һөйләшә? 
Дуҫтарына был бит Шаһит үҙе 
Шаһит үҙе китап өләшә! 
 
3.11.1962 



* * * 
 
Күк ситенә һарғылт нур йүгертеп, 
Моңһоу ғына балҡый июнь таңы. 
Йыуатмағыҙ мине. Теләмәйем! 
Йөрәгемдә һары һағыш саңы. 
 
Таң еленә арыш һеркә һелкә, 
Өйөрөлә күктә һары томан. 
Йыуатмағыҙ мине! Мин бәхетле. 
Бәхетемә бары һары ҡунған… 
 
Йыуатмағыҙ мине. Ҡалҡыр ҡояш, — 
Һары нурҙар һүнер, һүнер улар. 
Тамып төшөр төҫлө, мөлдөрәшеп, 
Тос орлоҡтар таңға йылмайырҙар. 
 
Бер һирпелеп баҡһаң, баҡһаң һин дә. 
Һары тап та ҡалмаҫ йөрәгемдә. 
 
3.11.1963 



Ике шиғыр 
 

1 
 
Уйланыр мәл, дуҫтар, яҙмы ни ул, 
Йөрәк йәшәй яҙын хис менән, 
Боҙ-ташҡынға ҡушылып йырҙар аға 
Тоташтырып таңды кис менән. 
 
Ер һөйөнә тағы ҡояшынан, 
Туң ҡоршауы инде ирене! 
Урғып сыға шишмә, саф тойғолай, 
Тейгән ерҙә ҡояш ирене. 
 
Бураҙнанан ҡалҡҡан быуҙы эсеп, 
Көнгә ҡыҫа күҙен бөрөләр, 
Ерем йәшәй, 
Бөтәһе лә һулай, 
Бөтәһе лә бында тереләр! 
 
Тик еремә ҡарар өсөн генә 
Ай ҙа менә күккә талпынып, 
Ай ҙа ана йондоҙ сөйөп уйнай, 
Һәм йылмая беҙҙән тартынып. 
 
Тартынма ай! 
Һинең янға үрләп, 
Күр, уттар ҙа бейей кис менән, 
Уйланыр мәл, дуҫтар, яҙмы ни ул, 
Йөрәк йәшәй яҙын хис менән! 
 

2 
 
Һары яғып ҡара ер өҫтөнә, 
Һағышлы көҙ килде ҡырыма. 
Уйҙар, 
Уйҙар моңһоу йөрәгемә 
Көҙ болото төҫлө һырыла. 



 
Ҡар аралаш ямғыр яуып үтһә, 
Йыйырыла төҫлө ер тәне. 
Уйҙар, 
Уйҙар, ҡалын юрған булып, 
Ерргенәмде бына бөркәне. 
 
Уйҙар тыуа айһыҙ тын кистәрҙә, 
Ҡояшһыҙ таң атҡан саҡтарҙа, 
Уйҙар тыуа һуңғы һары япраҡ 
Күмелгәндә тәүге аҡ ҡарға. 
 
Көҙ ҙә үҙе һоро уй кеүек, 
Йөрәгемдең уйы туй кеүек. 
 
Күңелдә уй йәшәй. 
Был туйҙа ул 
Бәлки ҡоҙа, бәлки хужалыр: 
Килер бер мәл — 
Көҙ ҙә был тормоштан 
Онотолған уйҙай юғалыр! 
 
4.11.1962 



Төнгө уйланыуҙар 
 
Уйҙар ҡатламынан төнө буйы 
Йөрәк «туҡ! туҡ!» шиғыр соҡоно. 
Һалдат кулындағы штык кеүек, 
Элеп атты керпек йоҡоно. 
 
Ғүмер ебен тартып ваҡыт аға… 
Тирә-яҡта тынлыҡ, 
Тып-тыныс. 
Тынлыҡ менән йәшәү ауыр икән, 
Тынлыҡ менән йәшәү ҡурҡыныс. 
Ә тышта ҡыш. 
Сасҡау, мәрйен булып, 
Ҡайын ботағына бәйләнә. 
Кинәт тоям (шатлан, күңел ҡошом!): 
Тап яҙғыса Ерем әйләнә. 
Ер әйләнә! Тимәк, тынлыҡ та юҡ. 
Хистәр аға һаман күңелдән. 
Бит тормош та бары бер минутҡа 
Минең дәфтәремә эйелгән. 
Яҙ һин, ҡәләм! 
Күрсе, бөтә ғаләм 
Баҫып тора һинең осоңда! 
Тирбәл генә — йыһан үҙе ҡубыр, 
Тирбәл генә, дуҫым, һәм шунда 
Бар йондоҙо күктең, бар ҡояшы 
Төшөп ҡуныр ҡағыҙ өҫтөнә… 
Тормош булһын өсөн гүзәлерәк, 
Ергә килһен өсөн яңы биҙәк, 
Тирбәл әле, тирбәл кескенә! 
 
Ҡарҙы тишеп баҫыу еҫе ҡалҡа, 
Шиғыр ҡалҡа, беләм, урғылып. 
Күҙҙәремә ҡарай сөм-ҡара төн 
Яп-яҡты бер матур йыр булып. 
 
Яҙсы, ҡәләм! 



Ерҙең күсәреләй, 
Ҡәҙерлеһең бөгөн, олоһоң. 
Ер һауаһын ҡаның йылытһын да, 
Өрһөн Ергә ҡабат һулышын. 
Яҙсы, ҡәләм! 
 
Уйҙар ҡатламынан төнө буйы 
Йөрәк «туҡ! туҡ!» шиғыр соҡоно. 
Бит Ерем дә, таңғы шиғырҙарҙы 
Яҙыр өсөн, ебәк туҡыны. 
 
17-18.11.1962 



* * * 
 
Ойоп, тын һауа ҡуйырҙы, 
Күҙ атҡас йәйге селлә. 
Һыйынып япраҡ аҫтына, 
Йоҡоға талды ел дә. 
 
Тынлыҡҡа сумды тәбиғәт, 
Ер һулыш алмай кеүек. 
Бары һаҙлыҡта ғына тик 
Бер күләү ята көлөп. 
 
Донъяңды әйҙә ут алһын, 
Уғамы тиһең ҡаза? 
Һыуҙары уның топ-тоноҡ, 
Һыуҙары шундай таҙа! 
 
…Ярһыған дауыл селләне, 
Өҙгөләп, ергә атты. 
Тын-тыныс торған күләүҙе 
Бер итеп тулҡынлатты. 
Һығыла ергә имәндәр… 
Ер тап ҡайнаған иләү. 
Сүп-ләмгә — батҡаҡҡа төрөнөп, 
Күҙҙән юҡ булды күләү. 
 
19.11.1962 



* * * 
 
Ике ел йөрөй Ерҙе буйлап, 
Икеһенең ике хикмәте. 
Береһе иҫә, гөлдәрҙе наҙлап, 
Береһе ялай ҡанлы һөйәкте. 
 
Ҡолаҡ һалам мин таңын сығып, 
Ҡояш ҡалҡҡан саҡта тауҙар аша. 
Ике елдең өнөн тыңлайым, — 
Ике тормош алға килеп баҫа… 
Тирә-яғым — минең үҙ ерем, 
Гөлдәй үҫә шунда ғүмерем. 
Йәштәргә ул бәхет бүләк итә, 
Йәшлек бирә сал ил ҡартына. 
 
Мин, шул ергә баҫып, ҡарап торҙом, 
Ҡарап торҙом океан артына, — 
Күмелмәгән ҡәбер эсенән 
Текләй миңә буржуй кешеләр. 
 
Ике ел йөрөй ерҙе буйлап… 
Береһе ҡуйынында орлоҡ итә, 
Икенсеһе өтөргә уны 
Ут боҙҙай туп ут һаҡлай көлтә-көлтә. 
Ләкин, беләм, сыҡмаҫ ул юҡҡа, — 
Иң ҙур ялҡын тыныс орлоҡта. 
 
20.11.1962 



Тибендә йөрөй аттар 
 
Аттар йөрөй тау-тибендә, 
Ерҙе еҫкәп… Елдәр, елдәр… 
Мин яңғыҙым. Һуң ни булған? 
Миңә — нәмә? — 
Күк тә — юрған, 
Һырынды ла — мамыҡ мендәр. 
Туры айғыр —дуҫым да бар, 
Ҡайыш ҡамсы — усымда бар. 
Сабып китәм — елде уҙам, 
Көрттө тишеп туҙа туҙан. 
Миңә — нәмә? Ҡупһа уйым, 
Йыһанға ла етә буйым, 
Йондоҙҙарға сат йәбешәм, — 
Бүрегемә тейәп төшәм. 
 
Аттар йөрөй тау-тибендә, 
Ерҙе еҫкәп… Буран, буран… 
Миңә — нәмә? Ер ул, ана, 
Өшөй, меҫкен, ҡалтырана, 
Һыпырылһа аҡ бәҫ юрған. 
Ҡап-ҡара ер туңа, күрсе, 
Нурлы йөҙө уңа, күрсе,.. 
Йөрәк! Йөрәк!.. Ялҡыныңды 
Өрсө, йәнем, ергә өрсө! 
Ҡәһәрләйем ҡышты, кисте, 
Ергә ябам уттай хисте. 
 
Аттар йөрөй тау-тибендә 
Ерҙе еҫкәп… Күк ап-аяҙ. 
Миңә —нәмә? Шундай тынлыҡ. 
Ел дә иҫмәй. Шундай тымыҡ. 
Ләкин ҡайҙа, ҡайҙа һуң яҙ? 
Аттар ҙа бит, соҡоп ҡарҙы 
Эҙләй гөлдө, эҙләй яҙҙы. 
Миңә — нәмә? ҡупһа, уйым 
Күктән ҡояш өҙөр көндә. 



Ҡыш мәлендә ергә ҡыйын, 
Ергә ҡыйын ҡыш мәлендә. 
 
Кешнәп ҡуйҙы туры атым… 
Әллә яҙмы шулай яҡын? 
Таң да атты. Ҡалай яҡты! 
Тап яҙ үҙе ергә баҡты. 
Ауыл яҡта күгәрсендәр 
Һайрап ҡуйҙы гөлдөр-гөлдөр. 
Ерҙең шатлыҡ күҙ йәшеләй, 
Тәү гөрләүек сөбөр-сөбөр 
Ағып китте… 
Ағып китте, 
Гүйә, ҡыш та, бурандар ҙа, 
Гүйә, аттар орлоҡ ташый 
Яңы ярған бураҙнаға. 
 
27.11.1962 



Һуғыш хәтирәһе 
 
Ялҡыны ла йән өшөткән 
Утлы, үссел бер мәлдә, 
Әжәл үҙе тамыр буйлап 
Теш ыржайтып йөҙгәндә, — 
Ҡулъяулығым! — бар дуҫтарым 
Ерҙе үбеп үлгәндә, 
Тик һин генә, яуҙаш булып, 
Ҡалдың минең эргәмдә. 
Һиңә баҡтым ут эсенән, 
Ҡулды алмай ҡоралдан… 
Әйтерһең дә, бөтә Урал 
Ҡуйыныңа уралған, 
Әйтерһең дә, нур алғанһың 
Тыуған ҡырҙан, урмандан, 
Үҙ йылыһын һиңә биргән, 
Гүйә, һөйгән бураҙнам… 
Снарядтар ерҙе өтә, 
Ҡәбер ҡаҙый пулялар, 
Ергә һеңгән ал ҡан һымаҡ, 
Тере йәндәр һүнәләр. 
…Ерҙә тынлыҡ, әжәл еҫе, 
Ҡырҙа — мәйет күмәләр. 
Ҡулъяулығым! Ҡышҡы елдәр, 
Туҡта, кемде күмәләр?! 
 
Ҡар эсендә ярты кәүҙә, 
Ҡан эсендә — яртыһы. 
Был кәүҙәлә — мөхәббәттең 
Үлем менән тартышы. 
 
Әжәл ҡулы өҫкә сыға, 
Тормош көсө — түтәрәм. 
Ҡулъяулыҡты, ҡанға мансып, 
Байраҡ итеп күтәрәм. 
 
Елдәр иҫә. Бөтә һыным 



Ал боҙ менән күмелде… 
Бәлки һуңғы һулышымдыр… 
Еңеп үләм үлемде. 
 
28.11.1962 



Өфөлә 
 
Тәү баҫыуым Өфө урамына, 
Тәү күреүем шауын ҡаланың, 
Өфө,  Өфө! Мин бит һиңә килгәс, 
Ялан иркенлеген аңланым. 
 
Ағиҙелдең таулы яр башынан 
Ҡарап торҙом тыуған яғыма. 
Аҡ болоттар, әсәм яулығылай, 
Елбер-елбер итә яй ғына. 
 
Тыуған усағымдың төтөн еҫен 
Тойған төҫлө булам кис менән. 
Ошо еҫте хисһеҙ көнсөл елдәр 
Айырмаһын ине кешенән. 
 
Тулҡынланып аҫта Иҙел аға 
Ялын ҡағып сапҡан толпарҙай. 
Иҙел һыуы ғына һүндерә алмаҫ 
Йөрәгемде ялҡын — ут ялмай. 
 
27.11.1962 



* * * 
 
Онотор ҙа инем кеүек, дуҫтар, 
Мәктәп залын, ҡара таҡтаны. 
Онотор ҙа инем кеүек… 
Ләкин 
Күңел бар шул, 
Күңел һаҡланы… 
Тәү асыуым, мәктәп, ишегеңде, 
Бөгөнгөләй, әле иҫемдә, 
Бөтә залдарыңды йылытырлыҡ 
Ялҡын тыуған ине хисемдә. 
 
Ун йыл үтте. 
Алыҫ бер нур булып, 
Йылдар ҡуйыныма күмелдең. 
Бала саҡтың шаян шау-шыуы ла, 
Моңдары ла мәктәп көнөмдөң — 
Бөтәһе лә уҙҙы… 
Бөтәһе лә 
Гөл-ҡыяҡлы яҙғы яланға 
Таңын төшкән яҡты ысыҡ кеүек, 
Әүерелде аҙаҡ томанға. 
Онотор ҙа кеүек инем, дуҫтар, 
Күңел бар шул, 
Күңел һаҡланы. 
Хистәреңде юйып ташлар өсөн 
Әллә күңел ҡара таҡтамы? 
 
29.11.1962 



* * * 
 
Ҡаяға баҫҡан һылыу ҡыҙ 
Күҙҙәрен текләп офоҡҡа, 
Осор ине, мөмкин булһа, 
Әүерелер ҙә ҡошсоҡҡа. 
 
Ҡояш сыҡты күк диңгеҙҙән 
Һәм күтәреп алды уны, — 
Төштө шул саҡ болоттарға 
Ҡыҙыл ғорур, иркә һыны. 
 
Һөйөү, гүйә, араны ла 
Еңде ҡапыл… Томан үтә 
Моряк егет ҡараны ла, 
Һөйгән ҡыҙын күрҙе күктә… 
 
Һәм яҡтырып китте уйы, 
Үбер ине етһә буйы. 
 
29.11.1962 



* * * 
 
Был минутта ни уйлайҙыр һөйөклөм минең, 
Ә мин, күҙләп ҡайтыр юлын, көн-төн һағынам. 
Яндарына «Ҡош юлы»нан барыр ҙа инем, 
Сәләм илтер инем уға тыуған яғынан. 
 
Төштәремдә, ҡәҙерлем, һин бер үптең наҙлап, 
Шатлығымдан көлә-көлә илап уяндым. 
Тышҡа сыҡтым… Ә йөрәктә аҡ, татлы ғазап, 
Йоҡо менән бергә ниңә һин дә юғалдың?!. 
 
Һуҡмаҡ итеп түшәр инем «Ҡош юлын», ҡайтһаң, 
Ләкин беләм: һиңә ҡорал тапшырған Ватан. 
Һаҡлайһың һин Ер, тормошто һәм тыуған илде. 
 
Ҡасан ҡайтһаң да көтөрмөн… Тор тыныс һаҡта 
Һөйөүеңде лә, абай бул, берүк юғалтма! 
Һаҡла, йәнем, тыуған ил һәм ҡауышыр көндө! 
 
29.11.1962 



* * * 
 
Донъяға мин ҡарамайым 
Күҙ йәш бөртөгө үтә, 
Йәш бит ул ҡояш нурын да 
Төн кеүек ҡара итә. 
 
Мансылһа йәшкә аҙыҡ, 
Йәнеңә була яҙыҡ. 
 
Бер тамсы күҙ йәш ине Ер, 
Хәҙер Ерем дә бүтән, — 
Зарҙы хаҡ ҡояш киптерҙе… 
Бәхетһеҙ хәҙер, беләм, 
 
Кем дә кем был донъяға, 
Йәшле күҙ менән баға. 
 
30.11.1962 



Аяҙ ямғыр 
 
Күк ситенән, йомарт ҡулдай, 
Болот сыҡты күпереп, 
Уңған ел төштө алдынан 
Килер юлын һепереп. 
 
Бөрсөк тә бөрсөк ер һыйы 
Эй яуҙы бейеп-бейеп! 
Ә ҡояш торҙо йылмайып, 
Шәфҡәтле әсә кеүек. 
 
30.11.1962 



Тамсы 
 
Ҡырҙы күргәс, ҡолас йәйеп, 
Тамсы ергә килеп төштө. 
Һәм һеңде лә ҡуйҙы кинәт 
«Мин юҡ та бит…» — тигән төҫлө. 
 
Ямғыр үтеп, төн дә етеп, 
Елләй-елләй таң атҡансы, 
Бер гөл булып ҡалҡты таңда 
Ергә кисә һеңгән тамсы. 
 
30.11.1962 



* * * 
 
Ян-яҡта көмөш-аҡ төҫ кенә… 
Ҡар яуа Еремдең өҫтөнә, 
Тирмәндә, әйтерһең, онлана 
Беренсе игенсе донъяла. 
 
Яҙ еҫе йыр башлар, оҙаҡламаҫ, 
Игенсе йәнләнер, сыҙамаҫ, — 
Ҡағыр ҙа өҫтөнән ондарын, 
Һыҙғаныр бураҙна — ҡулдарын. 
 
6. 12.1962 



Ҡайтышлай 
 
Аҙмы көнөм алыҫ урманда, 
Имән төҫлө, шаулап йығылды. 
Бына бөгөн, ҡырыҫ бер таңда, 
Ҡайтыр юлға тағы сығылды. 
 
Ҡар шығырҙай табан аҫтында, 
Сып-сып итә билдә балталар. 
Ҡарт сағандар беҙгә баш эйә — 
Еңеүселәр эштән ҡайталар. 
 
Ҡояш нуры күктән һикерә, 
Йәйәү буран алды һеперә… 
Уйҙар яҡты таңғы нурҙарҙан, 
Уйҙар етеҙ йәйәү бурандан. 
 
Беҙ киләбеҙ. Алыҫ урманда 
Көндәребеҙ ҡалды йығылып. 
Шул көндәрҙең тыйнаҡ утында 
Йәшәр әле дуҫтар йылынып. 
 
6.12.1962 



Элмәк 
 
Йөрәк ҡаны менән тарих яҙып, 
Күҙ-йәш эсте Ерем. 
Ҡаялары уның ҡутыр ине, 
Йылғалары — эрен. 
Ваҡыт диңгеҙҙәрен айҡаны ул 
Тыуыр таңын эҙләп, 
Йыһан киңлегенә һыҙҙы һаман, 
Һыҙҙы һаман элмәк. 
Һалҡындарҙа туңып, дер ҡалтырап, 
Ер йәшәне оҙаҡ. 
Ҡалҡып сыҡты бына йәш баһадир — 
Егерменсе быуат. 
Ул атланы Ер бәхете булып, 
Бар ғаләмде иңләп. 
Буржуй боғаҙына күсте шул саҡ 
Ерем һыҙған элмәк. 
 
6.12.1962 



* * * 
 
Табан аҫтында 
Ыңғыраша ҡар. 
Йөрәктә бөтмәҫ 
Ауыр һағыш бар. 
 
Боролма юлдар 
Бөтөрмө тиҙҙән? 
Көн-төн йүгерәм 
Мин һинең эҙҙән. 
 
Аралар алыҫ… 
Етермен ҡасан? 
Күренһәң, — үҙем 
Кирегә ҡасам. 
 
Һөйөүөң дәрте 
Ҡандырыр кеүек. 
Ә яҡын барһам, 
Яндырыр кеүек. 
 
Табан аҫтымда 
Шарҡылдай аҡ ҡар: 
«Ҡөҙрәтем һине 
Ул уттан һаҡлар!» 
 
Юлдарҙы уҙам, 
Ағыла юлдар. 
Йөрәктә — һағыш, 
Күңелдә — уйҙар… 
 
Ялҡын туғаны — 
Йөрәгем, һөйөн: 
Ҡар ята алмаҫ 
Түреңә һинең! 
 
Утыңда ирер 



Йәне таштың да… 
Ҡарҙың ҡөҙрәте — 
Табан аҫтында. 
 
Мин баҫҡан һайын 
Ыңғыраша ҡар. 
Йөрәктә дәрт тә, 
Өмөт кенә бар. 
 
7.12.1962 



* * * 
 
Кисерегеҙ, ҡырҙар, баҫыуҙарым, 
Баҡсалағы моңһоу һуҡмағым. 
Ҡоштар йырын тыңлап йөрөр өсөн 
Һеҙҙең янға бөгөн сыҡманым. 
 
Аунамамын инде мин болонда 
Ысыҡ һалҡынында ҡойоноп. 
Кисерегеҙ, ҡабат көлә алмам 
Талдар ҡуйынына һыйынып. 
 
Елдәр килеп тәҙрә ҡаҡҡан һайын 
Әүәлгесә йөрәк елкенер. 
Әүәлгесә, мине ҡырға әйҙәп, 
Күк аҫтында турғай елпенер. 
 
Тик сыҡманым… Кисерегеҙ, мине, 
Урмандарым, шаян һуҡмағым. 
Үтте инде, һеҙҙең менән уйнап, 
Ялан аяҡ сапҡан шуҡ сағым. 
 
8.12.1962 



Баҫыуҙа таң 
 
Баҫыу, баҫыу!.. 
Нисәнсе ҡат инде 
Бураҙнаңа баҫып уйланам. 
Нисәнсе ҡат, һине төштә күреп, 
Таң алдынан тертләп уянам. 
Ҡайҙа ҡалды минең тыныс мәлем, 
Сабыйлыҡтың ғәмһеҙ шуҡ сағы? 
Ул ҡайғырмай әсә янда булһа, 
Тулы булһа тәтәй туҫтағы. 
Үҙ донъяһы уның үҙе өсөн, — 
Танырмы ни һуғыш, ут көсөн? 
Уйҙар улар, баҫыу, ошо таңда 
Һинең менән минең өлөшөм… 
 
Ҡояш ҡалҡа урман аръяғынан, 
Ул — тынғыһыҙ — бөйөк сәфәрҙә. 
Кешеләрҙе шулай өндәп йөрөй, 
Өндәп йөрөй тыныс йәшәргә. 
Тәүге нурҙар төшә бураҙнаға 
Һәм, ята ла төрән аҫтына, 
Һеңә ергә… 
О, ер! 
Ни юҡ һиндә, — 
Күкрәгеңде бары ас ҡына! 
Тик ас ҡына, — 
Тарих үҙе сығыр 
Ҡутарылып һинең эсеңдән. 
Бөтәһе лә һинең баштан үткән, 
Бөтәһен дә үҙең кисергән. 
Булған заман: 
Ерем, бөгөнгөләй, 
Йыһан буйлап йырлап йөҙмәгән, 
Ул һағышлы ҡара төйөн булып, 
Ҡара ҡайғы көйөн өзләгән. 
Ошо көйҙән гөлдәр һулығандар, 
Тере ялҡын йотоп, ҡан йотоп, 



Кешеләрҙе шул көй ергә йыҡҡан 
Тормош һаҙлығына алйытып. 
Кеше бөлгән. 
Кеше, ҡан ҡалтырап, 
Зар аҙығы булып көн күргән. 
Тегеләсәк кәфен ебе генә уны 
Алғы көнгә һөйрәп килтергән. 
Ҡарт Урал да, үкһеҙ сабый кеүек, 
Үкһеп ятҡан ергә ҡапланып, 
Кеше тәне моң-зар ялҡынында 
Ҡыу ҡурайҙай ҡалған ҡаҡланып. 
Күҙ-йәш аҡҡан, 
Иҙел сәсәй-сәсәй 
Тирмәләргә ҡарап бошонған, 
Тулҡындарға «туп!.. туп!..» ал ҡан тамған 
Һығылып үҫкән талдар осонан… 
 
Ҡарашымды офоҡтарға ташлап, 
Көндө ҡосоп тынған бер мәлдә, 
Ҡолағыма эйелеп, 
Тос башаҡтар 
Тарих һөйләй минең тирәмдә. 
 
Баҫыу, баҫыу!.. 
Нисәнсе ҡат инде 
Бураҙнаңа ҡарап уйланам. 
Икмәк кеүек изге был тупраҡты 
Кемдең генә тире йыумаған? 
Өмөт менән, ерем, аҙмы быуын 
Баҡҡан һиңә, — көйгән ҡойҡаға. 
Тик һай һөргән һуҡа, 
Көткән бәхет 
Эләкмәгән һөйән һуҡаға… 
 
Таң нурҙары, ана, ашыға-ашыға 
Тәбиғәтте йөрөй уятып. 
Ел йүгерә көләс һырттар буйлап 
Толом-толом тулҡын уйнатып. 



Шундай гүзәл! 
Әллә ҡырым үҙе 
Күңелдәргә шатлыҡ сәсәме? 
Ә башаҡтар, билдән бөгөлә лә, 
Үбеп ала ерҙе — әсәне. 
Баҫыу көлә. 
Унда һәр бер бөртөк 
Йөрәктәрҙең асыҡ хиселәй. 
Йәй селләһе уны өтә алмай, 
Сатнамалар килә — өшөмәй. 
Алтын диңгеҙ! — 
…Беҙҙең заманда бит 
Торманы ул һайығып, ҡомһорап, 
Ул киңәйә барған ташҡын кеүек, 
Тәрәнәйә барған йыр һымаҡ. 
Беҙҙең ҡулыбыҙға алынды ул 
Ун етелә, көрәшә-көрәшә. 
Ләкин әле диңгеҙ түгел ине, 
Кескәй генә алтын көләсә 
Кеүек ине баҫыу 
Һәм беҙ уны 
Күҙ күреме етмәҫ киңлеккә 
Ҡолас ташлап ятҡан, 
Тере сәскә атҡан 
Алтынланған диңгеҙ итек тә, — 
Хужалары бөйөк киләсәктең! — 
Бағышланыҡ уны беҙ һеҙгә… 
Һәм бына мин бөгөн ҡарап торам, 
Ҡарап торам ошо диңгеҙгә. 
Баҫыу, баҫыу!.. 
 
Беҙҙең тынмаҫ хыял, 
Игенсенең йөрәк емеше! 
Минең алда башың эйеп ҡуйҙың, 
Әллә үҙең, 
Әллә ел эше? 
Баҫыу, баҫыу… 
Ҡосағыма ҡыҫам 



Нур шәлкеме — бойҙай усмаһын. 
Һәр һабағы һинең күкрәгеңә 
Наҙлы башын һалғас иркә генә 
Уларҙы һуң кемдәр ҡосмаһын! 
Баҫыу! Баҫыу!.. 
 
Ҡояш менә аяҙ зәңгәр күккә. 
Ҡояш миңә ниҙер әйтмәксе. 
Баҫыу, ҡырҙар кинәт тымып ҡалды… 
Бөтәһе лә тынды… — Икмәксе!.. — 
Бар тәбиғәт өнһөҙ. Һәм ҡояш та 
Өндәшмәне ҡабат… Баҫыуым! 
Ниндәй һүҙ бар әйтеп бирер өсөн 
Йөрәктәге хистәр ярһыуын? 
Һүҙ эсенә хистәр һыямы ни?! 
Һуғыш суҡмарҙары эшенән, 
Көнбайыштан йөҙөп үткән саҡта, 
Хатта ҡояш үҙе өшөгән! 
Доллар унда бөгөн бығау ҡоя, 
Ҡояшыма, ергә, ҡырыма. 
Унда аҡыл — атом бомбаһына 
Үлем заряды итеп ҡорола… 
 
Баҫыу, баҫыу… 
Нисәнсе ҡат инде 
Бураҙнаға баҫып уйланам. 
Нисәнсе ҡат, Һине төштә күреп, 
Таң алдынан тертләп уянам. 
Юҡ, бирмәбеҙ, баҫыу, һине утҡа! 
Бәхет кенә һиңә һыйыныр. 
Һуңғы ҡәбер ҡаҙылыр, 
Шул ҡәбергә 
Үлем үҙе күмелеп ҡуйылыр, 
Алтын диңгеҙ кипмәҫ!.. 
 
Ҡояш менә зәңгәр аяҙ күккә, 
Ул — тынғыһыҙ — бөйөк сәфәрҙә, 
Кешеләрҙе мәңге өндәп йөрөй, 



Өндәп йөрөй тыныс йәшәргә. 
 
9-11.12.1962 



Ҡурай 
 
Тып-тын болон уртаһында 
Тора серле бер һарай. 
Һәр яҙ уға Ағиҙел дә 
Ярҙан үрелеп ҡарай. 
 
Алтын сатыр — түбәһендә, 
Күбәләктәр — тирәһендә, 
Яҙғы нурҙар, яҙғы нурҙар 
Нескә билен ҡосаҡлай, 
Әйтсе миңә, болонҡайым, 
Һарай ниндәй сер һаҡлай? 
Елдәр иҫеп ҡуйҙы иһә 
Ғәжәп бер моң ярала, — 
Ҡырҙар буйлап йыраҡтарға, 
Йөрәктәргә тарала. 
Әкиәт ҡыҙы әллә унда 
Ҡаршылаймы иртәне, 
Йән һөйгәнен көтә-көтә 
Серле ҡумыҙ сиртәме? 
 
Әллә алыҫ Салауаттың 
Ғәйрәт-моңо һөрәне, 
Быуаттарҙы аша атлап, 
Шунда ғүмер һөрәме? 
 
Тып-тын болон уртаһында 
Тора серле бер һарай. 
Һәр таң һайын Урал ҡарт та 
Эйелеп уға ҡарай. 
 
11.12.1962 



Бер ҡыҙ дәфтәренә 
 
Усымда балҡый 
Алтынлы йөҙөк. 
Төнгө тын күктән 
Ай килә йөҙөп. 
 
Япраҡтар тынған, 
Сәскәләр өнһөҙ… 
Өнһөҙ ҡош һымаҡ, 
Хистәрем емһеҙ. 
 
Аяҡ аҫтымда 
Ерҙең еләге. 
Усымда яуыз 
Иркәм бүләге. 
 
Сылтыр шишмәләр 
Бышылдай миңә. 
Алда киң йылға 
Ярҙарын өңә. 
 
Башымды эйеп, 
Таш булып ҡаттым. 
Алтын йөҙөктө 
Тулҡынға аттым. 
 
Эй, һыу ҡыҙҙары! 
Алығыҙ уны, — 
Һүнһен алтындан 
Мөхәббәт моңо… 
 
Талпындым кинәт 
Ҡулымды болғап. 
Оҙаҡ йүгерҙем 
Шашынған һымаҡ. 
Тулҡындар менән 
Уйнайҙыр йөҙөк. 



Артымдан ҡалмай 
Ай килә йөҙөп… 
 
Айға мин, ярһып, 
Бармаҡты һелкәм: 
Йөҙөктө барып 
Алырға итәм. 
 
Тулҡындар уйнай… 
Һыҙлана йәнем. 
Туҡта, кем унда? 
Һинме ни, йәнем?!. 
 
12.12.1962 



Уйҙарым үҙәге 
 
Алыҫта!.. Алыҫта!.. Күк офоҡ артында, 
Зәңгәр күк аҫтында, төньяҡта, 
Байрағын күтәреп планета өҫтөнә, — 
Еремдең йөрәге — уяна Ул! 
Уяна. Ә ҡояш керпек тә асмаған, — 
Таң алды йоҡоһо ҡәҙерле! 
Донъяға күҙ төбәп Ул баҫа, һулышы 
Үлтерә дошманын тормоштоң. 
Океандар сайпыла ҡарашы аҫтында, 
Таш тауҙар баш эйә… Болоттар 
Ирейҙәр: 
Ирейҙәр мәңгелек боҙҙары 
Сал ерҙең, — шул ҡараш аҫтында. 
О, минең уйҙарым үҙәге, — 
Мәскәүем! 
Байрағың ҡояшҡа нур бирә, — 
Күк офоҡ артында, зәңгәр күк аҫтында, 
Төньяҡта… Алыҫта!.. Алыҫта!.. 
 
12.12.1962 



Ҡоштар киткәндә 
 
Ҡоштар китә тыуған яҡтарымдан — 
Ер һарғая көҙгө моң йоғоп. 
Баҫыуҙарым тәрән уйға талды, 
Әрәмәләр ҡалды бойоғоп. 
 
Баҫып торам ҡайын эргәһендә, 
Ә йөрәктә һағыш төйөрө. 
Баш осомдан осоп әйләнде лә 
Һуңға ҡалған ҡоштар өйөрө, 
Һаубуллашып, осҡор хистәр менән 
Әллә ниҙәр шунда ҡыялды, — 
Ҡанатына һалып уҙған йәйгә 
Алып китте минең хыялды. 
Татлы минут. 
…Тик, — их, — ҡоштар шауы 
Тағы көҙгә мине күсерҙе… 
Устарыма һуңғы япраҡ төштө — 
Шул уҡ ҡанат ҡағып төшөрҙө! 
 
12.12.1962 



* * * 
 
Болоттар минең алдыма 
Ак йәймә йәйә килә. 
Уйҙарҙы һиҙгән шикелле 
Ат та ашҡынып елә. 
Тояҡ аҫтында юл йырлай 
Һағыныу көйөн, 
Көтәлер мине алыҫта 
Йоҡоһоҙ өйөм. 
Нисә ҡат инде төтөн дә, 
Күктәргә ашып, 
Ҡарайҙыр ҡайтыр юлымды 
Болотҡа баҫып. 
Текләгән ялҡынға текләп, 
Ҡара төнгәсә, 
Улы хаҡында уйлайҙыр 
Борсоулы әсә. 
 
Болоттар минең алдыма 
Аҡ йәймә йәйә килә. 
Ҡаршыма тыуған ҡырҙарым 
Ҡосағын йәйә килә. 
 
12.12.1962 



Ғәйрәтле усаҡтың үлеме 
 
Һырындының күкрәгенә баҫып, 
Усаҡ оҙаҡ шарҡылданы: 
— Минең тәхет — ҡурҡаҡ ҡол йөрәге, 
Аҙығым — көсһөҙҙәр ҡаны! 
Бығаулы ҡол — бысаҡ ҡайрай хужаға, 
Бығауһыҙ ҡол — хужа табанын үбә! 
Тик барыбер, хаким — хаким булып ҡала, 
Ҡол һәр саҡ ҡол килеш үлә!..» 
Шулай байтаҡ теле менән уйнаны ул, 
Зәһәр сәсте. 
Һәм яланы һырынды ҡарт күҙҙәренән 
Сөбөр-сөбөр аҡҡан йәште. 
 
Ҡоралы бар — ҡорал тотоп йәнен һаҡлай, 
Ҡоралһыҙҙар — йәнде бирә намыҫын аҡлай, 
Йәнде биреп булмай икән, килә бер мәл — 
Түгелгән йәш яуызлыктың юлын ҡаплай… 
Зар иланы һырынды, 
Иңрәп ятты һырынды, 
Усак табаны аҫтында, 
Иреп, тәне уйылды, 
Усаҡ батты теҙенән, 
Усаҡ батты биленән, 
Тотто күҙ йәш шаҡарып 
Уның утыҙ теленән. 
Усаҡ ярһый, һикерә, 
Күккә төтөн төкөрә, 
Өҙгөләнеп, йолҡоноп, 
«Шаж!..Шаж!..» итә, екерә… 
Һәм күрҙеләр балалар: 
Сатнама ҡыш кисендә 
Үлде Усаҡ тонсоғоп 
Нәфрәт йәше эсендә. 
 
14.12.1962 



* * * 
 
Ҡояш әллә арынымы? 
Көлөп баҡмай элеккесә, 
Таңын тора һуңға ҡалып, 
Көндән-көнгә түбән төшә. 
 
Ҡайһы саҡта, шәле менән 
Бөркәп ҡуйып нур йөҙөн дә, 
Татлы төштәр күрә-күрә 
Йоҡлап китә көндөҙөн дә… 
 
Ә бер аҙҙан бөтөнләйгә 
Ул бирелде тыныслыҡҡа, — 
Болот ҡына илтә уны 
Бер офоҡтан бер офоҡҡа. 
Ер һарғайҙы… Мөмкинме ни 
Шундай мәлдә тын ятырға? 
Осто ҡоштар көньяғына 
Ал ҡояшты уятырға. 
 
16.12.1962 



Ҡолаҡлы ай 
 
Йондоҙҙар ҙа шартлап ярылыр мәл 
Ер өҫтөнә ятҡан һыуыҡтан. 
Елгә ҡаршы ҡыйыу баҫып торам 
Мамыҡ башлыҡ, йылы ойоҡтан. 
 
Туң нурҙары менән ҡапшай-ҡапшай 
Һырындыға батҡан өйөмдө, 
Ҡолаҡлы ай, ниҙер һорағандай, 
Ҡалтыранып миңә эйелде. 
 
Өшөйһөңдөр, айым! Ҡолаҡты ни 
Һаҡлау кәрәк инде ныҡ ҡына, — 
Был һалҡындан, дуҫым, ҡурҡмай шул ул 
Йәки туң боҙ, йәки ут ҡына… 
 
16.12.1962 



Йөрәк илтә 
 
Донъя буйлап мин зар йотоп 
Гиҙмәнем. 
Дуҫтар!.. Дуҫтар!.. Мин тик һеҙҙе 
Эҙләнем. 
 
Бер ынтылып бейек тауға 
Менһәм дә, 
Ҡарап торам: ниндәй киңлек 
Тирәмдә! 
Ҡырҙар, ҡырҙар, — (күрҙем иһә 
Һоҡланам), — 
Күк офоҡҡа күкрәк терәп 
Туҡтаған. 
 
Ел тарата таныш тирҙең 
Боҫтарын. 
Ҡалҡаһығыҙ уйымда һеҙ, 
Дуҫтарым! 
 
Һеҙ һәр ҡайҙа: күктә, ерҙә, 
Диңгеҙҙә. 
Елдәр аша сәләм әйтәм 
Мин һеҙгә… 
 
Хыял итмәй серле «дуҫлыҡ» 
Тауына, 
Йөрәк илтә алыҫ дуҫтар 
Янына… 
 
20.12.1962 



* * * 
 
Алһыу кистән алһыу таңға тиклем, 
Ел һуңғы йондоҙҙо өрөп 
Һүндергәнсе, ҡайын баҫып торҙо 
Хыялый утта иҫереп. 
 
Ҡайтмаҫ төнөн һағынып ул уйланы, 
Күкрәгенән тама ысыҡ… 
Ҡуйынында уның тапҡан ине 
Һөйөү үҙе бер мәл ышыҡ. 
 
Үбештеләр… Төн ҡуйынын йырып, 
Талғын ғына бәхет аҡты. 
Ошо саҡты ҡайын йөрәгенә 
Әйтерһең дә ялҡын ҡапты. 
 
…Тик аҡ ҡайын бөгөн япа-яңғыҙ… 
Эйгән дә суҡ ботаҡтарын, 
Туйлы йортҡа ҡарай һәм ҡотлай ул 
Үҙенең алыҫ ҡунаҡтарын. 
 
21.12.1962 



Йырыма 
 
Һутлы ергә йәшел япраҡ төшһә, 
Һулый, сереп бөтә, 
Сәскә төшһә осоп, уны ла бит 
Шул уҡ яҙмыш көтә 
Ауһа һабаҡ, ул да тупраҡ була, 
Бирмәй, беләм, емеш. 
…Күңелдәргә сәсел, йөрәк йырым, 
Бары орлоҡ килеш. 
 
21.12.1962 



Өршәгем 
 
Ағиҙелдең кесе туғаны һин, 
Ғорурлығы тыуған яғымдың! 
Бөгөн бына ярҙарыңдан ашып, 
Йөрәгемә килеп ҡағылдың. 
 
Ҡыр ҡанаты һинең шөһрәтеңде 
Һөйҙөрмәгән сикһеҙ күктәрҙән. 
Шатлыҡты ла, ташҡан ҡайғыны ла 
Тулҡындарың өнһөҙ күтәргән. 
 
Талдарыңа уралып аһ-зар ятҡан, 
Имер өсөн зифа буйыңды. 
Күҙ йәштәре беҙҙең олатайҙарҙың 
Татырлаған һинең һыуыңды. 
 
Ағиҙелдең кесе туғаны һин, 
Һәм тарихы ялан еренең. 
Һыуың эсһәм, быуаттарҙың утын 
Тоя кеүек минең иренем. 
 
Йырлай-йырлай атын һуғарғанда 
Колхоз егеттәре кистәрен, 
Йылмайыулы яҡты тулҡын булып, 
Таралалар шатлыҡ хистәрең. 
 
Ярыңда бар минең кескәй йортом, 
Һәм бар оло бәхет өйө лә. 
Талдарымды һирпеп ҡарайым да, 
Һинең алда башым эйелә. 
 
21.12.1962 



* * * 
 
Өрөлөп бешкән икмәк — 
Ер емеше — 
Түшәмгәсә ҡайнар быу бәрә. 
Алыҫ юлдан килгән юлсы кеше 
Мыйыҡ һыйпап көлөп ебәрә. 
 
Нисек кенә дөрләмәһен йөрәк, 
Һүҙе һаран тойғо теленең, — 
Сөйәлле ҡул, 
Киң күкрәккә терәп, 
Дуҫҡа тағын икмәк телемен 
Бүлә… Унда — ерҙең һуттары бар, 
Ялҡыны бар яҙғы ҡояштың, 
Был икмәктә — күңел уттары бар 
Тыйнаҡ башҡорт, сабыр сыуаштың. 
Бер баҫыуҙа ике бураҙналай, 
Берен-бере ҡосоп, бит улар, 
Ҡандар менән тормош яулау-яулай 
Аҙмы дауыл аша сыҡтылар! 
Ап-аҡ ҡарҙы тишеп ялан еле 
Болоттарға ҡушып осорта. 
Шул буранда шиңмәҫ дуҫлыҡ гөлө 
Сәскәләрен йәйҙе ос йортта. 
 
22.12.1962 



Яңы йыл алдынан 
 

1 
 
Килде лә ул сабып ялан аяҡ, 
Яңы яуған аҡ ҡар өҫтөнән, 
Шаянланып, иҫке календарҙың 
Һуңғы битен өҙҙө, кескенәм. 
Хуш, уҙған йыл! 
Ҡабат күрешмәбеҙ. 
Аҡҡан һыу ҙа ҡабат боролмай, 
Таң нуры ла бер ҡан иркәләнгәс, 
Икенсегә инде осонмай. 
Хуш, уҙған йыл! 
Күпте бирһәң дә һин, 
Алдың минән үҙең алмашҡа 
Бер йәшемде генә… 
Берҙе генә! 
Һәм ул һүнде ҡабат янмаҫҡа! 
Һуңғы тапҡыр уға билем бөгөп, 
Бышылдайым ғорур тел менән: 
— Хуш, уҙған йыл! 
Беҙҙә сағыңда 
Планетаның барса яғында 
Бөйөк утын ҡырыҫ хаҡлыктың 
Сикһеҙ бейеклеккә ҡалҡыттың! 
 

2 
 
Ҡаршы алам: 
— Һаумы, яңы батыр! 
Мәңгелектең тыйнаҡ атомы! 
Көтә һинең кәйлә тотҡан ҡулды 
Ҙур тарихтың кескәй ятымы. 
Ерем һинең ялан аяғыңа 
Һум ҡоростан итек тектерер. 
Кескәй генә сабый буй-һыныңды 
Марсҡаса илтеп еткерер. 



Һаумы, батыр! 
Ғорур тауышыңды 
Тарих үҙе дауам иттерһен. 
Бер көрәшсе булып килдең ергә, 
Бер еңеүсе булып китерһең! 
 
22.12.1962 



* * * 
 
— Тыңла, шағир, — таңғы елдәр генә, 
Тын болонда үҫкән гөлдәр генә, 
Былбыл моңо, 
Йылмайыуы мәктең, 
Елпенеүе наҙлы күбәләктең, — 
Шулар ғына һине биләйме ни? 
Ут-көрәшле ошо заманда 
Килешәме йырлау, минең дуҫым, 
Бер үк йырҙы шулай һаман да? 
 
— Ҡәҙерле дуҫ! 
Тормош тыуғанда уҡ 
Яҡшы менән яман, 
Көн менән төн, 
Һалҡын менән ялҡын — алыштарға 
Майҙан итеп алған Ер өҫтөн. 
Ләкин һин бел: 
Мәңгелектән килгән 
Бәхет өсөн барған был дауҙа, 
Тау онтарлыҡ нәфрәт кенә түгел, 
Һөйөүҙе лә кәрәк йырларға! 
Наҙлы иҫкән таңдар елендә 
Нәфрәт йәшеренгән, — үлемгә, 
Айлы кистә, сылтыр инештә, 
Саф күңелдән дәртле үбештә — 
Бомбаларҙың барыһын ватырлыҡ 
Ҡеүәт йәшәй, йәшәй батырлыҡ! 
…Һәм мин яҙам шулар тураһында, — 
Төн ҡараһы сирҡандыра бары 
Белһәң генә көндөң нурын да! 
 
23.12.1962 



Бер дуҫка 
 
Шундай матур таңда ҡояш нурын 
Ҡаплап алған яңғыҙ болоттай, 
Ҡара ғәйбәт ҡай саҡ хистәреңде 
Шаҡшы пәрҙә менән тоноҡлай. 
 
Тын мөйөшкә ҡасып шарҡылдай ҙа 
Ут-ағыулы һүҙҙәр бышҡыра. 
Иҫең китмәй, һаман бараһың һин, 
Ул ҡуш йоҙроҡ һелкеп ҡысҡыра… 
 
Ҡорт ҡыжмырҙай, тиеп, тиреҫтә, 
Бысранырмы бөркөт ҡанаты? 
Уның урын зәңгәр киңлектә, 
Ә сүплектә ҡорттоң хаяты. 
 
23.12.1962 



* * * 
 
Алыҫ дуҫым! 
Тыуған яҡтарыңдың 
Һәр бер гөлө сәләм күндерә. 
Һине һағынып таңын ҡоштар һайрай, 
Һине саҡырып тауҙар өн бирә. 
Хәтереңдәлер, ҡырҡҡа өҙгөләнеп, 
Төн шәүләһе ергә һеңгәндә 
Беҙ ҡырҙарға сыҡтыҡ, 
Иҫеңдәме, 
Шул иртәлә икәү йөрөгәндә, 
Тәүге тапҡыр миңә серең систең, 
Тыңлап ятты беҙҙе тын болон… 
Ғашиҡ инең! Һәр бер бураҙнала 
Күрә инең иркәң толомон. 
Яңғыҙ ғына хәҙер үттем иһә 
Шул ҡырҙарҙан, йылға буйынан, 
Алыҫ хәтирәләр диңгеҙендә 
Аҡ сабаҡтай уйнап ҡойонам. 
Ҡайһы саҡта таңғы томан аша 
Күреп алам: әрнеп һин юҡҡа 
Аҡ яулыҡлы иркәң ҡырға сыға 
Һәм юғала моңһоу тынлыҡта… 
 
23.12.1962 



Ялыусы 
 
Бәндәләрҙең бәндәһе ул беҙҙең яҡта, 
Бар маҡсаты йөҙгә ҡара буямаҡта, 
Көндәр буйы белмәйенсә арыу-талыу, — 
Яҙа ялыу, яҙа ялыу, яҙа ялыу! 
 
Ҡара ҡәләм елле итеп осланылған, 
Ике ҡулға шундай ҡаты усланылған, — 
Аҡ күрҙеме, ҡара буяу ата ғына! 
Һиҙмәй, меҫкен, шуға үҙе бата ғына. 
 
23.12.1962 



Ғашиҡ булдым 
 
Ғашиҡ булдым, аһ, дуҫтарым, 
Күрше ауыл Бикәгә. 
Инде йөрәк тынғы бирмәй, 
Тамам тейә теңкәгә. 
Аһ, уның бейеүҙәре, 
«Һөйгәнем,» — тиеүҙәре. 
Ҡаш һикертеп, күҙ йүгертеп, 
Их, 
Ай кеүек көлөүҙәре! 
Иҫем китмәй ямғырына, 
Мах бирмәйем дауылға, 
Һигеҙ көнгә туғыҙ ҡабат 
Барам күрше ауылға. 
Аһ, ысыны-уйыны, 
Һөттәй ап-аҡ муйыны, 
Һары майҙай иретерлек, 
Ах, 
Нескәбилем ҡуйыны. 
 
Көткән көндәр етә килә, 
Шаулай иркәм туйҙары. 
Йыр-бейеүҙән дер һелкенә 
Бөтә Өршәк буйҙары. 
Балдаҡ бирәм иртәгә, 
Аҫыл йәрем Бикәмә, 
Көтмәгәйнем, тик һөйөүем, 
Их, 
Сапты ҡуйҙы сикәмә. — 
Күрҙем: иркәм тулып бешкән, 
«Бермен» тигән емештән, — 
Ҡашы ҡыйылып төшкән, 
Аһ, 
Сәсе… ҡойолоп төшкән. 
 
23.12.1962. 



Етегән йондоҙ хаҡында баллада 
 
Ҡап-ҡара төн ян-яғымда, 
Етегән йондоҙ — түбәмдә, 
Ай офоҡта батып бара, 
Йоҡлай ерем түбәндә… 
 
Тоноҡ нурҙар йыя күҙем, 
Ем-ем гөлдәр тирбәлә. 
Ай һарҡыны тау аҫтына, 
Ҡалдым серле төрмәлә… 
 
Ҡайҙа барам? Гөлдәр еҫе 
Уңдан-һулдан солғайҙар. 
Татлы өндәр ҡолағымда, 
Бер алыҫта, бер яҡында 
Моңһоу ғына сыңлайҙар. 
 
Әкрен генә атлап ҡуям… 
Юл соҡорло — йығылам, 
Бөгөрләнеп барып төшәм, 
Көйәнтәләй һығылам! 
Төнгө һауа тиҙ айныта, — 
Тағы алға ҡуҙғалам. 
Тағы ауам, тағы торам, 
Тағы, тағы һыҙланам… 
 
Хәлем бөтә. Салҡан ятып 
Әрнеп эстән уйланам. 
Етегән йондоҙ балҡый күктә… 
Гүйә шунда уянам 
Ғазап төшлө бер йоҡонан… 
Күбәләктәр усаҡҡа 
Талпынғандай, елеп китәм 
Етегән ҡулы зәңгәр күктән 
Күрһәтеп торған яҡҡа. 
…Иркәм менән айырылғанда 
Таң атып килә ине, 



Етегән йондоҙ баш осомда 
Ҡул болғап көлә ине. 
 
24.12.1962 



* * * 
 
Өҙөлөп төшкән һары япраҡ булып, 
Берәм-берәм көндәр юғала. 
Башҡа елдәр хәҙер сәсеп йөрөй, 
Башҡа тулҡын уйнай йылғала. 
 
Үтелгәнде айҡап сыҡтым иһә, 
Йөрәк әрнеп ҡай саҡ уйланам: 
«Их, ғүмерем яҙғы йылға кеүек, 
Мөлдөрәмә тулып уҙмаған.» 
 
Ваҡыт, ваҡыт! Һинең тәрәнлеккә 
Ниндәй генә сөңгөл тиң килгән? 
Табып булыр сикһеҙ киңлегеңде 
Ҡайһы океан, ҡайһы диңгеҙҙән? 
 
Аҙашмайһың ҡара бурандарҙа, 
Һин белмәйһең һуңлап йөрөүҙе. 
Йөрәк аша уҙған бер секундҡа 
Һыя хатта бөтә Ер үҙе. 
 
Йәшәй кеше айһыҙ, ҡояшһыҙ ҙа, 
Ҡоро ҡалып бәхет, шатлыҡтан. 
Һыу-аҙыҡһыҙ ҡай саҡ ғүмер итә, 
Мәхрүм булмай ләкин Ваҡыттан! 
 
Ваҡыт аға… Тик һуң минең йөрәк 
Бирҙе уға күпме ялҡынын?!. 
…Башҡа елдәр иҫә хәҙер ҡырҙа, 
Йылға ҡыуа башҡа тулҡынын… 
 
24.12.1962 



Дауылдан һуң 
 
Таң йәйелә аулаҡ үҙәндә, 
Йәшел таҫма — йәшел сиҙәмдә, 
Турғай менә күккә — йыр сәсә, 
Турғай менән шишмә серләшә. 
 
Кисә бында колхоз ауылы 
Тоҡандырған хеҙмәт дауылы. 
Көн буйына салғы сыңлаған, 
Бар тәбиғәт уны тыңлаған. 
 
Шуны ҡырҙар бөгөн һағына, 
Үрелеп ҡарай ауыл яғына… 
 
24.12.1962 



Үҫеүсе киңлек 
 
Тәҙрә аша күҙ ташлаһам 
Минең алда — урам ғына. 
Йәйен — йәшел алмағастар, 
Ҡышын — ап-аҡ буран ғына. 
 
Сығып баҫам йорт алдына, 
Ян-яғымда — күрше-тирәм. 
Йортто йортҡа тоташтырған 
Кескәй генә һуҡмаҡ күрәм. 
 
Мин баҫыуҙа. Ниндәй киңлек! 
Күҙ алдында зәңгәр офоҡ, 
Бураҙнала — башаҡ тора, 
Күктә ҡояш — алтын ҡошсоҡ. 
 
Киңлек үҫә. Үҫә киңлек. 
Ул — тик беҙҙең өлөш кенә. 
Талпынам да ғәйрәт менән 
Сығып бағам ил өҫтөнә. 
Ҡайҙа офоҡ? Зәңгәр күктә 
Ҡояш менән ҡатар торам. 
Ерем шары — өйөм минең, 
Бөтә йыһан — минең урам! 
 
24.12.1962 



* * * 
 
Ғәйбәт һүҙе ишетелһә, 
Моңло күңелде телһә, 
Татлы теле әкрен-әкрен 
Көйгә һалһа ҡара мәкерен, 
Юҡ, ышанма, хаҡлыҡ өнөн 
Биҙәкһеҙ һүҙ илтһен һиңә 
Йөрәгемдән йөрәгеңә. 
Күңелемде тойһаң шәйләп, 
Мәңгелеккә тыныр ғәйбәт! 
(Яна ғүмер, яна көн-төн, 
Ҡайҙа усаҡ — шунда төтөн). 
Дошман һуҙһа ғәйбәт телен, 
Юҡ, ышанма, дуҫым минең! 
 
25.12.1962 



Беҙҙең уйҙар 
 
Астрономдар — 
Йыһан серҙәштәре — 
Ғәжәп ҡыҙыҡ хәйлә белгәндәр: 
Һиҙгер спектраскоп уйлап табып, 
Ҡояш нурын ҡырҡҡа телгәндәр. 
 
Спектроскоп бик шәп тарҡатһа ла 
Ныҡлы тәнен ҡояш нурының, 
Иң ҙур генийҙар ҙа төҙөй алмаҫ 
Спектрын кеше уйының. 
 
Йыһанға ла һыймаҫ киңлек сөнки 
Уйҙарында тыуған халҡымдың. 
Ошо киңлек, 
Илгә һөйөү булып, 
Йондоҙҙарҙан бейек артылды. 
 
26.12.1962 



Һалдат булды улың 
 
Көрән йылан ерҙә шыуған саҡта, 
Берлин аша, Аҡ йорт яғынан, 
Ялғаның һин, илем, секундтарҙы 
Елем иҙеп йөрәк ҡаныңдан. 
 
Волға һыуы ярҙан ашып сығып 
Тере йәрәхәтте йыуғанда, 
Дары еҫтәренән сәсәй-сәсәй 
Улың тыуҙы һинең Уралда. 
 
Улың тыуҙы! Тыныс ерҙе яҡлап 
Сафҡа баҫыр өсөн иртәгә, — 
Кендек ҡаны тамып тороп ҡалды 
Баҫыуҙағы ҡалын көлтәгә. 
 
Улың үҫте! Алыҫ ил сигендә 
Көтөп ала таңдар атҡанын. 
Кендектәрҙән тамыр ҡанды һаҡлап, 
Һалдат булды улың, Ватаным! 
 
30.12.1962 



* * * 
 
Хәтеремдә яҙҙың матур кисе… 
Һеҙҙе тәү ҡат күргән сағымды, 
Кире ҡайтмаҫ бер хәтирә итеп, 
Йөрәк бөгөн тағы ҡағынды. 
 
Ҡайҙаһығыҙ хәҙер, дуҫтар, дуҫтар?.. 
Бер ҡояштан сыҡҡан нур кеүек 
Таралдыҡмы инде донъя буйлап 
Яҙ һулышы булып, эркелеп?.. 
 
Беләм, дуҫтар, ҡабат күрешмәбеҙ 
Һәм йырланмаҫ бергә таныш йыр. 
Юлыбыҙҙа үҫкән гөлдәр еҫе, 
Беләм, бер көн барыбер табышыр! 
 
1.01.1963 



Буран саҡта 
 

1 
 
Яралы сал айыу булып 
Үкерә буран. 
Иркәмде, ҡыҫып ҡосаҡҡа, 
Йылытмаҡ булам. 
 
Ҡотора ҡарлы өйөрмә, 
Дулай тирәлә. 
Биленән аҡ көрткә батып 
Имән тирбәлә… 
 
Ҡайҙа юл? Ҡайҙа туған йорт, 
Йылымса усаҡ? 
Бөтәһе — буран эсендә, 
Бөтәһе — йыраҡ. 
 
Һалҡындың зәһәрле уғы 
Елеккә инә. 
Күңелдә һуңғы бер ялҡын 
Дөрләй ҙә һүнә: 
 
«Үлермен, һөйөклөм минең, 
Һыйынып һиңә…» 
Һалҡындың зәһәрле уғы 
Йөрәккә инә… 
 

2 
 
Һығылып төштөк имәнгә 
Һәм мине кинәт 
Күтәреп ҡарға баҫтырҙы 
Ғәжәп бер ҡеүәт. 
 
Нимә был? Үлем, һөйөүме? 
Ҡайнаны ҡаным. 



Тыңланы шауын көрәштең, 
Тылсымлы шауын! 
 
Буран турғайҙары һайрап 
Уҙа һауанан. 
Ашҡынып иркәмдең туңған 
Ҡулынан алам: 
 
«Шул йырҙы ҡыуып осайыҡ, 
Ҡалһын тын ялан!» 
Буран турғайҙары һайрап 
Уҙа һауанан. 
 
Пар буран турғайы булып 
Эй киттек бер мәл. 
Беҙҙең арттан елгә ҡаршы 
Эйелде имән. 
 
2.01.1963 



Таң ҡаршылау 
 
Урал итәгенә башын терәп, 
Ауылым тынған төнгө серемгә. 
Ялан еле бишек көйөн көйләй, 
Әкиәт һөйләй уға сирендәр. 
 
Урам тыныс. 
(Эскә тартҡан һулыш, — 
Бер секундтан сығыр бөркөлөп!) 
Атлап барам. Баҫҡан һәр бер аҙым 
Йырланмаған яңы йыр кеүек. 
 
Йондоҙҙарға бағам. Урал аша 
Ҡул болғайым тыуыр таңыма. 
Ергә ятып, моңһоу, моңһоу итеп, 
Төн көрһөнә минең янымда… 
 
Төн ғүмере ҡыҫҡа. 
Ҡурҡа, буғай, 
Ағарынды ҡапыл сырайы. 
Башҡорт тупрағына үрә баҫып, 
Таң күтәрҙе минең Уралым! 
 
6.01.1963 



* * * 
 
Ҡолаҡлы ай зәңгәр күктән 
Ергә эйелгән. 
Ҡыр өҫтөнә мәрйенләнеп 
Көрттәр өйөлгән. 
Сылтыр шишмә йыры килмәй 
Елдең ялында, 
Сасҡау ҡунып, имән шартлай 
Шишмә янында. 
Яңғырап китә алыҫҡа 
Ҡоро ҡар сыңы. 
…Ҡышҡы кистә һуң был ниндәй 
Һандуғас моңо? 
Ни ғәжәп был? 
Атлыҡтым да 
Сыҡтым өйөмдән. 
Ҡолаҡлы ай зәңгәр күктән 
Ергә эйелгән. 
 
Һандуғасым! Һандуғасым! 
Ай, ниндәй һыуыҡ… 
Был ҡышҡа килтерҙе һине 
Ҡайһы ел ҡыуып? 
 
Моң һаман тирбәлеп тора. 
Тәбиғәт — тыңлай. 
Йә уттай дөрләп китә йыр, 
Ҡылыстай сыңлай, 
 
Йә, гөлдәр еҫен таратып, 
Талпына кинәт, 
Йә, яҙғы гөрләүек булып, 
Йүгерә гөрләп… 
 
Ағыла йыр, ағыла йыр, 
Ағыла һаман. 
Шағир дуҫым! Кисер мине, 



Иҫерҙем тамам. 
Һинме һандуғасҡа оҡшаш, 
Йә улмы — һиңә? 
Белмәйем, тик йырың ғына 
Йөрәккә һеңә. 
 
Йыр ишетеп сабып сыҡтым 
Йылы өйөмдән. 
Ҡолаҡлы ай ҙа һоҡланып 
Ергә эйелгән… 
 
7.01.1963 



Юлға сығыр алдынан 
 
Тыуыр таң шәүләһе булып 
Яңғыҙ ут янып тора. 
Нурын төндөң ҡараһына 
Шәлкемләп манып тора. 
 
Күҙҙәрен ҡыҫып бер малай 
Билдәһеҙ яҡҡа ҡарай. 
Йортоноң төтөн — толомон 
Туҙғытып елдәр тарай. 
 
Алыҫта, һарғылт тынлыҡта 
Ҡарт тауҙар ята йоҡлап. 
Уларҙың иң түбәһенә 
Уралып уҙа һуҡмаҡ. 
 
Унда — бейектә, — ҡояш та, 
Болоттар ғына аға, 
Зәңгәр күккә әйҙәй-әйҙәй 
Сал бөркөт ҡанат ҡаға. 
Таш керпектәрен тырпайтып 
Дымһыу ҡаялар баға. 
Упҡындар, һырттар арҡылы 
Көндәрҙән һалып күпер, 
Киләсәк көндәргә ҡарай 
Шул юлдан малай үтер! 
 
Тыуыр таң шәүләһе булып 
Яңғыҙ ут янып тора, 
Нурын төндөң һарыһына 
Шәлкемләп манып тора. 
 
Ә малай ҡаҡмай керпек тә, 
Их, ҡалай һәйбәт уға! 
Беренсе юлсы булып, ул 
Беренсе юлға сыға. 
 



8.01.1963 



Кис ултырып әсә… 
 
Өләсәйҙәрҙән мираҫ һөнәр икән, — 
Балаҫына ҡыйып баҡҡыһыҙ! 
Кис ултырып һуға уны әсәй, 
Кис ултырып — ҡояш яҡтыһыҙ. 
Аҫалары ҡалай аҫыл була, 
Йондоҙо ла һыя, айы ла, 
Гүйә унда әсәм ғүмер юлы 
Йәнле биҙәк булып ҡайыла. 
Алтын көлтә елдә һығылып тора, 
Йәшкелтләнә баҫыу ыҙаны, 
Балҡып янған йәйге ҡояшмы ни 
Ҡап уртала әсәй миҙалы! 
 
Өләсәйҙәрҙән мираҫ һөнәр булып 
Һуғылып килгән аҙмы аранан! 
Тик элек бит, көндәр ҡарағамы, 
Ерлектәре булған ҡаранан… 
Кис ултырып әсәй балаҫ һуға, 
Аҫа итеп йөрәк хәстәрен, 
Арҡауына ҡушып атып китә 
Ҡойолоп төшкән ап-аҡ сәстәрен. 
 
8.01.1963 



Алмағастар 
 

1 
 
Дүрт йыл буйы зыулап үлем осто, 
Тыныс бәхет ҡапҡа ҡаҡманы. 
Даулы ерҙән заман муйынғаса 
Ҡыҙыл ҡанға батып атланы. 
Гөл баҡсалы алыҫ Украина! 
Алмағасың сәкә атманы. 
Баҡсалағы һуңғы ут-төтөндө 
Ел туҙғытты шомло бер төндә. 
Йылымыс көл яғып яраһына 
Әсә ятты ҡапҡа төбөндә. 
Әсә ятты… 
Ҡанһырап ай батты, 
Шашып утта офоҡ дөрләне. 
Иреп аҡты дәһшәт шау-шыуында 
Сабый йәндең тәүге һөрәне. 
 
Ҡара көйгән ерҙә — шәрә бала, 
Сәсәп ята әсә ҡанына. 
Кем йыуатыр уны, 
Кем бәүетер, 
Кемдәр килер уның янына?! 
Әсә тынһыҙ. Үлем еҫен һирпеп 
Тик ел иңләй моңһоу даланы. 
Әсә булып Украина үҙе 
Ҡосағына алды баланы. 
 

2 
 
Егерме ҡат ташҡын боҙҙар ҡыуҙы, 
Егерме ҡат ҡоштар ҡайттылар. 
Йылдар менән ярышып егет үҫте, 
Алмағастар сәскә аттылар. 
Күмелмәне ергә ҡанлы мәйет, 
Орлоҡ сәсте кеше тупраҡҡа. 



Күк йөҙөнә ятып ай ҙа ана 
Өндәп тора дауһыҙ ураҡҡа. 
Ниндәй гүзәл кисең, Украина, 
Ниндәй татлы эшсән тынлығың! 
Төнгө ҡояш итеп элеп ҡуйған 
Сал Днепр көләс тулҡынын. 
 
Алмағастар сәскә атҡан саҡта 
Тик нимә һуң борсой егетте? 
Мөхәббәтме унан яҙа уҙған, 
Йә йондоҙо артыҡ бейекме? 
Юҡ! Йәшлектең ҡулы күккә етә, 
Ул яралған тере ялҡындан. 
…Ерем шаһит: үссел үлем еҫен 
Ел килтерә океан артынан, 
Ел йәш түгә татһыҙ өлөштән, — 
Ҡурғаш сыңы уға һеңешкән. 
Алмағасты ҡыҫып күкрәгенә 
Егет йәне ниҙәр кисерә? 
Буржуй ярған бомба еле уны 
Егерме йыл артҡа күсерә… 
 
Сабый тәнгә тамған әсә ҡаны 
Ялҡын өрә әле бөгөн дә… 
Ошо утты яңы ҡандар менән 
Һүндермәксе булып, тегендә 
Йыртҡыс олой упҡын сигендә. 
 
Кем ғәйепләр, егет, хистәреңде, 
Ниндәй ярһыу бөгөн ер үҙе. 
Мөхәббәтән тыуған нәфрәт үлсәй, 
Нәфрәт ул, беләм, һөйөүҙе. 
 

3 
 
Яҙҙар килһә егет ҡырға сыға… 
Татыу нурҙар күкте ялмағас, 
Һәр йыл һайын, яҙға бүләк итеп, 



Ул ултырта ергә алмағас. 
Алмағастар күкрәп сәскә ата 
Украинаның тыныс таңында. 
Тамырҙары менән ерҙе ҡосоп, 
Боҫҡан улар тормош һағына. 
Шыбырҙашып, елдә йәш япраҡтар 
Хушбуйыңдан артыҡ еҫ бөркә, 
Емештәре, татлы емештәре 
Йәшәү һуты менән иҫертә. 
Яҙҙар килер, ерҙе нурҙар ялар, 
Нурҙар ялмар, ялҡын ялмамаҫ. 
Үлемде лә быуып, күкрәп үҫер, 
Күкрәп үҫер мәңге алмағас. 
 
11-12.01.1963 



* * * 
 
Ерҙе аҡ ҡар һылап киткән, 
Һырыған юрғанмы ни. 
Яҙыласаҡ китап битен 
Ел асып торғанмы ни! 
Баҫҡан һайын «шығыр!..» бында, 
Һәр аҙымың «шиғыр…» бында. 
Шығыр-шығыр… Бик шәп сығыр, 
Тик яҙ шиғыр! Шығыр-шығыр… 
 
Офоҡтан офоҡҡа ҡарап 
Йырғанда ҡар диңгеҙен, 
Китаптың тәү юлы булып 
Ярылып ҡалды эҙем. 
Ә ҡар һаман йырлай бирә, 
Йөрәгемә ҡеүәт бирә: 
Шығыр-шығыр… Бик шәп сығыр, 
Тик яҙ шиғыр! Шығыр-шығыр… 
 
12.01.1963 



Ара алыҫ 
 
Ара алыҫ, артыҡ алыҫ, иркәм, 
Тура юлдар һиңә бармайҙар. 
Йөрәгемде ҡырҙар, баҫыуҙарым 
Мең төрлө хис менән арбайҙар. 
 
Тыуған ерҙең сәскәләрен өҙөп 
Илтә алмам һиңә. Шиңерҙәр. 
Йәйәү китһәм — таяҡ ҡылға ҡалыр, 
Епкә ҡалыр көслө һеңерҙәр. 
 
Арғымаҡта елдәй елер инем, 
Тыуған ерһеҙ нисек китәһең? 
Арттарымдан кем һуң алып барыр 
Ауылымды, Урал итәген?.. 
 
Мин уларһыҙ, иркәм, ояһыҙ ҡош, 
Ҡанатһыҙ ҡош һинһеҙ, бик беләм. 
Һинең янға шуға, 
Һалып йөрәгемә, 
Тыуған ерҙең үҙен килтерәм. 
 
12-13.01.1963 



* * * 
 
Туғайымдың ҡайһы гөлөн һиңә 
Хистәремә төрөп илтәйем? 
Һөйөү тулы йөрәктән дә ҙурыраҡ 
Бүләк булмаҫ, беләм, илкәйем. 
Шишмәләрҙең ҡайнап торғандарын, 
Уйҙарымдың шишмә кеүеген, 
Күктәй зәңгәрҙәрен сирендәрҙең, 
Зәңгәр күктең шундай бейеген 
Бирер инем һиңә… Йәй таңдарын 
Шәлкем итеп йыйнар инем дә, 
Түштәреңә ҡаҙап ҡуйыр инем, 
Иң ҙур рәхмәт итеп мин һиңә. 
Барһа ине һиңә йөрәк һүҙем 
Тик бер тамсы булып Иҙелдән. 
Ниндәй генә бүләк һайлаһам да 
Бөтәһен дә алам үҙеңдән. 
 
13.01.1963 



* * * 
 
Кисә генә шундай йылы ине, 
Күңел көлдө шаян, йәш булып. 
Шул йылылыҡ таңын, көн тыуғансы, 
Тәҙрәләргә ҡунған, бәҫ булып. 
 
Кисә генә хисте иркәләне, 
Кисә генә әле, тик кисә 
Йылымыс нур менән уйнай ине 
Ҡыш мәлендә бүлмәм, йәйгесә. 
 
Маңлайымды терәп туң тәҙрәгә 
Ҡарап торам… Ә бәҫ ҡатламы, 
Һүнгән мөхәббәттең ғазабылай, 
Бар донъяны минән ҡапланы… 
 
14.01.1963 



* * * 
 
Ҡара ебәк булып бәүелеп тора 
Июнь төнө тулҡын ялында. 
Ҡайҙа шатлыҡ? Минең йөрәгемдә! 
Ҡайҙа бәхет? Минең янымда! 
Бөтәһе лә минең менән йәшәй, — 
Нәмәгә бай тыуған ер йөҙөм. 
Ул кисергән барлыҡ гүзәллекте 
Мин ҡосаҡлай алам бер үҙем! 
 
Ҡеүәт инмәй алыҫ күктәрҙән, 
Ер бит беҙҙе, ер бит күтәргән. 
 
Ярҙарына һыйынып, йырлай-йырлай 
Йылға, гүйә, дәртен тарата. 
Ҡанат елпеп гөлгә ысыҡ ҡуна, 
Талпынып ел иҫә… Таң ата. 
 
Аҡ аҡсарлаҡ төҫлө ҡағынып-ҡағынып 
Таң ҡойондо төшөп йылғаға. 
Мең-мең йондоҙ, бер ҙур ҡояш булып, 
Тау үренә баҫып йылмая. 
 
Ҡарап торам ярҙан көн йәмен, — 
Бәхет кейгән яңы күлдәген. 
 
17.01.1963 



* * * 
 
Нигеҙ ташы тәү ҡат ауылыма 
Ҡанлы, данлы йылда һалынған, 
Ҡайнап торған ут эсенән ул таш 
Ялан ҡулдар менән алынған. 
Туп көбәген имән күҫәгең 
Селпәрәмә ватҡан, ауылым, — 
Яу юлынан тәүге усаҡтарға 
Ялҡын алып ҡайтҡан ауылым, — 
Ауылым! 
Бураҙнаға орлоҡ менән бергә 
Ҡанға ҡатҡан йәҙрә сәселгән. 
Йылдар үткән. Шаулап иген үҫкән 
Һәм төрәндән ҡурғаш йәнселгән. 
Йылдар үткән. Яулы ауыр заман 
Мәңгелеккә инеп йәшенгән. 
 
Тулҡын-тулҡын булып ағыла һымаҡ 
Көткән бәхет өйҙәр эсенә. 
Шатлығым, тип, һауа һулай халҡым, 
Һауа итеп шатлыҡ эселә. 
 
Иртә һайын баҫыуҙарға сығам, 
Гүзәл дә һуң июль таңдары! 
Арыш һеркәләре ҡунған кеүек, 
Офоҡ битле, һап-һары. 
Ә урамда тормош, тормош ҡайнай! 
Салғы янай ауылым, төрән ҡайрай, 
Йыр урала тополь башына, 
Ҡанат ҡағып үтә хеҙмәт шауы, 
Ҡайнар, тимәк, нигеҙ ташы ла! 
 
18.01.1963 



* * * 
 
Өҙәңгегә өҙә баҫтым, 
Ер китте сыңлап, 
Эйәргә үҙе күтәреп 
Ултыртты һымаҡ. 
Бөтөрөлдө сабыуҙарым, 
Киңәйҙе тындар. 
Күҙ алдымда балҡып китте 
Уҙылыр юлдар. 
…Болондар, тауҙар арҡылы 
Һыбайлы елә. 
Ул уҙғанда шишмә тына, 
Имән эйелә. 
Ут сәсрәп ҡала тояҡтан, 
Иҙелә ташы ла. 
Аҡ күгәрсен ҡунып бара 
Эйәр башына. 
 
19.01.1963 



Ҡояш аҫтында 
 
Бейектә, бейектә 
Һыҙылып нур уйнай, 
Ҡояштың аҫтында 
Зәңгәр күк йымылдай, 
Талпынып уй етмәй, 
Уй етһә — буй етмәй. 
 
Сеү, әллә һауаға 
Көмөш уҡ остомы? 
Сәсрәне, әйтерһең, 
Ҡояштың осҡоно, 
Самолет атылды 
Бейектә… Баҡһана, 
Ап-аяҙ күк йөҙө 
Болотҡа ҡаплана… 
Болоттар тирбәлә, 
Ап-аҡтар, ап-аҡтар! 
Ҡунаҡлар ер эҙләп 
Һайлана һымаҡтар. 
Болоттар ярылып, 
Асылды күк йөҙө 
Тап ҡояш янында, 
Тап тары бөртөгө. 
Нәмә ул? 
Бөркөтме? 
Шомланып ер көттө… 
 
Аҡ болоттар — парашюттар 
Талғын ҡанат ҡаға улар, 
Уйҙай тып-тын аға-аға улар, 
Түбән табан баға улар — 
Аҡ болоттар — парашюттар. 
Ә түбәндә — туған тупраҡ, 
Ҡолас йәйеп көтөп тора, 
Орлоҡ сәсеп һинең өсөн, 
Һинең өсөн ашлыҡ ура. 



Күҙ алдында ниндәй киңлек! 
Ул тик кәрәк ерҙә генә, 
Шатлығың да, бәхетең дә 
Ерең менән бергә генә. 
Аҡ болоттар — парашюттар 
Бәүелеп-бәүелеп төшә һаман. 
Аҡ ҡайындар яулыҡ болғай, 
Сәскә һуҙып тора ялан. 
 
Ә ҡояштың эргәһендә 
Кескәй генә һоро шәүлә. 
Ҙурая ул… һауа тетрәй… 
О, ни һуң был?!. 
Тере кәүҙә! 
Осоп бара таш шикелле, 
Өнө лә юҡ, һулыш — тынған, 
Ерҙән шәфҡәт көткән кеүек 
Уға табан ҡулын һонған. 
Нурлы ҡояш аҫтарында 
Йөрәк боҙҙай ҡатты хәҙер: 
Көлөп торған ошо тупраҡ 
Кемгә — ҡәҙер, кемгә — ҡәбер! 
Парашюттар, парашюттар… 
Түтәлдәге гөлдәр төҫлө. 
Улар менән йәнәш бара 
Ҡанатһыҙ ҡош — йәнһеҙ кеше. 
Тик бер секунд — 
Уҙып китер, 
Өлгөрмәҫһең керпек ҡағып. 
…Аҡ ҡайындар ҡул саптылар 
Кинәт зәңгәр күккә бағып. 
 
Аҡ болоттар талғын ғына 
Яҡынлаша бына ергә. 
Бер парашют аҫтында, күр, 
Ике йөрәк тибә бергә. 
Ике табан бер тупраҡҡа 
Бер ыңғайҙа килеп тейҙе, 



Бер ыңғайҙа ҡырҙар тынып, 
Бөтә гөлдәр башын эйҙе. 
 
Нурын һелкеп тәбрик итте 
Йәйге ҡояш — хаҡлыҡ күҙе. 
Аҡ парашют булып гүйә 
Килеп төштө дуҫлыҡ үҙе. 
 
Бейектә, бейектә 
Һыҙылып нур уйнай, 
Ҡояштың аҫтында 
Зәңгәр күк йымылдай. 
 
19-20.01.1963 



* * * 
 
Шишмәләр, яҙғы шишмәләр 
Боҙҙарҙың аҫтын өңә. 
Арыҡ дөйә үркәселәй, 
Һырынды һырты шиңә. 
 
Буранлы ҡышҡы төн ине, 
Ел олой ине ярһып, 
Ике йөрәк дөрләп янды 
Һырынты — тауға баҫып. 
 
Мамыҡтай ҡарҙар һибелә 
Йорттарҙың ышығына. 
Аяҡ аҫта ҡарт имәндең 
Күренә осо ғына. 
Бейектә — һалҡын өйөрмә, 
Түбәндә — уттар, уттар… 
Күңелдә — яҙҙың гөлдәре, 
Был буран ҡасан туктар?.. 
 
Шишмәләр, яҙғы шишмәләр 
Сылтырап ағып китте. 
Урмандар, ҡырҙар битенә 
Йәшлек нур яғып китте. 
Беҙ тағы икәү йөрөйбеҙ, 
Бейектә шаулай имән. 
Ботаҡтары биҙәкләнгән 
Күк йондоҙҙары менән. 
Эргәлә ауылым эттәре, 
Йылымыс туған тупраҡ! 
Мөхәббәт ергә төштө лә 
Гөл булып шытты һымаҡ. 
 
24.01.1963 



Иртә һайын 
 
Төн менән көн алмашына, 
Менеп баҫам тау башына. 
Ҡайын үҫә сағыл ташта, 
Ҡояш балҡый минән аҫта. 
 
Упҡындарҙы һикереп уҙам, 
Ҡолар, тиеп, көймә, йәнем, — 
Арҡан итеп, йөрәгемә 
Тау һуҡмағын төйнәгәнмен. 
 
Бөркөт һыны төпһөҙ күктә, 
Нурҙар уйнай көлтә-көлтә, 
Күпме эсмә, күпме кисмә, 
Һис туйҙырмай тауҙа шишмә. 
 
Ғорур көлөп, тыуған ерҙең 
Ус төбөндә торам кеүек. 
Тау үрендә ятһа әгәр, 
Тәтәй таш та тауҙай бейек. 
Сөнки тауҙан ҡеүәт алған, 
Тау-әсәгә ул таянған… 
Ә ҡолаһа — ҡаялағы 
Һәр бер туҙан бейек унан! 
Таң менән көн алмашына, 
Менеп баҫам тау башына. 
Аҫта — ҡырҙар, йәшел болон, 
Бураҙналар толом-толом. 
 
Тыуыр таңды ҡаршыларға 
Иртә һайын сығам тауға, 
Ашыға-ашыға менә шул саҡ 
Ҡояш үҙе минең янға. 
 
Шундай киңлек! Тыуған ерем 
Ус төбөндә тора кеүек. 
Ураҡсылар эйелеп-бөгөлөп 



Нур-башаҡтар ура кеүек. 
 
Шул башаҡтың бөртөгөләй, 
Бәхеттең тик бер төгөләй. 
 
Үҙ нурына үҙе тотоноп 
Ҡояш сыға минең янға… 
Тыуыр таңды ҡаршыларға 
Иртә һайын сығам тауға. 
 
24.01.1963 



Көмөш билғау 
 
Ер өҫтөндә ятып ҡалған, 
Әйтсе ниндәй бәһлеүәндең 
Көмөш билғауы. 
Айлы кистә томан аша 
Ишетелеп ҡала ҡай саҡ 
Көмөш сыңлауы. 
Ҡара ергә батып ингән, 
Суйыр ташты ватып ингән… 
Кем уны быуған? 
«Кемдең миңә көсө етә — 
Шул!» — тине йылғам. 
 
Ҡайҙа батыр? Ярға баҫып 
Тын ғына бағам, 
Аяҡ аҫтым тетрәп китте, — 
Һыны менән ҡаплап күкте, 
Ҡалҡынды далам. 
 
Тәңкәләнеп бөҙрәләнде, 
Нур эсендә балҡып көлдө 
Йөҙө йылғаның. 
Әйтерһең дә, бәһлеүән-ир 
Ҡыҫып ҡуйҙы өҙә тартып 
Көмөш билғауын. 
 
25.01.1963 



Талдар 
 
Ике ярҙа ике тал үҫә ине, 
Бер йылғанан улар һыу эсә ине, 
Йөрәктәрендә ялҡын, — һыу һүндермәҫ, 
Арала сөңгөл, ул да төңөлдөрмәҫ. 
 
Үтте йылдар ағылып, ағын һыуҙай, 
Үҫте талдар йәндәре һыҙлай-һыҙлай, 
Ҡауышыу көнөн көттө талдар, көттөләр, 
Бер-береһенең шәүләләрен үптеләр. 
 
Тағы бер яҙ килде йөҙөп, ҡар йырып, 
Йылғаларҙың боҙ — бығауын ҡайырып. 
Талдар һаман ашҡынып ғашиҡ тотто… 
Боҙға йәбешеп береһе үҙ-үҙен йолҡто, 
Өйөрөлтөп һыу алып китте уны 
Һәм дуҫының янына илтте уны. 
 
Тамыр йәйеп һөйгәне үҫкән ергә, 
Тороп ҡалды шунда ул тал ғүмергә. 
 
26.01.1963 



Тулҡын 
 
Тау-тау ағыла тулҡын, 
Йүгерә тулҡын, 
Үкерә тулҡын, 
Тулҡын ярыла… 
Имен хәбәр булып, һуғыла улар 
Алты материктың ярына. 
Тормош өнө менән күмелдереп, 
Океандың ҡырыҫ киңлеген, 
Тынғы белмәҫ һиҙгер һаҡсы кеүек, 
Иңләп йөрөй улар ер йөҙөн. 
Донъя күрә: илдәр тулҡын аша 
Бер-беренә сәләм ебәрә. 
Һәр тулҡында дуҫлыҡ хисе йәшәй, 
Һәр тулҡында ҡояш тирбәлә. 
Ләкин Ергә тағы һөрөм аңҡый, 
Ҡылыс сыңы килә алыҫтан. 
Улар менән күкрәп уҙған яуҙа 
Ҡан эсендә ерем танышҡан. 
Һәм бөгөн дә доллар теләй буғай 
Үрт таяғын ҡулға алырға, 
Теләй буғай, Ерҙе утҡа тотоп, 
Буржуй янсығына һалырға. 
Тик тулҡындар һаман ағыла-ағыла, 
Баҫкан улар аҙмы ялҡынды! 
Ер өҫтөнә янғын шыуған мәлдә 
Уттан элек улар ҡалҡынды. 
Тынғы белмәй гелән йүгерә-йүгерә 
Ҡолаҡ һалып халыҡ зарына, 
Имен хәбәр булып һуғыла улар 
Алты материктың ярына. 
 
26.01.1963 



* * * 
 
Кәрәк түгел ялған шөһрәт миңә, 
Күтәрмәмен «тыйнаҡ» исемен. 
Күңелемдә ут та, боҙо ла бар, 
Тормош кеүек сыбар кешемен. 
Йәшәгәндә ерем ҡосағында 
Минең өсөн унда ваҡлыҡ юҡ, 
Буялһа ла сүпкә, түбәнлеккә, 
Йөрәгемә һыймаҫ хаҡлыҡ юҡ. 
Ғүмерем тик бер, мин шатлыҡҡа хаҡлы! 
Тик күтәреп күлдәк итәген, 
Иркә ҡыҙҙай ҡырын-ҡырын ҡарап, 
Һаҙ-батҡаҡты урап үтмәмен. 
Ерҙең бысраҡтарын таҙартҡанда 
Сәсрәр ҡай саҡ тәнгә таптар ҙа. 
Ләкин 
Ике йөҙлө сафлыҡ — ялған сафлыҡ, 
Мин гел әҙер һине таптарға! 
 
27.01.1963 



Ҡышҡы күкрәү 
 
Ҡышҡы күкрәү Ерҙе байҡап уҙҙы 
Һәм, сағылып тауҙар үренән, 
Сал диңгеҙҙәр аша, ҡырҙар аша 
Шаңдау булып ҡайтты киренән. 
Елдәр тынды. Ҡарлы баҫыуҙарға 
Яҙғы гөлдәр еҫе аңҡыны. 
Тыуған ерем, аяҡ үрә баҫып, 
Йәшен яҡтыһында балҡыны. 
Нур эсенән Урал тауы ҡалҡты, 
Ҡараштарҙы әйҙәп алыҫҡа, 
Хаҡлыҡ ҡулы булып, ҡотоп аша 
Ул күрһәтеп тора Аҡ йортҡа. 
Күр, шул йорттоң барлыҡ пушкалары 
Киләсәккә ҡарай төбәлгән!.. 
Ҡышҡы күкрәү шуға Ер тетрәтеп 
Ҡанат ҡағып үтте түбәндән. 
Яҙ һулышы ҡырҙар өҫтөн япты, 
Телгеләне боҙло һауаны, 
Йылдар аша, гүйә, яңғырап китте 
Киләсәктең утлы ауазы. 
 
27.01.1963 



Ҡотоп тураһында әкиәт 
 
Туң ҡотопҡа тик аҙашып 
Килгән борон кеше уйы, 
Төрмә һалған үҙ-үҙенә 
Бында диңгеҙ ғүмер буйы. 
Тере тулҡын — өнһөҙ тотҡон, — 
Ғәмһеҙ йоҡлай боҙ аҫтында 
Һәм төш күрә азат көндәр, 
Ярһыу елдәр тураһында. 
Тап ярты йыл ҡояш батмай, 
Төн һуҙыла ярты йылға, 
Кеше килһә, яҙмышына 
Тик боҙ табут тапҡан бында. 
 
Ятҡан ҡотоп йөҙөн һытып, 
Һис кем сисмәҫ сер һаҡлаған, — 
Йөрәгенә планетаның 
Күсәр башын йоҙаҡлаған. 
 
Нисә быуын, бында килеп, 
Боҙға һөйәк түшәп киткән, — 
… Тик асҡысы боҙ йоҙаҡтың 
Аждаһала йәшәй икән. 
Йөрәген ярып яуыз йәндең, 
Шул асҡысты алһа кеше, 
Ер яҙмышын көйләй ала 
Уның көсө, уның эше. 
 
Һәм кешелек яуға сыҡты 
Хаҡ байраҡты тотоп ҡулға, 
Ҡан да түгел, дан да түгел, 
Ер күсәре кәрәк уға! 
 
28.01.1963 



* * * 
 
Ғүмер буйы эшләгән ул, 
Һис тынмаған, 
Буш маҡтауға, ялған данға 
Ынтылмаған, 
Әммә һис бер ҡотланмаған 
Эше менән, 
Сөнки бары эшләгән ул 
Теше менән. 
 
28.01.1963 



Тик бер тамсы ғына 
 
Гөл-япраҡҡа ҡунған яҙғы ысыҡ 
Көмөш булып балҡый ҡаршыла. 
Хайран ҡалып донъя киңлегенә 
Ҡарап торам ошо тамсыға. 
 
Күҙҙәй тулған серле ҡарашмы ни, 
Күк күмелә таңғы нур менән, 
Шаян ҡолон төҫлө шишмә саба, 
Томан ҡалҡа тауҙар үренән. 
Бына ҡырҙар, төпһөҙ йыһан, ауылым… 
Ҙур бер донъя алда асыла, — 
Ниҙәр йәшәй сикһеҙ тәбиғәттә, 
Шулар һыйған бөртөк тамсыға. 
 
…Ел ҡағылды йәшел япраҡҡа, — 
Һәм барын да үҙе менән алып, 
Ысыҡ сумды ҡара тупраҡҡа. 
 
Ләкин күр: Ер һаман балҡый бирә, 
Мәңгелеккә юлдаш йәм менән. 
Донъя ҡалған! Меңдәр араһынан 
Тик бер тамсы ғына кәмегән. 
 
29.01.1963 



* * * 
 
Тик бер һүҙең менән йөрәгемә 
Изге һулыш өрҙөң, 
О, наҙлыһы тыуған тупрағымдың, 
Аҫыл ҡошо ерҙең! 
 
Туңып ятҡан хистәр уяндылар… 
Тын бәхетте йығып, 
Әйтерһең дә, тере ут сығарҙың 
Боҙҙо боҙға һуғып. 
 
Үҙ яныңа өндәп, иҫкән елдә 
Килһә әгәр өнөң, 
Һигеҙ диңгеҙ һикереп үтер инем, 
Алыҫ дуҫым минең! 
 
29.01.1963 



Буран ярып 
 
Йондоҙҙар юҡ алыҫ төнгө күктә, 
Нур-толомон ҡаҡмай ай бейектә, — 
Туҙғытҡан да ергә ап-аҡ сәсен, 
Үкһей буран сәсеп боҙло йәшен. 
 
Ошо мәлдә кемдер юлдар гиҙә 
Буран толомдарын өҙә-өҙә. 
Мин дә, дуҫтар, шунда булыр инем, 
Улар менән өшөр-туңыр инем. 
Юл күрһәтеп усаҡ — утлы ергә 
Буран ярып йөрөр инем бергә. 
 
30.01.1963 



Яңы түрә килгәс 
 
— Килгән, имеш, яңы түрә… 
— Кисә күрҙем, анттыр бына! 
— Аҡ башлымы? 
— Юҡ, сөм-ҡара… 
— Ә, әләйһәң, ул — «зам»ғына. 
— Түрәһе икән! Үҙе былай 
Ауыҙ асып бер һүҙ ҡатмаҫ, — 
Ләкин «зам»ын бейетә ул! 
— Кем һуң? 
— «Аҡбаш!» 
 
30.01.1963 



Бер егет зары 
 
Һул сикәмә һуңғы нурын 
Һөртөп батҡан ал ҡояш, 
Уң сикәмде уттай өтөп, 
Ҡалҡты тағы таң тыуғас. 
 
Ә мин торам, ҡуҙғалмайым, 
Усма гөлдәр усымда. 
Ғүмер буйы көтөр инем, 
Иркәм, һине ошонда! 
 
Тик гөлдәрем һулынылар, 
Һағыш ауыр, күрәһең… 
Балҡый унда әллә ысыҡ, 
Әллә минең күҙ йәшем?.. 
 
30.01.1963 



Мин ғашиҡмын 
 
Мин ғашиҡмын, 
Ғашиҡтарға, 
Мин ғашиҡмын мең тапҡыр. 
Юлдарымда мине һәр саҡ 
Ғашиҡ моңо оҙатыр. 
 
Мин тыуғанда, ғашик булып, 
Ҡояш баҡҡан илемә, 
Ғашиҡ сәғәт ғүмеремдең 
Тәү секундын теленә 
Урап ҡуйған… 
Һәм шул мәлдән 
Мин дә ғашиҡ мәңгегә, — 
Уңған башаҡ тулҡынына, 
Болондағы һәр гөлгә. 
 
Мин ғашиҡмын был донъяның 
Серенең дә серенә, 
Тормош сәскәһенә осҡан 
Һеркәләрҙең беренә, — 
Мин ғашиҡмын Еремә! 
 
Мөхәббәттән тыуған кеше, 
Мин дә шул утта янам. 
Хистәремде тупрағыма 
Бураҙна итеп һалам. 
 
Мин ғашиҡмын, 
Мин ғашиҡмын, 
Мин ғашиҡмын мең тапҡыр. 
Ғүмеремде, осҡон сәсеп, 
Ғашиҡ моңо оҙатыр. 
 
31.01.1963 



Салауат ағай иҫтәлектәренән 
 

1 
 
Ай нурҙары төшөп уйнай 
Ап-аҡ аҡлан битенә, 
Кескенә бер аласыҡ 
Килә шул саҡ иҫемә. 
Алыҫ көндәр ҡайтмаҫ улар, 
Күренмәҫтәр яңынан, 
Уҙған йылдар эҙен ҡаплап, 
Һәр кис ауыл яғынан 
Киләм бында… Аҡ аласыҡ, 
Дуҫым, һине һағынам! 
 

2 
 
Бала сағым үтте бында 
Таңғы нурҙай елпенеп, 
Сал бабамдың әкиәттәре 
Таңғы шифа ел кеүек, 
Ҡағып асты йәшлегемдең 
Ялҡын һеңгән бөрөһөн. 
…Йәшлегемдән һуңғы бүләк — 
Күҙ йәшемдең эреһен 
Ал һин, аҡлан! 
Ап-аҡ ҡарҙар 
Ҡайнап-ҡайнап иреһен. 
 

3 
 
Данлы йылдың шауы ҡалҡһын 
Тын аҡланда терелеп, 
Аҡ аласыҡ дөрләп торһон 
Ут-ялҡынға төрөнөп… 
Сал бабамдың ҡан эсенән 
Һуңғы өнөн ишетеп, 
Аҡ аласыҡ аҡ дошмандың 



Маңлайына ишелеп 
Төшкән саҡта тынған ерем, 
Тынып торған кешелек. 
 

4 
 
Ай нурҙары төшөп уйнай 
Ап-аҡ аҡлан түренә, 
Аҡ аласыҡ булып ҡапыл 
Ҡәбер ташы күренә. 
 
Ел таратҡан дошмандарҙың 
Һуңғы көлөн… Уйҙарым 
Алыҫ китә, ҡайта кире 
Иңләп аҡлан буйҙарын. 
Аҡ аласыҡ итеп күрәм 
Ябай ҡартҡа — 
Бабай ҡартҡа 
Шул саҡ айҙың нурҙарын. 
 
14.02.1963 



Киләсәккә бер сәйәхәт 
 

1. Юлдар 
 
Күҙ күремең ҡайҙа етә, — 
Һинең офоҡ шунда бөтә. 
 
Юлдар, юлдар, үтегеҙ ҙә 
Офоҡтарҙың сиген ярып, 
Ынтылығыҙ ос-ҡырыйһыҙ 
Киңлектәргә, мине алып! 
Юлда тыуған бабам минең 
Һуң йоҡоға юлда талған, 
Иң-иң күркәм мираҫ унан — 
Миңә юлдар тороп ҡалған. 
 
Юлдар, юлдар, илтегеҙ һеҙ 
Мине алыҫ донъяларға, — 
Унда шатлыҡ гөлдәй үҫә, 
Бәхет аға йылғаларҙа. 
 
Юлдың башы, юл аҙағы, 
Кем һуң белер, ҡайҙа тора? — 
Сөнки бит ул сикһеҙлекте 
Мәңгелеккә тоташтыра. 
 
Юлдар, юлдар, килегеҙ ҙә, 
Ҡанат булып хыял, иңгә, 
Осоғоҙ һеҙ мине алып 
Иң киң донъя — килер көнгә! 
 

2. Сәсеү юлындағы уйланыуҙар 
 
Ерҙең өҫтөн байҡап үттем, 
Ялын ҡосоп ярһыу күктең. 
 
Аҫта алты материкты 
Дүрт океан йыуып тора, 



Ә планетам, гүйә, һәр көн 
Өр-яңынан тыуып тора, — 
Дүрт океан ярҙарында 
Минут һайын аҙмы бала 
Ергә яңы ғүмер башлап, 
Ерҙән яңы ғүмер ала. 
 
Бала өсөн бишек кәрәк, 
Донъя күрер ишек кәрәк. 
 
Ә һәр бер ул — атанан ҙур 
Һәм әсәнән ҡыҙы өлкән, 
Тәбиғәттең үҙ законы 
Быны шулай ижад иткән: 
Кисәге юл бөгөн — һуҡмаҡ, 
Уҙған йылға килер көн тиң, 
Тимәк, бала бишеге лә 
Ата күргән донъянан киң. 
 
Быуаттарҙы үтәм айҡап, 
Йылдар ҡала башын сайҡап. 
Кисер, Ерем! Сәфәрҙә лә 
Һыҙлар ҡай саҡ иҫке ярам, 
Килер көнгә замандың мин 
Үҙ аршынын тотоп барам. 
 

3. Киләсәк карабында 
 
Планетаны, йәшен һымаҡ, 
Бер секундта үттем урап, 
Тороп ҡалды юл биреп ай — 
Йәшел һаплы көмөш ураҡ. 
 
Моңһоу айым, моңһоу айым, 
Әйтсе бер ни аңламайым: 
Ниңә шулай яҡты бөгөн 
Йыйырсыҡлы аҡ маңлайың? 
Иҫеңдәме алыҫ бер мәл: 



Беҙҙән шундай йыраҡ инең, 
Гүйә, ҡырҙа ятып ҡалған 
Һапһыҙ баҡыр ураҡ инең. 
Ян-яғыңда һанһыҙ йондоҙ 
Башаҡмы ни баҫыу тулы! 
…Күрәм: бөгөн һабың йәшел, 
Тотҡан уны кеше ҡулы. 
Ә йондоҙҙар буралағы 
Орлоҡтарҙай инде яна, — 
Ал да, кеше, елгәр усҡа, 
Берәм-берәм тот та һана! 
 
4. Киләсәк Ерендә байрам 
 
Африкала байрам, байрам! 
Гел һибелә бәйләм-бәйләм. 
Байраҡ булып, салт аяҙ күк 
Баш өҫтөндә ҡанат йәйгән. 
 
Ер өҫтөнән һуңғы тәхет 
Сүп баҙына төштө осоп, 
Шуға йырлай негр ҡыҙы, 
Шуға көлә ҡайын ҡосоп. 
 
Байрам, байрам Африкала, 
Бейей ҡайын ҡағып сәсен, 
Һәм күрә ул тауҙар аша 
Уралдағы ҡан ҡәрҙәшен… 
Бейей ерҙә барлыҡ ҡайын, 
Байрам солғай бар Ер шарын! 
 
5. Ҡан-ҡоралдар ҡәберлеген күрҙем 

 
Ҡан-ҡоралдар ҡәберлеген күрҙем 
Киҫәгендә ғәзиз еремдең. 
Һалҡынлығын тойҙом ошо саҡта, 
Һалҡынлығын тойҙом тимерҙең. 
 



Бында ерем ҡырыҫ тынлыҡ һаҡлай, 
Ел шаярмай таңын гөл менән, 
Ҡан — ҡыҙартып ҡара тупраҡ өҫтөн, 
Ағыулы тут бында һибелгән. 
 
Ҡан-ҡоралдар ҡәберлеген күрҙем, 
Тик ҡыҙғандым Ерҙең киҫәген. 
Бында гөлдәр үҫер ине бөгөн 
Тимер йөрәктәрҙән әгәр, Ерем, 
Азат булһа һинең кисәгең. 
 

6. Ғашиҡ була яҙҙым 
 
Һүнмәһә лә уттар һүнмәй икән, 
Күңел ҡалай аҙғын, 
Киләсәктең сибәр бер ҡыҙына 
Ғашиҡ була яҙҙым. 
 
Быуаттарҙың серле ышығына 
Боҫоп, ҡасып ҡына, 
Күҙләп торҙом, йылдар ҡорамаһын 
Бик һаҡ асып ҡына… 
 
Күҙҙәренә уның бары салын, 
Бер ҡарашы етер — 
Йә ул һине упҡын булып йотор, 
Йә ут булып өтөр! 
 
Их, атылдым уға, йөрәгемде 
Ус эсенә төйнәп, 
Тик йөрәгем ҡулдан шыуып сыҡты, 
Ҡалды бер ус һөйәк. 
 
Йәш егетте үпте һылыуым шул саҡ 
Баҡса төпкөлөндә, 
Дөрләне лә һүнде һағыш уты 
Ҡапыл күңелемдә, — 
 



Бит, шиңгән гөл кәүҙәһенән шыта 
Гөлө яңы яҙҙың… 
 
Һүнмәһә лә уттар һүнмәй икән, 
Күңел ҡалай аҙғын, 
Киләсәктең сибәр бер ҡыҙына 
Ғашиҡ була яҙҙым. 
 

7. Берәүгә 
 
Юҡ-юҡта ла әйтә ул: «Ах!.. 
Был киләсәк — ниндәй ожмах!.. 
Бөтә икән бар хеҙмәт, эш, 
Тик машина эшләй, имеш, — 
 
Күрһәнә һин игелеген, 
Йорттар һала, игә иген! 
Шундай һәйбәт, шундай уңай, 
Хатта һинең өсөн уйлай!» 
 
Меҫкен бәндә! Ни килешмәҫ 
Һинең ише шәп батырға, — 
Ә, бәлки, ул, ауырһынмаҫ, 
Һинең өсөн яратыр ҙа?.. 
 
16-19.02.1963 



Бөрө 
 
Көлә-көлә ҡояш килә 
Күтәреп яҙҙы. 
Иртә лә кис елдәр иҫә, 
Елдәре наҙлы. 
 
Ҡыш ҡылысы кителеп төштө 
Саҡмаға тарып, 
Боҙҙар аға, боҙҙар аға 
Тулҡындар ярып. 
 
Йылғамы, хисме йөрәктә 
Көслөрәк таша? 
Ауыр шул тойоу ҡояшты 
Туң өлгө аша. 
 
Күңел тәҙрәһен ҡояшҡа 
Асып ебәрҙем, 
Сафлығы инһен йөрәккә 
Сая елдәрҙең. 
Яҙғы нурҙарға мансылды 
Ҡыр, туғай ере. 
 
Асылды, шартлап асылды 
Йәм-йәшел бөрө. 
 
21.02.1963 



Ярып үтәм төндөң ҡуйылығын… 
 
Ярып үтәм төндөң ҡуйылығын, 
Ҡояш йоҡлай, ай ҙа иҙрәгән. 
Ҡапҡа һайын мине йыр-моң көтә, 
Таң һыҙыла һәр бер тәҙрәнән. 
 
Сирендәргә ҡуша үҫкәнме ни, 
Баҫып тора гөлдәй ҡыҙ бала. 
Яҙ нурына төрөнөп һөйөү килгән, 
Баҡса һайын сирень тумала. 
 
Әйтегеҙсе, алыҫ йондоҙҙарым, 
Был донъяла һөйөү-юлдаштан 
Кем баш тартыр? Бит йөрәк тә үҙе 
Мөхәббәттән, хистән уҡмашҡан. 
 
Тынғы белмәй алға ашҡынғанда, 
Эй тыуған ер, тормош юлынан, 
Күңел хисем мәңге дөрләп торһон 
Мөхәббәтең биргән йылынан. 
 
Сайпылдырмай ғына алып осто 
Төн тынлығы изге тауышты, — 
Йондоҙ менән йондоҙ ҡауышҡандай, 
Ике ирен бергә ҡауышты. 
 
Уҙып киттем… Әйҙә, үбешһендәр! 
Йәшлек бит ул, — һөйөр, һөйөлөр. 
Йәшлек бит ул, — йондоҙҙарға ашыр, 
Тик, үбәм, тип, ергә эйелер. 
Ярып барам төндөң ҡуйылығын, 
Ҡояш йоҡлай, ай ҙа иҙрәгән. 
Батмай ләкин йөрәк ҡояштары, 
Таң һыҙыла һәр бер тәҙрәнән. 
 
21.02.1963 



Һин... 
 
Һин донъяла бармы, юҡмы, 
Тик беләм, — 
Шундай гүзәл, шундай саф һин, 
Бергенәм. 
Күңел хисең-шишмә, — бер кем 
Эсмәгән, 
Тулҡынланған, тик сүп, туҙан 
Төшмәгән. 
 
Һин донъяла бармы, юҡмы, — 
Кем белә? 
Һинһеҙ ләкин уҙғармам бер 
Көндө лә. 
Һин янымда бүлешеп йыр, 
Моңомдо, 
Оҙайтаһың, киңәйтәһең 
Юлымды. 
 
Урамдарға сыҡһам һине 
Эҙләйем, 
Һинһеҙ йырлап, һинһеҙ донъя 
Гиҙмәйем. 
Барһыңмы һин, юҡмы, — әммә 
Тоямын: 
Һин булмаһаң, яһар ине 
Хыялым. 
 
21.02.1963 



Уйын 
 
Бабай менән, һай, шашкаға 
Беҙ әүәҫ! 
Тиргәй ҡай саҡ әсәй, тамам 
Йөҙәгәс. 
Мин ултырам ҡулды башҡа 
Ныҡ терәп, 
Бабай йөрөй « фук!» та «фук» тип, 
Өлтөрәп. 
Эштәр ҡыҙа, бабай ҡыҫа, 
Түҙ генә! 
Һуғып ала өс пешканы 
Тиҙ генә. 
Әрней күңел. Аптырағас, 
Маҡтанам: 
«Тик барыбер сығалмаҫһың 
Таҡтанан!» 
 
21.02.1963 



Ҡарлуғас 
 
Ҡыйылып оса ҡарлуғас 
Парталар араһында: 
Осора ғына Хәбирйән 
Ағын да, ҡараһын да! 
 
Ҡырҡ биш ҡарлуғас булып, 
Юғалды ҡырҡ биш минут. 
Ҡалды өр-яңылары 
Дәфтәр битенә ҡунып. 
 
Тағы башланды дәрестәр… 
Ҡарлуғас ҡайҙа хәҙер? 
Алан да йолан ҡаранып 
Дуҫҡайын эҙләй Хәбир. 
 
…Һәм ҡапыл ҡарлуғас уға 
Ҡанатын ҡағып килде, 
Зыңғылдатып муйынына 
«Икеле» тағып килде. 
 
21.02.1963 



Сәғәт 
 
Ус төбөмдә ята 
Тек-тек итеп, 
Тынмайынса мәңге 
Ваҡыт тетеп. 
Секундтары оса — 
Мамыҡ ҡына, 
Килә минут, уҙа 
Һәм — юҡ була! 
 
Ваҡыт диңгеҙендә 
Йөҙә Ерем. 
Тыуыр таңға илтә 
Тормош серен. 
 
Көрәш шауы күкрәп 
Ерҙе ялмай, 
Кеше һала унда 
Бөйөк һарай, — 
Төҙөмәй уны кирбес, 
Балсыҡ ҡына, 
Диуар булып уға 
Ваҡыт тора. 
 
Ус төбөндә ята 
Тек-тек итеп, 
Тынмайынса мәңге 
Ваҡыт тетеп. 
Аҙмы йылды шулай 
Оҙатҡан ул, 
Аҙмы йылды шулай 
Уятҡан ул! 
 
21.02.1963 



Егет 
 
Ҡайтып килә. Ҡулы майға ҡатҡан. 
Маңлайында ҡара тир эҙе. 
Егет көлә! Бына тәүге тапҡыр: 
«Улым», — тине уға ер үҙе. 
 
«Улым», — тине. Ниндәй еңел икән 
Ерең ятһа йөрәк эсендә. 
Көнө буйы егет һабан һөрә, 
Йырлай-йырлай ҡайта кисендә. 
 
Бөтә бите саң да туҙан ғына… 
Тормош әле яңы башлана! 
Йөҙ һырында ҡара артҡан һайын 
Күңел түре уның сафлана. 
 
Ере уға бөгөн: «Улым», — тине, 
Бындай бәхет тағы ҡайҙа бар? 
Эшләй егет. Ергә рәхмәт һүҙен 
Бит тир менән генә яҙалар! 
 
22.02.1963 



Гөлдәргә 
 
Һандуғас! Һандуғас! 
Эй йырлай, моң һирпә. 
Эй һайрай… Көйҙәре 
Күңелде иҫертә. 
Һайрай ҡош өҙөлөп, 
Ел тынған, туҡталған. 
Гөлдәр ҙә һулышһыҙ, 
Гөлдәр ҙә тын ҡалған. 
 
Һандуғас ҡайһы саҡ 
Тыңлай, хәл йыйғылай, 
Гөлдәрҙең күҙ йәше 
Тамғылап ҡуйғылай. 
 
Эй, гөлдәр, көлөгөҙ 
Иҫереп моң менән, 
Ул һайрар инеме 
Булмаһа һеҙҙең йәм! 
 
Иҫертеп хуш еҫтән, 
Йөҙөгөҙ балҡығас, 
Эй һайрай һандуғас… 
Һандуғас! Һандуғас! 
 
23.02.1963 



Флюгер 
 
Елдәр иҫә, һелкенә япраҡ ҡына, 
Гөлдәр генә ергә эйелеп баш ҡаға. 
Елдәр иҫә, иҫә шундай һаҡ ҡына, 
Һиҙелмәй ҙә япраҡ-гөлдән башҡаға. 
 
Елдәр иҫә, күр, бейектә, бейектә, 
Әйләнгеләп кескәй тимер уҡ тора. 
Буран сыҡһын, дауыл ҡупһын — ҡаушамай, 
Күҙҙәренә текләп тора туп-тура. 
 
Таңғы елдәр шифа ямғыр килтерә, 
Иң беренсе ул хәбәрләй, ул күрә. 
Ас бүреләй үкерһә яман елдәр, 
Үрә баҫып иң элек йоҙроҡ төйнәр. 
 
Елдәр иҫә, ә ул һаҡта гел генә, 
Елде иң тәү һиҙә һәм гөл генә… 
 
…Ел-дауыллы был донъяла йоҡлама, 
Йөрәгем, баҡ уға һәм дә туп-тура! 
Көньяҡтан да, төньяҡтан да ел иҫә, 
Әйләнгеләп, күктә ғорур уҡ тора. 
 
23.02.1963 



Нигеҙ ҡутарғанда 
 
Олатайҙан ҡалған иҫке нигеҙ… 
Япҡан уны йылдар көл-ҡомо. 
Нисә быуын бында ғүмер һөргән 
Яланғастар, астар тоҡомо. 
 
Беҙ аҡтарҙыҡ туҙған нигеҙ ташын, 
Килеп сыҡты тәңкә… Тут баҫҡан. 
Аҙмы быуындарҙың тире, ҡаны 
Тутлы баҡыр булып уҡмашҡан. 
 
Күмгән уны йорттоң аҡһаҡалы 
Бәхет теләп нигеҙ төбөнә. 
Бәхет көткән. Тик, баҡырҙан шытып, 
Ҡайғы үҫкән өйҙөң түренә. 
 
Аҡһаҡалдың алыҫ һыны һымаҡ, 
Оса елдә йылдар көл-ҡомо. 
Тутлы баҡырҙарҙы алып аттыҡ 
Беҙ — замандың ғорур тоҡомо! 
 
24.02.1963 



Юлда 
 
Геүләп юл күрһәтеп тора 
Телефон сыбыҡтары, 
Аҡ сәскәләрҙәй, алдыма 
Һибелә ғинуар ҡары. 
 
Юлдар оҙон. Күр, ҡаршыла 
Үтәһе аҙмы ара! 
Йөрәк тә аҙымдарымды 
Ашҡынып һанап бара. 
 
Саҡырымдар ҡала, саҡырымдар 
Ауылдар, һыуҙар аша. 
Саҡырымдар артына боҫоп 
Юл башым йыраҡлаша. 
 
Бар икән тәүге аҙымың 
Һуңғыһы булмай булмаҫ. 
Тик алда әле — ҡыр, урман 
Һәм тауҙар — ҡырлас-ҡырлас. 
 
Ғүмер оҙон. Әле күпме 
Яңы йыр йырлайһы бар, 
Аҙмы юлдарҙы, тағатып, 
Йөрәккә сорнайһы бар. 
 
Геүләп юл күрһәтеп тора 
Телефон сыбыҡтары. 
Май гөлдәренең сәләме — 
Һибелә ғинуар ҡары. 
 
28.02.1963 



Яҙ башы 
 
Эйелеп ҡарай ҡояш, һөйөнөп ҡарай, 
Һәр нурында әсә наҙы бар. 
Ҡабыҡ ярып сыҡҡан ҡошсоҡ кеүек, 
Талпынырға торған яҙы бар. 
 
Гөлдәр инде күптән моронлайҙыр, 
Тупраҡ ана ниндәй күпергән! 
Уҙып барам һутлы ергә баҫып, 
Йәшел яҙға — йәшел күперҙән. 
 
Һабантурғай менде зәңгәр күккә, 
Бураҙнаға һеңде йыр-моңо. 
Йәштәр сыҡты. Яҙғы йөрәк кеүек, 
Кирелеп-кирелеп һуҙҙы гармунды. 
 
Эй, яҙ йырлай! Ерем ала-ҡола, 
Ҡырҡ ямаулы ерем, һипкелле. 
Һуңғы ҡарҙар ярыҡ йомортҡанан 
Сәселеп ҡалған ҡабыҡ шикелле. 
 
Инә бөркөт булып ҡояш ҡарай, 
Һәр нурында йөрәк наҙы бар, — 
Ҡанат ярған сая ҡошсоҡмы ни, 
Талпынырға торған яҙы бар! 
 
1.03.1963 



* * * 
 
Ҡояш аҫтында — зәңгәр күк, 
Күк аҫтында — утлы рәшә, 
Рәшә аҫтында — болонда 
Бойоҡ гөлдәр әлһерәшә, 
Күҙ йәштәре тамып тора, 
Ер ҡойҡаһы янып тора. 
Әй еләҫ ел, әй аҙғын ел, 
Көҙөн-яҙын иҫтең дә һин, 
Был селләлә ҡастың ҡайҙа? 
Уралып сал тулҡындарға 
Ят диңгеҙҙәр өҫтөндә һин 
Гиҙәһеңме уйнап-көлөп? 
 
Утлы рәшә дөрләй һаман… 
Бураҙналар ҡуҙғалыр ҙа, 
Үрә баҫып: «Янам!.. Янам!..» — 
Тиеп һөрән һалыр кеүек. 
 
Ҡанат менән ут — селләне 
Яра-яра оса улар, 
Күбәләктәр, күбәләктәр 
Наҙлай ерҙе, ҡоса улар 
Мут ялҡындан һаҡлар булып… 
 
Офоҡтағы тауға ҡунып, 
Ебәк йылан ҡулдарында 
Ғазап уты һелкеп тора. 
Ер интегә, ерем кибә, 
Күбәләктәр, күбәләктәр, 
Саң-тупраҡты үбә-үбә 
Уға һауа елпеп тора. 
 
Ауыр мәлдә, тыуған ерем, 
Бар донъяға, һиңә, миңә, 
Шул күбәләк булһа инем, — 
Күбәләктең ғүмере өс көн, 



Өс көнө лә тыуған ерҙә. 
 
Ғүмере оҙон аҙғын елдең, — 
Килә, ҡуна һәм юҡ була, 
Илем, тимәй, өйөм, тимәй, 
Ул һәр ерҙә — берҙәй хужа, 
Һәм һәр ерҙә — берҙәй үгәй. 
 
Бәхет, мине ташлап китмә, 
Шул бисара елдәй итмә. 
 
2.03.1963 



* * * 
 
Ташыу йылға булып таш һин, 
Таң ҡояшы булып дөрлә, 
Тынғы белмә, мөхәббәтем, 
Һәм миңә лә тынғы бирмә. 
 
Таша йылға яҙын ғына, 
Ҡояш үрләй төшкә тиклем. 
Аш һин ғүмер ярынан гел, 
Берҙән-берем, һөйөүем минең! 
 
Ғүмер юлы ҡыҫҡа һәр саҡ, 
Мөхәббәттең юлы — сикһеҙ. 
Ваҡыт үҙе табына уға, 
Ғаләм ишеге уға бикһеҙ. 
 
Киңлек етем бейек күкһеҙ, 
Мөхәббәтһеҙ ғүмер — үкһеҙ. 
 
3.03.1963 



Һин ҡайттың 
 
Һин киттең. Буранлап-буранлап 
Ҡыш ҡалды оҙатып. Һин киттең. 
Тын ятҡан йөрәкте бер итеп 
Дауыллы диңгеҙҙәй һелкеттең. 
 
Ҡар яуҙы ашығып, ҡар яуҙы, 
Ҡар күмде һыуынған эҙеңде. 
Ҡарҙай аҡ һәм һалҡын күп көндәр 
Ҡар булып ҡапланы үҙеңде. 
 
Ҡар яуҙы ҡыш буйы… Һәм бына 
Һуңғы ҡарҙы бөгөн оҙаттым. 
Яҙ килде… Айырылыу эҙҙәрен 
Иретеп ҡайттың һин. Һин ҡайттың. 
 
3.03.1963 



«А» 
 
Күпме ел иҫеп донъяла, 
Күпме һыу аҡҡан. 
Татлы төш булып юғалған 
Ул алыҫ саҡтан… 
 
…Таң нурында ҡытыҡланып, 
Иҙрәй ер тәне. 
Беҙ икәү тауҙарҙа көттөк 
Йәйге иртәне. 
 
Ҡаялар терәп торғандай 
Күктең ҡабағын, 
Күбәләк булып ҡунды ул 
Һәр ҡая һайын. 
 
Һәм ҡарап торҙо һоҡланып 
Шат июнь таңы: 
Ҡаяға ул яҙып киткән 
Иң тәүге «А»ны. 
 
Күпме ел иҫеп донъяла, 
Күпме һыу аҡҡан. 
Татлы төш булып юғалған 
Ул алыҫ саҡтан! 
 
Дүрт офоҡто айҡап сыҡты 
Ул егет етеп, 
Хазина таба ул илгә 
Тауҙарҙы тетеп. 
 
Һәм күргән шикелле була, 
Атһа йәй таңы, 
Ҡаяла уйылып ҡалған 
Иң тәүге «А»ны. 
 
4.03.1963 



Дуҫҡа 
 
Йөрәгеңде ас ҡояшҡа, яҡты күрһен, — 
Көн нурында шытыр сәскә, 
Түтәлеңә, гөл үҫтерә, тиеп, күршең, 
Йәнһеҙ ҡағыҙ гөлдәр сәсмә. 
 
Ямғыр килер, тере гөлдәр йәшәрер гел, 
Ергә һеңер ҡағыҙ, ебеп. 
Дуҫым! Беләм, һәр ғүмерһеҙ ялған түгел, 
Һәр бер ялған ғүмерһеҙ тик. 
 
4.03.1963 



* * * 
 
Табынмайым оҙон керпегеңә, 
Юҡ, тилертмәҫ мине ҡара ҡаш. 
Аҫыл таштың кеше үҙен һөйөр, 
Уны төргән ҡапҡа ҡарамаҫ. 
 
Аҫыл таштар, иркәм, матур була, 
Баҫмай уны йылдар саңы ла, 
Бар таштарҙы ташлап, барыһын тапап, 
Мин барырмын һинең яныңа. 
 
Йылдар уты өтөр керпегеңде, 
Йылдар еле йыуыр йөҙ йәмен. 
Ләкин ҡалыр һаман гүзәл булып 
Аҫылташтан аҫыл йөрәгең. 
 
5.03.1963 



Хаттар 
 
Хаттар килә, хаттар 
Еңеп ҡыш сәмен, 
Алып килә улар 
Дуҫтар сәләмен. 
 
Туҡтап тәҙрә һайын, 
Ел бармаҡ янай. 
Йөрәгемдән тышҡа 
Май гөлө ҡарай. 
 
Өй эсендә йылы, 
Өйөмдә сыуаҡ. 
Ерҙә ел дә, ҡыш та 
Юҡтыр ҙа һымаҡ. 
 
Буран яра-яра 
Килә хат, килә. 
Яҙғы ҡояш булып, 
Йөрәккә инә. 
 
Оса хаттар һаман, 
Юлдары йыраҡ. 
Дуҫлыҡ йөрөй шулай 
Ер шарын урап. 
 
5.03.1963 



Ағиҙел күпере өҫтөндә 
 
Ағиҙелем аға, Ағиҙелем! 
Серле ташыу булып, төшөмә 
Ингән саҡта шаулап, йылғам минең, 
Был тиклем дә гүзәл түгел инең, — 
Ни һыйһа ла сабый хисенә, 
Өлкән йөҙ ҡат артыҡ кисерә. 
 
Бала сағым, хыял аша, һинең 
Тулҡындарың шауын тыңланы. 
Талдай һиңә тамыр йәйҙе уйы, 
Уҙыр юлын тартты Иҙел буйы, 
Үҫте хыял, үҫте, тынманы, 
Ҡолағымда көйөң сыңланы. 
 
Бына, Иҙел. Ауылым аша уҙған 
Тәүге юлым уға килтерҙе. 
Аҡ сабаҡтар булып, хыялдарым, 
Күреү менән Ағиҙелем ярын, 
Күреү менән бейек күперҙе, 
Тулҡындарға ҡапыл һикерҙе. 
 
Иҙел, Иҙел… Мәңге тынмаҫ йырың 
Йөрәк аша бына ағыла. 
Ҡайҙа шулай, ярһыу толпар кеүек, 
Тауҙар ярып, көлөп, бейей-бейей, 
Ашҡынаһың, дуҫым, шау ғына, 
Был донъяның ҡайһы яғына? 
 
Баҫып торам дуға-күпереңә, 
Ҡайҙа миңә һиндәй йыр йырлау! 
Машиналар ағыла, ҡоштар ҡағына, 
Тулҡыныңда тыуыр таңдар сағыла, 
Ғүмереңдә күпме ғорур шау! 
Ҡайҙа миңә һиндәй йыр йырлау?! 
 
Булһын әйҙә ғүмерем дуғаңа, тим, 



Кескенә бер тыйнаҡ ҡыңғырау. 
 
18-19.03.1963 



Сусҡа хаты 
 

(Мәҫәл) 
 
Айыу дуҫҡа килгән, ти, хат, 
Уҡып ҡат-ҡат, 
Үҙе шундай аптырашта ҡалғас тамам, 
Йыйып яҡын дуҫ-иштәрен, иптәштәрен, 
Хатты алға йәйеп һалған. 
«Аңламайым, — тигән, 
Ыуып ул маңлайын, — 
Был һуң — нәмә? 
Ниндәйҙер бер бәндә 
Йыйын бысраҡты йыйнаған 
Һәм хат яҙырға уйлаған, 
Тик ҡуймаған 
Исемен дә, 
Есемен дә…» 
«Баш ватыу, дуҫ, бында көлкө, — 
Тигән Төлкө, — 
Һәр сүплекте, 
Тиреҫлекте 
Ҡаҙый ала тик бер морон, 
Һәм шәпләп йыуынмаҫ борон 
Тик ул ғына 
Яҙыу өҫтәленә менә. 
Исемен уның һәр кем белә, — 
Әйтһәк ваҡыт уҙғармайса ғына бушҡа, — 
Ул моронға эйә — Сусҡа!» 
 
Төлкө һүҙен, дуҫтар, үҙем раҫлай алам, 
Бер хат алдым, сөнки, мин дә бер Сусҡанан. 
Шунан бик шәп ипләп, 
Дүрткә бөкләп, 
Йыйып ҡуйҙым бик ҡәҙерләп, 
Оло хөрмәт төштө хатҡа: 
Кәрәк булыр быҙау аҫтын һөрткән саҡта. 
 



26.03.1963 



Остаз 
 

(Мәҫәл) 
 
Биреп көсөн, 
Халҡы өсөн 
Ҡылғандыр ул ниндәй хеҙмәт, 
Әммә бер саҡ 
Шәп кенә Ат 
Күрә башлай бик ҙур хөрмәт. 
 
Бөтәһе лә уға баға, — 
Ҡарты-йәше, бала-саға, — 
Ат тәүфиҡлы, 
Шундай ипле, 
Аҡыллы ла, 
Таҫыллы ла… 
 
Ҡыҙыҡһына һәр кем: 
«Ҡайҙан бындай хөрмәт? 
Нисек киттең үрләп? 
Кемдән алдың үрнәк?» 
 
Аттар һөймәй күп һөйләүҙе, 
Тик һәр һүҙен әйтә үлсәп: 
«Бер остазым — Арыҫлан, — ти, — 
Береһе — Ишәк.» 
 
Шундай маҡтау бик килешә Ишәк дуҫҡа, 
Үҫеп китә биш ҡарышҡа. 
Әммә халыҡ 
Көлә башлай, күр, бот сабып. 
Остаз ҡапыл асыуланған, 
Көйгән-янған, 
Хафаланған: 
«Көнләйһегеҙ минең дандан, 
Китәм, — тигән, — бөтөнләйгә һеҙҙең яндан!» 
Килгән уға дуҫы Тәкә, 



Хөрмәт менән: «Ишәк әкә! — 
тип ул әйтә, — 
Бел һин эштең айышын алдан: 
Беҙҙең Ат шәп үрнәк алған 
Аҡылға ла, таҫылға ла Арыҫландан. 
Ә һинең эш, дуҫым, башҡа, 
Әйткәндә хаҡ, 
Һинән ул Ат 
Өйрәнгән Ишәк булмаҫҡа. 
Күрәһеңме, бында, остаз, 
Айырма бар, буғай, аҙ-маҙ!» 
 
27.03.1963 



Йәшлек бара 
 
Иҫә елдәр әйҙәй-әйҙәй 
Болоттарҙы, 
Аға ваҡыт йота-йота 
Минуттарҙы. 
Елдәрҙе лә, ваҡытты ла 
Яра-яра, 
Йәшлек бара оло юлдан, 
Йәшлек бара. 
Ҙур алышҡа ирмәк эҙләп 
Ул сыҡманы. 
Йөрәгендә урғый уның 
Заман ҡаны. 
Ҡаршы ала уны дауыл, 
Елдәр генә. 
Эҙҙәрендә тороп ҡала 
Гөлдәр генә. 
Ҡаҡ далаға тире тама, — 
Балҡый дала, 
Шаулап-гөрләп үҫеп сыға 
Тере ҡала. 
Тынмай йәшлек, һаман бара, 
Һаман бара. 
Йәшлек менән ҡултыҡлашып 
Заман бара. 
Бара! Сөнки йола тик бер 
Был тормошта, — 
Йәш япраҡтар ҡайҙа ла бит 
Була оста. 
 
27.03.1963 



Һау бул, ҡояш! 
 
Тағы ла бер көнөм ҡайтмаҫ өсөн 
Уҙып китте. Һау бул, ҡояшым! 
Күңелемдә ҡалды һинең нурың, 
Уйҙарымда — һинең ҡоласың. 
 
Ҡарт имән дә, ҡатҡан билеп яҙып, 
Башын эйҙе, ана, моң аша. 
Һуңғы нурҙар башаҡтарҙы үбә, 
Һағындырыр инде таңғаса. 
 
Елдәр иҫә байҡап Ватан өҫтөн, 
Мин ишетәм еңеү өндәрен. 
Көн оҙоно эшләп тегә кеше, 
Тегә ялдың мамыҡ мендәрен. 
 
Көтмәгәндә тыуған ябыҡ уйҙай булып, 
Күк йондоҙо балҡып атылыр. 
Бәлки әле, ошо — килер таңдың 
Төндәр аша сәләм-хатылыр? 
Нурҙар һүнә.Төн йәйелә ҡырға. 
Уттар яна, уттар сып-сыбар. 
Һау бул, ҡояш! Таңын йөрәгемдә 
Үҙеңдең үк нурың ҡаршылар. 
 
7.04.1963 



Зәңгәр киңлектәр 
 
Тыуған ерем! Зәңгәр киңлектәргә 
Мин ашҡындым бала сағымдан. 
Шул киңлектәр аша мин ҡарармын, 
Алыҫтарҙа һине һағынһам. 
 
Ебәк монар аша туғайҙарым 
Яулыҡ болғап торор кеүектәр. 
Сығарыр мине, ҡоштай талпындырып, 
Тыуған яҡҡа зәңгәр киңлектәр. 
 
7.04.1963 



Яҙғы хисем 
 
Тағы ла яҙ килде. Минең яҙым! 
Шаҡыманы, инде атлығып, 
Хужа булып инде йөрәгемә 
Яңы яҙҙың яңы шатлығы. 
 
Күтәр ҙә ос мине, яҙғы дәртем, 
Болондарға, ҡырҙар иңенә. 
Шытҡан орлоҡтарҙың өнөн тыңлап, 
Унда йөрөй яҙғы ел генә. 
 
Буран ни ул боҙға, һалҡын боҙға! 
Ә һыу — һиҙә япраҡ төшһә лә. 
Яҙғы хисем минең, яҙғы һыуҙай, 
Тирбәлә лә һаман тирбәлә… 
 
12.04.1963 



Эйәр генә 
 
Йыһан көмбәҙе аҫтында 
Ҡағылған алтын сөйҙәр. 
Төндәрен шунда бишек — ай 
Тирбәлеп тора, тиҙәр. 
 
Ҡушылып башаҡ шауына 
Нурҙар ҡойолһа күктән, 
Белегеҙ, улар ғаләмдең 
Сәңгелдәк йыры икән. 
 
Тәтәйҙәр менән арбамаҫ 
Сабыйын ҡайһы ата? 
Айҙа — ул — киләсәк! — илдең 
Вымпелен тотоп ята. 
 
Ул үҫер. Бишек түгел ай, 
Батырға эйәр генә, 
Йыһан-толпарға атланһа 
Артынан эйәр генә! 
 
Ғаләмгә сатҡы сәсрәтеп 
Тирҙәре түгелеп ҡалыр. 
Тояҡ аҫтынан емелдәп 
Йондоҙҙар һибелеп ҡалыр. 
 
15.04.1963 



Яҙ 
 
Ҡарҙы тишеп умырзая ҡалҡты, 
Ҡанат ҡаҡты ҡоштар күгендә. 
Гөрләүектәй күпме яҙҙар аҡты, 
Күпме яҙҙар! Һәм, күр, бөгөн дә 
Тағы бер яҙ тәҙрә төбөндә. 
Яланбашлап яландарға сығам, 
Ел иркәләй туҙған сәсемде. 
Аҡ ҡайынды ҡосоп ҡарап торам 
Офоҡтағы тәүге йәшенде. 
 
Хистәр диңгеҙендә ҡолас ташлап 
Аҙмы йөҙҙөм, йөҙәм яҙ һайын, 
Иреккән тай кеүек, һутлы ергә, 
Ҡотло ергә ятып аунайым. 
Тәү һулыштан таныш тыуған тупраҡ, 
Мин генәме һине һағынған! 
Сабый килеш, һиндә тәүге тапҡыр 
Күкрәк менән шыуған сағымдан 
Йөрәгемә дымың, утлы дымың, 
Бәрәкәтле дымың яғылған. 
 
Йырлап уҙам. Донъя ниндәй гүзәл! 
Дөрлә әйҙә, дөрлә, и, минең 
Умырзая кеүек, ҡарҙы тишеп, 
Ҡара ерҙән шытҡан һөйөүем! 
 
15.04.1963 



Ышанма 
 
Ғәйбәт һүҙе ишетелһә, 
Моңло күңелеңде телһә, 
Татлы теле әкрен-әкрен 
Көйгә һалһа ҡара мәкерен, — 
Ышанма һин, дуҫым минең! 
Юҡ, ышанма. Хаҡлыҡ өнөн 
Биҙәкһеҙ һүҙ илтһен һиңә, — 
Йөрәгемдән йөрәгеңә. 
Тура баҡһаң күҙҙәремә, 
Күҙҙәр һөйөр үҙҙәре лә. 
Яна ғүмер, яна көн-төн, 
Ҡайҙа усаҡ — шунда төтөн. 
Дошман һуҙһа ғәйбәт телен, 
Юҡ, ышанма, дуҫым минең. 
 
16.04.1963 



Байраҡ өҫтөндә 
 
Юлын юллап кем һуң йөрөгән тиһең? 
Һөргән саҡта бишкә бөгөлөп, 
Мыйыҡланған пар сабата эҙе 
Бураҙнаға ҡалған күмелеп. 
 
Көҙҙәр еткән, көҙҙәр… Яҙғы эҙҙәр 
Бәхетенә шөйлә төҫ биргән. 
Елкәһенән һарҡып тамған тире 
Сабаталыҡ иген үҫтергән. 
 
Алйып ятҡан ҡырҙа, бәрелеп-һуғылып, 
Абалйығап төндәр ҡаңғыра. 
…Көткән таңдар килгән, шаулап килгән, 
Тормош килгән көҙгө ямғырға. 
 
Юлын юллап кем һуң йөрөгән тиһең? 
Белер бары белһә ер генә. 
Башҡынаһын һалған төйәгендә 
Аҙмы ирҙең ҡаны эркелә! 
 
Кем инең һин, батыр? Ҡайһы яҡтан? 
Белмәйем мин… Белмәй бер кем дә. 
Ләкин күрәм: сәсрәп ҡалған ҡаның 
Һаман дөрләй байраҡ өҫтөндә. 
 
16.04.1963 



Көҙгө төндә 
 
Ҡараңғы, ҡараңғы көҙ төнө!.. 
Тетрәй ер, һәр шауҙан һиҫкәнә. 
Ер тоя дыулап ел иҫһә лә, 
Шиңгән гөл бөгөлөп төшһә лә… 
Ер тоя, ер күрә… Кешеләр! 
Тыңлағыҙ, тыңлағыҙ ер өнөн. 
Тыңлағыҙ! Һеҙгә ул йән биргән 
Һәм алған һеҙҙән үҙ ғүмерен. 
Океандар артында ас дейеү, 
Үҙенең һөрһөгән һөйәген 
Ҡан һәм ут күлендә ҡайнатып 
Ҡоя туп — пушкалар көбәген. 
Ҡараңғы, ҡараңғы көҙ төнө! 
Болоттар йүгерә һөрлөгөп. 
Күңелем тынғыһыҙ, күңелем 
Һәр өндән һиҫкәнә, ер кеүек. 
Йыһандың иңенән иңенә 
Хәүефле хәбәрҙәй яңғырай, 
Айҡай ул йөрәкте, еремә 
Ҡар ҡатыш һибелгән ямғырҙай. 
Яуа ҡар… Яуамы ҡыш өсөн, 
Яуамы тыуыр яҙ хаҡына? 
Оса ҡар. Тәүге ҡар… Ер текләй 
Киҫәтеп океандар артына. 
Ҡараңғы, ҡараңғы көҙгө төн… 
Тетрәй ер, һәр өндән һиҫкәнә. 
Ул тоя утлы ел иҫһә лә, 
Тәүге гөл түтәлде тишһә лә… 
 
18.04.1963 



Таң атҡанда 
 
Нур ағып инде ергә. Күр, таң ата! 
Күктә ҡаҡ салҡан ай — еҙ ҡалҡан ята. 
Өҫтөндә төн — үлеүсе заман ята. 
Йондоҙҙар — ҡан һарҡып торған суҡ кеүек, 
Тап йөрәккә төбәп атҡан уҡ кеүек… 
Нимә булды? Һынды китте уҡ тейеп, — 
Янды уҡ! 
Сеү, ҡанлы ҡалҡан ыуала, — 
Барыһы шиңә, ҡан-ҡоралдар юғала… 
Таң ата был, таң ата! Ер уяна… 
 
18.04.1963 



Осам 
 
Йөрәк тарта таныш йырҙарға, 
Осам, осам яҙғы ҡырҙарға! 
Алыҫтарға бағам, уйланам, 
Офоҡтарға ҡарай юл алам. 
 
Тупраҡ һуты — усҡа йыйылған, 
Бармаҡ эҙем — ергә уйылған. 
Тупраҡ кеүек ҡара өҫ-башым, 
Баҫыу моңо — ғүмер юлдашым. 
 
Ер — ҡара, тик ап-аҡ быу сыға, 
Баҫтың иһә — сөрләп һыу сыға. 
Оса йөрәк, оса йырҙарға, 
Хужа булып киләм ҡырҙарға. 
 
19.04.1963 



Тәүге йыр 
 
Шаулап боҙҙар китте, 
Ташты йылға, 
Ярһып аҡты һыймай ярҙарға, 
Ҡояш үҙе боҙға ҡунып барҙы, — 
Ул сыҡманы ташыу ҡарарға. 
 
Ул сыҡманы… Өркәк илһам ҡошо 
Баш осонда торҙо елпенеп. 
Уй-хистәрен шиғыр итеп яҙҙы, 
Яҙҙы һаман, яҙҙы елпенеп. 
 
Йөрәгендә үкереп ташҡын ҡалҡты 
Һәм йырҙарға йәйҙе ҡоласын. 
…Йыры осто. Мең йөрәкте ҡосто. 
Мең йөрәктә тыуҙы мең ташҡын. 
 
20.04.1963 



Эшләй кеше 
 

1 
 
Эшләй кеше. Ҡара ерҙе 
Ҡаҙый кеше, тырмай кеше. 
Бураҙнаға ҡолаҡ ҡуйып, 
Ер һулышын тыңлай кеше. 
Тынмай кеше… Ҡояш төнәй, 
Күктең йөҙө ергә сума, 
Кеше йөҙө тиргә сума, 
Төшә лә тир — Ергә сума. 
Эшләй кеше. Бер секундта 
Тире ҡапыл ҡағынып үтә, 
Тир эсендә бөтә донъя, 
Бар Ер шары сағылып китә. 
Эшләй кеше. Бармы ни Ер 
Тир булмаһа? Эшләй кеше. 
Эшләй кеше. Бармы ни тир 
Ер булмаһа?! Бөйөк кеше! 
Һинән башҡа ни һуң улар — 
Тир ҙә, Ер ҙә — һәр икеһе?! 
Эшләй кеше. Бураҙнаны 
Тирҙәр йыуа һөҙөлөп кенә 
Ҡыуып төндө тирҙәр аша 
Йәш таң тыуа һыҙылып ҡына. 
Тынмай кеше… 
 

2 
 
Алыҫтарға ҡараш атып 
Тыңлай кеше. 
Океандарҙың шауы аша 
Шаша-шаша 
Зарлы донъя, һырпаланып, 
Ер алдына килеп баҫа. 
Унда тупраҡ — йәшкә батҡан 
Ҡанлы талҡан, 



Ер һәм тирҙең араһында 
Йөҙә күҙ йәш, йөҙә ал ҡан, 
Алтын һыға шунда талпан. 
Алтын һыға, 
Ҡолдар йәнен 
Һары доллар итеп һуға 
Һәм тормоштоң баш осона 
Шом уҡмашҡан суҡмар һуҙа… 
 

3 
 
Тыңлай кеше. Эшләй кеше, 
Ергә орлоҡ һалып тора, 
Аяҙ күктә, йылҡ-йылҡ итеп, 
Тыныс ҡояш янып тора. 
Эшләй кеше. Изге ергә 
Ынйы-ынйы тама тире, 
Һәр тамсыға ҡояш һеңгән, — 
Шундай ҡайнар, шундай эҫе! 
Ә ҡаҡ тир бит таммай ергә, 
Урлай уны дала еле… 
Эшләй кеше. 
Алмаш-тилмәш 
Йондоҙ, ҡояш 
Уҙа ғаләм ишегенә. 
Алмашһыҙ тик ваҡыт ҡына, 
Алмашһыҙ тик кеше генә. 
Тынмай кеше. Эҙҙәренән 
Шыта орлоҡ, ерҙе тишә. 
Һәм донъяның баш өҫтөнә 
Тулған башаҡ һығылып төшә, — 
Эшләй кеше! 
 
20.04.1963 



Кисер 
 
Хаттар килде дуҫтар, таныштарҙан, 
Килде кисеп илле иҙелде. 
Ҡош телендәй хатың алып килде 
Йөрәгемә һөйөү һүҙеңде. 
Һәр бер хаттан йәнгә шатлыҡ аҡты, 
Дөрләп китер төҫлө — өр генә! 
…Йөрәктә йөҙ яуап — килһә йөҙ хат, 
Тик һөйөүгә, кисер, — бер генә. 
 
22.04.1963 



Үпкәләмә 
 
Ауыр, тиһең, тормош… Дуҫым минең! 
Кем ышанмаҫ һинең көсөңә? 
Ауырлыҡтың һуты — еңеллек бит, 
Еңел йәшәй ауыр эсендә. 
 
Еңел кәрәк, имеш… Ҡыҙғанысмы? 
Ал һин уның әйҙә меңен дә! 
Мең еңелдән бер ауырлыҡ тыуыр… 
Үпкәләмә, һынһа билең дә! 
 
23.04.1963 



Бирмәм 
 
Өлөшөмдө һиңә 
Бирмәм, бирмәм, — 
Татлы бәхет шыта 
Асы тирҙән. 
 
Ергә лә бит эсерәм 
Һөҙөп кенә, 
Йөрәгемдән өҙөп — 
Өҙөп кенә. 
Һуңғы тапҡыр һулыш 
Алғанымда, 
Тик бер тамсы ҡалған 
Булыр унда. 
Һуңғы бүләк ергә — 
Мин дә, тир ҙә, — 
Һыйынырбыҙ уға 
Икәү бергә. 
 
Өлөшөмдө һиңә 
Бирмәм, бирмәм, — 
Татлы бәхет шыта 
Асы тирҙән. 
 
23.04.1963 



Ике төркөм 
 
Иртән — дауыл, кисен — буран, 
Тынмай ыҙғыш, тынмай бер көн. 
Бер түбәнең ышығында 
Донъя ҡыуа ике төркөм. 
Икеһе лә — бер сама хаҡ, 
Икеһе лә — берҙәй нахаҡ: 
Ҡәйнә — ҡәйнә булмаҡ, имеш, 
Килен унан уҙмаҡ, имеш. 
Ә нисек эш? Шул бер килеш, — 
Ботаҡтағы серек емеш. 
 
Ҡайҙа сиге был бурандың? 
Юҡмы һуңы? Бар ҙа баһа! 
Шул ғазапты уртаҡла ла 
Ике бөтөн бәхет яһа! 
 
…Иҫә елдәр, йылы елдәр, 
Батмай ҡояш, батмай бер көн. 
Бер бейек күк ышығында 
Йәшәй тыныс ике төркөм. 
Ҡәйнә — һаман ҡәйнә, имеш, 
Килен — килен шул бер килеш. 
Йә, эҙләп баҡ кем һуң нахаҡ? 
Ҡәйнә лә хаҡ, килен дә хаҡ! 
Тик юҡ, имеш, татһыҙ өлөш — 
Ботаҡтағы серек емеш. 
 
23.04.1963 



* * * 
 
Яҙ — яҙлыҡмай. Тағы ла ул килде 
Атылып сығып буран эсенән, — 
Шул бөйөк көн өсөн шытып, гүйә, 
Ерҙең йөрәгенән тишелгән! 
Ул ҡарарға тейеш ҡар — битлекһеҙ 
Даһи тыуған апрель таңына… 
Ильич ергә шул яҙ менән бергә 
Көлөп тора төҫлө тағы ла. 
 
23.04.1963 



Көтәм 
 
Бала саҡтан күңел түтәлендә 
Үҫтермәнем һине иркәләп, — 
Осрашыуҙар килде һуңлабыраҡ, 
Айырылышыу булды иртәрәк. 
 
Май айының тәүге көнө ине, 
Урам буйлап шаулап яҙ аҡты. 
Ҡарап торҙом оҙаҡ, ҡарап торҙом 
Һине алып киткән байраҡты. 
 
Баҫып ҡалдым. Тик һин күрмәнең дә, 
Уҙҙың хискә услап ут һалып. 
Уҙҙың! Ә мин һаман көтәм һине 
Һәр бер байраҡ һайын туҡталып. 
 
27.04.1963 



* * * 
 
Таң уяна, башҡорт ҡыҙҙарылай, 
Ҡаш һикертеп, көлөп-йылмайып. 
Дәрйә-һыуҙар аҙмы был донъяла, 
Ағиҙелдәй ғәзиз йылға юҡ. 
 
…Тик эсмәгән егет дала һыуын, 
Болондарҙа аунап үҫмәгән, 
Ул — тауҙарҙа, Кура ярҙарында 
Ташҡа шытҡан гөлдө еҫкәгән. 
 
Осҡон сәсрәп торған күмер кеүек 
Тау ҡыҙының утлы ҡарашы, 
Ул күҙҙәрҙә — ҡояш яҡтылығы, 
Ул күҙҙәрҙә — ерҙең ҡараһы. 
 
Даулыларҙың даулы бишегенән 
Килде егет Урал яғына. 
Һалдатты ла ғашиҡ итер икән, — 
Рәхмәт һиңә, башҡорт таңына. 
 
Тау һылыуы кеүек ғорур, ҡайнар 
Ҡыҙ еткергән башҡорт төйәге. 
Һалдат та бит тимер штык түгел, 
Һалдаттың да була йөрәге. 
 
Ғәжәпме ни Урал сәскәләре 
Ут йотторһа Кавказ гөлдәрен? 
Бер үк ҡояш һибә шифа нурын, 
Шул уҡ йондоҙ балҡый төндәрен. 
 
Талдарына ҡунып Ағиҙелдең 
Урал аша таңдар һыҙыла. 
Хаттар яҙа егет, тау егете, 
Хаттар яҙа башҡорт ҡыҙына. 
 
30.04.1963 



Мин — игенсе улы 
 
Мин — игенсе улы — игенсемен. 
Ерем кеүек ябай бер кешемен, 
Тамсы һуты ерем емешенең — 
Мин — игенсе улы — игенсемен. 
 
Тик бураҙна ерҙе ер итә бит, 
Шул бураҙна ирҙе ир итә бит, — 
Бәхет эйәрләтеп йөрөтә бит, 
Тик бураҙна ерҙе ер итә бит. 
 
Ата-бабам ерҙә ғүмер иткән, 
Аҙаҡ тупраҡ булыр өсөн икән, 
Рәхмәт көтөп алыҫ-алыҫ күктән 
Ата-бабам ерҙә ғүмер иткән. 
 
Мин — игенсе улы — игенсемен. 
Өлөшөм — ер, мин — ер елөшөмен, 
Беләм, тоям тәмен ер еҫенең, — 
Мин — игенсе улы — игенсемен. 
 
Үҙем бөгөн күккә бәхет илтәм, 
Тәү бураҙнам уға барып еткән, 
Тәүге «Юлдаш» уны ярып үткән, 
Үҙем бөгөн күккә бәхет илтәм. 
 
1.05.1963 



* * * 
 
Билғау буйы йәйге төндөң 
Шиңә һалды тамыры, — 
Уң сикәмдә киске шәфәҡ, 
Һул сикәмдә — таң нуры. 
 
Һутлы ерҙе һытып ингән 
Өҙә баҫҡан эҙҙәрем… 
Төн буйына күҙ ҙә йоммай 
Тыуыр йырҙы эҙләнем. 
 
Таң алдынан, йөҙөн асып, 
Тәүге бөртөк ҡараны. 
Мин һиҫкәндем… Әллә йырым 
Шулай ҡанат ярамы? 
 
1.05.1963 



Бураҙна 
 
Бураҙна буйлап 
Аҙмы көҙ һәм яҙ 
Сапты ҡыуышып. 
Трактор йөҙҙө, 
Йөҙҙө офоҡто 
Офоҡҡа ҡушып. 
 
Ҡалҡа бураҙна — 
Бәхет һабағы — 
Ҡалҡа ул һаман. 
Һәм уҙа ғорур 
Көҙгө түргәсә 
Яҙғы тупһанан… 
 
Шаулай трактор, 
Бара ла бара, 
Һала, юл һала. 
Бураҙна булып 
Кеше ғүмере 
һыҙылып ҡала. 
 
Байраҡтай ҡыҙыл, 
Бәхеттәй ап-аҡ, 
Ерҙәй ҡап-ҡара, — 
Һыҙылып ҡала, 
Йөрәк итенән 
Теленеп бара. 
 
Яҙы емешле, 
Сәскәле көҙө, 
Ул тәрән, ул киң, — 
Ерҙән күккәсә, 
Офоҡтан етә 
Офоҡҡа тиклем. 
 
1.05.1963 



Йөрәктә 
 
Күкрәне лә тағы шиңде, 
Көттөм алыҫ йәшенде. 
Йылмайҙы, ҡул иҙәп ҡуйҙы, 
Китте, шунан — йәшенде… 
 
Дәһшәтле шауын ишетеп 
Һиҫкәнде иҫәр имән. 
Тик ҡалды йөрәктә мәңге 
Ул — алыҫ йәшенгенәм. 
 
2.05.1963 



* * * 
 
Мин таптым! Таптым һине, баҡ, — 
Бала саҡ — алыҫ дуҫым! 
Ҡулдарың шундай нескә, аҡ, 
Ул бармаҡ! Аҫыл ҡошом, 
Ҡайһы арала йөрәктең 
Яртыһын суҡып алып, 
Ҡайһы яҡтарға остоң һин, 
Ҡайҙарҙа гиҙҙең арып? 
Ҡунаҡ инемме һиндә мин, 
Йә һинме булдың ҡунаҡ? 
Һин минән киттең шикелле, 
Мин һинән киттем һымаҡ. 
 
Мин таптым, таптым һине мин! 
Шар асыҡ тәҙрә аша 
Ҡарайһың ана ҡыуаҡтан 
Ҡыуаҡҡа ҡаса-ҡаса. 
Ҡарайһың, тағы китәһең 
Зәңгәр кепкаңды болғап, — 
Һин миңә яҡынһың, дуҫым, 
Сөнки һин артыҡ йыраҡ… 
Юҡ, таптым! Тағы янда һин, 
Беҙ тағы бөгөн бергә, — 
Йөрәктең уйып яртыһын 
Һин ҡабат йөрәгемә 
Ялғаның, бәхет-энәне 
Шатлыҡ-еп менән һаплап, 
Күҙҙәрең керһеҙ, үткерҙәр, 
Ҡулдарың һаман ап-аҡ. 
 
Ҡулдарың нескә… Күрәм тик: 
Усына һалып, үҙе 
Сырай ҙа һытмай күтәргән 
Айыу быуырҙай ирҙе. 
 
5.05.1963 



* * * 
 
Мөхәббәткә ғазапҡынамы ни 
Иң ҡәҙерле бүләк тормоштан? 
Һин сыҡманың. Минең йөрәк төҫлө, 
Ай ҙа моңһоу, ай ҙа тулышҡан… 
 
Төндәр буйы, ҡапҡа төбөндәге 
Аҡ ҡайынға һөйләп серемде, 
Һине көттөм… 
Көттөм. Ә яңғыҙ ай 
Йөрәгемә минең үрелде 
Һәм, йотлоғоп, һөйөү диңгеҙенән 
Ялҡын эсә-эсә, тилереп, 
Бейеп китте… Бармаҡ шартлатҡанда 
Тик йондоҙҙар ҡалды һибелеп. 
 
Аҡты ваҡыт. Шаҡыманы ишек, 
Уҙҙы тишеп бары йөрәкте. 
Һәр кис һайын һөйөү тулҡындарым, 
Юнысҡылай, айҙы тирбәтте 
Һәм иретте ялмап… 
Ике йөрәк 
Бер ялҡында янған бер мәлдә 
Түҙмәне ай, тамып төштө, бөттө, 
Ысыҡ булып ҡунды гөлдәргә. 
 
Ә беҙ — бергә! Түтәл һуҡмағынан 
Икәү үттек ҡырға юл һалып. 
Офоҡтарҙа серле уттар ине, 
Төн ҡараһы аҡты, — тойманыҡ. 
 
Төн үҙе лә ал таң түгелме ни 
Һайрап торғас янда нур-ҡошоң? 
Гөл тажына һалып, алыҫ айҙы 
Бүләк итеп биргәс тормошоң?! 
 
6.05.1963 



Уймаҡ йондоҙҙар 
 
Йырҙарым! Һеҙҙең тулҡындар 
Тирбәтә мине тағы. 
Йөрәктең сапсынып торған 
Илһамлы — моңло сағы! 
 
Бар донъя бөгөн миңә дуҫ, 
Мин таптым йырҙы, таптым! 
Көләсмен, яҙғы ҡояштай, 
Яҙғы ер кеүек, шатмын. 
 
Телемдә, ҡәләм елендә 
Шиғыр ҙа йырҙар ғына, — 
Уй күгенән уйылып төшкән 
Уймаҡ йондоҙҙар ғына. 
 
Күпме йондоҙ алдым күктән 
Мин сүпләп берәм-берәм, — 
Дуҫым! Бөртөгөн ҡалдырмай 
Һинең йөрәккә бирәм. 
 
12.05.1963 



Мин торам ете юл сатында 
 
Мин торам ете юл сатында, 
Ҡаршыла ете юл ҡул болғай, 
Сихырлы нурҙарға төрөнөп 
Ынйылар йымылдай, йымылдай… 
Йөрәккә мөлдөрәп тамырҙай, 
Баш һелкә сәскәләр, гөлдәре. 
Татлы өн, хуш еҫтәр килтерә 
Арбаусы ете юл елдәре. 
 
Мин торам ете юл сатында, 
Юлдарҙан кешеләр уҙғандар, 
Уҙғандар, уларҙың эҙендә 
Ынйыға әүерелгән туҙандар. 
Ете юл саҡыра… Мин китәм, 
Йыйнайым бар ынйы, гөлдәрен! 
Йыйнайым? Ләкин бел: алһаҡ гел, 
Кем бирер? Кем төҙөр ер йәмен? 
 
Мин торам ете юл сатында, 
Ете юл саҡыра бер яҡҡа. 
Тик ҡапыл тоноҡ ут емелдәй 
Йыраҡта, йыраҡта, йыраҡта… 
Ул ерҙә һин дә юҡ, ул да юҡ, 
Юл да юҡ, етәкләр ҡул да юҡ. 
 
Алдатҡыс ынйылар шиңделәр, 
Һүнделәр, бөттөләр юғалып. 
Мин китәм алыҫ ут янына, 
Мин китәм өр-яңы юл һалып. 
Етәкләй буш ҡул тик буш ҡулдан, 
Ҡулыма тынғыһыҙ эш кәрәк. 
Ете юл йәшенә… Мин инәм 
Эскәрәк, эскәрәк, эскәрәк… 
 
Мин китәм билдәһеҙ юл менән, 
Ергә ир хөрмәте — юл, беләм. 



 
14.05.1963 



Хәнйәр 
 
Мин һәр һүҙҙе 
Һурып алам йөрәгемдән, 
Ҡындан һурған хәнйәр һымаҡ. 
Ерҙә дуҫ та, дошман да күп, — 
Барыһы өсөн хәнйәр уртаҡ. 
 
Сөнки уртаҡ был көрәштә 
Хәнйәр ҙә тик берәү миндә, — 
Берәү миндә: 
Дуҫ ҡулында уның һабы, 
Осо — дошман йөрәгендә. 
 
14.05.1963 



Мин — кеше 
 
Мин донъяла тынғы белмәҫ 
Юлсымын, 
Беләм: Ваҡыт, Заман, Ара 
Тылсымын. 
 
Минең йөрәк, минең талмаҫ 
Ҡул аша, — 
Күр, сикһеҙлек мәңгелеккә 
Тоташа. 
 
Бер күҙ ҡыҫһам, — ҡалҡыр ҡояш, 
Таң атыр, 
Бар серен ер минең алға 
Тағатыр. 
Һорарһыңмы: «Һөйләшәм, — тип, — 
Кем менән?» 
Һулыш алған һәр кем үҙен: 
«Мин», — тигән. 
 
Шул «мин»дәрҙең мин бер ябай 
Емеше, — 
Мин — тик үҙем, мин — һин, мин — ул, 
Мин — кеше. 
 
Мин — кешемен! Ваҡыт — хаким 
Йән өрөп, 
Кеше иткән мине, 
Иткән 
Мәңгелек! 
 
Йыһан миңә ҡырыҫ төйәк — 
Ер биргән, 
Юлдашлыҡҡа Ерҙән дә ҙур 
Сер биргән. 
 
Үҙе менән яуабы һәр 



Йомаҡтың, 
Усҡа һалып баҡтым йәшел 
Йомғаҡты… 
 
Һәм аңлайым: ҡайҙа йомаҡ, 
Ҡайҙа сер, — 
Ул бары тик асылмаған 
Бөрөлөр, 
Бер бөрөлөр, гүйә Йыһан, 
Гүйә Ер… 
Ваҡыт — әсә, дауыл-елле 
Диңгеҙҙән 
Сабый ергә заман һөтөн 
Имеҙгән. 
 
Ер аяҡҡа баҫҡан бер мәл 
Ир етеп, 
Ҡояш батҡан ҡараңғыны 
Иретеп. 
 
Тәбиғәттә алмашынған 
Көн һәм төн, 
Тик тормошта улар бергә, 
Бер бөтөн, 
Тик тормошта көн ҡәҙерһеҙ, 
Төн өҫтөн… 
 
Киләсәккә осто йөрәк, 
Ярһыны. 
Ҡулда барҙы заманалар 
Аршыны, 
Йәшкә мансып ҡанлы һыуҙар 
Эселде, 
Шул аршынға үлсәп, баштар 
Киҫелде. 
 
Күбекле ҡан диңгеҙендә 
Ер аға 



Көндән — көнгә, эраларҙан — 
Эраға. 
 
Күбекле ҡан диңгеҙендә 
Ҡойоноп 
Таң тыуҙы, ҡылыс булып 
Ҡыйылып. 
 
Тәбиғәттә алмашына 
Көн һәм төн, 
Тик тормошта мәңгелек аҡ 
Көн бөгөн. 
 
Заманаға яңы аршын 
Эшләнем, 
Оҙонлоғон үҙ буйыма 
Үлсәнем. 
 
Минең йөрәк, минең тынмаҫ 
Ҡул аша 
Бел: сикһеҙлек мәңгелеккә 
Тоташа! 
 
Һорарһыңмы: «Һөйләшәм, — тип, — 
Кем менән?» 
Һулыш алған һәр кем үҙен: 
«Мин», — тигән. 
 
Шул «мин»дәрҙең мин бер ябай 
Емеше, — 
Мин — тик үҙем, 
Мин — һин, 
Мин — ул, 
Мин — кеше! 
 
15.05.1963 



Бер йыһан йырсыһына 
 
Күкрәгемдә, имеш, күк, йондоҙҙар, 
Үҙһендермәй, имеш, ер заты… 
Тупраҡ ашап үҫкән мәлдәреңде 
Оноттоңмы, йырсы йораты?! 
 
Ер ҡыҙының ер еләге кеүек 
Ирендәрен үпкән кисеңде 
Һин оноттоң алыҫ «Ҡаҙ юлы»ның 
Толомдарын һүтер өсөнме? 
 
Тормош шауы йөрәктәргә инде, 
Яҙа уҙҙы йырсы ҡолағын, 
Шиңеп барған һалҡын айҙы ҡосоп 
Төндәр буйы шыңшып иланың. 
Менде кеше, менде бейек күккә, 
Алыҫ күккә — Ере хаҡына. 
Ерҙә килеш тик һин ерҙән биҙҙең, 
Ем эҙләнең күктән атыңа. 
 
Йондоҙҙарҙан ары аштым, тинең, 
Сикһеҙ ғаләм минең түбәмдә… 
Тик һиҙмәнең ҡолап ятҡаныңды 
Юлға ҡунған саңдан түбәндә. 
 
Бейегерәк, имеш, һинең уйың, 
Бөйөгөрәк, имеш, хисең дә… 
Даны ергә һыймаҫ ир-батыр ҙа 
Йәшәмәйме күлдәк эсендә?! 
 
Әй һин, йырсы, айны һаташыуҙан, 
Йөрәгенә дуҫтың яҡын бар, — 
Тере булып ерҙә йәшәгәндә 
Тормош өсөн һинең хаҡың бар! 
 
17.05.1963. 



* * * 
 
Йылмайғанда, сәскә атып, 
Наҙлы май гөлө, 
Мөхәббәттән ярһып торҙо 
Егет күңеле. 
 
Яҙғы илһам тирбәлдерҙе 
Ҡырҙарҙы, күкте, 
Егет һөйөү диңгеҙенә 
Сумды ла китте. 
 
Шатлығынан шашып, гөлгә 
Үрелде үҙе, 
Бер сәскәне ун һылыуға 
Бүлгеләп бирҙе. 
 
…Уйнағанда яҙғы ерҙә 
Иркә май еле, 
Ишетелеп китә кеүек 
Шул гөлдөң өнө: 
 
— Бүл ҡабым икмәкте ҡырҡҡа, 
Гөлдәргә теймә, 
Мөхәббәт һәм сәскә — наҙлы, 
Бүленһә — үлә… 
 
Яҙғы тупраҡ ҡояш нурын 
Йота ла йота. 
Ерҙә яңы, өҙгөләнмә, 
Сәскәләр шыта. 
 
18.05.1963 



Хәнйәр йондоҙ 
 
Ос, күтәр ҙә мине, йөрәк хисем, 
Бөркөт ашмаҫ йондоҙ янына! 
Иҫке лә ул үҙе, хаҡлыҡ кеүек, 
Еңеү кеүек, һәр саҡ яңы ла. 
 
Минме уға ғашиҡ түгел инем, 
Унымы мин йырлап үтмәнем! 
Күкрәгемә ҡыҫып май төндәрен, 
Берәм-берәм нурын сүпләнем. 
 
Балҡый донъя мең-мең нурҙар менән, 
Ем-ем уйнай төнгө ҡаралыҡ. 
Ут сәсрәтеп яна хәнйәр йондоҙ 
Алыҫтағы күккә ҡаҙалып. 
 
Яна йондоҙ. Аҙмы заман уға 
Өмөт күҙен теккән еремдән. 
Ҡара төндө йыртып, болот аша 
Шул хәнйәргә ҡулдар үрелгән. 
 
Толпар әйҙәп менеп алыр ине, 
Ах, ҡайҙа һуң әкиәт батыры?! 
Һаҡлап торған серле йондоҙло күк — 
Киләсәктең алтын сатыры. 
 
Янған йондоҙ алыҫ өмөт булып, 
Йыр йырлатып шағир, аҡындан, 
Йырсыларҙың йөрәк ҡанына сумып, 
Күҙ йәшенә ҡунып сағылған. 
 
Көткән хәнйәр күкрәр көрәш көнөн, 
Һағышланған йыһан түрендә. 
Уның ҡырыҫ илһам нурҙарынан 
Ир тыуҙы, ир Рәсәй ерендә. 
 
Шатланығыҙ, зарлы туғайҙарым, 



Шатланығыҙ, ҡырҙар, гөл-сәскә! 
Алыҫ күктән үс хәнйәрен алып, 
Атылып инде Ватан көрәшкә. 
 
Ил ҡулында хәнйәр уйнап ҡуйҙы 
Һәм, яҡтыртып ерҙә ни барын, 
Яра һуҡты ҡанлы аждаһаның 
Таңды ҡаплап торған диуарын! 
 
Таң йүгерҙе ҡапыл ерҙе иңләп, 
Таң нурҙары гөлгә уралды. 
Һуңғы тапҡыр хәнйәр сыңланы ла, 
Таң эсендә үҙе юғалды… 
 
Ос, күтәр ҙә мине, йөрәк хисем, 
Шул йондоҙға, серле киңлеккә! 
Өмөт кеүек алыҫ, ирлек кеүек, 
Ҡыйыулыҡтай, үҙе бейек тә. 
 
Яҙҙар килһә сығам ҡырҙарыма, 
Ҡыҫҡа төндәр уҙа — һиҙмәйем. 
Йондоҙ араһында бер йондоҙҙо — 
Хәнйәр йондоҙомдо эҙләйем. 
 
О, быуындар даны! Күкрәп килдең, 
Күкрәп уҙҙың, — бына бөгөн дә, 
Өнһөҙ күкрәү — йондоҙ нуры булып, 
Һин балҡыйһың Ватан күгендә. 
 
Мин баш эйәм. Тып-тын яна йондоҙ 
Тыныс ҡынға — нурға төрөнөп. 
Тик ҡайһы саҡ 
Илгә хәтәр мәлдә 
Шәфәҡтәрҙә, ҡанлы шәфәҡтәрҙә 
Ут эсендә ҡала күренеп. 
 
18-19.05.1963 



Йәшлек 
 
Аҙашып ҡалды бала саҡ, 
Эҙләнем көнө-төнө… 
Ҡайһы юлдар буйлап килдең, 
Көтмәнем, йәшлек, һине. 
 
Тамдыңмы әллә йөрәккә 
Яҙғы тәү тамсы булып, 
Беренсе гөрләүек кеүек, 
Килдеңме шаулап-олоп? 
 
Тәүге күк күкрәп һауала 
Ярылғас тәүге йәшен, 
Шул йәшен менән ғүмергә 
Инеп ҡалдыңмы, йәшлек? 
 
Май гөлдәре тажын асҡас — 
Ҡырҙарға сыҡҡан мәлдә, 
Сәскәләр хуш еҫе булып 
Күңелгә һеңдең мәллә? 
 
Ҡайһы юлдар буйлап килдең, 
Көтмәнем, йәшлек, һине… 
Ҡырҙар ҙа элек, йырҙар ҙа 
Был тиклем түгел ине! 
 
Ун ҡат матур икән йылға, 
Тулҡынын ярып, кискәс. 
Мең ҡат гүзәл икән донъя 
Үҙ йөрәгеңә күскәс! 
 
19.05.1963 



* * * 
 
Ямғыр уҙҙы, йылы, яҙғы ямғыр, 
Шундай шифа, пак! 
Ҡара ер сөм-ҡара бәрхәт булды, 
Аҡ сәскә — ап-аҡ. 
Йәм-йәшел ҡыр күккә баҡҡан, ә күк — 
Зәп-зәңгәр, йыраҡ. 
Донъя гүзәл! Ямғыр түгел, һөйөү 
Уҙғандыр һымаҡ. 
 
Йөрәгемдә күпме хистәр, хистәр… — 
Уттан эҫерәк. 
Офоҡтарым киңәйҙе лә китте, — 
Ни булды, йөрәк? 
Юҡ, һин үҙең иркенәйҙең, йөрәк, — 
Сафтан саф, ап-аҡ… 
…Ямғыр уҙҙы, йылы, яҙғы ямғыр, 
Шундай шифа, пак! 
 
20.05.1963 



* * * 
 
Аҙмы төн уҙғарҙым 
Мин көтөп һине, 
Һөйөүем ай кеүек 
Тулышҡан ине. 
 
Йә ҡағам ҡапҡаңды, 
Йә тып-тын торам. 
Ай ҡарай ҡайындың 
Ҡултыҡ аҫтынан. 
 
Ай менән икәүбеҙ, 
Икәү һәр төндә. 
Ҡойондо ул минең 
Һөйөү күлемдә… 
 
Ҡойондо, ҡойондо… 
Ҡойонған һайын 
Шиңде ул, ирене 
Минең айҡайым. 
 
Аҙмы төн уҙғарҙым 
Мин көтөп һине… 
Ә бер төн янымда 
Ай ҙа юҡ ине. 
 
Һөйөүем тулышҡан, 
Тик күңел һыныҡ. 
Ирегән, һибелгән 
Ай ысыҡ булып. 
 
Ошо төн сығарҙы 
Яныма һине. 
Күктә тик йондоҙҙар… 
Төнө лә төнө! 
 
Нимә — төн! Бит тормош 



Күктән ай алып 
Килтерҙе, миңә гөл 
Тажына һалып! 
 
Алыҫ ай! Тәүге ҡат 
Наҙлайым һине. 
Янда ай. Их, дуҫтар, 
Төнө лә төнө! 
 
20.05.1963 



Илайым 
 
Илар мәлдәр була. Иламайым! 
Теште ҡыҫам — түҙәм. 
Тәндән ҡандар атылып сыҡһа сыға, 
Тик йәш сыҡмай күҙҙән. 
 
Бала саҡтан, ергә түгел, йәшем 
Йөрәгемә тамды. 
Һәм әрнетеп, ут шикелле, шунда 
Мәңге дөрләп ҡалды. 
 
Ләкин ғүмер илап йәшәгәндәр 
Көнгә ҡарап көлһә, — 
Мин илайым, йәште тигеҙ бүлеп 
Йөрәк менән бергә, 
Мин илайым шатлыҡ йәшен һығып 
Бәхет менән бергә… 
 
20.05.1963 



Таң йыры 
 
Тағы сумам бәхет ҡосағына, 
Ҡаршы ала ҡырым… 
Һаумы, йырым! 
Һаумыһығыҙ, таныш һуҡмаҡтар! 
Һеҙҙе күрмәй аҙмы ваҡыт уҙған… 
Әллә йылдар, 
Әллә быуаттар? 
 
Эй һауаһы, дуҫтар, һауаһы, 
Туҡһан туғыҙ сирҙең дауаһы! 
Һемереп эсәм, эсәм… Иҫергәс 
Кемдең күкрәгенә ауаһы? 
 
Баш өҫтөмдә күктәр ниндәй саф! 
Тәгәрәп сыҡты, ана, күр, ҡояш, 
Күр, еремде һуң ҡат үпте лә, 
Менеп китте күктең өҫтөнә. 
Урап ҡайтыр ергә ул ҡояш 
Көн буйы йөҙөп һағынғас… 
 
Мин дә килдем һиңә, эй, ҡырым, 
Аҙмы ваҡыт булдыҡ айырым! 
Бер бөтөн төн ята арала, — 
Ах, оҙон да, тын да, ҡара ла… 
 
Ер, ҡояштың һөйөү бүләген — 
Өҙөп ҡабам һутлы еләген, — 
Мин тағы ла һиндә… 
Һаумы, ерем! 
Һаумыһығыҙ, таныш елдәрем! 
Төндө ҡыуып килгәс ниндәй матур, 
Ниндәй матур икән көндәрең! 
Өҙөп ҡабам татлы еләген… 
 
21.05.1963 



Тамсылар 
 
Тып-тып… тып-тып… тәү тамсылар тама, 
Яҙ килә, яҙ! Йырлай бар донъя. 
Нур эсенә сумған ҡояшмы ни, 
Ер төрөнгән серле шау-шыуға. 
 
Тып-тып… тып-тып… Тамсы түбән оса, 
Тик бер секунд — зыулап уҙа ла, — 
Аһ, аяныс яҙмыш! — тып-тып… тып-тып 
Ергә һеңә… бөтә… юғала… 
 
Аһ, аяныс яҙмыш… Ә ерҙә яҙ! — 
Тамсыларҙы тотоп усыма, 
Һалҡынлығын тоям мин уларҙың, 
Һалҡынлығы тәнгә ҡушыла… 
 
Тып-тып… тып-тып… Тормош ҡосағына 
Атылып инеп, әллә ғүмер ҙә, 
Тамсы кеүек, күктән һикерәме 
Һеңер өсөн генә тик ергә?! 
 
Ах, туҡта, сеү… һалҡын тамсылар, күр, 
Устарымдан сыҡты артылып. 
Тып-тып!...Тып-тып!.. Тама, тама улар, 
Ниндәй тере! Ниндәй топ-тоноҡ! 
 
Тып-тып! Тып-тып! Һаман баҫып торам, 
Яҙ килә, яҙ! Йырлай бар донъя. 
Нур эсенә сумған ҡояшмы ни, 
Ер төрөнгән серле шау-шыуға! 
 
Дөрләп торған тере ялҡын күрҙем 
Үҙәгендә һәр бер тамсының. 
Данлы яҙмыш! Ҡапыл… сеү, шул утты 
Йөрәгемдә үҙем татыным… 
 
Тып-Тып! Тып-тып!.. Ергә сумып улар 



Яҙғы гөлдәр шытыр юл аша, 
Ергә бәхет, ә үҙҙәре өсөн 
Яңы көнгә ҡарай юл аса. 
 
Еремдә яҙ! Тәү тамсылар тама, 
Йөрәк типкән кеүек, тып та тып! 
Тамсы тама… Ерҙә тормош саба… 
Йә, ҡара һин уны туҡтатып! 
 
22.05.1963 



* * * 
 
Ҡояш нурҙарына тотоноп, 
Офоҡта таң, йәш таң ҡыйыла. 
Ҡанаттары китһә ҡағылып, 
Төн саң булып ергә ҡойола. 
 
Мин ҡырҙарға сығам. Ниндәй тын! 
Ҡыштырҙамай хатта япраҡ та. 
Тик бер сабый ярһып ҡысҡыра, 
Тыбырсынып, йыраҡ-йыраҡта… 
 
Таң хәбәре — офоҡ ситендә 
Ҡабынып ала утлы сатҡылар. 
Был тынлыҡты боҙһа, — сабыйҙың, 
Уның ғына ерҙә хаҡы бар. 
 
Яланбашым таңға мин эйәм, 
Ҡояш ҡалҡа ғорур тынлыҡта. 
О, был тынлыҡ — хөрмәт тик шауға, 
Көн шауына ғына — онотма! 
 
Ҡоштар ҡапыл һайрап ебәрҙе, 
Бейеп торҙо ерҙә тал-тирәк. 
Таң эсендә таңдан бер тамсы — 
Ысыҡ баҡты ҡырға мөлдөрәп. 
 
Ел йүгерҙе, сапты, таратты 
Иген еҫен илгә, ер еҫен. 
Һалып ҡояш — алтын икмәкте, 
Таҫлап тотто болот — һөлгөһөн. 
 
Сабый тағы ярһып өн бирҙе… 
Һәм шау-шыуға сумғас ер-әсә 
Уның ҡулын күреп ҡалдым мин 
Йыһан ҡулы менән йәнәшә. 
 
23.05.1963 



* * * 
 
Ут һәм һыуҙы күрһәң бергә, 
Бер үк ерҙә, — 
Бел: ул минең йөрәк булыр, — 
Унда ғына шундай татыу 
Ут менән һыу, 
Тик ул ғына 
Ут һәм һыуҙы ҡауыштырыр, 
Һәм ғүмерҙе  
ут — гел үргә, 
һыу — гел ергә 
тартып торор, — 
Күк менән ерҙе күрһәң бергә, 
Бер урында, — 
Бел: ул — минең йөрәк булыр. 
 
28.05.1963 



Ҡышҡы юл 
 

(А.С. Пушкиндан тәржемә) 
 
Тулҡынлы томандар аша 
Тоноҡ ай ҡарай бына, 
Ул моңһоу ҡарҙар өҫтөнә 
Нур һибә моңһоу ғына. 
Ҡышҡы, күңелһеҙ юл буйлап 
Тройка ярһып елә, 
Тик ялыҡтырғыс бер көйгә 
Ҡыңғырау сыңлап килә. 
 
Ямщиктың оҙон йырында 
Ишетелә таныш тауыш. 
Йә елкендергес шаян дәрт, 
Йә йөрәк өҙгөс һағыш. 
Ут та юҡ, һорғолт йорттар ҙа, 
Ҡар ҙа ҡыр… Миңә ҡаршы 
Тик берәм-һәрәм осрай 
Саҡырым бағанаһы. 
 
29.05.1963 



Ҡышҡы юл 
 
Ут та юҡ, һорғолт йорттар ҙа, 
Ҡар ҙа ҡыр… Миңә ҡаршы 
Тик берәм-һәрәм осрай 
Саҡырым бағанаһы. 

А.С. Пушкин 
 
Өйөрөлөп оса һауала 
Йондоҙмо, ҡармы шулай? 
Шау-шыулы ҡырҙар өҫтөндә 
Үкереп буран һулай. 
 
Йә уттар һибеп ташлай төн, 
Йә ҡапыл бергә йыя. 
Һәм уйсан шофер егетем 
Ашҡынып йырлап ҡуя. 
 
Йоҡоһоҙ юлды иркәләп, 
Ишетелә таныш тауыш: 
«Йә елкендергес шаян дәрт, 
Йә йөрәк өҙгөс һағыш…» 
 
Ауылдар, көләс ҡалалар, 
Нур ҙа нур… Беҙгә ҡаршы 
Ҡосағын йәйеп, йылмайып, 
Йүгереп килә бары… 
 
29.05.1963 



* * * 
 
Алтын ҡапҡа асылып китте көнсығышта, 
Таң — һылыу ҡыҙ — үрелеп кенә ҡарап ала. 
Ниңә шулай һары япҡан нурлы йөҙөн? 
Керпегенән ниндәй һағыш һарҡып ҡала? 
 
Баҫты һылыу тар һуҡмаҡҡа моңһоу ғына… 
Тик, ах, ҡапыл нимә булды? Юҡҡа түгел, — 
Сәбәкәйләп ҡаш һикертте, оялды ла, 
Биттәренә ал йүгерҙе тимгел-тимгел. 
 
Нимә булды? Ел елдереп минең янға 
Йөкмәп килде тиңдәше юҡ хазинаны, — 
Танып алып һөйгән йәрен — йоҡолағы ҡырҙарымды 
Суп-суп үпте, суп-суп үпте июнь таңы. 
 
Йөрәгемә тейҙе гүйә ике ирен, 
Таң һөйгәне юҡҡамы ни минең ерем! 
 
29.05.1963 



Эштән ҡайтҡанда 
 
Ҡап-ҡара диңгеҙ булып, төн 
Тирбәлә тауыш-тынһыҙ, 
Атлайым, яңғыҙ атлайым, 
Атлайым һаман юлһыҙ. 
 
Моң ғына шишмә шылтырай, 
Бер яҡын, берсә йыраҡ, 
Йырында көндөң һағышы 
Ишетелеп ҡала һымаҡ. 
 
Уйлайым тауҙар йәшергән 
Яңғыҙ бер усаҡ утын: 
Йә йөрәк һиҫкәнә шул саҡ, 
Йә көлөп ҡуя тып-тын. 
 
Йоҡоло уфтанып, тауҙар 
Яй ғына һулай һаман, 
Яңғыҙым битләүҙәр буйлап 
Барам мин, барам, барам… 
 
Ҡаршыла алыҫ тынлыҡта 
Бер йондоҙ атылып китә, 
Һәм ҡапыл төндөң ҡараһы 
Сатнай ҙа ватылып китә… 
 
30.05.1963 



Йәшел тулҡындар 
 
Талғын ғына һуғыла күк ситенә 
Толом-толом йәшел тулҡындар. 
Күккә текләп ошо шау хаҡында 
Хыялланған аҙмы тоҡомдар! 
Минең йәшлек кенә шат баш ҡоҫто 
Бәхет һабағынан, мөлдөрәп. 
Бар сафлығын йәшел тулҡындарҙың 
Йөрәгемә бирә ел, көрәп. 
Ултыртты ла алыҫ алып китте 
Шул тулҡындар минең уйымды, 
Хыял ҡошо ҡанат ҡаға-ҡаға 
Йылдар диңгеҙендә ҡойондо. 
Күҙ алдымда — йәшел бер ҡулъяулыҡ 
Борһаланып ята, кескенә, 
Уҙғынсы ел генә ташлап киткән 
Ҡылған далаһының өҫтөнә, — 
Шуҡ юлаусы ҡапыл эйелер ҙә 
Тайыр кеүек усҡа йомарлап… 
…Йәшел ҡулъяулыҡҡа тирем һөртөп, 
Йәшел диңгеҙемә мин ҡабат 
Ҡайттым, ҡайттым… Ә тулҡындар һаман 
Ағыла ла шаулап, ағыла, 
Өҫтәрендә офоҡ арттарының 
Тыуыр тулҡындары сағыла… 
 
30.05.1963. 



Океан еле менән килгән йыр 
 
Америка! Ҡоллоҡ, хәсрәт иле! 
Мин күрмәнем ҡара күгеңде, 
Тик болоттоң, көнбайыштан ҡайтҡас, 
Устарыма йәше түгелде. 
Тик, океандар кисеп килгәс кире, 
Хәлдәренән тайған ел-дауыл, — 
Мин ишеттем һине ҡарғай-ҡарғай 
Үкһеп-үкһеп уның илауын. 
Мин һөйләштем таңын ҡояш менән, 
Ҡолаҡ һалдым тулҡын шауына… 
Тәбиғәттең миллион теле аша 
Һинең өҫкә ләғнәт ағыла. 
 

1 
 
Шашҡан нәфрәт менән ярға ырғып, 
Тешен ҡыҫып көсһөҙ ярһыуҙан, 
Тынды диңгеҙ хәлһеҙ иңрәй-иңрәй 
Өйөрмәле, үссел ярһыуҙан. 
Тынды диңгеҙ. 
Кире сикте диңгеҙ. 
Төрөлөп-төрөлөп осто аҡ күбек. 
Тулҡын ғына һуң ҡат сапсып ҡуйҙы, 
Үлем еҫен һиҙгән ат кеүек. 
 

2 
 
Ҡан тамсыһы тамып төшкән төҫлө, 
Ҡояш ҡунды офоҡ ситенә. 
Джон ята. Ғаләм уртаһында 
Ул кескенә, артыҡ кескенә. 
Джон ята. Ул ни әйтмәҫ ине, 
Ул ни әйтмәҫ ине донъяға! — 
Кем тыңлаһын… Быуар йылан булып, 
Уға бары шомло төн баға, 
Тик төн баға… Ҡайҙа бабайҙарҙың 



Йылдар йыртып дөрләр усағы? 
Ерҙә бары — шаулай ҡан йылғаһы, 
Ә күктә ай — йәлләд бысағы. 
 

3 
 
Ҡара негр ҡара ер өҫтөндә 
Ҡара төнгә ҡарап уйлана. 
Хәтирәләр ҡорттай ҡыжмырҙайҙар, 
Береһе — тыуа, береһе — юғала… 
Хәтирәләр, ауыр хәтирәләр, 
Ниндәй ыжғыр уның елдәре, — 
Төнө ҡара, — ҡәбер тупрағылай, 
Кәфен кеүек, аҡ, тар көндәре. 
 

4 
 
Ҡалҡмаҫ өсөн батҡан ҡояш булып, 
Тама ла ҡан һеңә яй ғына. 
Һулығып-һулығып аҫта диңгеҙ илай, 
Ҡырҙар илай моңһоу ҡайғыла. 
Төн тынлығы, ауыр ыңғырашып, 
Линч өнөн тағы килтерҙе. 
Ер эсенә ағып ойошто ҡан 
Тәнгә батҡан шырау шикелле. 
Дымлы керпектәре араһына 
Төн киҫәге ҡалды ҡыҫылып, 
Тик бер секунд — донъя тетрәп китте 
Йәшәү менән үлем ҡушылып 
Һәм бары ла бөттө… Ҡайҙа кеше, 
Ҡайҙа уның ҡанмаҫ хыялы?! 
Тик ян-яҡта өнһөҙ төн ҡуйырҙы, 
Диңгеҙ генә ярын ҡыйнаны. 
 

5 
 
Джон, Джон… Минең алыҫ дуҫым! 
Күҙ алдымдан китмәй һүрәтең… 



Бармаҡ осондағы йәрәхәт тә 
Һура икән ҡанын йөрәктең. 
Һура икән… Ҡапыл һиҫкәнде лә 
Ер өҫтөнә баҫты кешелек. 
Кескәй ҡолдоң бөйөк үсе ҡалды 
Уның йөрәгенә күсенеп. 
 

6 
 
Тыпыр-тыпыр сабып уҙҙымы ни 
Ҡырҙар иңләп бәйге аттары, 
Эркелешеп тәүге нурҙар елә, 
Ем-ем балҡый офоҡ арттары. 
Ҡылыс менән ҡылыс сарпылғандай, 
Башаҡ менән башаҡ бәрелде, 
Ҡорос сыңы түгел, юҡ был — шулай 
Бәхет сыңы ҡырға йәйелде. 
Ҡылыс менән ҡылыс сарпылғандай, 
Йөрәгемде ниңә ут ала? 
Ҡолаҡ һалам алыҫ шауҙарға мин, 
Тамырҙағы ҡаным туҡтала… 
Джондарҙың ҡара яҙмыштары! 
Ниңә инде шундай таңда һеҙ, 
Хәсрәт һулышынан сәсәй-сәсәй 
Күҙ алдымда минең ҡалҡаһыҙ? 
Ерҙә ятһа, ятмы әллә миңә 
Был тупраҡтың һәр бер төгө лә? 
Аҡты ҡаным, аҡты ҡуша үреп 
Ғүмер ебен заман ебенә. 
…Ҡоллоҡ, хәсрәт иле! Америка! 
Мин күрмәнем ғазап ҡырыңды. 
Донъя нәфрәтенә ҡушылып осһон — 
Йөрәгеңә атам йырымды! 
 
13-14.06.1963 



* * * 
 
Үҙ ҡулдарым менән яҙған яҙмыш 
Тәгәрәтеп ғүмер йомғағын 
Ҡалдырһа ла ҡайҙа ғына һүтеп, 
Мин — ят улы түгел донъяның. 
 
Аҡмай көндәр һөйрәп бер йәнемде, 
Ғүмер юлым ҡайҙа булһа ла, 
Йөрәгемә бөтә донъя һыйҙы, 
Мин да һыям, тимәк, донъяға. 
 
15.06.1963 



Алйотбай 
 
Ғәжәп, аҡыл ултырмаһа ултырмай бит, 
Тот та, имеш, шундай көндө сәфәргә кит, — 
Ә ҡырҙарға шартлап торған 
Сатнама ҡыш тынын бөрккән, 
Ҡар өҫтөнә хатта төкөрөк 
Сыңлап барып төшә икән. 
Кейенешеп бер самала, 
Киткән былар бер санала. 
Айыҡбайы ғүмер буйы айыҡ икән, 
Алйотбайы маҡтансыҡ бер алйот икән. 
Юл оҙонон, — билдәле бит, — һүҙ ҡыҫҡарта, 
Ул-был хаҡта Һөйләшә, ти, ике ҡарт та. 
Һәр бер һүҙен унар ҡатлап 
Китә бер мәл Алйотбай ҙа үҙен маҡтап: 
«Шаһит бына ошо аҡ көн, — 
Тағы кем бар минән өҫтөн?! 
Шулай килә был әүәлдән, 
Әлмисаҡтан, донъя яратылған мәлдән, — 
Һәр бер ҡулға биш бармаҡ бар, 
Биш бармаҡҡа баш бармаҡ бар, — 
Ант итәмен ошо аҡ көн менән, 
Юғарыраҡ юҡ һис бер кем минән!» 
 
Айыҡбайы, ни уйлаптыр, 
Көлә икән мыштым ғына… 
Тик ҡыш ҡына һаман ҡырыҫ, 
Иҫе китмәй ҡыштың ғына. 
Һәм Айыҡбай әйтә икән: 
«Һүҙ юҡ, күрше, 
Һин юғары, шундай өлкән, 
Ләкин, күрсе, — 
Хәйләкәр ҡарт шулай тигән, — 
Бүркең бер аҙ бейек тәһә, дуҫым, һинән…» 
 
Ах, түҙһәсе, ир намыҫы шундай хәлгә! 
Осто бүрек ҡолаҡсынын ҡаға-ҡаға… 



Тик әйләнеп ҡайтҡан саҡта, — бына бәлә! — 
Баш урынында — 
Боҙ күҙ, 
Боҙ йөҙ 
һәм боҙ танау ғына ҡала. 
 
Бындай бәндә 
Юҡмы әллә? 
Эйе, бар ул һаман беҙҙә, 
Йөрөп ята эргәбеҙҙә, — 
Бер ул — оло, бүтән, имеш, ҡоро көйөк, 
Бүтән — түбән, бары ул — бейек. 
«Башың һинән өҫтөн», — тиһәң, меҫкен, ҡурҡып, 
Хатта башын ташлар ҡырҡып! 
 
17.06.1963 



Өршәккә йыр 
 
Мәңгелектең ҡыйылып торған ҡыйғас ҡанатынан 
Тағы ла бер аҡ ҡауырһын ергә төшөп ҡалды. 
Ай-алҡалы ҡара һылыу толомона ятып, 
Бөтә ғаләм иҙрәп кенә тын йоҡоға талды. 
 
Көндән нурҙар сәсрәп ҡалған — мең-мең йондоҙ күктә, 
Көндән шау-шыу түгелеп ҡалған — ниндәй татлы төшө! 
Йоҡо алмай мине был төн. Йоҡо ҡайҙа ҡасҡан? 
Төпһөҙ уйҙа тик беҙ икәү — йылға ла, мин — кеше. 
 
Йоҡо алмай мине был төн. Төн кирелә, иҫнәй, 
Төн ҡараһын болғай-болғай иҙеп тора елдәр. 
Аға Өршәк. Ҡайҙа — ярһып, ялын ҡайып саба, 
Ҡайҙа — көлөп, ай нурында йәйрәй бөгөлдәр. 
 
Күңелемдә уйҙар, уйҙар… Аҡҡан йылға һымаҡ, 
Янған усаҡ һымаҡ уйҙар, — гел ут бәреп тора. 
Тын бөгөл дә — мәңге тере, үҙ йөрәге аша 
Тейешлеһен шауһыҙ ғына ул үткәреп тора. 
 
Елә тулҡын, шундай наҙлы — һалам төшһә лә тоя, 
Елә тулҡын ҡолас йәйеп, һыйына ул ярға. 
О, мин беләм: ил саҡырып, сапһа башҡорт яуға, 
Ус ҡылысын ҡайрап киткән ошо тулҡындарға. 
 
Берәм-берәм йондоҙҙар ҙа һүнде ем-ем көлөп, 
Төн йүгерҙе боҫа-боҫа, төн йүгерҙе ары, 
Һәм Өршәгем өҫтәрендә сағылып китте ҡапыл 
Мәңгелектең янып торған ап-аҡ ҡанаттары. 
 
20.06.1963 



* * * 
 
Ҡулды һелтәп донъя маҙаһынан, 
Тын бәхетте, беләм, үпмәнем. 
Туғандарым! Ҡайһы һуҡмаҡ ташлы, 
Ҡайһы юлдан әле үтмәнем? 
 
Кисерегеҙ тайһам… Уҙған юлға 
Шәүләһе лә төшмәҫ үпкәнең! 
Минең алда бөтә юлдар матур, 
Сөнки әле унан үтмәнем. 
 
20.06.1963 



* * * 
 
Йәшлегемдең ебәк япраҡтарын, 
Елдәр ҡағыр, елдәр йолҡорҙар. 
Был йырҙарҙы, бәлки, йәш егеттәр, 
Сал һаҡалым аша уҡырҙар. 
 
Ҡойолоп ҡалған хазинаны шул саҡ 
Йүгереп-йүгереп йыйып йөрөрмөн, 
Йәшлегемдең ебәк шәлкемдәрен 
Көмөш төккә теҙеп бирермен. 
 
20.06.1963 



* * * 
 
Түшәп ташла туҡһан түшәкте, — 
Менмәм түргә, менмәм һис ҡасан. 
Үҙ ҡулдарым менән, исмаһам, 
Тыуған ерҙе тик бер ҡосмаһам, — 
Мин бәхетһеҙ! Йөрәк түҙерме 
Ҡырҙар йәмен тик бер күрмәһә? 
Менмәм түргә, менмәм… Юл ҡыҫҡа — 
Тик бер аҙым! — түрҙән гүргәсә… 
 
20.06.1963 



* * * 
 
«Ах, был егет, ах, был сибек егет 
Ниңә ап-аҡ, ҡағыҙ төҫлө?..» 
«Сөнки, дуҫым, ул бит ун ете йыл 
Ап-аҡ нурҙы күрмәй үҫте. 
Ун ете йыл яңғыҙ тын бүлмәлә 
Гел ҡап-ҡара төндө эсте. 
Ҡап-ҡара төн эсте… Шуға ул — аҡ, 
Шуға ап-аҡ — ҡағыҙ төҫлө.» 
 
20.06.1963. 



* * * 
 
Ергә баҫып атлап йөрөгәндә 
Халҡың менән, йөрәк, бергә бул. 
Йәки уңға, йәки һулға тайһаң, 
Типмә ҡабат, типмә, — ергә бул. 
 
Ер өҫтөндә саҡта йөрәк бул һин, 
Кемгә хәжәт йөрәк йораты. 
Ерҙән тыуған һәр ни гөл үҫтермәй, 
Бит батҡаҡ та, саң да ер заты. 
 
21.06.1963 



Һыйынып ергә ғүмерҙәр… 
 
Һыйынып ергә ғүмерҙәр 
Яй ғына аҡҡан, аҡҡан… 
Офоҡтар аша, мөлдөрәп, 
Тыуасаҡ таңдар баҡҡан. 
 
Түңәрәк ерҙең өҫтөндә 
Түңәрәк түгел бәхет. 
Баш ҡоҫмаҫ элек ҡороған, 
Ҡороған аҙмы йәшлек! 
 
Тыуып ҡарғалған сал килеш, 
Сал көйө шиңә ҡылған, — 
Шулмы һәйкәле йәшлектең, 
Быуаттар ҡалдырған дан? 
 
Сал сәскәһенең осонан 
Йәш һарҡый көн дә, төн дә, 
Ҡылғандай, йәшлек йәшерен уҡ 
Аҫыраны йөрәгендә. 
 
Таңын күңел уҙған төндө 
Хәтерләй икән ниңә? 
Бит ут уйнатып усында 
Йәшлегем килде миңә! 
 
Мең бәхет эсендә, һиндә, 
Мин янам осҡон сәсеп, — 
Эй, тулған башаҡта ғына 
Тирбәлеп уҙған йәшлек! 
 
1.07.1963 



Зәңгәр гөлдәр 
 
Зәңгәр гөлдәр күкрәп сәскә атҡан… 
Ун яҙ дәртен татып бер көндә, 
Күбәләктәр уйнай, күбәләктәр, 
Хуш еҫтәргә сумып, иркендә… 
 
Йә офоҡҡа ятып күҙләй ҡояш, 
Йә ул ҡарай күктән йотолоп. 
Үҫә һаман зәңгәр гөлдәр үҫә, 
Тылсым-нурҙарына тотоноп. 
 
Сәскә атҡан зәңгәр гөл шикелле, 
Күк тирбәлеп ергә эйелгән, 
Ҡырҙарымдан уға, тылсым булып, 
Нисәмә күҙ нуры сөйөлгән! 
 
Зәңгәр гөлкәй күпереп сәскә атҡан… 
Мең яҙ дәртен эсеп бер көндә, 
Күбәләктәр оса, күбәләктәр 
Зәңгәр гөлдөң тажы өҫтөндә. 
 
2.07.1963 



Себен 
 
Күҙен асты егет. Ай, был төштәр! 
Ниңә шулай татлы булалар? 
Тик йоҡола әллә ҡәҙерлеме 
Йөрәк тулы дәрттәр, болалар? 
 
Ҡәләм ослап, егет йомдо күҙен, 
Бер килһәсе төшкәй тағы ла! 
Тик нәмә был? Ах, йыр тыуа, буғай! —  
Ҡәләм саба, йырҙар ағыла… 
 
Хистәр —эҫе, уттан эҫе, 
Яҙ яһарлыҡ хистәр ҡотопто. 
Яҙа егет… 
Ҡағыҙ буйлап йөрөй 
Тик бер себен… 
Янмай… 
Хәйер… 
Аңлаймы ни мәхлүк ул утты! 
 
6.07.1963 



Таңғы йөрәк 
 
Күпереп торған ҡара бәрхәт төндәр 
Таң эсендә иреп юғала. 
Ал шәфәҡтәр буйлап йөҙөп китәм, 
Тулҡын елгән кеүек йылғала. 
 
Шәфәҡ нурҙарына ҡойонам мин, 
Барып инәм көнгә атылып, 
Барып инәм серҙәр донъяһына, —  
Бар һағышым бөтә ватылып. 
 
Йөрәк, гүйә, таңғы ысыҡ ҡына, —  
Саңы ла юҡ уның, кере лә, —  
Ҡояш көлә, — күккә осоп менә, 
Тупраҡ тойһа — тама еремә. 
 
Һәр гөл һайын туҡтап ҡуныр ине, 
Үбер ине һәр бер ҡайынды: 
Ерҙә ни бар — ул бөтәһен ала, 
Тик ҡалдыра ҡайғы, вайымды. 
 
Ул һәммәһен ала… Ҡомһоҙ ҙа ул, 
Ул йомарт та… Эйе, теләһә, 
Бар байлыҡты бер үҙенә ала, 
Икеләтә ләкин өләшә. 
 
7.07.1963 



Ул ҡырҙарҙа тыуған 
 
Ул ҡырҙарҙа тыуған, ялан ерҙә, 
Күҙ алдында тауҙар тормаған, 
Шауламаған урман шатлыҡ көйөн, 
Тик тын ғына көлөп, йырлаған. 
Зәңгәр күктә, керһеҙ аяҙ күктә 
Алтын алма — ялан ҡояшы. 
Көнө тиһәң көнө! Шатлығынан 
Илар ине, — нисек ҡыяһы? 
Билен быуып ятҡан көлтәләрҙең 
Өҫтөндә ул — йәнле бер көлтә, 
Башаҡтарға быш-быш ниҙер һөйләй, 
Ебәк монар ҡашын һикертә. 
Көн оҙоно әсә ураҡ урған, 
Ураҡ ҡыҙған, — тирҙәр төшкәндә 
Дәртле итеп ҡапыл шыжлап китә, 
Бөтә ялан шул саҡ һиҫкәнә. 
 
Ул ҡырҙарҙа тыуған, ялан ерҙә, 
Бәрелмәй ҙә елдәр һуғылмай 
Тап битеңә өрә был яҡтарҙа, 
Нур ҙа төшә ергә ситкә йоғолмай 
Тап йөҙөңә һинең… Ә күктәре, 
Кәкүктәре шул күк аҫтында! —  
Онотормо берәү тик бер күрһә, 
Иремәҫме йәне таштың да. 
Яҙҙары ла ниндәй иртә килә, 
Таңдарымы? Ҡыш та гөл сәсә. 
Ул ҡырҙарҙа тыуған, ялан ерҙә, 
Кем һуң көлөр, ул да көлмәһә, 
Шундай иркен итеп көлөү? Барыһы ла 
Һинең байлыҡ унда, эй ялан, —  
Туғай сафлығына тейенгән ул, 
Болон нурҙарына уралған! 
Күҙе зәңгәр, ялан күге кеүек, 
Йөҙө алһыу, ҡырҙа таң һымаҡ, 
Эштә тире, ялан ямғырылай, 



Шыбыр-шыбыр тама тамсылап. 
Ә күңеле, тиһәң, күңеле, —  
Һыйыр һикһән ялан киңлеге! 
 
7-8.07.1963 



Өмөт 
 
Етерме, етерме сабыры еремдең?! 
Утлы ҡуҙ шикелле, ул көйрәй, ул яна. 
Нисә ай юҡ ысыҡ — ынйылар ынйыһы, 
Нисә ай һыуһай ер, тилмереп уяна… 
Күк моңһоу. Болоттар ҡуйыра, тарала, 
Ҡуйыра, тарала — уртлам һыу бөркһәсе! 
Баҫыуҙар ҡоройҙар ҡояштан наҙланып, 
Ҡорота — ах, кем бит! — үҙенең иркәһе! 
 
Ҡосаҡлап ҡаҡ ерҙе аҡ рәшә, һаҡ рәшә 
Эркелеп, яй ғына, моң ғына йәйелә. 
Шундай тын. Хатта гөл һелкенмәй, тирбәлмәй, 
Тик рәшә артында, талдай, тау бәүелә. 
 
Талдай, тау тирбәлә… Эй тамсы! Эй хыял! 
Ағын һыу шикелле ағыла аҡ рәшә. 
Ер кипкән, ярылған, Ер һаман өмөтлө, 
Ер һаман тын ала, серләшә, көрәшә. 
 
Һәм ҡапыл тын һауа ялҡындан дөрләне, 
Ер ҡыҙҙы һуңғы ҡат… Күр, ана, алыҫта, 
Офоҡтар артында ғәзиз өн ҡағынды, 
Сағылды ут-йәшен — яҡын да, таныш та… 
 
Бейеште гөл-сәскә, ә тау йәнә тып-тыныс… 
Өмөттө күтәреп, ҡайғы ла йөгөнгән, —  
Йығылған йән биреп ул өмөт йөгөнән… 
Яу ямғыр, яу ямғыр, яу өмөт күгенән! 
 
11-12.07.1963 



Зарланырға яратҡан дуҫка 
 
Күрмәй, тимә, донъя мине, 
Ниңә буш зар, меҫкен хафа? 
Үтескә, тип, алмағанһың, 
Үҙеңдең нур бар ҙа баһа?! 
Моңаймасы башың эйеп, — 
Йондоҙ кескәй, сөнки — бейек. 
 
12.07.1963 



Бәхет телә 
 
Дуҫым! Тот та ҡулдарымдан, 
Шатлыҡ, бәхет юра, — 
Минең алда башланмаған 
Аҙмы юлдар тора! 
 
Төйнәп һаман осон осҡа, 
Сабам күҙем тоноп, 
Үрелерҙәр улар бергә 
Ғүмер юлым булып. 
 
Үрҙәр ҡалҡыр, һикәлтәләр… 
Тыймам ләкин атты, — 
Әкиәттәге ҡояш ҡыҙы 
Һарайына саҡлы! 
 
Уйҙар өсөн етә икән, 
Юл да етмәҫ, тимә. 
Дуҫым! Тот та ҡулдарымдан, 
Шатлыҡ, бәхет телә! 
 
12.07.1963 



Ямғыр алдынан 
 
Күңел тулы дәрттәр ҡайҙа киткән, 
Ҡайҙа, дуҫтар — ғазап, һағышым? 
Ҡушҡуллап мин күкрәгемде тотам, 
Юҡ, тоймайым йөрәк ҡағышын. 
Шиңеү, тимә, 
Ҡороу, тимә быны, 
Миңә таныш бала сағымдан, — 
Тәбиғәт тә тын бит, 
Шундай тын бит 
Ут-йәшенле ямғыр алдынан! 
 
12.07.1963 



Һинең күҙҙәр төнгө күктәй 
 
Һинең күҙҙәр, төнгө күктәй, 
Сөм-ҡара ла, алыҫ та. 
Күк шикелле, үҙе серле, 
Үҙе шундай таныш та! 
 
Һинең күҙҙәр балҡып тора, 
Йондоҙҙар уйнай, гүйә, — 
Атыла ла йондоҙҙары 
Йөрәккә килеп тейә. 
 
17.07.1963 



Ул саҡтағы кеүек 
 
Босҡаҡ болоттар ағалар 
Быҫҡаҡ ямғыр һибеп. 
Яҙҙың тәү шифа ләйсәне 
Иҫеңдәме, егет? 
 
Иҫеңдәме, тертләп, талдың 
Күҙен асҡан мәле? 
О, ул яҙ күңелдәрҙе 
Оҙаҡ наҙлар әле! 
 
Дер һелкетте пар йөрәкте 
Дөрләп һөйөү уты. 
Аҡты йәшел япраҡтарға 
Сөрләп йәшәү һуты. 
 
Дымлы елдәр, көҙгө елдәр 
Япраҡтарҙы түшәй, — 
Ҡышҡы оҙон, тын йоҡоға 
Ҡара ергә түшәй… 
 
Яҙҙың тәү шифа ямғыры 
Иҫеңдә бит, егет? 
Ә һин һаман иркәң менән 
Ул саҡтағы кеүек. 
 
11.08.1963 



«Һөйәм», — тиһәм әгәр… 
 
«Һөйәм», — тиһәм әгәр, үпкәләмә, 
Үпкәләмә тинтәк егеткә. 
Ҡанға һеңһә, утты кем һүндерер, — 
Теләгәнсә әйҙә өгөткә! 
 
«Һөйәм», — тиһәм әгәр, үпкәләмә, 
Аҙмы ерҙә ҡыҙҙың матуры, — 
Һине һөйгән кеүек уларҙы ла 
Мин барыбер һөйәм, ахыры. 
 
«Һөйәм», — тиһәм әгәр, үпкәләмә 
Һәм боҙма ла улай йөҙөңдө, 
Мин бит һөйәм һөйгән йәреңде лә 
Һөйгән һымаҡ һинең үҙеңде. 
 
11.08.1963 



Әкиәт 
 
Йәйге төндәр ҡыҫка ниндәй, 
Таң да, тоям, яҡында. 
Һөйләсе әкиәт, әсәйем, 
Батыр ирҙәр хаҡында. 
 
Төнгө япраҡтар һаҡ ҡына 
Тәҙрәнән эйелеп баға. 
Әсәйем төндөң йөҙөнә 
Тылсымлы нурҙар яға. 
Күңелдә бары шом ҡалҡа, 
Берсә нур балҡый ҡапыл, — 
Ут кеүек шунда ҡабын да 
Дейеүгә ҡаршы атыл! 
 
Биленә ҡәрлә һаҡалын 
Бәйләгән Аҡъял батыр… 
Мин көтәм бына-бына, 
Бына-бына ишек шаҡыр. 
 
Сеү… Ана тәҙрәнән инде 
Тәүге таң нуры йөҙөп, 
Төштө китте ус төбөнән 
Серле-сихырлы йөҙөк. 
 
Мин ерҙең һулышын ишетәм 
Таңдың ғорур йырында… 
Тыңласы хәҙер, әсәй һин, 
Ысын әкиәт турында. 
 
11.08.1963 



Мин киләм болон буйлап… 
 
Мин киләм болон буйлап… 
Гөлдәр ҙә сәскә генә! 
Ҡыр ҙа тап минең һымаҡ 
Ун туғыҙ йәштә генә — 
Гөлдәр ҙә сәскә генә. 
 
Елдәр ҙә миңә йәштәш, 
Ҡояш та егет еткән, — 
Киттек беҙ — ике иптәш, 
Йәшлек ни шатлыҡ икән, — 
Талын да үбеп үтәм. 
Күр, өйкөм ҡатын-ҡыҙҙар… 
Ут булды егет эсе. 
Бер төркөм һылыу унда 
Серләшеп тора төҫлө, 
Сыҙармы егет кеше? 
 
Мин, тиле, сабам тиҙ үк: 
— Миңә лә һөйләгеҙсе, 
Миңә лә һөйләгеҙсе… 
 
12.08.1963 



* * * 
 
Әйтерһең дә, баҡҡан миңә әсәй 
Шатлыҡ үтә һирпеп керпеген, — 
Бураҙналар ята, бураҙналар, 
Һаҡлап ята ынйы бөртөгөн. 
 
Иҫертмәҫме әллә мине шул нур — 
Бәрхәт нуры яҙғы иртәнең? 
О, мин тоям ҡара ер ҡуйынында 
Аҡ бәхеттең, ҡыҙып, тирткәнен. 
 
14.08.1963 



* * * 
 
— Йәшлегемде тирҙәр йыуып алыр, 
Йөҙгә ятыр һырҙар — тир юлы, — 
Шулай тинең миңә һин — ир кеше, 
Шулай тинең миңә — ер улы. 
 
Йәшлегеңдең ут-ынйыһы — тирҙәр 
Ҡартлыҡ, тип, һуң ергә һеңерме? 
Һөрһә генә һабан, бел, мәңге йәш, 
Һөрһә генә һабан ғүмерле. 
 
14.08.1963 



Йырлай һабан турғайы 
 
Ниндәй моң был? Мин иҫерәм. 
Ниндәй моң был? Мин шашам. 
Килсе, килсе, кескәй дуҫым, 
Тик бер ҡосоп, исмаһам, 
Үбәйем дә һине, ҡабат 
Осорайым күккә мин, 
Йөрәгемдә йырҙарыңды, 
Аһ, һаҡлармын күпкә мин! 
 
Атыла ла күк аҫтына, 
Тағы төшә, «уҫалың», 
Гүйә, ҡосоп алмаҡ була 
Бөтә ерҙе, Ер шарын. 
 
Ниндәй моң был? Мин иҫерәм. 
Ниндәй моң был? Мин шашам. 
Ни бәхет, ах, бар Ер шарын 
Шул нур менән уратһаҡ! 
 
15.08.1963 



Таң алды 
 
Ҡараңғылыҡ, ҡороған күл, ҡырылған дошман төҫлө, 
Көн менән төн көрмәкләшә, алыша аҫлы-өҫлө. 
Ҡайҙа ҡояш? Сыҡмай ниңә? Ҡайҙарҙа ҡалған төнәп? 
Мөлдөрәй ысыҡ гөлдәрҙә — ер илай етемһерәп. 
Тик күрәм: ҡапыл көлдө лә яҡтырҙы китте ысыҡ, 
Үпте йәш таңдың нурҙары ысыҡты ҡосоп-ҡосоп. 
Йылмайҙы кинәт ер йөҙө — ниндәй саф, ниндәй таныш! 
Юҡ, ләкин ҡояш сыҡмаған, ул әле һаман алыҫ. 
 
Һине лә күңелем көттө, көттө ярһып, көттө оҙаҡ, 
Алышты өмөт һәм һағыш миндә, төн һәм көн һымаҡ. 
Алышты… Төнмө еңер, тим, йә көнмө? Ләкин күр, аһ, 
Нурланды күңелем нурланды… Юҡ шул тик һаман ҡояш 
Сыҡмаған… Алыҫ тауҙарҙа офоҡтар аша ғына 
Ул сәләм нурын ебәрә дуҫының ҡосағына… 
Көн башланмаған ҡырҙарҙа, ҡояш та алыҫ, ләкин, 
Төн дә бит күптән йығылған, ул түгел инде хаким! 
 
14-15.08.1963 



Шағир кейеме 
 

(Бер шиғыр уҡығас) 
 
«Эттәр өрөп ҡала, 
Ел тартҡылай… 
Оят, шағир, 
Юҡмы бүтәне, — 
Һин һаман да шул һәләмә менән…» 
«Һәләмә лә… 
Ебәк бит әле!» 
 
11.09.1963 



Футбол уйыны 
 
Көнсығыштан таң һыҙылып китә, 
Атылып сыға ҡапыл алтын футбол, — 
Һәм тәгәрәй көнбайыштың ҡапҡаһына. 
Нимә булыр? 
Туҡта! 
Сеү… 
Гол!.. 
 
10.09.1963 



* * * 
 
— Һаташа… 
Яна… 
Һыу һорай… 
Бәлә! 
— О, тимәк, ҡурҡҡан! 
Ҡот ҡуям… 
…Шаж-ж!.. 
…Шож-ж! 
— Зәхмәт был! 
Ен-пәрей ҡурка ҡоттан! 
Күр! 
— Ирей ҡурғаш, терелә… 
Шап — һыуға! 
…Шаж-ж!.. 
…Шож-ж!.. 
— Эй, баҡ! 
Унда… 
— Ен? Пәрей?! 
— Эт, буғай… 
— Юҡ, күрше үгеҙ — һыртаҡ! 
— Юҡ, йылан! Туҡта… Мин кибет… 
…Шаж-ж!.. 
…Шож-ж!.. 
Ә малай, — иблес, 
Иланы, торҙо һәм — ҡапыл: 
О! Абстракциянист!.. 
 
10.09.1963 



Элегия 
 
О, иҫемдә!.. Нурҙар уртлап, ем-ем көлөп, 
Ҡыуаныстан күккә осҡан ысыҡ кеүек, 
Йөрәгемде шундай иртә ташлап киткән 
Ҡөҙрәтле мәл, — ғүмерҙең шуҡ, ғәмһеҙ сағы — 
Бала сағым! — ҡолап ҡалған көндәр аша 
Хәтерләнем, хәтерләнем һине тағы… 
 
Хәтерләнем шаулы мәктәп залдарында 
Еҙ ҡыңғырау алтын сыңдар таратҡанын. 
Сыуаҡ шатлыҡ диңгеҙендә батып ҡояш, 
Бәхет тауына баҫып тағы таң атҡанын. 
 
Ах, үҙеңдә юҡты нисек бирмәк кәрәк?! 
Шатлыҡ ҡына көҫәп баҡһам мин алыҫҡа, — 
Ҡайҙан ала? — бала сағым көлә-көлә 
Күмеп ташлай мине тамам моң-һағышҡа. 
 
Йәйге таңдар атҡан һайын сығам ҡырға, 
Ысыҡтарға моңһоу ғына бағып үтәм, — 
Таң нурҙары уйнай унда… Бала саҡмы? 
…Ҡояш ҡалҡа. Ысыҡ балҡый… Тертләп китәм… 
Һәм эйелһәм үбәм тиеп әгәр уға, 
Ысыҡ та юҡ, йөҙә бары томан ғына… 
 
10.09.1963 



Йөҙ ҡат еңелдем мин 
 
Йөҙ ҡат еңелдем мин, 
Тик бер еңдем. 
Һаумы, бәхет, һаумы! 
Һиңә килдем. 
 
Күк ситендә бейей 
Йәш таң — йәш ҡыҙ, 
Таҡмаҡ әйтеп тора 
Яңғыҙ йондоҙ. 
Күктә ярһып йырлай 
Һабан турғай, — 
Йырламай ул, йөрәк 
Итен турай… 
Йөҙ еңелдем, әммә 
Мин шат гелән, — 
Һуңғы еңеү ҡалған 
Минең менән. 
Ах, ни ғазап, дуҫтар, 
Ни ғазап бит, 
Бер еңелһәм әгәр 
Мең ҡат еңеп! 
Ҡалҡты ҡояш, — сәскә 
Атты ғаләм… 
Ниндәй гүзәл донъя! 
Сәләм, сәләм… 
 
11.11.1963. (Стәрлетамаҡ, военкомат) 



Һау бул 
 
Тыуған ерҙә йөрәк ҡалды, буғай, 
Елдәр, елдәр, кире ҡайтығыҙ, 
Әсәм йорто уйсан, бойоҡ булыр, 
Түр тәҙрәһен барып шаҡығыҙ. 
 
Ҡараштарың, әсәй, моңһоу, моңһоу, 
Офоҡтарға барып һарылған, 
Күҙ алдымда бары — һары томан, 
Йөрәгемдә һағыш — һары саң. 
 
Һау бул, һау бул! Һин бит үҙең, әсәй, 
Һин бит үҙең тотоп ҡулымдан, 
Тәпәй баҫҡан тәүге көнөмдән үк, 
Илттең юлға… Сәләм улыңдан! 
 
Елдәр, елдәр! Кире боролоғоҙ! 
Ҡуйыртмағыҙ һағыш һарыһын. 
Офоҡтарҙа әйҙә һары иртә 
Алһыу бар таң булып ярылһын. 
 
11.11.1963, Стәрлетамаҡ. 



Мин һағындым 
 
Ят офоҡҡа ҡунып, таныш таңым 
Күбәләктәй ҡанат ҡаҡты, ҡаҡты… 
Һаумыһығыҙ, яңы ҡырҙар, йырҙар — 
Мин һағындым тыуған яҡты. 
Ҡояш түгел, күк ситенән шулай 
Бер һирпелеп кенә әсәм баҡты. 
Юлдар мине һаман ситкә тарта… 
Мин һағындым тыуған яҡты. 
 
Һағыш диңгеҙенән, тулҡын ярып, 
Тыуған йортом йөрәгемә ҡайтты. 
Мин шат, мин шат… Йөрәктә йыр ҡалҡа, 
Мин һағындым тыуған яҡты… 
 
16.11.1963 



* * * 
 
Минуттар, минуттар… 
Ҡалҡа, юғала, — 
Йөрәктә иҫтәлек — 
Аҡ томан ҡала. 
 
Кисерсе, тыуған яҡ, 
Мин йыраҡ, йыраҡ. 
Талпынам гел һиңә, 
Ә һин арыраҡ. 
 
Мин һалдат… тап өс көн. 
Ҡайтырмын бына, — 
Аҙ ҡалды көтөргә 
Тик өс йыл ғына 
 
Юҡмы ни ауыр саҡ? 
Ах, беләм, беләм, 
Бөтә ул, тик ҡала 
Аҡ томан гелән… 
 
17.11.1963 



* * * 
 
Саҡыра юлдар, мин киттем, киттем, 
Ҡайҙа һин, ҡайҙа, алыҫ бәхетем? 
Мин һуң минме ни һин дә булмағас, 
Һинһеҙ мин шәүлә, һинһеҙ мин етем. 
 
Барҙым мин оҙаҡ юлға эйәреп, 
Йөрәктә фетнә… һәммәһе бергә, — 
Һағыш һәм шатлыҡ үбешә ана, 
Ут тарта үргә, һыу баҫа ергә. 
 
Ни булды ҡапыл? Киңәйҙе офоҡ, 
Ирене һағыш таңғы ел бәреп… 
Мин һаман барам… Ах, бәхет, бәхет, — 
Юл килә, баҡсы, миңә эйәреп! 
 
17.11.1963 



* * * 
 
Алтын борсаҡтай тәгәрәй 
Таныш йондоҙом күктән. 
Ул ғына мине оҙата, 
Ә дуҫтар күптән, күптән 
Алыҫта инде, алыҫта, 
Ҡысҡырам — өнөм етмәй. 
Йондоҙға нимә? Ере юҡ, 
Бер кеме уны көтмәй. 
Ят ерме! Үҙемдең ил был! 
Күҙ текмә, йөрәк, күккә, 
Илаһаң — әллә оятмы? 
Таммай бит йәшең ситкә. 
 
18.11.1963 



Буран 
 
Күктәме мин? Ерҙәме мин? 
Әйтсе, ғаләм! Әйтсе, Ерем! 
Онотмағыҙ, мин бит һеҙгә 
Мәңгелеккә ғашиҡ инем. 
Мәңгелек!.. Ах… Юғал, юғал! 
Секундҡынам һин миндә ҡал. 
Кескенә һин, ләкин баҡсы, 
Бөтә ғаләм һыя һиңә. 
Һиңә төрөп бар донъяны 
Һалырмын мин йөрәгемә. 
Ләкин — юҡ, юҡ — тарал хыял! 
Тирә-яҡта буран шаулай. 
Донъя буйлап осоп барам, 
Осоп барам бөртөк ҡарҙай. 
Ҡайҙа юлым? Аҙаштымы 
Әллә ул да минең кеүек. 
Туҡта! Баҫты алға буран 
Сал бер айыу булып бейеп. 
Томанланған һөмһөҙ күҙҙәр 
Боҙло нурын һирпеп алды, 
Ас миктәгән ҡаҡ тәпәйе 
Иңдәремдән ҡымтып алды. 
Тауыш итсе, тыуған йортом! 
Минме һине һөймәй инем?! 
Мөхәббәтем! Ҡайҙа һуң һин? 
Өн бир, өн бир, дуҫым минең. 
Бер үкереп ҡуйҙы айыу, 
Күкрәгенә мине ҡыҫты. 
Ҡайҙа һуң мин? Мин йығылдым. 
Мин оноттом өйҙө… ҡышты… 
Мин оноттом барын, барын… 
Оса ҡарҙар, оса ғаләм, 
Бөтөрөлөп ер юғалды, 
Күр, алыҫта… Ә мин ҡалам… 
Ҡалам! Ғүмер, үттеңме ни? 
Мин бөртөк ҡар, мәңгелек ут… 



Ирене ҡар, ут та һүнде —  
Ҡалды томан… Ә бер секунд 
Ҡунды, осто, алып китте 
Бар ғүмерҙе үҙе менән… 
…Тарал, хыял! Бында юл бар, 
Батырҙарҙың эҙе менән 
Мин дә бара алмаммы ни?! 
Тыуған ерем! Кисер, кисер… 
Юҡ, кисермә! Тик ал ғына, 
Тик ал ғына үҙеңә, Ер!.. 
Секунд кескәй… Ә мәңгенән 
Ташлап булмай хатта уны! 
Ҡабул итсе, ҡыйыуҙарҙың 
Бурап ҡарҙар бүлмәҫ юлы. 
Яралы сал айыу булып, 
Ҡоторона буран, тулай. 
Туҡта, туҡта! Был, — әсәм бит, 
Сал сәстәре уның шулай 
Баш осомда туҙғып тора… 
Мең-мең ап-аҡ һуҡмаҡ булып 
Алыҫ, яҡты офоҡтарға — 
Тыуған яҡҡа ул саҡыра… 
 
17-18.11.1963 



Хушлашайыҡ, йырым 
 
Хушлашайыҡ, дуҫым, хушлашайыҡ, 
Ғашиҡтарҙың һуңғы йәшеләй, 
Тамып төш тә әйҙә йөрәктәргә 
Бар серемде һөйлә йәшермәй. 
 
Ҡанаттарың зәғиф инеме ни, 
Осмаҫ инеме ни ҡайҙа ла?! 
Елпенгәндә тетрәп киткән һауа, 
Күр, һаман да нисек сайҡала. 
 
Һөйлә, дуҫым, ерҙә, ошо ерҙә 
Йәш бер моңһоу шағир булғанын. 
Күккә осҡан, 
Һөйөү шишмәһенән 
Һирпеп кенә алған һыуҙарын. 
 
Бер ҡасан да һөйәм тимәгән ул, 
Тик яратҡан янып, өҙөлөп. 
Боҙ ҙа хатта дөрләп китер ине 
Күсһә уға ошо эҫелек. 
 
Әсәһенә һағынып хаттар яҙа: 
«Һаумын һаман. Сәләм. Бошонма. 
Ҡайтыр юлға һинең менән бергә 
Ҡаршы сыҡһын ине йырым да…» 
 
Хушлашайыҡ, дуҫым, хушлашайыҡ, 
Ҡалды ҡайын. Йәш тә, таныш та… 
Бөтәһе лә унда — тыуған ерҙә, 
Бөтәһе лә унда — алыҫта… 
 
1.12.1963 



Йөкмәткеһе 
 
Һүҙ көсө (Баш һүҙ) 
Күл 
Актив 
Күршем 
«Культуралы үҫемлек» тип йыйылышта…» 
«Алтын матур, алтын ҡиммәт…» 
Сүпкә тиң… 
Сирле егет 
Улым һорай… 
Ямғыр 
Яҙ тауышы 
Йыйылышта 
Председатель 
Сабата 
Дәртләнһәм дә… 
Сит илдә солтан булғансы… 
Ҡырҡлы итек кейгән ойошма 
Электры, директоры 
«Бер саҡ…» 
Теләк 
Арба һәм сана 
«Күңелһеҙ ҙә, дуҫҡай, утың һүнеп…» 
Йәлләнем 
Нур 
Байрам таңы алдында уйланыуҙар 
Әгәр миңә әйтһәләр… 
Йылға 
Тыуған ерем һыуы 
Оҡшаттым 
Байраҡ 
Ағиҙел буйында 
Шофер 
Көләс иртә 
Төнгө уттар 
Донъяла бар ҙа баһа 
«Яҙ — яҙлыҡмай, килә, китә тора…» 



«Шаулап боҙҙар китте, ташты йылға…» 
Киләсәккә сәйәхәт 
Йәшлек уйлана 
Ғәлләм ҡарт 
«Ҡайһы саҡта хистәр күңелемдән…» 
Һуңғы йәшен 
Ҡәҙерле минуттар 
Кешелек һүҙе 
Баҫалҡы ғәйбәтсе 
Күрше малай 
Баҫыуҙа 
Яҙ килә 
Көҙ үтер ул 
Хөрмәт 
Тормош ҡаршыһында 
Портфель эсендәге түрә 
Май ҡап 
Ғәйбәт тоҡсайы 
Тир 
«Мин ялғансы түгел…» 
Шишмә 
«Салҡан ятҡан саң ғына…» 
Юҡ, тимә 
Бер гөлө генә 
Ялбикә 
Дамирҙың ихтыяры 
Башлы егет 
Һаҙ 
Маҡтансыҡ 
Кеше 
Мен һин тауға 
Тәнҡит яратыусы 
Батыр 
Урманда 
Юл төҙөүселәр йыры 
Сығырмын мин дә юлға 
Аңғыра 
Көйҙөм, яндым 



Сөләй 
Дуҫлыҡ 
Табып буламы ни 
Халыҡ менән булһамсы 
Шешә — әсә 
Алтын диңгеҙ 
Тракторист йыры 
Бесәнсе йыры 
«Йөрәк тарта таныш йырҙарға…» 
«Йөрәгемдең танһыҡ ҡунағы…» 
Буран 
«Ҡараһам ҡара тупракҡа…» 
Мөмкин түгел 
«И, бәхет!» — тинем мин 
Һоҡланыр һымаҡ 
Ғәжәп ямғыр 
Фәнәғәт 
Ә үҙе… 
Бүре 
Беләм 
Еремә таянып үҫкәнмен 
Киләсәк ул яҙ 
Ҡабатланмаҫ 
Сәскә 
Көньяғына китте кейек ҡаҙҙар 
Ерем 
Ҡалһын ине 
«Мин төш күрҙем…» 
Ҡар һәм күмер 
Тел биҫтәһе 
Тамсылар 
Илтәм 
Яҙған булһа яҙға 
Баҫтырҙы 
Яҙҙар килһә… 
Ҡулдар 
Игенсе йыры 
Буш боғаҙ һүҙҙәре 



Халҡым 
Бәхетем өсөн минең 
Дауыл һәм диңгеҙ 
Елкән һәм диңгеҙ 
Уйланыу 
Яра 
«Тормош юлы — әсә ҡулы түгел…» 
Тормош өсөн 
Ҡар яуа 
Буш ҡыуыҡ 
Йәш баҡсасы 
Төймә 
Бер таңда 
Беҙ шулай тибеҙ 
Еремә 
Тау 
Дүрт һылыу 
Ҡалҡан 
Почтальон егет 
Гөрләүектәр 
«Атланып ҡояш нурҙарына…» 
Үткән йылғы үләндәр 
«Булһын», — тимен 
Мин ауылда тыуҙым 
Шишмә һәм ҡайын 
«Мылтығымдан саҡма сағылдырып…» 
«Таң тыуҙы ҡыҙарып…» 
Хеҙмәт 
«Болоттар ағыла…» 
Азатлыҡ йыры 
Өршәк өҫтөндәге усаҡтар 
Яҙғы йөрәк 
Тирмән 
Ҡулдар 
«Һәр үткән көн минең йөрәгемә…» 
Төптәге шишмә 
Карьерист 
Беҙҙең уйҙар бергә әле лә… 



Әйтсе 
Ялҡын бир 
«Ҡанат аҫтарында яҙ килтереп…» 
«Ҡайт» тиҙәр һымаҡ 
Ҡайын 
Көҙгө төндә 
Һөйөүҙе әйтеү 
Орсоҡ 
Бер моңло күңелгә 
«Әллә ниңә миңә төн һөйкөмлө…» 
«Йырға йомарт йомаҡлы ҡарт — минең ерем…» 
Шиғыр 
Өйәңке 
«Йәмле яҙҙар килде…» 
«Асылырға торған бөрө төҫлө…» 
Ялҡын 
Тау йылғаһы 
Ауылыма 
Уйсан ер 
Үлемһеҙ йыр 
Урманда 
Ҡойо ҡаҙыусы бабай 
Күтәрмәҫ 
Бер көн 
Тормош өнө 
Сабаҡ (Мәҫәл) 
«Өй артымдан иркен юл үтә…» 
Ҡағыҙ маяҡ 
Яҙғы елдәр 
Үҫ, үҫ, гөлөм 
«Алыҫ инең тыуған илеңдән…» 
Тыуған ергә 
Ер йыры 
Һалдат 
«Эре» кеше 
Ҡайнаттым 
Аҙ йәшәнем әле мин донъяла 
Оялма ай 



Хыялым 
Имән 
Йәшен 
«Аҡ ҡағыҙға баҡмағыҙ ҙа…» 
Һайрай һандуғас 
«Бөгөн йөрәк бушҡа типте…» 
«Һөймәйем, тиеп, — ялған…» 
«Ялҡын булһа халҡыңдан…» 
«Уҡ атҡан — дошман ҡолаткан…» 
«Тыштан көлөп, эстән бөлөп…» 
Сатирикка 
«Тауға менеү ауыр…» 
«Кескенәнән ул миңә дуҫ…» 
«Яҙҙым байтаҡ» 
Буржуй йыры 
Йөрәгем 
Туҡ булһын 
Көҙгө 
«Һин эшлекле, беләм, беләм…» 
«Ер ҡалтырай. Бомба яра…» 
Һаҡаллы сабый 
Кисерегеҙ 
Май 
Өҙөк томбойоҡ 
Төн 
«Ҡаш өҫтөндә һыр күбәйһә…» 
«Замананың ҡойроғона…» 
«Болот та ҙур, тау ҙа өлкән…» 
«Ергә һеңһә ялҡын була…» 
«Уйҙы ергә беректергән…» 
«Башың булһа ла үрҙә…» 
«Бала саҡтан белгән кеше…» 
«Тел көслөһө — елеккә…» 
«Хәрби эш» дәресе 
Әсә 
Ярһыу йылға 
«Күҙҙәрең ҡап-ҡара һинең…» 
«Аҙ йөрөйһөң, тиҙәр…» 



Ер 
«Һөйәһеңме, тиһең…» 
Күҙ буяусы 
Йөрәк 
Үлтереүсе мин 
«Ҡайһы саҡта йөрәк шундай әрней…» 
Көтөп алған ямғыр 
Берәүгә 
Гәрәй бабай һүҙҙәре 
Янғынбаҫарҙар 
Сар 
Тишеп үтмәҫ тимә 
«Әйтерһең дә, тауҙай болот…» 
Юғалды 
Барырмын 
«Яр буйында ятам яңғыҙ ғына…» 
Шатланырмын 
«Йөрәгемдә — яманһыулау…» 
«Самолет көл һибә ҡырға…» 
«Серең юҡ һинең», — тип…» 
«Еңел, тиеп, дуҫым, ҡыуанма…» 
«Ашҡыныуҙан йөрәк туҡтаһа…» 
Бөрө төҫлө 
«Түштәренә ҡаҙап ҡояш нурын…» 
Хәҙерге 
«Тау башынан һөҙөлөп, һыҙылып ҡына…» 
Япраҡ 
Шишмә йыры 
Үҙем булһам ине 
Уйым 
Һулымаҫ һөйөү 
«Ни бүрәнә түгел, ни киле…» 
Буш килмәй 
Һөйөнөр инем 
«Тәүге тапҡыр тәпәй баҫҡан эҙем…» 
«Уҡыу йылы, йөрәктәргә баҫып…» 
Йәйге төн 
Баҫалҡы һин 



Арзан ярҙам 
Алданылыр мине, алданылар 
Етерменме? 
«Болотто бутҡалай бутап…» 
Йөҙөнә бәр 
Зар илап мин зарыҡмайым 
Һинең өсөн генә 
«Ул саҡтан һуң теүәл бер йыл үтте…» 
«Көл кеүек төҫһөҙ көндәрем…» 
«Тынлыҡ, тынлыҡ…» 
«Устарыма һалып йөрәгемде…» 
Шиңмәһен тип… 
Хыял һәм хаҡ 
Һуңғы күләгәләр 
«Күк йөҙөндә яңғыҙ ап-аҡ болот…» 
Ҡарһылыу 
«Киҫкәнән килбәтһеҙ үҙе…» 
«Һаман әле һап-һау…» 
Ҡояш хәбәр итә 
«Алда гөл. Ергә һуҙылып…» 
«Ҡыуарған япраҡ төҫлө, көҙ…» 
Таң алдынан 
Емеш 
«Йәйге кис. Арыш еткән мәл…» 
«Мин ҡырҙар гиҙеп йөрөйөм…» 
Һөйөү усағы 
Күк йылмая 
Хөкөм 
Йәки типмә 
Һаҡла уны, кеше 
Бикләйек тә… 
«Ҡояш күктә бейек-бейек…» 
Ни? 
«Елдәр һуңғы япраҡтарҙы…» 
«Аҡ күбеккә төштө атым…» 
«Ҡайтарсы…» 
«Шундай көн был…» 
Арыҫлан ағай шиғырҙары 



1. Ябай кеше һөйләй 
2. Яуҙан һуң 
3. Ерем ине 
4. Ҡулъяулығым, ҡулъяулығым 
5. Йыһан түренә 
6. Сабый ята 

Ғорур көймә 
«Ҡояш күктә бейек-бейек…» 
«Күктән аҡ ҡар талғын ғына…» 
Һиңә ҡарай 
Орлоҡ 
Ерҙән 
Балыҡ тотҡанда 
Буш биҙрә 
«Бөгөн түгел, борон заман…» 
Гөл 
«Ауылым урамы буйлап…» 
Ҡышҡы төн 
«Баҫыу буйлап һыбай егет елә…» 
Көҙгө баҫыу 
Минут 
«Төрөмбәтем! Баҫып Өршәк ярҙарына…» 
Ҡалала 
«Ә төн төҫөн ҡаҡты елдәр ҙә…» 
Бер һүҙ өҫтәр өсөн 
Ялан аяҡ 
Һөйөн тормош! 
«Һылыуҙары аҙмы донъяның!..» 
«Таң нурына сумды ҡала нуры…» 
Үрелер 
Бәхет 
Шаһит үҙе 
«Күк ситенә һарғылт нур йүгертеп…» 
Ике шиғыр 
Төнгө уйланыуҙар 
«Ойоп, тын һауа ҡуйырҙы…» 
«Ике ел йөрөй Ерҙе буйлап…» 
Тибендә йөрөй аттар 



Һуғыш хәтирәһе 
Өфөлә 
«Онотор ҙа инем кеүек, дуҫтар…» 
«Ҡаяға баҫҡан һылыу ҡыҙ…» 
«Был минутта ни уйлайҙыр һөйөклөм минең…» 
«Донъяға мин ҡарамайым…» 
Аяҙ ямғыр 
Тамсы 
«Ян-яҡта көмөш-аҡ төҫ кенә…» 
Ҡайтышлай 
Элмәк 
«Табан аҫтында…» 
«Кисерегеҙ, ҡырҙар, баҫыуҙарым…» 
Баҫыуҙа таң 
Ҡурай 
Бер ҡыҙ дәфтәренә 
Уйҙарым үҙәге 
Ҡоштар киткәндә 
«Болоттар минең алдыма…» 
Ғәйрәтле усаҡтың үлеме 
«Ҡояш әллә арынымы?..» 
Ҡолаҡлы ай 
Йөрәк илтә 
«Алһыу кистән алһыу таңға тиклем…» 
Йырыма 
Өршәгем 
«Өрөлөп бешкән икмәк…» 
Яңы йыл алдынан 
«Тыңла, шағир, таңғы елдәр генә…» 
Бер дуҫҡа 
«Алыҫ дуҫым…» 
Ялыусы 
Ғашиҡ булдым 
Етегән йондоҙ хаҡында баллада 
«Өҙөлөп төшкән һары япраҡ булып…» 
Дауылдан һуң 
Үҫеүсе киңлек 
«Ғәйбәт һүҙе ишетелһә…» 



Беҙҙең уйҙар 
Һалдат булды улың 
«Хәтеремдә яҙҙың матур кисе…» 
Буран саҡта 
Таң ҡаршылау 
«Ҡолаҡлы ай зәңгәр күктән…» 
Юлға сығыр алдынан 
Кис ултырып әсә… 
Алмағастар 
«Ерҙе аҡ ҡар һылап киткән…» 
Ара алыҫ 
«Туғайымдың ҡайһы гөлөн һиңә…» 
«Кисә генә шундай йылы ине…» 
«Ҡара ебәк булып бәүелеп тора…» 
«Нигеҙ ташы тәү ҡат ауылыма…» 
«Өҙәңгегә өҙә баҫтым…» 
Ҡояш аҫтында 
«Шишмәләр, яҙғы шишмәләр…» 
Иртә һайын 
Көмөш билғау 
Талдар 
Тулҡын 
«Кәрәк түгел ялған шөһрәт миңә…» 
Ҡышҡы күкрәү 
Ҡотоп тураһында әкиәт 
«Ғүмер буйы эшләгән ул…» 
Тик бер тамсы ғына 
«Тик бер һүҙең менән йөрәгемә…» 
Буран ярып 
Яңы түрә килгәс 
Бер егет зары 
Мин ғашиҡмын 
Салауат ағай иҫтәлектәренән 
Киләсәккә бер сәйәхәт 

1. Юлдар 
2. Сәсеү юлындағы уйланыуҙар 
3. Киләсәк карабында 
4. Киләсәк Ерендә байрам 



5. Ҡан-ҡоралдар ҡәберлеген күрҙем 
6. Ғашиҡ була яҙҙым 
7. Берәүгә 

Бөрө 
Ярып үтәм төндөң ҡуйылығын… 
Һин… 
Уйын 
Ҡарлуғас 
Сәғәт 
Егет 
Гөлдәргә 
Флюгер 
Нигеҙ ҡутарғанда 
Юлда 
Яҙ башы 
«Ҡояш аҫтында — зәңгәр күк…» 
«Ташыу йылға булып таш һин…» 
Һин ҡайттың 
«А» 
Дуҫҡа 
«Табынмайым оҙон керпегеңә…» 
Хаттар 
Ағиҙел күпере өҫтөндә 
Сусҡа хаты 
Остаз 
Йәшлек бара 
Һау бул, ҡояш! 
Зәңгәр киңлектәр 
Яҙғы хисем 
Эйәр генә 
Яҙ 
Ышанма 
Байраҡ өҫтөндә 
Көҙгө төндә 
Таң атҡанда 
Осам 
Тәүге йыр 
Эшләй кеше 



Кисер 
Үпкәләмә 
Бирмәм 
Ике төркөм 
«Яҙ — яҙлыҡмай. Тағы ла ул килде…» 
Көтәм 
«Таң уяна, башҡорт ҡыҙҙарылай…» 
Мин игенсе улы 
«Билғау буйы йәйге төндөң…» 
Бураҙна 
Йөрәктә 
«Мин таптым! Таптым һине…» 
«Мөхәббәткә ғазапҡынамы ни…» 
Уймаҡ йондоҙҙар 
Мин торам ете юл сатында 
Хәнйәр 
Мин — кеше 
Бер йыһан йырсыһына 
«Йылмайғанда, сәскә атып…» 
Хәнйәр йондоҙ 
Йәшлек 
«Ямғыр уҙҙы, йылы, яҙғы ямғыр…» 
«Аҙмы төн уҙғарҙым…» 
Илайым 
Таң йыры 
Тамсылар 
«Ҡояш нурҙарына тотоноп…» 
«Ут һәм һыуҙы күрһәң бергә…» 
Ҡышҡы юл (А.С. Пушкиндан тәржемә) 
Ҡышҡы юл 
«Алтын ҡапҡа асылып китте…» 
Эштән ҡайтҡанда 
Йәшел тулҡындар 
Океан еле менән килгән йыр 
«Үҙ ҡулдарым менән яҙған яҙмыш…» 
Алйотбай 
Өршәккә йыр 
«Ҡулды һелтәп донъя маҙаһынан…» 



«Йәшлегемдең ебәк япраҡтарын…» 
«Түшәп ташла туҡһан түшәкте…» 
«Ах, был егет, ах, был сибек егет…» 
«Ергә баҫып атлап йөрөгәндә…» 
Һыйынып ергә ғүмерҙәр… 
Зәңгәр гөлдәр 
Себен 
Таңғы йөрәк 
Ул ҡырҙарҙа тыуған 
Өмөт 
Зарланырға яратҡан дуҫҡа 
Бәхет телә 
Ямғыр алдынан 
Һинең күҙҙәр төнгө күктәй 
Ул саҡтағы кеүек 
«Һөйәм», — тиһәм әгәр… 
Әкиәт 
Мин киләм болон буйлап… 
«Әйтерһең дә, баҡҡан миңә әсәй…» 
«Йәшлегемде тирҙәр йыуып алыр…» 
Йырлай һабан турғайы 
Таң алды 
Шағир кейеме 
Футбол уйыны 
«Һаташа…» 
Элегия 
Йөҙ ҡат еңелдем мин 
Һау бул 
Мин һағындым 
«Минуттар, минуттар…» 
«Саҡыра юлдар, мин киттем, киттем…» 
«Алтын борсаҡтай тәгәрәй…» 
Буран 
Хушлашайыҡ, йырым 

